ಕಾವೇರಿ ಜಾನಪದ: ಮರೆಯಲಾಗದ ಮನಸ್ಸುಗಳೊಂದಿಗೆ
ಈ ಯೋಜನೆಯನ್ನು ಕೈಗೆತ್ತಿಕೊಂಡಾಗ ಪರಿಪೂರ್ಣವಾಗಿ ಉತ್ತೇಜಿಸಿದ ಕುಲಪತಿಗಳಾಗಿದ್ದ ಡಾ. ಹೆಚ್.ಜಿ. ಲಕ್ಕಪ್ಪಗೌಡ ಹಾಗೂ ಇಂದಿನ ಬಹುಳತ್ವ ಪ್ರತಿಭೆಯುಳ್ಳ ಕುಲಪತಿಗಳಾದ ಡಾ. ಬಿ.ಎ. ವಿವೇಕ ರೈ ಅವರಿಗೆ.
ಈ ಯೋಜನೆಯ ಪೂರಕವಾಗಿ ಒಡಲಾಳದಿಂದ ಸ್ಥೈರ್ಯ ಹಾಗೂ ಪ್ರೋತ್ಸಾಹ, ಸಲಹೆಗಳನ್ನು ನೀಡಿದ ಕುಲಸಚಿವರಾದ ಡಾ. ಕರೀಗೌಡ ಬೀಚನಹಳ್ಳಿ, ಬುಡಕಟ್ಟು ಮತ್ತು ಜಾನಪದ ಕ್ಷೇತ್ರದ ದಿಗ್ಗಜರಾದ ಡಾ. ಹಿ.ಚಿ. ಬೋರಲಿಂಗಯ್ಯ ಈ ಯೋಜನೆಯನ್ನು ಪುಸ್ತಕ ರೂಪದಲ್ಲಿ ಪ್ರಕಟಣೆಯನ್ನು ಓದುಗರಿಗೆ ಒದಗಿಸುತ್ತಿರುವ ಸಾಹಿತ್ಯವಾಗ್ಮಿ ಮತ್ತು ಪ್ರಸಾರಾಂಗದ ನಿರ್ದೇಶಕರಾದ ಪ್ರೊ. ಮಲ್ಲೇಪುರಂ ಜಿ. ವೆಂಕಟೇಶ, ಅಧ್ಯಯನಾಂಗ ನಿರ್ದೇಶಕರಾದ ಡಾ. ಟಿ.ಆಋ. ಚಂದ್ರಶೇಖರ್ ಅವರಿಗೆ, ನನ್ನೆಲ್ಲ ಕೆಲಸಗಳಿಗೆ ತುಂಬು ಹೃದಯದಿಂದ  ಸಂಪೂರ್ಣ ಸಹಕಾರ ನೀಡುತ್ತಿರುವ ಪ್ರೊ. ಕಾಳೇಗೌಡ ನಾಗವಾರ, ಪ್ರೊ. ವೀರಣ್ಣದಂಡೆ, ಪ್ರೊ. ಕೆ. ಚಿನ್ನಪ್ಪಗೌಡ, ಪ್ರೊ. ಅಂಬಳಿಕೆ ಹಿರಿಯಣ್ಣ, ಡಾ. ಹಿ.ಶಿ. ರಾಮಚಂದ್ರಗೌಡ, ಡಾ. ಶ್ರೀಕಂಠ ಕೂಡಿಗೆ ಅವರಿಗೆ.
ಈ ಯೋಜನೆಯ ಹಸ್ತಪ್ರತಿಯನ್ನು ಪರಾಮರ್ಶಿಸಿ ಸೂಕ್ತ ಸಲಹೆಗಳನ್ನು ನೀಡಿದ ಡಾ.‍ಆರ್ವಿಯಸ್, ಅಲ್ಲದೆ ಈ ಕೃತಿಯ ಸಿದ್ಧತೆಯಲ್ಲಿ ಸಹಕಾರ ನೀಡಿದ ಸಹೋದ್ಯೋಗಿ ಬಳಗದವರಾದ ಡಾ. ಮಂಜುನಾಥ ಬೇವಿನಕಟ್ಟಿ, ಡಾ. ಸ.ಚಿ. ರಮೇಶ್, ಡಾ. ಮೊಗಳ್ಳಿ ಗಣೇಶ್, ಡಾ.ಸಿ.ಟಿ. ಗುರುಪ್ರಸಾದ್, ಡಾ. ಹರಿಶ್ಚಂದ್ರ ದಿಗ್ಸಂಗಿಕರ್, ಎಚ್.ಎಂ. ವಿರೂಪಾಕ್ಷಯ್ಯ ಅವರಿಗೆ.
ಈ ಕೃತಿಯನ್ನು ಹೊರತರುವಲ್ಲಲಿ ನಿರಂತರ ಶ್ರಮವಹಿಸಿದ ಪ್ರಸಾರಾಂಗದ ಬಳಗದಲ್ಲಿರುವ ಶ್ರೀ ಸುಜ್ಞಾನಮೂರ್ತಿ, ಕೆ.ಕೆ. ಮಕಾಳಿ, ಕೆ.ಎಲ್. ರಾಜಶೇಖರ್, ಎಚ್.ಬಿ. ರವೀಂದ್ರ, ಪೂವಯ್ಯ, ಶ್ರೀಮತಿ ಎ. ನಾಗವೇಣಿ ಅವರಿಗೆ.
ಮರೆಯಲಾಗದ ಮನಸ್ಸುಗಳೊಂದಿಗೆ ನೆನೆಯುತ್ತೇನೆ.
– ಡಾ. ಹೆಬ್ಬಾಲೆ ಕೆ. ನಾಗೇಶ್
ಕಾವೇರಿ ಜಾನಪದ: ಬಯಲನು ತುಂಬುವ ಆಲಯದ ಬೆಳಕಿನ ಬೀಜಗಳು
ಕನ್ನಡ ವಿಶ್ವವಿದ್ಯಾಲಯ ಕನ್ನಡ  ಸಂಸ್ಕೃತಿಯ ಬಹುತ್ವದ ನೆಲೆಗಳನ್ನು ಹುಡುಕುವ, ಗಟ್ಟಿಗೊಳಿಸುವ, ಹರಡುವ ಕಾಯಕವನ್ನು ನೋಂಪಿಯಂತೆ ನಡೆಸಿಕೊಂಡು ಬಂದಿದೆ. ಕನ್ನಡ ಸಂಸ್ಕೃತಿಯನ್ನು ಮತ್ತೆ ಮತ್ತೆ ನಿರ್ವಚನ ಮಾಡಿಕೊಳ್ಳುವ ಪ್ರಕ್ರಿಯೆಯಲ್ಲಿ ಕನ್ನಡ ವಿಶ್ವವಿದ್ಯಾಲಯವು ಒಂದು ಆಡುಂಬೊಲವಾಗಿ ಕಾರ್ಯ ನಿರ್ವಹಿಸುತ್ತಿದೆ. ನಮಗೆ ಗೊತ್ತಿರುವ ಸಂಸ್ಕೃತಿಯ ಅರ್ಥಗಳ ಆಚೆಗೆ ಅನೂಹ್ಯ ಲೋಕಗಳ ಕಡೆಗೆ ತನ್ನನ್ನು ಮತ್ತು ಕನ್ನಡಿಗರನ್ನು ಒಯ್ಯುವ ಪಯಣದ ದಾರಿಗಳನ್ನು ರೂಪಿಸುವ ಮಹತ್ವದ ಸಾಹಸದ ಹೆಜ್ಜೆಗಳು ಮೂಡಿ ಬಂದಿವೆ. ಇದು ನಿರಂತರ ನಡೆಯಬೇಕಾದ ಬಹುದಾರಿಗಳ ಮಹಾಯಾನ.
ಇಪ್ಪತ್ತೊಂದನೆಯ ಶತಮಾನದ ಆರಂಭದಲ್ಲಿ ಜಾಗತೀಕರಣದ ಈ ಸಂಕ್ರಮಣ ಸ್ಥಿತಿಯಲ್ಲಿ ಕನ್ನಡ ವಿಶ್ವವಿದ್ಯಾಲಯದ ರಚನೆ ಮತ್ತು ಕಾರ್ಯಗಳು ಸವಾಲಿನವು ಮತ್ತು ಜವಾಬ್ದಾರಿಯೂ ಆಗಿದೆ. ’ಕನ್ನಡ’ ಎನ್ನುವ ಪರಿಕಲ್ಪನೆಯನ್ನು ಭಾಷೆ, ಸಾಹಿತ್ಯ ಬದುಕು ಮತ್ತು ಅದರ ಆಧುನಿಕ ಸನ್ನಿವೇಶಗಳಲ್ಲಿ ಅರ್ಥೈಸುವ ಮತ್ತೆ ಕಟ್ಟುವ ಕೆಲಸವನ್ನು ಕನ್ನಡ ವಿಶ್ವವಿದ್ಯಾಲಯ ಒಂದು ಕಾಯಕದಂತೆ ಕೈಗೆತ್ತಿಕೊಂಡಿದೆ. ಕನ್ನಡ ಮತ್ತು ಅಭಿವೃದ್ಧಿ ಎನ್ನುವ ಎರಡು ಪರಿಕಲ್ಪನೆಗಳು ಎದುರುಬದುರಾಗುವ ಆತಂಕ ಓಮದು ಕಡೆಯಾದರೆ, ಅವು ಒಂದನ್ನೊಂದು ಪ್ರಭಾವಿಸಿ, ನೆರವಾಗುವ ಆವರಣವನ್ನು ನಿರ್ಮಾಣ ಮಾಡುವುದು ಇನ್ನೊಂದೆಡೆ ಇರುತ್ತದೆ. ಇಂತಹ ಸಂದರ್ಭದಲ್ಲಿ ಕನ್ನಡ ವಿಶ್ವವಿದ್ಯಾಲಯವು ಈ ಸಂಬಂಧಿಯಾದ ಹೊಸ ಆಲೋಚನೆಗಳ ಸಂವಾದ ಮತ್ತು ಅದರ ಅನ್ವಯಿಕ ಸಾಧನೆಗಳಲ್ಲಿ ತನ್ನನ್ನು ತೊಡಗಿಸಿಕೊಳ್ಳಲು ಬಯಸಿದೆ.
ಕನ್ನಡವು ಕಾಗದರಹಿತ ಮಾಧ್ಯಮದಲ್ಲಿ ಕಾಣಿಸಿಕೊಳ್ಳುತ್ತಿರುವಾಗಲೂ ಪುಸ್ತಕ ರೂಪದಲ್ಲಿ ಕನ್ನಡ ಕೃತಿಗಳ ಪ್ರಕಟಣೆ ಸಮಾನಾಂತರವಾಗಿ ಕ್ರಿಯಾಶೀಲವಾಗಿ ನಡೆಯುವುದು ಬಹಳ ಮುಖ್ಯವಾದದ್ದು, ತಾಂತ್ರಿಕ-ಮೌಖಿಕ ಮಾಧ್ಯಮದಲ್ಲಿ ಕನ್ನಡವು ಬಳಕೆಯಾಗುತ್ತಿರುವಾಗಲೇ ಕಾಗದದಲ್ಲಿ ಕನ್ನಡ ಅಕ್ಷರಗಳು ಮುದ್ರಣಗೊಂಡು ಕಣ್ಣಿಗೆ, ಕಿವಿಗೆ ಮತ್ತು ಮನಸ್ಸಿಗೆ ಕನ್ನಡವನ್ನು ಸಂವಹನಗೊಳಿಸುವ ಪ್ರಕ್ರಿಯೆ ನಿರಂತರವಾಗಿ ನಡೆಯಬೇಕಿದೆ. ಇಲ್ಲಿ ಪ್ರಕಟಗೊಳ್ಳುವ ಮಾಧ್ಯಮದೊಂದಿಗೆ ಅಭಿವ್ಯಕ್ತಗೊಳ್ಳುವ ಚಿಂತನಾ ಶರೀರವೂ ಮುಖ್ಯವಾದದ್ದು. ಭಾಷೆ, ಸಾಹಿತ್ಯ, ಕಲೆಗಳು, ವಿಜ್ಞಾನ, ತಂತ್ರಜ್ಞಾನ, ಸಮಾಜವಿಜ್ಞಾನ ಎನ್ನುವ ಬೌದ್ಧಿಕ ಗಡಿ ರೇಖೆಗಳನ್ನು ಕಳಚಿಕೊಂಡು ಕನ್ನಡ ಜ್ಞಾನವು ವಿಶ್ವವಿದ್ಯಾಲಯದಲ್ಲಿ ರೂಪುಗೊಳ್ಳುವ ಮತ್ತು ಪ್ರಕಟಗೊಳ್ಳುವ ಪ್ರಕ್ರಿಯೆ ನಡೆಯುತ್ತಿದೆ.
ಡಾ. ಹೆಬ್ಬಾಲೆ ಕೆ. ನಾಗೇಶ್ ಅವರು ಕಾವೇರಿ ಜಾನಪದ ಎಂಬ ತಮ್ಮ ಈ ಕೃತಿಯಲ್ಲಿ ಕೊಡಗಿನ ಕಾವೇರಿ ಯನ್ನು ಕೇಂದ್ರವಾಗಿಟ್ಟುಕೊಂಡು ಅದರ ಸಮಗ್ರ ಸಂಕಥನದ ಅಧ್ಯಯನ ನಡೆಸಿದ್ದಾರೆ. ಕಾವೇರಿಯು ಒಂದು ನದಿಯಾಗಿ, ಮಾತೆಯಾಗಿ ಮಾತ್ರವಲ್ಲದೆ ಸಂಸ್ಕೃತಿಯ ನಿರ್ಮಾಣದ ರೂಪಕವಾಗಿ, ಜಲವಿವಾದದ ಕೇಂದ್ರ ಬಿಂದುವಾಗಿ ಬಹುಬಗೆಗಳಲ್ಲಿ ಅನಾವರಣಗೊಂಡಿದೆ. ಡಾ. ನಾಗೇಶ್ ಅವರು ಕಾವೇರಿ ಜಾನಪದವನ್ನು ಅದರ ಬಹುತ್ವದ ನೆಲೆಗಳಲ್ಲಿ  ಅಧ್ಯಯನ ನಡೆಸಿ ಈ ಗ್ರಂಥವನ್ನು ರಚಿಸಿದ್ದಾರೆ. ಭೂಮಿ ಮತ್ತು ನೀರು ಪ್ರತ್ಯೇಕ ಪ್ರತ್ಯೇಕವಾಗಿ ಮತ್ತು ಒಟ್ಟಾಗಿ ಸಂಸ್ಕೃತಿಯನ್ನು ಕಟ್ಟುವ ಮತ್ತು ಒಡೆಯುವ ವಿನ್ಯಾಸವನ್ನು ವಿಶಿಷ್ಟವಾಗಿ ಅನಾವರಣ ಮಾಡಿದ್ದಾರೆ. ಭಾವನಾತ್ಮಕ ನೆಲೆಯಿಂದ ವಾಸ್ತವಿಕ ನೆಲೆಯವರೆಗೆ ಹರಹುವುಳ್ಳ ಈ ಅರ್ಧಯನದಲ್ಲಿ ಕಾವೇರಿ ಮತ್ತು ಕೃಷಿ ಸಮಸ್ಯೆಗಳು ಮತ್ತು ಸವಾಲುಗಳು ಎನ್ನುವ ಮಹತ್ವದ ವಿಷಯವು ಚರ್ಚೆಗೆ ಒಳಗಾಗಿದೆ.  ಈ ದೃಷ್ಟಿಯಿಂದ ಈ ಅಧ್ಯಯನ ಸಾಂಸ್ಕೃತಿಕವಾಗಿಯೂ ಆರ್ಥಿಕತೆಯ ಅಂಶಗಳನ್ನು ಗಣನೆಗೆ ತೆಗೆದುಕೊಂಡಿರುವುದು ಮುಖ್ಯವಾಗಿದೆ. ಇಂತಹ ವಿಶಿಷ್ಟ ಒಳನೋಟಗಳ್ಳುಳ್ಳ ಗ್ರಂಥವನ್ನು ರಚಿಸಿದ ಡಾ. ಹೆಬ್ಬಾಲೆ ಕೆ. ನಾಗೇಶ್ ಅವರಿಗೆ ಕನ್ನಡ ವಿಶ್ವವಿದ್ಯಾಲಯದ ಪರವಾಗಿ ಅಭಿನಂದನೆಗಳು. ಈ ಗ್ರಂಥವನ್ನು ಅಚ್ಚುಕಟ್ಟಾಗಿ ಹೊರತರಲು ಶ್ರಮಿಸಿದ ಪ್ರಸಾರಾಂಗದ ನಿರ್ದೇಶಕರಾದ ಪ್ರೊ. ಮಲ್ಲೇಪುರಂ ಜಿ. ವೆಂಕಟೇಶ ಮತ್ತು ಸಹಾಯಕ ನಿರ್ದೇಶಕರಾದ ಶ್ರೀ ಸುಜ್ಞಾನಮೂರ್ತಿ ಅವರುಗಳನ್ನು ವಿಶೇಷವಾಗಿ ನೆನೆಯುತ್ತೇನೆ.
ಕಾವೇರಿ ಜಾನಪದ: ೧. ಪ್ರಸ್ತಾವನೆ
ಪುರಾಣ, ವೇದ ಹಾಗೂ ಪೌರಾಣಿಕ ಹಿನ್ನೆಲೆಯನ್ನು ಅವಲೋಕಿಸುವಾಗ ‘ಕೊಡಗು’ ಪದ ನಿಷ್ಪತ್ತಿ ಕುರಿತು ಅನೇಕ ಕಥನಗಳಿವೆ. ಆದುದರಿಂದ ಪುರಾಣದ ಒಂದು ತುಣುಕನ್ನು ವಿಶ್ಲೇಷಣೆ ಮಾಡುವ ಮುಖೇನ ವಿಷಯಕ್ಕೆ ಒತ್ತುಕೊಡುವುದು ಉಚಿತ. ಬ್ರಹ್ಮಗಿರಿ ಶಿಖರ ಅರ್ಧಚಂದ್ರಾಕಾರವಾಗಿದೆ. ಇದು ಹಸಿರಿನ ಮೈಯನ್ನು ಹೊದ್ದುಕೊಂಡು ರಮಣೀಯವಾಗಿದೆ. ಈ ಶಿಖರ ಒಳಗೊಂಡಂತೆ ಪವಿತ್ರವಾದ ತೀರ್ಥಕೊಳವಿದೆ. ಈ ಸ್ಥಳದಲ್ಲಿ ಮಹಾವಿಷ್ಣು ಮೀನಿನ ರೂಪ ಪಡೆದು (ಮತ್ಸ್ಯಾವತಾರ) ಕೈಲಾಸಾಧಿಪತಿಯಾದ ಮುಕ್ಕಣ್ಣನನ್ನು ತಪಗೈದನಂತೆ. ವಿಷ್ಣುವಿನ ತಪಸ್ಸಿಗೆ ಮುಕ್ಕಣ್ಣನು ಪ್ರತ್ಯಕ್ಷನಾಗಿ ‘ಮೀನಿ’ ಗೆ ಅಮರತ್ವವನ್ನು ವರವಾಗಿ ನೀಡಿದ ಕಾರಣಕ್ಕೆ ಆ ಕ್ಷೇತ್ರಕ್ಕೆ ‘ಮತ್ಸ್ಯ’ ದೇಶವೆಂದು ಕರೆಯಲಾಗಿದೆ. ಈ ದೇಶವನ್ನು ಸಿದ್ದಾರ್ಥನೆಂಬ ರಾಜ ಬಹಳ ವೈಭವಪೂರಿತನಾಗಿ ಆಳ್ವಿಕೆ ನಡೆಸುತ್ತಿದ್ದ. ಈತನಿಗೆ ಚತುರ್ವಿದ್ಯಾ ಪಾರಂಗತರಾದ ನಾಲ್ಕು ಗಂಡುಮಕ್ಕಳಲ್ಲಿ ಕೊನೆಯವನಾದ ಚಂದ್ರವರ್ಮನು ತೀರ್ಥಕ್ಷೇತ್ರಗಳ ಸಂದರ್ಶನ ಮಾಡುತ್ತ ತಿರುಪತಿ, ಜಗನ್ನಾಥ, ಕಾಂಚಿ, ಶ್ರೀರಂಗ, ರಾಮೇಶ್ವರಕ್ಕೆ ಬಂದು ಆನಂತರ ಬ್ರಹ್ಮಗಿರಿ ಶಿಖರದ ತಪ್ಪಲಿಗೆ ಆಗಮಿಸುವನು.
ಅನಂತರ ಅ ಭೂಪ್ರದೇಶದ ಸೌಂದರ್ಯ ಹಾಗೂ ರಮಣೀಯವಾದ ಹಸಿರಿನ ಬನಸಿರಿಯ ಸೊಬಗನ್ನು ಸಂತುಷ್ಟಗೊಂಡು ಸಾಕ್ಷಾತ್ ಪರಮೇಶ್ವರಿಗೋಸ್ಕರವಾಗಿ ತಪಗೈಯುತ್ತಾನೆ. ಅವನ ತಪಸ್ಸಿಗೆ ಮೆಚ್ಚಿ ಪರಮೇಶ್ವರಿಯು ಪ್ರತ್ಯಕ್ಷಳಾಗುವಳು. “ಕ್ತ ನಿನಗೆ ಏನು ವರ ಬೇಕು ಕೇಳು?” ಎಂದಾಗ, ಚಂದ್ರವರ್ಮನು “ನನ್ನ ಪಿತನ ರಾಜ್ಯಕ್ಕಿಂತ ಉತ್ತಮವಾದ ರಾಜ್ಯ, ಸ್ವಜಾತಿ ಸತಿ ಮತ್ತು ನನ್ನ ಮರಣದ ನಂತರ ಸ್ವರ್ಗಕ್ಕೆ ಹೋಗಬೇಕು” ಎಂದು ಕೇಳಿಕೊಂಡಾಗ, “ನೀನು ಹಿಂದಿನ ಜನ್ಮದಲ್ಲಿ ಮಾಡಿದ ತಪ್ಪಿಗಾಗಿ ಸ್ವಜಾತಿ ವಿವಾಹವಾದರೂ ಪುತ್ರ ಸಂತಾನವಾಗಲಾರದು.  ಆದರೆ ಶೂದ್ರ ಸ್ತ್ರೀಯನ್ನು ವರಿಸುವುದರಿಂದ ನಿನ್ನ ಇಷ್ಟಾರ್ಥಗಳು ಈಡೇರುತ್ತವೆ” ಎಂದು ಆಶೀರ್ವದಿಸಿ ಮಾಯವಾಗುತ್ತಾಳೆ (ಸ್ಕಂದ ಪುರಾಣ, ಕಾವೇರಿ ಮಹಾತ್ಮೆ, ೧೩ ನೇ ಅಧ್ಯಾಯ).
ಪಾರ್ವತಿಯು ಆಶೀರ್ವದಿಸಿದಂತೆ ಚಂದ್ರಮರ್ವನಿಗೆ ಶೂದ್ರ ಸ್ತ್ರೀಯಿಂದ ಸಂತಾನ ಪ್ರಾಪ್ತಿಯಾಗುವುದು. ಅವರುಗಳಲ್ಲಿ ಕೆಲವರು ಉಗ್ರರು, ಶೂರರು, ಧರ್ಮಿಷ್ಟರಾಗಿ ಬೆಳೆಯುತ್ತಾರೆ. ಚಂದ್ರವರ್ಮನು ಮತ್ಸ್ಯ ದೇಶದ ರಾಜನಾದ ಸಿದ್ಧಾರ್ಥನ ಮಗನಾದ್ದರಿಂದ ಆ ಭೂಪ್ರದೇಶಕ್ಕೆ ‘ಮತ್ಸ್ಯದೇಶ’ವೆಂದು ಕರೆಯಲಾಯಿತು. ಈ ಕಥೆಯ ತಾತ್ವಿಕ ಒಳಸುಳಿಯಲ್ಲಿ ಅಡಿಗಿಕೊಂಡಿರುವ ಅಂಶವೆಂದರೆ ವಿಷ್ಣು ‘ಮತ್ಸ್ಯ’ ರೂಪ ಹೊಂದಿ ತಪಸ್ಸು ಮಾಡಿದ್ದರಿಂದ, ಮತ್ಸ್ಯ ದೇಶದ ಸಿದ್ಧಾರ್ಥರಾಜನ ‘ಮತಿ’ವುಳ್ಳ ಪುತ್ರ ಇಲ್ಲಿ ರಾಜ್ಯ ಕಟ್ಟಿ ಆಳ್ವಿಕೆ ನಡೆಸಿದ್ದರ ಪೂರಕವಾಗಿ ಕೊಡಗು ಮತ್ಸ್ಯದೇಶವೆಂದು ಕರೆಸಿಕೊಂಡಿದೆ. ಹೀಗೆ ಪುರಾಣ, ವೇದ, ಪೌರಾಣಿಕತೆ, ರಾಮಾಯಣ ಮತ್ತು ಮಹಾಭಾರತಗಳಲ್ಲಿಯೂ ಕೊಡಗು ಬೇರೆ ಬೇರೆ ಹೆಸರುಗಳಿಂದ ಕರೆಯಲಾಗಿರುತ್ತದೆ. ಅವುಗಳೆಂದರೆ ಕೋಡಿಮಲೆನಾಡು, ಕ್ರೋಢದೇಶ, ಮಲೆನಾಡು, ಭಗಂಡ ಕ್ಷೇತ್ರ, ಬ್ರಹ್ಮಕ್ಷೇತ್ರ, ಸ್ಕಂದಾವನ ಮತ್ತು ಸ್ಕಂದಾಕ್ಷೇತ್ರ ಹೀಗೆ ಇನ್ನೂ ಅನೇಕ ಹೆಸರುಗಳಿಂದ ಕರಯಲಾಗಿದೆ.
ಕೊಡಗಿನಲ್ಲಿ ಅನೇಕ ರಾಜವಂಶರು ಆಳ್ವಿಕೆ ನಡೆಸಿದ್ದಾರೆ. ಅವರುಗಳಲ್ಲಿ ಗಂಗ, ಚೆಂಗಾಳ್ವ, ಚೋಳ, ಹೊಯ್ಸಳ, ಕೊಂಗಾಳ್ವ, ಬೇಲೂರು ನಾಯಕರು, ಹಾಲೇರಿ ವಂಶಸ್ಥರು ಮುಂದುವರೆದಂತೆ ವೀರರಾಜೇಂದ್ರನಿಂದ ಹಿಡಿದು ಚಿಕ್ಕವೀರರಾಜೇಂದ್ರ ಅನಂತರ ಬ್ರಿಟೀಷರು ಹೆಸರು ಕೂಡ ಚರಿತ್ರೆಯ ಒಳಪುಟಗಳಲ್ಲಿ ಹೆಸರಾಗಿದೆ.
ಕೊಡಗಿನ ನಿಸರ್ಗದ ಮಡಿಲಾದ ತಲಕಾವೇರಿಯಲ್ಲಿ ಜನ್ಮವೆತ್ತಿರುತ್ತಾಳೆ. ಶತಶತಮಾನಗಳಿಂದ ಜನಪದರು ದೇವತೆಯಾಗಿ ಸ್ವೀಕರಿಸಿ, ಆಚರಿಸಿಕೊಂಡು ಇಂದಿಗೂ ಮುಂದುವರಿಸುತ್ತಿದ್ದಾರೆ. ಒಟ್ಟಾರೆಯಾಗಿ ಅವರ ಕುಟುಂಬದ ಆರಾಧ್ಯ ದೇವತೆ. ದಕ್ಷಿಣ ಭಾರತೀಯ ಸಾಂಸ್ಕೃತಿಕ ಜಗತ್ತಿನ ಅಕ್ಷಯ ಪಾತ್ರೆಯಲ್ಲಿನ ಜೀವನದಿ. ಕಾವೇರಿ ನಿತ್ಯ ನಿರಂತರವಾಗಿ ಹರಿದೆಡೆಯಲ್ಲೆಲ್ಲ ದಡದ ಬುದಕಿನ ಜನರ ಉಸಿರಾಗಿರುತ್ತಾಳೆ. ಇವಳು ಜನಪದರ ಸಾಂಸ್ಕೃತಿಕ, ಸಾಮಾಜಿಕ, ರಾಜಕೀಯ ಚೇತನವಾಗಿರುತ್ತಾಳೆ. ಇವಳ ಬೆನ್ನಿನೊಂದಿಗೆ ಬಹುಳತ್ವ ಸಂಸ್ಕೃತಿಯು ಪಡೆ ಒಡೆದಿದೆ. ಆದುದರಿಂದ ಬಹುನಂಬಿಕೆ, ಆಚರಣೆ, ಸಂಪ್ರದಾಯ, ಸಂಸ್ಕೃತಿ, ಪದ್ಧತಿ, ರೂಢಿ ನಿಯಮಗಳು, ಭಾಷೆ, ಸಾಹಿತ್ಯ, ವೇಷಭೂಷಣ, ಕ್ರೀಡೆಗಳು, ಕೃಷಿ ಆಚರಣೆಗಳು, ಹಬ್ಬ ಹರಿದಿನಗಳು, ಹಾಡು, ಕಥನ, ಗಾದೆ, ಒಗಟು ಗರಿಬಿಚ್ಚಿ ಅರಳಿವೆ. ಅಲ್ಲದೆ ಅವಳು ಹರಿಯುವ ಕಡೆಯಲ್ಲೆಲ್ಲ ಸೃಷ್ಟಿಯಾಗಿರುವ ಪ್ರೇಕ್ಷಣೀಯ ಸ್ಥಳಗಳು, ಗುಡಿಗೋಪುರಗಳು, ಪುರಾಣ ಪುಣ್ಯಕತೆಗಳು ಜೀವಂತವಾಗಿವೆ. ಜನಪದರಿಗೆ ನೀರೆರೆಯುವುದಕ್ಕಷ್ಟೇ ಸೀಮಿತವಾಗಿರದೆ ಅವರ ದಿನನಿತ್ಯದ ಬದುಕಿನ ಸೋಪಜ್ಞತೆಗೆ ಶೋಭಾಯಮಾನವಾಗಿ, ಕನ್ನಡಿಗರ ಕಣ್ಮಣಿಯಾಗಿ ಇಂದಿಗೂ ನಿರಂತರವಾಗಿ ಹರಿಯುತ್ತದ್ದಾಳೆ. ಈ ಬಹುಳತ್ವ ಸಂಸ್ಕೃತಿಗೆ ಪೂರಕವಾಗಿ ಕೊಡಗಿನಲ್ಲಿ ಅನೇಕ ಜಾತಿ, ಜನಾಂಗ, ವರ್ಗ, ವರ್ಣ, ಬುಡಕಟ್ಟು, ಹಿಂದುಳಿದವರು, ಪರಿಶಿಷ್ಟ ಜಾತಿ ಮತ್ತು ಪಂಗಡದವರು ಬೀಡು ಬಿಟ್ಟಿದ್ದಾರೆ. ಒಂದೊಂದು ಸಮೂಹವು ಒಂದೊಂದು ಸಂಸ್ಕೃತಿಯನ್ನು ರೂಢಿಸಿಕೊಂಡು ಮುಂದುವರೆಸಿಕೊಂಡು ಹೋಗುತ್ತಿರುವುದನ್ನು ಇವೊತ್ತು ನೋಡಬಹುದಾಗಿದೆ. ಒಂದು ರೀತಿಯಲ್ಲಿ ವೈವಿಧ್ಯಮಯತೆಯಿಂದ ಕೂಡಿದೆ.
ಈ ಮೇಲಿನ ಅಂಶಗಳಿಗೆ ಸ್ಪಷ್ಟವಾದ ಅಂಶವೆಂದರೆ ನದಿಗಳು. ಇಲ್ಲಿನ ತರ್ಕವೆಂದರೆ ಕೊಡಗಿನಲ್ಲಿ ಕಾವೇರಿ ಒಂದೇ ನದಿಯೇ….! ಇಲ್ಲಾ ಈ ನದಿ ಮಾತ್ರವೇ ಕೊಡಗಿನ ಬೆನ್ನೆಲುಬೇ? ಬಹುತೇಕ ಹೆಚ್ಚಿನ ಪಾಲಿರಬಹುದಾಗಿದೆ. ಆದರೆ ಇದಕ್ಕೆ ಪೂರಕವಾದ ನದಿಗಳು ಅಲ್ಲಿ ಜನ್ಮ ಪಡೆದು ಜನಸಾಮಾನ್ಯರ ಅಭಿವೃದ್ಧಿಗೆ ಒತ್ತು ನೀಡಿವೆಯೇ? ಎಂದು ಪ್ರಶ್ನೆ ಹಾಕಿಕೊಂಡರೆ, ಹೌದು. ಕೊಡಗಿನಲ್ಲಿ ಬೇರೆ ಬೇರೆ ನದಿಗಳು ಇವೆ. ಅವುಗಳೆಂದರೆ ಲಕ್ಷ್ಮಣತೀರ್ಥ, ಸುಜ್ಯೋತಿ, ತ್ರಿವೇಣಿ, ಹಾರಂಗಿ, ಹೇಮಾವತಿ, ಬರಪೊಳೆ, ನೂಜೆಕಲ್ಲುಹೊಳೆ, ಕುಮಾರಧಾರಾ, ಕಕ್ಕೆಹೊಳೆ, ನಾಗತೀರ್ಥ, ಕನ್ನಿಕೆ ಇನ್ನೂ ಹಲವು. ಈ ಎಲ್ಲಾ ನದಿಗಳಿಗೂ ಇವಳು ಮಾತೃ ಸ್ವರೂಪಿಣಿಯಾಗಿರುತ್ತಾಳೆ. ಅಲ್ಲದೆ ಈ ಎಲ್ಲಾ ನದಿಗಳನ್ನು ತನ್ನ ಮುಡಿಯಲ್ಲಿರಿಸಿಕೊಂಡು ಅವಳ ಮಡಿಲಲ್ಲಿ ಇರಿಸಿಕೊಂಡು ಹಿರಿಯಕ್ಕಳಾಗಿ ಕಾವೇರಿ ನದಿಸ್ವರೂಪಿಣಿ ನಿರಂತರವಾಗಿ ನಳನಳಿಸುತ್ತ ಹರಿಯುವುದನ್ನು ಕಾಣಬಹುದಾಗಿದೆ.
ಕಾವೇರಿ ಮಾತೃ ಸ್ವರೂಪಿಣಿಯ ಫಲವಾಗಿ ಇವಳು ಹರಿದೆಡೆಯಲ್ಲೆಲ್ಲಾ ಅನೇಕ ಆಚರಣೆಗಳು ಹುಟ್ಟಿಕೊಂಡಿರುತ್ತವೆ. ಒಂದು ರೀತಿಯಲ್ಲಿ ಜನಪದರ ಅಸಾಧಾರಣ ಪ್ರತಿಭೆಯ ವಿರಾಟ್ ಪ್ರದರ್ಶನಕ್ಕೆ ಕಾರಣೀಭೂಳಾಗಿರುವಳೆಂದರೆ ತಪ್ಪಾಗಲಾರದೇನೋ? ಇಲ್ಲಿ ಉತ್ಪ್ರೇಕ್ಷೆಯಾಗಿ ಈ ಮೇಲಿನ ಅಂಶಗಳನ್ನು ಉಲ್ಲೇಖಿಸುವುದಿಲ್ಲವೆಂದು ಓದುಗರ ಗಮನಕ್ಕೆ ತರಬಯಸುತ್ತೇನೆ. ಇವಳ ಆರಾಧನೆಯಲ್ಲಿ ಅನೇಕ ಕಥೆಗಳು ಜನ್ಮತಾಳಿರುತ್ತವೆ. ಹಾಡು-ಕುಣಿತಗಳು ಹುಟ್ಟಿಕೊಂಡಿರುತ್ತವೆ. ಇವು ಕಾಲಾನುಘಟ್ಟದಲ್ಲಿ ರೂಪಾಂತರಗೊಂಡಿರಲೂ ಬಹುದು. ಇಲ್ಲವೆಂದಲ್ಲ, ಅಂತಹವುಗಳಲ್ಲಿ ಮನರಂಜನೆಯ ಮಾಧ್ಯಮವಾಗಿವೆ. ಅತಿ ಹೆಚ್ಚಿನವು ಧಾರ್ಮಿಕ ಹಿನ್ನೆಲೆಯ ಪೂರಕವಾಗಿ ಇಂದು ಕೂಡ ಮೀಸಲಾಗಿರುತ್ತವೆ. ಇವು ಜನಪದರ ಬದುಕಿನೊಂದಿಗೆ ಬೆಸೆದುಕೊಂಡು ಬಂದಿದ್ದು ಇಂದಿಗೂ ರೂಢಿಯಲ್ಲಿವೆ.
ಕಾವೇರಿ ನದಿಗೆ ಸ್ಟೆಬಿಲಿಟಿ ಅನ್ನೋ ಮಾತೇ ಇಲ್ಲ. ಅವಳು ಸರ್ವಾಂತರಯಾಮಿ. ಆದುದರಿಂದ ಅವಳು ಹರಿದ ಭೂಮಿ, ನಿಂತ ನೆಲದಲ್ಲಿ ಫಲಸಮೃದ್ಧಿಯ ಸಂಕೇತವಾಗುವಳು. ಜನಪದರ ಕೃಷಿಯ ಆರಾಧ್ಯ ದೈವಿಣಿ, ಅವರ ಆರೋಗ್ಯ ಸಂಪತ್ತಿನ ಹರಿಕಾರಿಣಿ, ಪ್ರಾಣಿ ಸಂಕುಲಗಳ ಸನ್ಮಿತ್ರಿಣಿ, ಜನಪದ ಕಲೆಗಳ ಕ್ಷೀರಸಾಗರ ಅವಳು. ಒಟ್ಟಿನಲ್ಲಿ ಕಾವೇರಿ ನದಿ ಭೌಗೋಳಿಕವಾಗಿ, ಧಾರ್ಮಿಕವಾಗಿ, ಸಾಂಸ್ಕೃತಿಕವಾಗಿ, ಸಾಮಾಜಿಕವಾಗಿ, ರಾಜಕೀಯವಾಗಿ, ಕನ್ನಡದ ಹುಟ್ಟು, ಅನನ್ಯತೆಯ ಬೆಸುಗೆಯ ಪ್ರತೀಕವಾಗಿರುವಳು.
ಈ ಹೊತ್ತಿನ ಪ್ರಶ್ನೆ ಎಂದರೆ ಮಳೆಯಿಲ್ಲ, ಬೆಳೆಯಿಲ್ಲ, ನೀರಿಲ್ಲ, ಕಾಲಕೆಟ್ಟು ಹೋಯಿತೆಂದು ಧ್ವನಿಗಳು ಮೊಳಗುತ್ತಿವೆ. ಮತ್ತೊಂದೆಡೆ ಜಾಗತೀಕರಣ, ಉದಾರೀಕರಣ ಕ್ಯಾಪಿಟಲಿಸ್ಟ್, ಲ್ಯಾಂಡ್ ಲಾರ್ಡ್ಸ್, ಊಳಿಗಮಾನ್ಯ ಹೀಗೆ ಈ ಇಸಮ್ ಗಳ ಹಾವಳಿಗಳು ತಲೆಯೆತ್ತಿ ಅಪ್ಪಳಿಸುತ್ತಿವೆ ಎಂಬ ಗುಲ್ಲು. ಮಗದೊಂದೆಡೆ ಸರ್ವಧರ್ಮಗಳ ಪೈಪೋಟಿ, ಪೈಶಾಚಿತನದ ಪರಿ.ಇನ್ನೂ ಅನೇಕ ವ್ಯಾಕುಲತೆಗಳು ಸಮಾಜದೊಳಗೆ ಕಣ್ಣಾಮುಚ್ಚಾಲೆ ಆಡುತ್ತಿವೆ ಅಂಬೋಣ. ಆದರೆ ಜನಪದೀಯರ ಎಲ್ಲಾ ಸಾಹಿತ್ಯ, ಕಲೆ, ಭಾಷೆ ಇನ್ನೂ ಅನೇಕ ಅಂಶಗಳ ಮೇಲೆ ಗ್ರಹಣ ಬಡಿಯತೊಡಗಿರುತ್ತದೆ. ಅಂತಹವುಗಳಲ್ಲಿ ಕೆಲವು ಪೂರ್ಣವಾಗಿ ಸೊನ್ನೆಯಾಗಿ ಹೋಗಿರಬಹುದು. ಅಂತಹವುಗಳಲ್ಲಿ ನಂಬಿಕೆಯ ಪರಾಕ ಕಡಿಮೆಯಾಗಿರಬಹುದು. ಅಥವಾ ನಾಗರೀಕತೆಯೊಳಗೆ ಠೇಂಕಾರಗೊಂಡು ಕಾಡುತ್ತಿರುವ ಸಂಗೀತ, ಚಲನಚಿತ್ರ, ದೂರದರ್ಶನ, ಕಂಪ್ಯೂಟರ‍್ ಇವುಗಳ ಮುಖೇನ ಹೆಚ್ಚಿನ ಜನಪದ ಸಾಹಿತ್ಯ, ಕಲೆ ಅಳಿದು ಹೋಗಿವೆ ಎಂದು ತಿಳಿದವರು ಹೆಚ್ಚು. ಅಲ್ಲದೇ ಅವು ರೂಪಾಂತರಗೊಂಡಿವೆ. ಈ ಮಾತನ್ನು ಒಪ್ಪಬಹುದಾದರೂ ಗ್ರಾಮ್ಯ ಪ್ರದೇಶಗಳಲ್ಲಿ ಬೂದಿ ಮುಚ್ಚಿದ ಕೆಂಡದಂತೆ ಇದ್ದು ಪ್ರತಿ ಜನಪದರ ಮನಸ್ಸಿನ ಆಳದಲ್ಲಿ ಅಡಗಿಕೊಂಡು ಸಂದರ್ಭ ಒದಗಿಬಂದಾಗ ಭುಗಿಲೇಳುತ್ತವೆ. ಆದುದರಿಂದ ಕೊಡಗಿನಾದ್ಯಂತ ಜನಪದ ಸಾಹಿತ್ಯ ಇನ್ನೂ ಜೀವಂತವಾಗಿದ್ದು, ಹಸಿರಾಗಿರುವುದಕ್ಕೆ ಕಾವೇರಿ ಜನಪದದಲ್ಲಿ ಅಡಕಗೊಂಡಿರುವ ಅಂಶಗಳೇ ಸಾಕ್ಷಿ. ಅಂತಹ ಹಸಿಯಾಗಿರುವ ಬುಡಕ್ಕೆ ನೀರೆರೆದು, ಪ್ರೋತ್ಸಾಹ ತುಂಬಬೇಕಾಗಿರುವುದು ನಮ್ಮ ಕರ್ತವ್ಯವಾಗಿರುತ್ತದೆ.
ತೀರ್ಥೋದ್ಭವ :ಶತಶತಮಾನಗಳಿಂದಲೂ ಜನಪದರು ತೀರ್ಥೋದ್ಬವ ಕುರಿತು ವಿಶಿಷ್ಟವಾದ ನಂಬಿಕೆಯನ್ನು ಇರಿಸಿಕೊಂಡು ಬಂದಿರುವರು. ಅಲ್ಲದೆ ಪುರಾಣ, ಚರಿತ್ರೆ ಮತ್ತು ನಂಬಿಕೆಯ ಹಿನ್ನೆಲೆಯಲ್ಲಿ ಹೇಳುವುದಾದರೆ, ಸೂರ್ಯನು ತುಲಾರಾಶಿಯನ್ನು ಪ್ರವೇಶಿಸುವ ಪರ್ವಕಾಲದಲ್ಲಿ ಉತ್ತರದಿಂದ ಗಂಗೆ ತನ್ನ ಸಹನದಿಗಳೊಂದಿಗೆ ದಕ್ಷಿಣದ ಕಾವೇರಿಗೆ ಬಂದು ಸ್ನಾನ ಮಾಡುವ ಗಳಿಗೆಯೇ ‘ತೀರ್ಥೋದ್ಭವ’ಎಂದು ಸಂಭೋದಿಸಲಾಗಿದೆ. ಅಲ್ಲದೆ ತುಲಾ ಮಾಸದಲ್ಲಿ ಮಾಡುವಂತ ಸ್ನಾನ ಅತ್ಯಂತ ಪವಿತ್ರ, ಅಭೀಷ್ಟ ಸಿದ್ದಿಗೆ ಮಾರ್ಗವೆಂದು ಇಂದೂ ಕೂಡ ಜನಪದರು ನಂಬಿಕೆ ಇರಿಸಿದ್ದಾರೆ.
ಕೊಡಗಿನ ಪಶ್ಚಿಮ ಘಟ್ಟಗಳ ಬ್ರಹ್ಮಗಿರಿ ಶಿಖರದ ಬುಡದಲ್ಲಿ ಕಾವೇರಿ ಸ್ವರೂಪಿಣಿ ಜನ್ಮವೆತ್ತಿದ್ದಾಳೆ. ಈ ಸ್ಥಳವೇ ಬ್ರಹ್ಮಕುಂಡಿಕೆ ಎಂದು ಇಂದಿಗೂ ಪ್ರಸಿದ್ದಿ ಪಡೆದಿದೆ. ತೀರ್ಥೋದ್ಭವವಾಗುವ ನಿಗಧಿತ ಸಮಯವನ್ನು ಊರ ಪುರೋಹಿತರು ಪ್ರತಿ ಮನೆಮನೆಗಳಿಗೂ ತೆರಳಿ ವಿಷಯವನ್ನು ತಿಳಿಸಿ ಗಂಧ, ಹೂ, ಪ್ರಸಾದವನ್ನು ನೀಡಿ ಬರುವುದು ವಾಡಿಕೆ. ಈ ಸಂದರ್ಭದಲ್ಲಿ ಅವರಿಗೆ ಮನೆಯವರು ಹರಿವಾಣದಲ್ಲಿ ಅಕ್ಕಿಯನ್ನು ದಾನವಾಗಿ ನೀಡುವುದು ಪದ್ಧತಿ. ಈ ಮೊದಲೆ ಪುರೋಹಿತರು ಶಾಸ್ತ್ರೋಕ್ತವಾಗಿ  ತೀರ್ಥೋದ್ಭವವಾಗುವ ತಿಂಗಳು, ದಿವಸ, ಗಂಟೆ ಮತ್ತು ನಿಮಿಷವನ್ನು ನಿರ್ಧಿಷ್ಟಪಡಿಸಿರುತ್ತಾರೆ. ನಿರ್ಧಿಷ್ಟ ಸಮಯಕ್ಕೆ ಸರಿಯಾಗಿ ಭಕ್ತ ಸಮೂಹ ಬ್ರಹ್ಮಕುಂಡಿಕೆಯ ಸುತ್ತ ನಿಂತಿರುತ್ತಾರೆ. ಅಲ್ಲದೆ ಭಕ್ತರು ಶ್ರೀ ಕಾವೇರಮ್ಮ ಪಾದಾರವಿಂದಕ್ಕೆ ಗೋವಿಂದಾ….ಗೋವಿಂದಾ….ಗೋವಿಂದಾ ಎಂದು ಜಯಘೋಷ ಹಾಕುತ್ತಿರುತ್ತಾರೆ. ಅರ್ಚಕರು ಶಾಸ್ತ್ರಪಟಿಸುತ್ತಿರುತ್ತಾರೆ. ಆಗ ನಿರ್ಧಿಷ್ಟ ಸಮಯಕ್ಕೆ ಬ್ರಹ್ಮಕುಂಡಿಕೆಯಲ್ಲಿ ಮೂರು ಬಾರಿ ನೀರಿನ ಬುಗ್ಗೆ ಚಿಮ್ಮಿ ಬರುತ್ತದೆ.ಕಾವೇರಿ ಮಾತೆ ಭಕ್ತಾಧಿಗಳಿಗೆ ದರ್ಶನ ನೀಡಲು ಪ್ರತಿ ವರ್ಷವೂ ಈ ರೂಪದಲ್ಲಿ ಬರುತ್ತಾಳೆ ಎನ್ನುವುದು ಜನಪದದ ನಂಬಿಕೆಯಾಗಿದೆ.
ಕಾವೇರಿ ಜಾನಪದ: ೨. ಕಾವೇರಿ ಹರಿದು ಮುನ್ನುಗ್ಗಿದ ದಾರಿ
ನಿಸರ್ಗದ ಮಡಿಲಿನಲ್ಲಿ ಎಲ್ಲವೂ ಮಿಳಿತಗೊಂಡಿರುತ್ತದೆ. ಅದು ಉಂಟು ಇಲ್ಲವೆಂಬ ಮಾತಿಲ್ಲ. ಸಾಮಾನ್ಯವಾಗಿ ಗುಡ್ಡ, ಬೆಟ್ಟ, ಪರ್ವತಗಳಲ್ಲಿ ನದಿಗಳು ಜನ್ಮ ಪಡೆದಿರುತ್ತವೆ. ಕಾವೇರಿ ನದಿ ಸ್ವರೂಪಿಣಿ ಇದಕ್ಕೆ ಹೊರತಾಗಿಲ್ಲ. ಆದುದರಿಂದ ಜನಪದರು ಶತಶತಮಾನಗಳಿಂದಲೂ ನದಿಯನ್ನು ದೈವವೆಂದು ನಂಬಿ ಆರಾಧಿಸಿಕೊಂಡು ಬಂದಿರುತ್ತಾರೆ. ಇವತ್ತು ನಾವು ಏನು ಜಾಗತೀಕರಣದ ಅಬ್ಬರ, ಉದಾರೀಕರಣದ ನೀತಿ, ಆಧುನಿಕತೆಯ ಆದ್ಯತೆ ಎಂದು ಬಡಬಡಿಸುತ್ತಿದ್ದರೂ, ಜನರಲ್ಲಿರುವ ನಂಬಿಕೆ, ಆಚರಣೆ, ಪದ್ಧತಿ, ರೂಢಿಗಳಿಗೆ ಪ್ರಬಲವಾಗಿ ತಡೆಯನ್ನುಂಟುಮಾಡಿರುವುದಿಲ್ಲ. ಇವತ್ತಿನ ಸಂದರ್ಭದಲ್ಲಿಯೂ ನದಿಯ ಹುಟ್ಟಿನ ಬಗ್ಗೆ ಅನೇಕ ಹಾಡುಗಳು, ಕಥೆಗಳು, ಐತಿಹ್ಯ, ಪುರಾಣಗಳಿವೆ. ಮುಂದುವರೆದು ಚರ್ಚಿಸುವುದಾದರೆ ಉಲ್ಲೇಖಗಳು, ಹಸ್ತಪ್ರತಿಗಳು, ಅಲ್ಲಲ್ಲಿ ಶಿಲಾಶಾಸನಗಳನ್ನು ಕಾಣಬಹುದಾಗಿದೆ.
ಒಟ್ಟಿನಲ್ಲಿ ನದಿಗಳಿಗೆ ಸ್ಟೆಬಿಲಿಟಿ ಇರುವುದಿಲ್ಲ. ಯಾವೊತ್ತೊ ಪ್ಲೊಯಿಂಗ್ ನಲ್ಲಿ ಇರುತ್ತವೆ. ಆದುದರಿಂದ ಕಾವೇರಿ ನದಿ ಹರಿದೆಡೆಯಲ್ಲೆಲ್ಲ ಕೃಷಿ ಸಮೃದ್ಧವಾಗಿರುತ್ತದೆ. ಕೃಷಿಯೊಂದಿಗೆ ಇಲ್ಲಿನ ನಾಗರಿಕತೆ ಹಂತಹಂತವಾಗಿ ಬೆಳವಣಿಗೆ ಕಂಡಿರುತ್ತದೆ. ಪುಣ್ಯಕ್ಷೇತ್ರಗಳು ರೂಪ ತಳೆದಿರುತ್ತವೆ. ಇದಕ್ಕೆ ಪೂರಕವಾಗಿ ದೇವಾಲಯಗಳು ಸೃಷ್ಟಿಗೊಂಡಿವೆ. ಜನಪದ ಕಲೆಗಳು, ಹಬ್ಬ ಹರಿದಿನಗಳು, ಜಾತ್ರೆ, ಉತ್ಸವ, ಫಲಸಮೃದ್ಧಿ, ಧಾರ್ಮಿಕ ಆಚರಣೆಗಳು ಜೀವಂತವಾಗಿವೆ. ಗಟ್ಟಿ ಸಂಸ್ಕೃತಿಗೆ ಕಾವೇರಿ ನದಿ ಚೇತನ ತುಂಬಿರುತ್ತಾಳೆ.
ಇತಿಹಾಸದ ಪಿತಾಮಹನಾದ ಹೆರಡೋಟಸ್ ಪ್ರಕಾರ ಈಜಿಪ್ಟ್ ನಾಗರಿಕತೆಗೆ ನೈಲ್ ನದಿ ಕೊಡುಗೆಯಾದರೆ, ಕೊಡಗಿನ ನಾಗರಿಕತೆಗೆ ಕಾವೇರಿ ನದಿ ಅಕ್ಷಯ ಪಾತ್ರೆಯಾಗಿರುತ್ತಾಳೆ. ಒಟ್ಟಾರೆಯಾಗಿ ಸಾಮಾಜಿಕ, ಸಾಂಸ್ಕೃತಿಕ, ಧಾರ್ಮಿಕ, ಆರ್ಥಿಕ ಅಂಶಗಳ ಮೇಲೆ ಕಾವೇರಿ ನದಿಯು ನಿರಂತರವಾಗಿ ಸಂಬಂಧವನ್ನಿರಿಸಿಕೊಂಡು ಅಭಿವೃದ್ಧಿಯತ್ತ ಮುನ್ನಡೆಯುವಂತೆ ಪ್ರೇರೇಪಿಸುತ್ತಿದ್ದಾಳೆಂದರೆ ಅತಿಶಯೋಕ್ತಿಯೆನಿಸದು.
ಕಾವೇರಿ ಹುಟ್ಟಿನ ಬಗ್ಗೆ ಅನೇಕ ಕಥೆಗಳಿವೆ. ಮುಂದೆ ಅವುಗಳನ್ನು ವಿಶ್ಲೇಷಿಸಲಾಗಿದೆ. ಪ್ರಸ್ತುತವಾಗಿ ಅವಳ ಹುಟ್ಟಿನ ಬಗ್ಗೆ ಒಂದು ಕಥೆಯನ್ನು ಪರಿಚಯಿಸುತ್ತಾ ಚರ್ಚೆಯನ್ನು ಮುಂದುವರೆಸುತ್ತೇನೆ. ನನ್ನ ಕ್ಷೇತ್ರಕಾರ್ಯದ ಹೊತ್ತಿನಲ್ಲಿ ಭಾಗಮಂಡಲದ ಸುತ್ತಮುತ್ತ ಸುತ್ತಾಡಿದೆ. ಅಲ್ಲಿಯೇ ಅನೇಕ ವರ್ಷಗಳಿಂದ ನೆಲೆ ನಿಂತ ಜನಪದರನ್ನು ಕಂಡು ಮಾತನಾಡಿದೆ. ಆ ನೀರಿನ ಶಕ್ತಿಯೇ ಏನೋ; ಅವಳ ಬಗ್ಗೆ ಅಪಾರವಾದ ನಂಬಿಕೆ, ಜೊತೆಗೆ ಪೂಜ್ಯ ಭಾವನೆ ಅವರಿಗೆ. ಅವರ ಒಡನಾಡಿಯಾಗಿದೆ. ಸನ್ನಿವೇಶ ನೋಡಿ ಕಾವೇರಿ ನದಿಯ ಬಗ್ಗೆ ಕೆಲವಾರು ವಿಷಯಗಳನ್ನು ಕೆದಕಿದೆ. ಅನೇಕ ವಿಷಯಗಳು ಹೊರ ಚೆಲ್ಲಿದವು. ಬೇಕಾದವುಗಳನ್ನು ಆಯ್ದುಕೊಂಡೆ. ಅಂತವುಗಳಲ್ಲಿ ಕಥೆಗಳು ಬಹಳ ಮುಖ್ಯವಾದವುಗಳು. ಕೆಲವು ಲೇಖನಿ ಸಹಾಯದಿಂದ ಬಿಳಿ ಹಾಳೆ ಮೇಲೆ ಅಕ್ಷರ ರೂಪು ಪಡೆದು ನಿಮ್ಮ ಮುಂದೆ ತೆರೆದಿಡಲಾಗಿದೆ. ಇನ್ನು ಕೆಲವು ಟೇಪ್ ರೆಕಾರ್ಡರ‍್ ಪೆಟ್ಟಿಗೆಯಲ್ಲಿ ಸಂಗ್ರಹಗೊಂಡಿವೆ.
ಕಾವೇರಿ ನದಿಯ ಕುರಿತು ಅನೇಕ ಕಥೆಗಳನ್ನು ಒಬ್ಬೊಬ್ಬರು ಒಂದೊಂದು ರೀತಿಯಲ್ಲಿ ಅಭಿವ್ಯಕ್ತಪಡಿಸಿರುತ್ತಾರೆ. ಅನೇಕವು ಪಾಠಾಂತರಗಳಾಗಿ ಹೊರಹೊಮ್ಮಿದರೂ, ಕಥೆಯ ಮೂಲ ಒಂದೇ ಇರುತ್ತಿತ್ತು. ಆದುದರಿಂದ ಕಾವೇರಿ ಸೃಷ್ಟಿ ಹಿನ್ನೆಲೆಯಲ್ಲಿನ ಒಂದು ಕಥೆಯನ್ನು ಓದಲು ತೆರವು ಮಾಡಿಕೊಡುತ್ತೇನೆ.
ಸಹ್ಯಾದ್ರಿ ಪರಶಿವನ ಕೈಲಾಸವಾಗಿರುತ್ತದೆ. ಅಗಸ್ತ್ಯ ಮುನಿ ತನ್ನ ಶಿಷ್ಯರೊಂದಿಗೆ ಅಲ್ಲಿಗೆ ಹೋಗುತ್ತಾನೆ. ಆ ಸ್ಥಳವು ಋಷಿ ಪುಂಗರ ಆಶ್ರಮವನ್ನೊಳಗೊಂಡಿರುತ್ತದೆ. ಅಲ್ಲಿಂದ ಶಿಷ್ಯರೊಡಗೂಡಿ ಬ್ರಹ್ಮಗಿರಿಗೆ ಬರುತ್ತಾನೆ. ಅಲ್ಲಿ ವಶಿಷ್ಟರು ಇರುತ್ತಾರೆ. ಅಗಸ್ತ್ಯ ಮುನಿ ಹಾಗೂ ಶಿಷ್ಯರನ್ನು ಗೌರವದಿಂದ ಸ್ವಾಗತಿಸುವರು. ಅಗಸ್ತ್ಯ ಋಷಿಮುನಿ ವಶಿಷ್ಟರಿಂದ ಆತಿಥ್ಯವನ್ನು ಸ್ವೀಕರಿಸುವರು. ಅಲ್ಲದೆ ಅಲ್ಲಿರುವ ಅಖಿಲಧಾರೆ ಶುಚಿಸ್ಮಿತೆಯಾದ ಕಾವೇರಿಯನ್ನು ಕಾಣುತ್ತಾನೆ. ಅವಳನ್ನು ಕಂಡಕೂಡಲೇ ಮೋಹಿತನಾಗುವನು. ವಿಧಿಯುಕ್ತವಾಗಿ ವಿವಾಹವಾಗುತ್ತಾನೆ (ಕಾವೇರಿ ಮಹಾತ್ಮ್ಯೆಯ ೨ನೇ ಅಧ್ಯಾಯದಲ್ಲಿ ಪ್ರಸ್ತಾಪ).
ವಿವಾಹದ ನಿರ್ಬಂಧದಂತೆ ಕಾವೇರಿ ಅಗಸ್ತ್ಯರಿಗೆ ತನ್ನ ಷರತ್ತನ್ನು ಹಾಕುವಳು. ಏನೆಂದರೆ ನನ್ನನ್ನು ಯಾವತ್ತೂ ಎಂದೂ ಒಬ್ಬೊಂಟಿಗಳಾಗಿ ತೊರೆದು ಹೋಗಬಾರದು ಎಂದು. ಆದರೆ ಅಗಸ್ತ್ಯ ಕಾವೇರಿಯನ್ನು ತನ್ನ ಕಮಂಡಲುವಿನಲ್ಲಿರಿಸಿ ’ಕನಿಕೆ’ ನದಿಯಲ್ಲಿ ಸ್ನಾನಕ್ಕೆ ಹೋಗುತ್ತಾನೆ. ಅದನ್ನು ಸಹಿಸದ ಕಾವೇರಿ ಕಮಂಡಲುವಿನಿಂದ ಧುಮುಕಿ ಜಲರೂಪಿಣಿಯಾಗಿ ಹರಿಯುತ್ತಾಳೆ. ಆ ಸಂದರ್ಭದಲ್ಲಿ ಅಗಸ್ತ್ಯನ ಶಿಷ್ಯರು ಬೇಡವೆಂದು ಅಂಗಲಾಚಿ ಬೇಡಿಕೊಳ್ಳುತ್ತಾರೆ. ಆದರೂ ಅಲ್ಲಿಂದ ಮುಂದೆ ಗುಪ್ತಗಾಮಿನಿಯಾಗಿ ಹರಿದು ಮುಂದುವರೆದಿರುತ್ತಾಳೆ. ಇವತ್ತಿಗೂ ತಲಕಾವೇರಿ ಕುಂಡಿಕೆಯಲ್ಲಿ ಹುಟ್ಟಿ ಸ್ವಲ್ಪ ದೂರ ಹರಿದು ಅನಂತರ ಮರೆಯಾಗಿ ಪುನಃ ಮುಂದುವರೆಯುವುದನ್ನು ಕಾಣಬಹುದಾಗಿದೆ. ಇಂದಿಗೂ ಜನಪದರಲ್ಲಿ ಈ ನಂಬಿಕೆ ಮುಂದುವರೆಯುತ್ತಿದೆ.
ಶಿಷ್ಯರಿಂದ ವಿಷಯವನ್ನು ಅರಿತ ಅಗಸ್ತ್ಯ ಕಾವೇರಿ ಹರಿದೆಡೆಯಲ್ಲೆಲ್ಲಾ ಹುಡುಕುತ್ತಾ ಹಿಂಬಾಲಿಸುತ್ತಾನೆ. ಆದರೆ ವಿಧಿ ನಿಯಮವೋ ಎಂತೊ ಕೊಡಗಿನ ಪಾಲೂರು ಗ್ರಾಮದಲ್ಲಿ ’ಹರಿಶ್ಚಂದ್ರ ದ ಬಳಿಯಲ್ಲಿ ಭೇಟಿಯಾಗುತ್ತಾರೆ. ಈರ್ವರಿಗೂ ವಾದ-ವಿವಾದಗಳು ಜರುಗುತ್ತವೆ. ಕಾವೇರಿ ಪುನಃ ಅಲ್ಲಿಂದ ತಪ್ಪಿಸಿಕೊಂಡು ಮುನ್ನುಗ್ಗುತ್ತಾ ಬಲಮುರಿ ಗ್ರಾಮ ತಲುಪುವಳು. ಅಲ್ಲಿ ತಡೆಯುವ ಪ್ರಯತ್ನ ಅಗಸ್ತ್ಯನಿಂದ ಉಂಟಾಗುತ್ತದೆ. ಅಲ್ಲಿಂದ ತಪ್ಪಿಸಿಕೊಂಡು ತನ್ನ ಹರಿಯುವ ದಿಕ್ಕನ್ನೇ ಬದಲಾಯಿಸುತ್ತಾಳೆ. ಆದುದರಿಂದ ಆ ಊರಿಗೆ ‘ಬಲಮುರಿ’ ಗ್ರಾಮವೆಂದು ಇಂದಿಗೂ ಖ್ಯಾತಿ ಪಡೆದಿರುತ್ತದೆ. ಆದರೂ ಕಾವೇರಿಯನ್ನು ಬೆಂಬಿಡದೆ ಹಿಂಬಾಲಿಸುತ್ತಾನೆ. ಕೊನೆಗೆ ಕಾವೇರಿಯನ್ನು ತಡೆದು ನನ್ನನ್ನು ಬಿಟ್ಟು ಹೋಗಬೇಡ. ನನ್ನ ಪತ್ನಿಯಾಗಿರು ಎಂದು ಪರಿಪರಿಯಾಗಿ ಬೇಡುತ್ತಾನೆ ಅವನ ಮಾತಿನಿಂದ ಮನಃ ಕರಗಿದ ಕಾವೇರಿಯ ಒಂದು ರೂಪ ಲೋಪ ಮುದ್ರೆಯೆಂಬ ಹೆಸರಿನಿಂದ ಕರೆಸಿಕೊಂಡು, ಅಗಸ್ತ್ಯನ ಪತ್ನಿಯಾಗಿರುವಳು. ಅವಳ ಮತ್ತೊಂದು ರೂಪ ಕಾವೇರಿ ನದಿಯಾಗಿ ಹರಿದು ಪಂಚಸಾಗರ ಸೇರಿರುತ್ತಾಳೆ ಎಂದು ಇಂದಿಗೂ ಜನಪದರ ನಂಬಿಕೆಯಾಗಿರುತ್ತದೆ.
ಈ ಮೇಲೆ  ವಿಶ್ಲೇಷಿಸಲಾದ ಕಥೆಯ ತಿರುಳನ್ನು ಅವಲೋಕಿಸುವಾಗ ಕಾವೇರಿಯನ್ನು ಅಗಸ್ತ್ಯರು ಭೂಲೋಕಕ್ಕೆ ಕರೆತಂದಿರುತ್ತಾರೆ ಎಂಬುದು ಮನನವಾಗುತ್ತದೆ. ಒಟ್ಟಾರೆಯಾಗಿ ಒಬ್ಬ ಸೃಜನಶೀಲ ಲೇಖಕನಾಗಿ ಅದರ ವರ್ಣನೆಯನ್ನು ಬಹಳ ಚಂದ ಮಾಡಿ ಬರೆಯಬಹುದು. ಆದರೆ ಇದು ಸತ್ಯ ಶೋಧನೆಯತ್ತ ಸಾಗಿರುವುದರಿಂದ ಮೌಲ್ಯಯುತದತ್ತ ಗಮನ ಹರಿಸುತ್ತೇನೆ.
ಕೊಡಗಿನ ಬ್ರಹ್ಮಗಿರಿಯ ಬೆಟ್ಟ ರಮಣೀಯವಾಗಿದೆ. ಅಲ್ಲಿ ಕಾವೇರಿ ಮಾತೆ ಜನ್ಮವೆತ್ತಿರುತ್ತಾಳೆ. ಇವಳ ಉಗಮ ಸ್ಥಳವೇ ತಲಕಾವೇರಿ. ಇವಳು ಬ್ರಹ್ಮಗಿರಿ, ಅಗ್ನಿಗಿರಿ, ವಾಯುಗಿರಿ, ಗಜರಾಜಗಿರಿ ಎಂಬ ಪರ್ವತಗಳ ಮಧ್ಯದಲ್ಲಿ ಗುಪ್ತಗಾಮಿನಿಯಾಗಿ ನೆಲೆಗೊಂಡಿರುತ್ತಾಳೆ (ಈ ಬೆಟ್ಟಗಳಲ್ಲಿ ಪಾಂಡವರು ಕೂಡ ಅಲೆದಾಡಿರುತ್ತಾರೆಂಬ ಅಂಶಗಳು ಪುರಾಣದಲ್ಲಿ ಕಂಡುಬರುತ್ತದೆ). ಅವಳು ಹುಟ್ಟಿದ ಸ್ಥಳವೇ ‘ಕಾವೇರಿ ಕುಂಡಿಕೆ’ ಅಥವಾ ‘ಪುಷ್ಕರಣಿ’ ಎಂದು ಇಂದಿಗೂ ಪ್ರಸಿದ್ಧಿ ಪಡೆದಿದೆ. ಮಳೆ ಬೀಳಲಿ, ಬೀಳದ ಇರಲಿ, ಬೇಸಿಗೆಯಾಗಲೀ, ಚಳಿಗಾಲವಾಗಲೀ ಸದಾ ಕುಂಡಿಕೆಯಲ್ಲಿ ನೀರಿರುತ್ತದೆ. ಯಾವ ಸಂದರ್ಭದಲ್ಲೂ ನೀರು ಹೆಚ್ಚು ಕಡಿಮೆಯಾಗುವುದಿಲ್ಲ. ಈ ಸ್ಥಳದಲ್ಲಿ ಪುಟ್ಟದಾದ ಕಾವೇರಿ ಮಾತೆಯ ವಿಗ್ರಹವನ್ನು ಕಡೆದು ನಿಲ್ಲಿಸಿರುತ್ತಾರೆ. ಅದರ ಮುಂದೆ ಕುಂಡಿಕೆ ಇರುತ್ತದೆ. ಇದರ ಮುಂದೆ ಒಂದು ಕೊಳವಿದೆ. ಕೆಲವು ವರ್ಷಗಳ ನಂತರ ಆ ಕೊಳದ ಸುತ್ತ ಕಲ್ಲು ಕಟ್ಟಡವನ್ನು ಕಟ್ಟಿರುತ್ತಾರೆ. ಆ ಕೊಳದ ಕಟ್ಟಡ ಹೆಚ್ಚು ಕಡಿಮೆ ನೋಡಲು ಚೌಕಾಕಾರದಂತೆ ಕಾಣುತ್ತದೆ. ಕುಂಡಿಕೆಯಿಂದ ನೀರು ಆ ಕೊಳಕ್ಕೆ ಬೀಳುತ್ತದೆ. ಆ ಕೊಳದಿಂದ ಕಾವೇರಿ ನದಿ ತುಂಬಿ ಗುಪ್ತಗಾಮಿನಿಯಾಗಿ ನಿರಂತರವಾಗಿ ಹರಿಯುತ್ತಿದ್ದಾಳೆ. ಅವಳು ಗುಪ್ತವಾಗಿ ಹರಿದ ಸ್ಥಳ ಮೌನ. ನೋಡಲು ದಟ್ಟಾರಣ್ಯ ಹಸಿರುಮಯ ಇಳಿಜಾರು ಪ್ರದೇಶ ಬೃಹದಾಕಾರವಾಗಿ ಬೆಳೆದು ನಿಂತ ಮರಗಳು ನೋಡಲು ಆಕರ್ಷಕ. ಕಲ್ಲುಬಂಡೆಗಳನ್ನು ಹಾವಿನಂತೆ ಸುತ್ತಿಕೊಂಡು ಹರಿಯುತ್ತಾ ಕಣ್ಮರೆಯಾಗುವಳು. ಪುನಃ ಹರಿಯುತ್ತಾ ಕಂಗೊಳಿಸುವಳು. ಆ ಸ್ಥಳವೇ ನಾಗತೀರ್ಥವೆಂದು ಪ್ರಸಿದ್ಧಿ ಪಡೆದಿದೆ. ಹೆಚ್ಚು ಮನೆಗಳಿಲ್ಲದ ನಿಸರ್ಗದ ಮಡಿಲಿನಲ್ಲಿ ಮುಚ್ಚಿಕೊಂಡಿರುವ ಗ್ರಾಮವೇ ಚೇರಂಗಾಲ. ಇಲ್ಲಿಂದ ತನ್ನ ಹರಿಯುವಿಕೆ ಮುಂದುವರೆಯುತ್ತದೆ. ಇಲ್ಲಿಂದ ಮುಂದೆ ಇಳಿಜಾರು ಪ್ರದೇಶ, ಶೀತಮಯ, ಜೊತೆಗೆ ಕಡಿದಾದ ಭೂಪ್ರದೇಶ ಅದೇ ಭಾಗಮಂಡಲ. ಕಾವೇರಿ ತಾಯಿಯ ಸಂಗಮದ ತವರೂರು. ಇಲ್ಲಿ ಭಗಂಡೇಶ್ವರ ಸ್ವಾಮಿ ಒಡೆದು ಮೂಡಿರುತ್ತಾರೆ. ಭಾಗಮಂಡಲದಲ್ಲಿ ಕಾವೇರಿಯೊಂದಿಗೆ ಕನಕೆ ಅಥವಾ ಕನ್ನಿಕೆ, ಸುಜ್ಯೋತಿ ನದಿಗಳು ಒಟ್ಟುಗೂಡಿ ತ್ರಿವೇಣಿ ಸಂಗಮ ಕ್ಷೇತ್ರವೆಂದು ಖ್ಯಾತಿ ಪಡೆದಿದೆ. ವರ್ಷಕ್ಕೊಮ್ಮೆ ಜಾತ್ರೆ ನಡೆಯುತ್ತದೆ. ಸಾವಿರಾರು ಭಕ್ತರು ತಮ್ಮ ಇಷ್ಟಾರ್ಥಗಳನ್ನು ಪೂರೈಸುವಂತೆ ತ್ರಿವೇಣಿಯಲ್ಲಿ ಮಿಂದು ಭಗಂಡೇಶ್ವರನಲ್ಲಿ ಭಯಭಕ್ತಿಯಿಂದ ಪೂಜಿಸುವರು.
ಕನಿಕೆ ನದಿಯು ತಲಕಾವೇರಿಯ ಸ್ಥಳಕ್ಕೆ ಹೊಂದಿಕೊಂಡು ಇರುವ ಬ್ರಹ್ಮಗಿರಿ ಬೆಟ್ಟದ ಉತ್ತರದಲ್ಲಿ ಹುಟ್ಟುವಳು. ಇವಳು ಭಾಗಮಂಡಲಕ್ಕೆ ಹರಿಯುತ್ತಾ ಬಂದು ಕಾವೇರಿಯನ್ನು ಕೂಡುವಳು. ಸುಜ್ಯೋತಿ ನದಿಯು ಒಳ ಹರಿಯುವಿಕೆಯಾಗಿದ್ದು, ಕನ್ನಿಕೆ ಮತ್ತು ಕಾವೇರಿ ಜೊತೆಯಲ್ಲಿ ವಿಲೀನವಾಗುವಳು. ಈ ಮೂರು ಸೇರುವ, ವಿಲೀನವಾಗುವ ಸ್ಥಳವೇ ‘ತ್ರಿವೇಣಿ’ ಎಂದು ಇಂದಿಗೂ ಕರೆಯುತ್ತಾರೆ. ಇದು ದಕ್ಷಿಣ ಭಾರತೀಯರಿಗೆ ‘ದಕ್ಷಿಣ ಪುಣ್ಯಕ್ಷೇತ್ರ’ ಎಂದು ಪ್ರಸಿದ್ಧಿ ಪಡೆದಿದೆ.
ಭಾಗಮಂಡಲದಿಂದ ಜುಳುಜುಳನೆ ಹರಿಯುತ್ತಾ ಹೋದ ಕಾವೇರಿ ಕೋರಂಗಾಲವೆಂಬ ಪುಟ್ಟ ಗ್ರಾಮದಲ್ಲಿ ಕಾಣಸಿಗುವಳು. ಅಲ್ಲಿ ವಾಸಿಸುವ ಜನಪದರು ಕಾವೇರಿ ಮಾತೆಯ ಆರಾಧಕರು. ಗ್ರಾಮಕ್ಕೆ ಹೊಂದಿಕೊಂಡ ಬೆಟ್ಟವಿದೆ. ಅದನ್ನು ಸುಬ್ರಹ್ಮಣ್ಯಸ್ವಾಮಿ ಬೆಟ್ಟವೆಂದು ಕರೆಯುವರು. ಅಲ್ಲಿಂದ ಮುಂದೆ ಹೋಗುತ್ತಾ ಹರಿಶ್ಚಂದ್ರ ಸ್ಥಳವಿದೆ. ಭಾಗಮಂಡಲದಿಂದ ಸುಮಾರು ೨೨ ಕಿ.ಮೀ. ಅಂತರವಿದೆ. ಇಂದಿಗೂ ಈ ಹರಿಶ್ಚಂದ್ರ ಸ್ಥಳದ ಬಗ್ಗೆ ಅನೇಕ ಕಥೆಗಳಿವೆ. ಹರಿಶ್ಚಂದ್ರ ಈ ಸ್ಥಳದಲ್ಲಿ ಬಂದು ಹೋದ ಎಂಬ ಪ್ರತೀಕ ಜನರಲ್ಲಿ ಇಂದಿಗೂ ಗಾಢವಾಗಿದೆ. ವಿಶೇಷತೆಯೆಂದರೆ ಈ ಸ್ಥಳವು ಕಾವೇರಿಯ ಬಲದಂಡೆಯಲ್ಲಿ ಊರ್ಜಿತವಾಗಿದ್ದರೆ ಪಾಲೂರಿನಲ್ಲಿ ಶಿವನ ಕ್ಷೇತ್ರದ ಸನ್ನಿಧಿ ಇದ್ದು ಇದು ಎಡದಂಡೆಯ ಮೇಲಿದೆ.
ಮುಂದೆ ಕಾವೇರಿಯು ನಾಪೋಕ್ಲು ಎಂಬ ಗ್ರಾಮವನ್ನು ಸವರಿಕೊಂಡು ಮುನ್ನುಗ್ಗುವಳು. ಈ ಸ್ಥಳ ಕೊಡವ ಸಂಸ್ಕೃತಿಯ ಉಗ್ರಾಣ. ಇಲ್ಲಿ ವಾಸಿಸುವ ಬಹುಪಾಲು ಜನರ ಆರಾಧ್ಯ ದೈವ ಕಾವೇರಿ. ಅಲ್ಲದೆ ಭಗವತಿ, ಇಗ್ಗುತಪ್ಪ, ಪಾಲೂರಪ್ಪ, ಭದ್ರಕಾಳಿ ದೈವವನ್ನು ಆರಾಧಿಸುವರು. ಕಾಫಿಯೇ ಮುಖ್ಯ ಬೇಸಾಯ. ಭತ್ತ ಇನ್ನೊಂದು ಬಹುಮುಖ್ಯವಾದ ಬೆಳೆ. ಏಲಕ್ಕಿ ಹಾಗೂ ಮೆಣಸು ಆದಾಯ ತರುವ ವಾಣಿಜ್ಯ ಬೆಳೆಗಳಾಗಿರುತ್ತವೆ. ಈ ಭೂಪ್ರದೇಶ ತಗ್ಗು, ಎತ್ತರ ಹಳ್ಳಕೊಳ್ಳಗಳಿಂದ ಕೂಡಿದೆ. ಅನಂತರ ಅನೇಕ ಮೈಲುಗಳನ್ನು ಹರಿಯುತ್ತಾ ಬಲಮುರಿ ಕ್ಷೇತ್ರಕ್ಕೆ ಬರುವಳು.
ಬಲಮುರಿ ಪುರಾಣ ಪ್ರಸಿದ್ಧವಾದ ಸ್ಥಳ. ಎರಡು ತೀರಗಳಲ್ಲಿ ಮುನೀಶ್ವರ ಮತ್ತು ಅಗಸ್ತ್ಯರ ದೇವಾಲಯಗಳಿವೆ. ಅಗಸ್ತ್ಯರು ಹಾಗೂ ಕಾವೇರಿಗೆ ವಾಗ್ವಾದ ನಡೆದು, ಅಲ್ಲಿಂದ ಬಲಗಡೆ ತಿರುಗಿ ಹರಿಯುತ್ತಾಳೆ. ಅನಂತರ ಬೇತರಿ, ನೆಲ್ಲಿಹುದಿಕೇರಿ, ಸಿದ್ದಾಪುರ, ನಂಜರಾಯಪಟ್ಟಣವನ್ನು ತಲುಪುತ್ತಾಳೆ. ಅಲ್ಲಿಯೇ ಕೊನೆಗೊಳ್ಳುವುದಿಲ್ಲ. ಶ್ರೀರಂಗ ಸಮುದ್ರಕ್ಕೆ ಹರಿಯುತ್ತಾ ಬಂದು ಸೇರುವಳು. ಈ ಗ್ರಾಮದ ಹೆಸರೇ ರಂಗಸಮುದ್ರ. ಅಲ್ಲಿ ರಂಗನಾಥಸ್ವಾಮಿ ದೇವಸ್ಥಾನವಿದೆ. ವರ್ಷಕ್ಕೊಮ್ಮೆ ದೇವರ ಉತ್ಸವ ನಡೆಯುತ್ತದೆ. ಕಾವೇರಿಯು  ಉತ್ತರವಾಹಿನಿಯಾಗಿ ಮುಂದುವರೆಯುತ್ತಾಳೆ. ‘ಚಿಕೋಲಿ’ ಹೊಳೆಯು ಕಾವೇರಿಯೊಂದಿಗೆ ಬೆರೆತು, ಸುಮಾರು ಒಂಭತ್ತು ಕಿ.ಮೀ.ಗಳಷ್ಟು ದೂರವಿರುವ ಈಗಿನ ಕುಶಾಲನಗರಕ್ಕೆ ತಲುಪುವಳು. ಬ್ರಿಟೀಷರು ನಮ್ಮ ದೇಶದಲ್ಲಿ ಆಡಳಿತಾರೂಢರಾದಾಗ ಪ್ರೇಸರ‍್ಪೇಟೆ ಎಂದು ಖ್ಯಾತಿ ಹೊಂದಿತ್ತು. ಶ್ರೀರಂಗಪಟ್ಟಣದಲ್ಲಿ ಟಿಪ್ಪುವಿನ ಆಡಳಿತವಿತ್ತು. ಆಗ ಪ್ರೇಸರ‍್ಪೇಟೆಯಲ್ಲಿ ಮುಸ್ಸಿಂ ರಾಜನ ಆಡಳಿತವಿತ್ತು. ಆ ಸಂದರ್ಭದಲ್ಲಿ ಮುಸ್ಸಿಂ ರಾಜನ ಪತ್ನಿ ಗಂಡುಮಗುವಿಗೆ ಜನ್ಮ ನೀಡಿದಳು. ಆ ಸಂತೋಷದಿಂದ ಪ್ರೇಸರ‍್ಪೇಟೆಯನ್ನು ಖುಷಿಯಿಂದ ಕುಶಾಲನಗರವೆಂದು ಕರೆದನೆಂದು ಅಲ್ಲಿನ ಜನಪದರು ಇಂದಿಗೂ ಹೇಳುತ್ತಾರೆ.
ಕುಶಾಲನಗರದಲ್ಲಿ ಕಾವೇರಿಯು ಉತ್ತರವಾಹಿನಿಯಾಗಿ ಹರಿಯತ್ತಾಳೆ. ಅಲ್ಲಿ ಗಣಪತಿ, ಕನ್ನಿಕಾ ಪರಮೇಶ್ವರಿ ಮತ್ತು ಆಂಜನೇಯ ಸ್ವಾಮಿ ದೇವಾಲಯಗಳು ಇವೆ. ಕಾವೇರಿ ನದಿಯು ೨ ರಿಂದ ೩ ಕಿ.ಮೀ.ನಷ್ಟು ಅಗಲವಾಗಿ ಹರಿಯುತ್ತಿದ್ದಾಳೆ. ನದಿಯ ಎಡದಂಡೆಯಲ್ಲಿ ಸ್ವಾಮಿ ಅಯ್ಯಪ್ಪನ ದೇವಸ್ಥಾನವಿದೆ. ಇಂದಿಗೂ ಅಯ್ಯಪ್ಪನ ಭಕ್ತರು ಬೆಳಗಿನ ಜಾವ ನದಿಯಲ್ಲಿ ಮಿಂದು, ಆರಾಧಿಸುವರು.
ಮುಂದುವರಿಯುತ್ತಾ ಕಾವೇರಿ ನದಿಯು ಕೂಡಿಗೆ ಹೋದಾಗ, ಅಲ್ಲಿ ಹಾರಂಗಿ ನದಿಯು ಮಿಲನ ಹೊಂದಿ ಸಂಗಮವಾಗುವಳು. ಅನಂತರ ೩ ಕಿ.ಮೀ.ಗಳಷ್ಟು ನಡೆದಾಗ ಕಣಿವೆ ಸಿಕ್ಕುತ್ತದೆ. ಕಣಿವೆಯ ಎಡದಂಡೆಯ ದಿಬ್ಬದಲ್ಲಿ ರಾಮಸ್ವಾಮಿ ದೇವಾಲಯವಿದೆ. ವರ್ಷಕ್ಕೊಮ್ಮೆ ರಾಮಸ್ವಾಮಿ ಜಾತ್ರೆ ನಡೆಯುತ್ತದೆ. ಈ ಜಾತ್ರೆಯಲ್ಲಿ ಎಲ್ಲಾ ಜನವರ್ಗದವರು ಭಾಗವಹಿಸುವರು. ರಾಮಸ್ವಾಮಿ ಕಣಿವೆಗೆ ಈ ಹೆಸರು ಬರಲು ಕಾರಣವೇನೆಂದರೆ ಶ್ರೀರಾಮನು ವನವಾಸದ ಸಂದರ್ಭದಲ್ಲಿ ಅಲ್ಲಿಗೆ ಬಂದು ನೆಲೆಸಿದ್ದ ಎಂಬ ರೂಢಿ ಇಂದಿಗು ಜನಪದರಲ್ಲಿ ಬೇರೂರಿದೆ. ಆದುದರಿಂದ ಆ ಕಣಿವೆಗೆ ರಾಮಸ್ವಾಮಿ ಕಣಿವೆ ಎಂದು ಖ್ಯಾತಿ ಪಡೆದಿರುತ್ತದೆ. ಅಲ್ಲಿ ಕಾವೇರಿ ನದಿಗೆ ಸುಮಾರು ಅರ್ಧ ಕಿ.ಮೀ.ನಷ್ಟು ಅಣೆಕಟ್ಟನ್ನು ಕಟ್ಟಲಾಗಿದೆ. ಅಲ್ಲಿ ಇವಳು ತುಂಬಾ ಮೋಹಕವಾಗಿ, ರಮಣೀಯವಾಗಿ, ವಿಶಾಲವಾಗಿ ಹರಿಯುತ್ತಾಳೆ. ಈ ದೃಶ್ಯವನ್ನು ಅವಲೋಕಿಸಿದ ಎಂತವರಿಗೂ ಹೃನ್ಮನಗಳಿಗೆ ಉಲ್ಲಾಸವಾಗುತ್ತದೆ.
ಕಣಿವೆಯಿಂದ ಕಣ್ಣು ಬಿಟ್ಟು ಮುಂದೆ ಸಾಗುತ್ತಾ ಹೋದರೆ ಹೆಬ್ಬಾಲೆಯಲ್ಲಿ ಕಾಣಸಿಗುವಳು. ಅಲ್ಲಿ ಈ ನದಿಗೆ ೧ ಕಿ.ಮೀ.ನಷ್ಟು ಉದ್ದಕ್ಕೆ ಅಣೆಕಟ್ಟನ್ನು ನಿರ್ಮಿಸಲಾಗಿದೆ. ಇದರಿಂದ ಕಣಿವೆ, ಕೂಡಿಗೆ, ಕುಶಾಲನಗರ ಜೊತೆಗೆ ಪ್ರಧಾನವಾಗಿ ಸೂಳೆಕೊಟ್ಟೆ ಗ್ರಾಮಕ್ಕೆ ಸಂಪರ್ಕವಿರಿಸಿಕಳ್ಳಲು ಸಾಧ್ಯವಾಗಿರುತ್ತದೆ. ಹೆಬ್ಬಾಲೆಯಿಂದ ಮುಂದೆ ಹೋದರೆ ಶಿರಂಗಾಲ, ಸರಗೂರು, ಕೊಣ್ಗುರುಗಳಲ್ಲಿ ತನ್ನ ನೀರಿನ ಸಮೃದ್ಧಿಯನ್ನು ಸೂಸುತ್ತಾ ರಾಮನಾಥಪುರವೆಂಬ ಪುಣ್ಯಕ್ಷೇತ್ರಕ್ಕೆ ಕಾಲಿರಿಸಿರುವಳು.
ರಾಮನಾಥಪುರ ಯಾತ್ರಿಕರ ಪುಣ್ಯಕ್ಷೇತ್ರ. ಅಲ್ಲಿ ರಾಮೇಶ್ವರ ದೇವಾಲಯವಿದೆ. ವರ್ಷಕ್ಕೊಮ್ಮೆ ಜಾತ್ರೆ ಏರ್ಪಡುತ್ತದೆ. ದನಕರುಗಳ ಜಾತ್ರೆಯೂ ಜರುಗುತ್ತದೆ. ಲಕ್ಷ್ಮಿ, ರಾಮಸ್ವಾಮಿ, ಅಗಸ್ತ್ಯೇತರ ಹೀಗೆ ಅನೇಕ ಪ್ರಸಿದ್ಧ ದೇಗುಲಗಳಿವೆ. ಕಾವೇರಿ ನದಿಯ ದಂಡೆಯನ್ನು ಒತ್ತಿಕೊಂಡಂತೆ ದೇವಾಲಯಗಳನ್ನು ನಿರ್ಮಾಣ ಮಾಡಲಾಗಿದೆ. ಜೊತೆಗೆ ನದಿ ಒಳಗೆ ಗವಿಗಲ್ಲು ಇದೆ. ನದಿಯೊಳಗೆ ಇಳಿದು ಈ ಗವಿಗಲ್ಲಿನ ಒಳಗೆ ನುಗ್ಗಿ ಬಂದರೆ ಪ್ರೇತ, ಭೂತ, ರೋಗರುಜಿನಗಳು ಶರೀರದಿಂದ ಹೊರಹಾಕಲ್ಪಡುತ್ತವೆ ಎಂಬ ನಂಬಿಕೆ ಜನಪದರಲ್ಲಿದೆ. ಅಲ್ಲಿ ದೇವರ ಹೆಸರುಗಳಲ್ಲಿ ಮೀನುಗಳನ್ನು ಬಿಡಲಾಗಿದೆ. ಕೆಲವು ಮೀನುಗಳಿಗೆ ಕೊಂಡಿಗಳನ್ನು ಹಾಕಲಾಗಿದೆ. ಇದರ ಅರ್ಥ ದೇವರ ಮೀನುಗಳೆಂದು ಕರೆಯುವರು. ಒಂದು ಹಂತದವರೆಗೆ ಇಂತಹ ಮೀನುಗಳನ್ನು ಹಿಡಿದು ಆಹಾರವಾಗಿ ಉಪಯೋಗಿಸುವಂತಿಲ್ಲ. ಹಾಗೇನಾದರೂ ಉಪಯೋಗಿಸಿದರೆ ಅಂತಹವರು ರಕ್ತಕಾರಿ ಸಾಯುವರು ಎಂಬ ನಂಬಿಕೆ ಆ ಗ್ರಾಮದ ಜನಪದರಿಗಿದೆ. ಸಾಮಾನ್ಯವಾಗಿ ದೇವಸ್ಥಾನದ ಉಸ್ತುವಾರಿಯವರು ನಿಗದಿಪಡಿಸಿದ ಸರಹದ್ದಿನವರೆಗೆ ಮೀನುಗಳಿಗೆ ಬಲೆ ಬೀಸುವುದಾಗಲೀ, ಗೋರಿ ಹಾಕುವುದಾಗಲೀ ಅಥವಾ ಗಾಣ ಹಾಕುವುದಾಗಲೀ ಮಾಡುವಂತಿಲ್ಲ.
ರಾಮನಾಥಪುರದಿಂದ ಮುಂದುವರೆದು ಹೋದರೆ ಬಸವಾಪಟ್ಟಣ, ಸ್ವಲ್ಪ ಆಜುಬಾಜಿಗೆ ರುದ್ರಪಟ್ಟಣ. ಇನ್ನೂ ಮುಂದುವರೆದರೆ ಹೊಳೆನರಸೀಪುರಕ್ಕೆ ಹೋಗಿ, ಹೆಪ್ಪೆಸೂರಿಗೆ ಕಾವೇರಿ ಬಂದು ಅಲ್ಲಿ ತನ್ನ ಹರಿವನ್ನು ದಕ್ಷಿಣಾಭಿಮುಖವಾಗಿ ಆರಂಭಿಸುವಳು. ಅಲ್ಲಿಂದ ಇತ್ತೀಚಿಗೆ ಜಿಲ್ಲೆ ಎಂದು ಕರೆಸಿಕೊಂಡ ಚಾಮರಾಜನಗರ, ಜೊತೆಗೆ ರಾಮಸಮುದ್ರ, ಸಾಲಿಗ್ರಾಮಕ್ಕೆ ಬಂದು ಸೇರುವಳು. ಈ ಮೇಲಿನ ಸ್ಥಳಗಳಲ್ಲಿ ಬಹುಪಾಲು ವೀರಶೈವ, ವೈಷ್ಣವರಿದ್ದಾರೆ. ಒಕ್ಕಲಿಗರು, ಕುರುಬರು, ಮಡಿವಾಳರು, ಜೊತೆಗೆ ಪರಿಶಿಷ್ಟ ಜಾತಿ ಮತ್ತು ವರ್ಗದವರು ಕೂಡ ನೆಲೆ ನಿಂತಿದ್ದಾರೆ. ಆದರೆ ಅವಳು ಈ ಮೇಲಿನ ಸ್ಥಳಗಳಲ್ಲಿ ಹರಿದು ಭಕ್ತರ ಆರಾದ್ಯ ದೇವತೆಯಾಗಿ ನಿಂತಿದ್ದು, ತನ್ನದೇ ಛಾಪುವಿನಿಂದ ಪುಣ್ಯಕ್ಷೇತ್ರಗಳೆಂದು ಪ್ರಸಿದ್ಧಿ ಹೊಂದಿವೆ. ಅಲ್ಲದೆ ವೀರಶೈವ ಮತ್ತು ವೈಷ್ಣವ ದೇವಾಲಯಗಳು ಅಸ್ತಿತ್ವದಲ್ಲಿರುವುದುನ್ನು ಇಂದಿಗೂ ಕಾಣಬಹುದಾಗಿದೆ.
ಇಂದಿನ ಸಾಲಿಗ್ರಾಮ ಅಂದು ಪೌರಾಣಿಕ ನಾಟಕಗಳಿಗೆ ತವರೂರು. ಅಲ್ಲಿ ವಿಶಾಲವಾಗಿ ಹರಿಯುತ್ತಾ ಕಾವೇರಿ ಚುಂಚನಕಟ್ಟೆಗೆ ಬರುತ್ತಾಳೆ. ಇಲ್ಲಿ ಕಲ್ಲು ಬಂಡೆಗಳ ಸುತ್ತಮುತ್ತ ಇಳಿದು, ಧುಮುಕಿ, ಭೋರ್ಗರೆಯುತ್ತಾ ಸುಮಾರು ಒಂದೂವರೆ ಕಿ.ಮೀ. ಅಗಲವನ್ನು ಆಕ್ರಮಿಸಿರುತ್ತಾಳೆ. ಸಮೀಪದಲ್ಲಿ ಪಟ್ಟಾಭಿರಾಮನ ದೇವಾಲಯವಿದೆ. ಇದರ ಮುಂದೆ ಬೃಹದಾಕಾರವಾದ ಬೆಳೆದು ನಿಂತ ಅರಳಿ ಮರವಿದೆ. ಸದಾ ತಂಪು ಮತ್ತು ತನ್ಮಯತೆಯನ್ನು ನೀಡುತ್ತದೆ. ವರ್ಷಕ್ಕೊಮ್ಮೆ ರಾಮದೇವರ ಜಾತ್ರೆ ನಡೆಯುತ್ತದೆ. ಜಾತಿ, ಮತ, ಭೇದವಿಲ್ಲದೆ ಜನಪದರು ಸೇರಿ ಆರಾಧಿಸುವರು. ಅಲ್ಲಿ ನಿಂತು ನೋಡಿದರೆ ಸುಮಾರು ೩೫ ಮೀಟರ‍್ ಎತ್ತರದಿಂದ ಬಿಳಿಬುಗ್ಗೆಯನ್ನು ಹೊತ್ತುಕೊಂಡು ಧುಮುಕಿ ಜಲಪಾತ ನಿರ್ಮಿಸುವಳು. ಅದನ್ನು ನೋಡುವುದೇ ಉಲ್ಲಾಸ. ಕಾವೇರಿ ಅಲ್ಲಿಗೆ ತನ್ನ ಹರಿಯುವಿಕೆಯನ್ನು ನಿಲ್ಲಿಸುವುದಿಲ್ಲ. ಅಲ್ಲಿಂದ ಕಾವೇರಿ ಮೌನಮುರಿದು ಹೋಗುವ ಸ್ಥಳವೇ ಎಡತೊರೆ. ಒಂದು ಪುಟ್ಟ ಗ್ರಾಮ. ಇವಳು ಚುಂಚನಕಟ್ಟೆಯಿಂದ ಎಡಕ್ಕೆ ಹರಿದು ಹೋಗಿ ನಿರ್ಮಿಸಿದ ಸ್ಥಳವಾದ್ದರಿಂದ ಎಡತೊರೆ ಎಂದು ಪ್ರಸಿದ್ಧಿ. ಅಲ್ಲಿ ಅರ್ಕೇಶ್ವರ ಸ್ವಾಮಿ ದೇಗುಲವಿದೆ. ಅನಂತರ ಮುಂದೆ ಹೋಗುತ್ತಾ ತಲುಪುವ ಸ್ಥಳವೇ ಸಾಗರಕಟ್ಟೆ. ಈ ಸ್ಥಳದಲ್ಲಿ ಲಕ್ಷ್ಮಣತೀರ್ಥ ಮತ್ತು ಹೇಮಾವತಿ ನದಿಗಳು ಕಾವೇರಿಯನ್ನು ಒಂದುಗೂಡುತ್ತವೆ. ಮುಂದೆ ಸಾಗುತ್ತಾ ಹೋದಂತೆ ಸಿಕ್ಕುವುದೇ ಕನ್ನಂಬಾಡಿಕಟ್ಟೆ.
ಕನ್ನಂಬಾಡಿಕಟ್ಟೆ ಮಂಡ್ಯ ಜಿಲ್ಲೆಯೊಳಗೆ ಇದೆ. ಈ ನದಿ ಅಲ್ಲಿ ವಿಶಾಲವಾಗಿ ಹರಿಯುತ್ತಿದ್ದಾಳೆ. ಈ ನದಿಗೆ ಅಡ್ಡಲಾಗಿ ಕೃಷ್ಣಸಾಗರ ಅಣೆಕಟ್ಟನ್ನು ಕಟ್ಟಲಾಗಿದೆ. ಇದು ಜಗತ್ಪ್ರಸಿದ್ಧಿ ಪಡೆದಿದೆ. ಲೋಕವಿಖ್ಯಾತವಾದ ಬೃಂದಾವನವಿದೆ. ಕನ್ನಂಬಾಡಿಕಟ್ಟೆಗೆ ಹೊಂದಿಕೊಂಡಂತೆ ಶ್ರೀ ಕಾವೇರಿ ಮಾತೆಯ ಶಿಲಾವಿಗ್ರಹವನ್ನು ಕಡೆದು ಪ್ರತಿಷ್ಠಾಪನೆ ಮಾಡಲಾಗಿದೆ. ಕಾವೇರಿಯು ಹಿಡಿದ ಕೊಡಪಾನದಲ್ಲಿ ನೀರು ಸಣ್ಣದಾಗಿ ಬೀಳುತ್ತಿರುತ್ತದೆ. ದಿನನಿತ್ಯ ಪೂಜೆ ನಡೆಯುತ್ತದೆ. ಅಲ್ಲಿಗೆ ಹೋದಂತಹ ಭಕ್ತಾದಿಗಳು ಕಾವೇರಿ ಮಾತೆಗೆ ಪೂಜೆ ಮಾಡಿ ಪ್ರಾರ್ಥನೆ ಸಲ್ಲಿಸುವರು. ಕನ್ನಂಬಾಡಿಕಟ್ಟೆ, ಕಾವೇರಿ ನಿಂತ ವಿಶಿಷ್ಟತೆ, ಬೃಂದಾವನ, ಆಕರ್ಷಣೀಯ. ಸದಾ ಪ್ರವಾಸಿಗರ ನೂಕುನುಗ್ಗಲು, ಒಟ್ಟಾರೆಯಾಗಿ ಸುಖ, ಶಾಂತಿ, ಮನಸ್ಸಿಗೆ ನೆಮ್ಮದಿ ತರುವ ಕೇಂದ್ರ. ಕಾವೇರಿ ಮೈಸೂರಿನ ಸುತ್ತಮುತ್ತ ಜನಪದರ ಕಣ್ಮಣಿಯಾಗಿ ಆರಾಧ್ಯದೇವಿಯಾಗಿರುತ್ತಾಳೆ.
ಎಡಕ್ಕೆ ತಿರುಗಿ ಸೇರುವ ಸ್ಥಳ ಕನ್ನಂಬಾಡಿಯಾದರೆ, ಮುಂದೆ ಇವಳು ಪೂರ್ವಾಭಿಮುಖವಾಗಿ ಸಾಗಿ ಸುಮಾರು ಐದು ಕಿ.ಮೀ.ಇರುವ ಬಲಮುರಿಗೆ ಬರುವಳು. ಅಲ್ಲಿ ಶಿವ ದೇವಾಲಯವಿದೆ. ಅಲ್ಲಿಂದ ಮುಂದೆ ಹೋಗುತ್ತಾ ಹೋಗುತ್ತಾ ‘ರಂಗನತಿಟ್ಟು’ವಿನಲ್ಲಿ ಹರಿಯುತ್ತಾಳೆ. ರಂಗನತಿಟ್ಟಿನಲ್ಲಿ ಸಮಾನಾಂತರವಾಗಿ ಹರಿಯುವುದಿಲ್ಲ. ಅಲ್ಲಲ್ಲಿ ಬಂಡೆಗಳು ಹಾಗೂ ಮರಳಿನಿಂದ ಕೂಡಿದ ದ್ವೀಪಗಳು ಇವೆ. ಕೆಲವು ದ್ವೀಪಗಳಲ್ಲಿ ಮರಗಡಿಗಳು ಬೆಳೆದು ಪಕ್ಷಿಗಳಿಗೆ ಆಶ್ರಯ ತಾಣವಾಗಿದೆ. ಭಿನ್ನಭಿನ್ನವಾದ ಪಕ್ಷಿಗಳು ಒಂದೊಂದು ದ್ವೀಪದಲ್ಲಿ ಕುಳಿತು ತಮ್ಮದೇ ಆದ ರಾಗಗಳಿಂದ ಸಂಗೀತಮಯವಾದ ವಾತಾವರಣ ಏರ್ಪಡುವಂತೆ ಮಾಡುತ್ತವೆ. ಬಿದುರುಮೆಳೆಗಳು ಬೃಹದಾಕಾರವಾಗಿ ಬೆಳೆದು ನೋಡಲು ಆಕರ್ಷಕವಾಗಿವೆ. ಇತ್ತೀಚಿನ ದಿನಗಳಲ್ಲಿ ಸರಕಾರವು ಅಭಿವೃದ್ಧಿ ಯೋಜನೆ ಅಡಿಯಲ್ಲಿ ಬೋಟ್ ನ ವ್ಯವಸ್ಥೆ, ಕುಳಿತುಕೊಳ್ಳುವ ಆರಾಮವಾದ ಕಲ್ಲುಗಳನ್ನು ಕೂರಲು ಅನುಕೂಲವಾಗುವಂತೆ ಮಾಡಲಾಗಿದೆ. ದಿನನಿತ್ಯ ನೂರಾರು ನಿಸರ್ಗ ಒಲವುಳ್ಳವರು ಅಲ್ಲಿಗೆ ಹೋಗಿ ಬರುವುದು ವಾಡಿಕೆಯಾಗಿರುತ್ತದೆ. ಒಟ್ಟಾರೆಯಾಗಿ ರಂಗನತಿಟ್ಟು ಪಕ್ಷಿಧಾಮಕ್ಕೆ ಪ್ರಸಿದ್ಧಿ ಪಡೆದಿದೆ.
ರಂಗನತಿಟ್ಟಿನಿಂದ ಮುಂದೆ ಸಾಗುತ್ತಾ ಹೋದಂತೆ ಎರಡು ಕವಲುಗಳಾಗಿ ಕಾವೇರಿ ಬೇರ್ಪಟ್ಟು ಮುನ್ನುಗ್ಗುವಳು. ಒಂದು ಕವಲು ಪಶ್ಚಿಮವಾಹಿನಿಯಾಗಿ ಮುಂದುವರೆದರೆ, ಇನ್ನೊಂದು ದಾರಿಯಲ್ಲಿ ಕಾವೇರಿ ಹರಿಯುತ್ತಾ ಶ್ರೀರಂಗಪಟ್ಟಣವನ್ನು ತಲುಪುತ್ತಾಳೆ. ಈ ಎರಡು ಕವಲುಗಳ ಮಧ್ಯದಲ್ಲಿ ಶ್ರೀರಂಗಪಟ್ಟಣವಿದ್ದು, ದ್ವೀಪವಾಗಿ ಮಾರ್ಪಾಡಾಗಿದೆ. ಅಲ್ಲಿ ಶ್ರೀರಂಗನ ದೇವಸ್ಥಾನವಿದೆ. ಭಕ್ತರು ಹೊಳೆಯಲ್ಲಿ ಮಿಂದು, ಭಯ-ಭಕ್ತಿಯಿಂದ ಶ್ರೀರಂಗನಿಗೆ ಪ್ರಾರ್ಥನೆ ಸಲ್ಲಿಸುವರು. ಹೊಳೆ ತುಂಬಿ ಹರಿಯುವಾಗ ನೋಡಿದರೆ ವಿಸ್ಮಯ ಉಂಟುಮಾಡುತ್ತದೆ. ಶ್ರೀರಂಗಪಟ್ಟಣದಿಂದ ಹೊರಟು ಘೋಸಾಯಿ ಘಾಟ್ ಎಂಬ ಸ್ಥಳಕ್ಕೆ ಧಾವಿಸುವಳು (ಶ್ರೀರಂಗಪಟ್ಟಣ).
ಶ್ರೀರಂಗಪಟ್ಟಣದ ನಂತರ ಮುಂದೆ ಹೋಗುತ್ತಾ ಕರಿಘಟ್ಟ, ಸೋಮನಾಥಪುರ, ಸೋಸಲೆ ಗ್ರಾಮಗಳನ್ನು ಸುತ್ತುವರೆದು ಹರಿಯುತ್ತಾ ಮೈಸೂರಿಗೆ ವಾಪಸ್ಸಾಗುವಳು. ಅನಂತರ ಟಿ.ನರಸೀಪುರ, ತಿರುಮಕೂಡಲು, ನರಸೀಪುರಕ್ಕೆ ಬಂದಾಗ ಅಲ್ಲಿ ಕಪಿಲ ಹೊಳೆಯು ಕಾವೇರಿಯೊಂದಿಗೆ ಬೆರೆಯುವಳು. ಕಪಿಲೆಯು ಅಂತರ್ವಾಹಿನಿಯಾಗಿ ಕಾವೇರಿಯನ್ನು ಸೇರುವುದು ವಿಶೇಷ. ಕಾವೇರಿ ಮುಂದುವರೆದು ಮಂಡ್ಯ, ಮೈಸೂರು ಜಿಲ್ಲೆಗಳನ್ನು ದಾಟುತ್ತಾ ದಕ್ಷಿಣ ದಿಕ್ಕಿಗೆ ಬರುವಳು. ಅಲ್ಲಿ ಹರಿಯುವಾಗ ಮುಡುಕು ತೊರೆಯಾಗಿ ಮುನ್ನುಗ್ಗಿ ತಲಕಾಡಿಗೆ ಹೋಗುವಳು. ತಲಕಾಡು ಇತಿಹಾಸ ಪ್ರಸಿದ್ಧ ಭೂ ಪ್ರದೇಶ. ಅನೇಕ ರಾಜರು ಆಳಿದ ನಾಡು. ಅಲ್ಲಿ ಸುವರ್ಣಾವತಿ ನದಿ ಕಾವೇರಿಯೊಂದಿಗೆ ಬೆರೆಯುವಾಗ ಸಂಗಮವಾಗಿ ಪುಣ್ಯಕ್ಷೇತ್ರವೆಂದು ಇಂದಿಗೂ ಖ್ಯಾತಿ ಹೊಂದಿದೆ. ತಲಕಾಡಿನಲ್ಲಿ ಈ ನದಿಗೆ ಅಣೆಕಟ್ಟನ್ನು ಕಟ್ಟಿ ವ್ಯವಸಾಯಕ್ಕೆ ಅನುಕೂಲವಾಗುವಂತೆ ಮಾಡಲಾಗಿದೆ. ಎಲ್ಲೆಂದರಲ್ಲಿ ಮರಳುಗಾಡು. ಮಧ್ಯ ಮಧ್ಯದಲ್ಲಿ ಒಂದೊಂದು ಹಸಿರು ಗಿಡ ಮರಗಳು ಬೆಳೆದು ಆಕರ್ಷಣೀಯವಾಗಿ ಕಾಣುತ್ತದೆ. ಜೊತೆಗೆ ಯಾತ್ರಿಕರ ಕ್ಷೇತ್ರವೆಂದು ಪ್ರಸಿದ್ಧಿ ಪಡೆದಿದೆ. ಮರಳ ಹಾಗೂ ನದಿಯ ಅಕ್ಕಪಕ್ಕದಲ್ಲಿ ಶ್ರೀ ವೈದ್ಯೇಶ್ವರ, ಅರ್ಕೇಶ್ವರ, ಕೀರ್ತಿನಾರಾಯಣ ದೇಗುಲಗಳು ಪ್ರತಿಷ್ಠಾಪನೆಗೊಂಡಿವೆ. ಸಾವಿರಾರು ಭಕ್ತರು ಸಂಗಮದಲ್ಲಿ ಮಿಂದು ದೇವರುಗಳಲ್ಲಿ ಅಡ್ಡಬಿದ್ದು, ಪೂಜೆ ಮಾಡಿ ತಮ್ಮ ಇಷ್ಟಾರ್ಥಗಳನ್ನು ಪೂರೈಸಬೇಕೆಂದು ಕೇಳಿಕೊಳ್ಳುವ ಪರಿಪಾಠ ಇಂದಿಗೂ ನಡೆಯುತ್ತಿದೆ. ತಲಕಾಡನ್ನು ನೋಡುವುದೇ ಆನಂದಮಯ.
ಹೀಗೆ ಕಾವೇರಿ ನಿರಂತರವಾಗಿ ಹರಿಯುತ್ತಾ ತಲಕಾಡಿನ ಪೂರ್ವಾಭಿಮುಖ ಪಡೆದುಕೊಂಡು, ಸತ್ಯಗಾಲದಲ್ಲಿ ಇಂಪಾಗಿ ಹರಿಯುವಳು. ಇದು ಕೊಳ್ಳೆಗಾಲ ತಾಲೂಕಿಗೆ ಸೇರಿರುತ್ತದೆ. ಒಟ್ಟಿನಲ್ಲಿ ಸತ್ಯಗಾಲ ದಕ್ಷಿಣ ಗಯವೆಂದು ಖ್ಯಾತಿ ಹೊಂದಿದೆ. ಅಲ್ಲಿ ವಿಷ್ಣು, ಶಿವ, ಗಣಪತಿ ದೇವಾಲಯಗಳೂ ಕೂಡ ಇವೆ. ಮುಂದುವರೆದು ಕಾವೇರಿಯು ಇಬ್ಭಾಗವಾಗಿ ಹರಿಯುವಳು. ಆದ್ದರಿಂದ ಒಂದು ರಮ್ಯ ಮನೋಹರವಾದ ದ್ವೀಪ ಏರ್ಪಡುತ್ತದೆ. ಆ ದ್ವೀಪವೇ ಶಿಂಸ ಅಥವಾ ಶಿವನಸಮುದ್ರ. ಇಂದು ಪ್ರೇಕ್ಷಣೀಯವಾದ ಸ್ಥಳವಾಗಿದೆ. ಅಲ್ಲಿ ಕಾವೇರಿ ಎರಡು ಕವಲುಗಳ ಮೂಲಕ ಹರಿದು ತುಂಬ ವಿಶಿಷ್ಟವಾಗಿ ಜಲಪಾತವನ್ನು ನಿರ್ಮಿಸಿದ್ದಾಳೆ. ಅವಳು ಪ್ರಪಾತಕ್ಕೆ ಬೀಳುವುದರಿಂದ ಒಂದನ್ನು ಗಗನ ಚುಕ್ಕಿ ಎಂದರೆ ಮತ್ತೊಂದನ್ನು ಭರ ಚುಕ್ಕಿ ಎಂದು ಕರೆಯುವುದು ಇಂದಿಗೂ ವಾಡಿಕೆ ಇದೆ. ಅಲ್ಲಿ ಶ್ರೀರಂಗನಾಥ ಸ್ವಾಮಿ, ಸೋಮೇಶ್ವರ ದೇವಾಲಯಗಳಿವೆ. ಅಲ್ಲದೆ ನದಿಯ ದಂಡೆಯ ಬಲಭಾಗದಲ್ಲಿ ರಂಗನಾಥ ಸ್ವಾಮಿಯ ಎರಡನೆ ದೇವಸ್ಥಾನ ಪ್ರತಿಷ್ಠಾಪನೆಗೊಂಡಿರುವುದರಿಂದ ಮಧ್ಯರಂಗವೆಂದು ಖ್ಯಾತಿ ಪಡೆದಿದೆ. ಇಂದು ಶಿವನ ಸಮುದ್ರ ಜಗತ್ಪ್ರಸಿದ್ಧಿ ಪಡೆದಿದೆ. ಜನಪದರಿಗೆ ಆಶ್ಚರ್ಯ ಮೂಡಿರುವಂಥ ಭೂ ಪ್ರದೇಶ. ಇದಕ್ಕೆ ತನ್ನದೇ ಆದ ಕಾರಣಗಳಿವೆ. ಇಂದು ವಿದ್ಯುತ್ ಉತ್ಪಾದಿಸುವ ಕೇಂದ್ರ. ನಿಸರ್ಗದ ಮಡಿಲು ಆಕರ್ಷಣೀಯವಾಗಿದೆ. ಆ ಭೂ ಪ್ರದೇಶವನ್ನು ಬ್ಲಫ್ ಎಂದು ಕರೆಯುವರು. ಅಲ್ಲಿ ಜೋಡಣೆಗೊಂಡಿರುವ ಉತ್ಪಾದನ ಯಂತ್ರಗಳು ಲಂಡನ್ ನಿಂದ ಆಮದು ಮಾಡಿಕೊಂಡವು. ಈ ಪ್ರದೇಶ ಬೆಟ್ಟ-ಗುಡ್ಡ ಪರ್ವತ, ಪ್ರಪಾತಗಳಿಂದ ಕೂಡಿದ್ದು, ಅಲ್ಲಿ ಕಾವೇರಿ ಭೋರ್ಗರೆಯುತ್ತಾ, ಬಿಳಿ ಬುಗ್ಗೆಯನ್ನು ಹೊರ ಚೆಲ್ಲುತ್ತಾ ಹರಿಯುತ್ತಿದ್ದಾಳೆ.
ಶಿವನ ಸಮುದ್ರದಲ್ಲಿ ಎರಡು ಕವಲುಗಳಾಗಿ ಸಾಗಿದ ಕಾವೇರಿ ಸ್ವಲ್ಪ ದೂರದಲ್ಲಿ ತನ್ನ ನಾಡನ್ನು ಕಡಿದು ತಮಿಳುನಾಡಿನ ಎಲ್ಲೆ ಒಳಗೆ ಇಣುಕುವಳು. ಅಲ್ಲಿಂದ ಪುನಃ ಬೆಂಗಳೂರು ಜಿಲ್ಲೆಯ ಕನಕಪುರದ ಹತ್ತಿರ ಬರುವಾಗ ಅರ್ಕಾವತಿ ನದಿಯು ಕಾವೇರಿಯನ್ನು ಬೆರೆತು ಸಂಗಮವಾಗಿ ಪಡೆಯೊಡೆಯುವಳು. ಈ ನದಿಯ ಹರಿಯುವಿಕೆ ಬಲದಂಡೆಗಳಲ್ಲಿ ಸಂಗಮೇಶ್ವರ ದೇವಸ್ಥಾನವಿದೆ. ಅಲ್ಲಿನ ಜನಪದರು ಮೂಲ ದೈವವಾಗಿ ಆರಾಧಿಸಿಕೊಂಡು ಕೆಲವರು ಬರುತ್ತಿದ್ದಾರೆ. ಹೀಗೆ ಕಾವೇರಿ ಹರಿಯುತ್ತಾ ಸುಮಾರು ೭ ಕಿ.ಮೀಟರ‍್ ದೂರದವರೆಗೂ ಹರಿಯುತ್ತಾ ಕರ್ನಾಟಕದಲ್ಲಿ ತನ್ನ ಹರಿಯುವಿಕೆಯಿಂದ ಅಲ್ಲಿನ ಭೌಗೋಳಿಕ ಎಲ್ಲೆಯನ್ನು ಕಡಿದುಕೊಳ್ಳುತ್ತಾಳೆ.
ಅನಂತರ ತಮಿಳುನಾಡಿನ ಜನಪದರ ಆರಾಧ್ಯ ದೈವವಾಗಿ, ಕೃಷಿಗೆ ಬೆನ್ನೆಲುಬಾಗಿ, ಕುಡಿಯುವ ಅಕ್ಷಯ ಪಾತ್ರೆಯಾಗಿ ಎಲ್ಲರ ಪ್ರೀತಿಗೆ ಪಾತ್ರಳಾಗಿ ತಮಿಳುನಾಡಿನ ಭೂ ಭಾಗದಲ್ಲಿ ಹರಿಯುತ್ತಾಳೆ. ಅವಳ ವೇಗ ನಿಯಂತ್ರಿಸಲಾರದಷ್ಟಿದೆ. ನಿರಂತರವಾಗಿ ಭೋರ್ಗರೆಯುತ್ತಾ ಹರಿಯುವಾಗ ಕಲ್ಲುಬಂಡೆಗಳು ಸವೆದು ಸವೆದು ಚಿಕ್ಕಪುಟ್ಟ ಗಾತ್ರಕ್ಕೆ ಬಂದಿರುತ್ತವೆ. ಅಲ್ಲಿ ಅತಿ ದೊಡ್ಡ ಬೆಟ್ಟವನ್ನು ಸೀಳಿಕೊಂಡು ಮುನ್ನುಗ್ಗುವಾಗ ಅತ್ಯಂತ ಪಾತಾಳಕ್ಕೆ ಬಿದ್ದು, ತುಂಬಾ ಚಿಕ್ಕದಾದ ಗಾತ್ರದಲ್ಲಿ ಹರಿಯುತ್ತಾಳೆ. ಅಲ್ಲಿ ನಿಂತು ಅವಳ ಗಾತ್ರವನ್ನು ನೋಡಿದರೆ ಆಶ್ಚರ್ಯವಾಗುವುದು. ಅತ್ಯಂತ ವಿಶಾಲವಾಗಿ ಹರಿದ ಅವಳು ಎಷ್ಟೊಂದು ಚಿಕ್ಕದಾಗಿ ಹರಿಯುತ್ತಿದ್ದಾಳೆಯೋ ಎಮದು ಬೆರಗುಗೊಳ್ಳಬಹುದು. ಅವಳು ಹರಿಯುವ ಆ ಚಿಕ್ಕದಾದ ಸಿಳಾಲಿಗೆ ಮೇಕೆದಾಟು ಎಂದು ಇಂದಿಗೂ ಜನಪದರು ಕರೆಯುವರು. ಏಕೆಂದರೆ ಅವಳು ಹರಿಯುವಾಗ ಒಂದು ಬದಿಯಿಂದ ಇನ್ನೊಂದು ಬದಿಗೆ ಮೇಕೆಯು ದಾಟಬಹುದು. ಈ ಕಾರಣದಿಂದ ಮೇಕೆದಾಟು ಎಂದು ಖ್ಯಾತಿ ಹೊಂದಿ, ಇಂದಿಗೂ ಪ್ರವಾಸಿಗರ ಕೇಂದ್ರ ಎಂದು ಪ್ರಸಿದ್ಧಿ ಪಡೆದಿದೆ. ಈ ಮೊದಲು ಕಾವೇರಿ ತಮಿಳುನಾಡಿಗೆ ತನ್ನ ವೈಶಿಷ್ಟ್ಯವನ್ನು ತೋರುತ್ತಿದ್ದರೂ, ಸಂಪೂರ್ಣವಾಗಿ ಅದು ತಮಿಳುನಾಡಾಗಿರುವುದಿಲ್ಲ. ಆದರೆ ಮೇಕೆದಾಟುವಿನಿಂದ ಸುಮಾರು ೪೫ ಕಿ.ಮೀ. ದೂರಕ್ಕೆ ಹೋದಾಗ ಕನ್ನಡ-ತಮಿಳುನಾಡುಗಳ ಗಡಿ ಪ್ರದೇಶವನ್ನು ಕಾಣಬಹುದು. ಅಲ್ಲಿಂದ ಕನ್ನಡ ನಾಡಿನ ಎಲ್ಲೆಯನ್ನು ಬಿಟ್ಟು ತಮಿಳುನಾಡಿನ ಅಂಗಳದಲ್ಲಿ ದಿಂಬಾಗಿ ಹರಿಯುವಳು. ಆ ಗಡಿ ಭಾಗವೇ ‘ಹೊಗೆನಕಲ್ ಪಾಲ್ಸ್’ ಎಂದು ಖ್ಯಾತಿ ಪಡೆದಿದೆ. ಈ ಭೂ ಭಾಗ ತಮಿಳುನಾಡಿನ ಧರ್ಮಪುರಿ ಜಿಲ್ಲೆಗೆ ಸೇರಿರುತ್ತದೆ. ಅಲ್ಲಿ ಕಾವೇರಿಯು ಎತ್ತರದಿಂದ ಬೀಳುತ್ತಾ ಜಲಪಾತವನ್ನು ನಿರ್ಮಿಸಿರುತ್ತಾಳೆ. ಅದು ಇಂದಿಗೂ ಪ್ರಿಸಿದ್ಧಿ ಪಡೆದು ಪ್ರವಾಸಿಗರ ಆಕರ್ಷಣೀಯ ತಾಣವಾಗಿ ರೂಪಿತಗೊಂಡಿದೆ.
ಜಲಪಾತವನ್ನುಂಟು ಮಾಡಿದ ಕಾವೇರಿ ನಿಶ್ಯಬ್ಧವಾಗಿ ಕಾಡಿನಲ್ಲಿ ಮರೆಯಾಗಿ ಬಂಡೆಗಳ ಆಸರೆಯಾಗಿ ಬೆಟ್ಟ ಗುಡ್ಡಗಳಲ್ಲಿ ಸುತ್ತುವರೆದು ನಾಟ್ಯವಾಡುತ್ತಾ ಪ್ರಾಣಿ, ಪಕ್ಷಿ ಕುಲಗಳೊಂದಿಗೆ ಬೆರೆಯುತ್ತಾ ಅವರ ಕಷ್ಟಗಳಲ್ಲಿ ಭಾಗಿಯಾಗುತ್ತಾ ಬರುತ್ತಿರುವಾಗ ‘ಚಿಣ್ಣಾರ‍್’ ಎಂದು ಖ್ಯಾತಿ ಹೊಂದಿದ ಸನತ್ಕುಮಾರ ನದಿಯನ್ನು ಕೂಡಿಕೊಳ್ಳುವಳು. ಇಬ್ಬರು ಸೇರಿ ಹರಿಯುತ್ತಾ ಧರ್ಮಪುರಿ ಜಿಲ್ಲೆಗೆ ಬರುತ್ತಾಳೆ. ಅಲ್ಲಿ ತನ್ನ ಹರಿಯುವಿಕೆಯ ರೂಪ ಬದಲಾವಣೆಗೊಳ್ಳುತ್ತದೆ. ಅಲ್ಲಿ ಅವಳು ದಕ್ಷಿಣ-ಪಶ್ಚಿಮಾಭಿಮುಖವಾಗಿ ಮುನ್ನುಗ್ಗುತ್ತಾ ಸೇಲಂ ಜಿಲ್ಲೆಯಾದ ಮೆಟ್ಟೂರಿಗೆ ಬರುವಳು. ಅಲ್ಲಿಂದ ಕೊಯಂಬತ್ತೂರು, ತಿರುಚೆಂಗೋಡು ಹಾಗೂ ಭವಾನಿ ತಾಲೂಕುಗಳನ್ನು ತಾಗಿಕೊಂಡು ಹರಿಯುವಳು. ಅಲ್ಲಿಂದ ಹೊರಟಾಗ ಕಾವೇರಿಗೆ ಸರ್ಭಾಂಗ ನದಿ ವಿಲೀನವಾಗುವಳು. ಅಲ್ಲಿಂದ ಭವಾನಿ ಊರಿಗೆ ಬರುತ್ತಾಳೆ. ಇದರ ಹಿನ್ನೆಲೆಯಾಗಿ ಅನೇಕ ಪುರಾಣ ಕಥೆಗಳೂ ಇವೆ. ಆದರೆ ವಾಸ್ತವವಾಗಿ ಆ ಚರ್ಚೆಗೆ ತೊಡಗದೆ ಅವಳ ಹರಿಯುವಿಕೆಯ ಪರಿಕಲ್ಪನೆಯನ್ನು ವಿಶ್ಲೇಷಣೆ ಮಾಡುವತ್ತ ಗಮನ ಹರಿಸಲಾಗಿದೆ. ಭವಾನಿ ಊರಿನಲ್ಲಿ ಭವಾನಿ ನದಿಯು ಕಾವೇರಿಯೊಂದಿಗೆ ಬೆರೆತು ಸಂಗಮವಾಗುವಳು. ಆ ಊರಿನಲ್ಲಿ ಹರಿಯುವಾಗ ಎಡ-ಬಲ ದಂಡೆಗಳಲ್ಲಿ ಕುಮಾರಪಾಳ್ಯಂ ಹಾಗೂ ಭವಾನಿ ಊರುಗಳು ಅಸ್ತಿತ್ವದಲ್ಲಿರುತ್ತವೆ. ಆ ಊರುಗಳಲ್ಲಿ ಕಾವೇರಿ ಹಾಗೂ ಭವಾನಿ ದೇವಿಯರನ್ನು ಅಲ್ಲಿನ ಜನಪದರು ಆರಾಧಿಸುತ್ತಾರೆ. ಪ್ರತಿ ವರ್ಷಕ್ಕೊಮ್ಮೆ ಅಲ್ಲಿ ಹಬ್ಬ-ಹರಿದಿನಗಳು ಸದ್ದುಗದ್ದಲವಿಲ್ಲದೆ ಅಂತರ್ವಾಹಿನಿಯಾಗಿ, ಯಾರಿಗೂ ಸ್ವಲ್ಪ ದೂರ ಗೋಚರಿಸದೆ ಅಮೃತ ನದಿಯೂ ಕಾವೇರಿಯನ್ನು ಸೇರುವಳು. ಅಲ್ಲಿ ತ್ರಿವೇಣಿ ಸಂಗಮವೆಂದು ಇಂದಿಗೂ ಪ್ರಸಿದ್ಧಿ ಪಡೆದಿದೆ. ಅಲ್ಲಿ ಶಿವನ ದೇವಾಲಯವಿದೆ. ತ್ರಿವೇಣಿಗಳು ಬೆರೆತಿರುವ ಆ ಕ್ಷೇತ್ರದಲ್ಲಿ ನೆಲೆಸಿರುವ ಶಿವನನ್ನು ‘ಶ್ರೀ ಸಂಗಮೇಶ್ವರ’ ಎಂದು ಖ್ಯಾತಿ ಪಡೆದಿದೆ. ವರ್ಷಕ್ಕೊಮ್ಮೆ ಜಾತ್ರೆ ನಡೆಯುತ್ತದೆ. ಜನಪದರ ಪಾಪ ನಿರ್ಮೂಲ ಮಾಡುವ ಕ್ಷೇತ್ರವಾಗಿ ಪರಿಣಮಿಸಿದೆ. ಕಾವೇರಿ ಅಲ್ಲಿಗೆ ಕೊನೆಗೊಳ್ಳುವುದಿಲ್ಲ. ಅಲ್ಲಿಂದ ಪಶ್ಚಿಮಾಭಿಮುಖವಾಗಿ ಮುನ್ನುಗ್ಗುವಳು. ಹೀಗೆ ಸಾಗಿದಾಗ ಕರುಂಗಲ್ ಪಾಳ್ಯ, ಈರೋಡು, ಚಾವಡಿಪಾಳ್ಯಂ, ಬಾಸೂರು, ಊಂಜಲೂರುಗಳಲ್ಲಿ ಜನಸಾಮಾನ್ಯರ ಅಭಿವೃದ್ಧಿ ಸಂಕೇತವಾಗಿ ನಿಂತು ಶೈವ ಕ್ಷೇತ್ರವೆಂದು ಕರೆಯಲಾಗುತ್ತಿರುವ ಕೊಡುಮುಡಿ ಊರನ್ನು ಕಾವೇರಿ ತಲುಪುತ್ತಾಳೆ. ಈ ಊರು ಕೊಯಂಬತ್ತೂರು ಜಿಲ್ಲೆಗೆ ಬರುತ್ತದೆ.
ಕಾವೇರಿಯು ಕೊಡುಮುಡಿಯಿಂದ ತನ್ನ ತಿರುವನ್ನು ಪೂರ್ವಾಭಿಮುಖಕ್ಕೆ ತಿರುಗಿಸುತ್ತಾಳೆ. ಹಾಗೆ ಮುಂದುವರೆಯುವಾಗ ಕರೂರು ಗ್ರಾಮದಲ್ಲಿ ಆರಾಧಿಸಿಕೊಂಡು ನೆರೂರಿಗೆ ತಲುಪುವಳು. ಈ ಊರು ಸದಾಶಿವ ಬ್ರಹ್ಮೇಂದ್ರಸ್ವಾಮಿಗಳ ಸಮಾಧಿ ಅದಿಷ್ಠಾನ ಕ್ಷೇತ್ರವೆಂದು ಇಂದಿಗೂ ಖ್ಯಾತಿ ಹೊಂದಿದೆ. ಅಲ್ಲಿಂದ ಮುಂದೆ ತಿರುಮಕೂಡಲ್ ಹತ್ತಿರಕ್ಕೆ ಬಂದಾಗ ಕಾವೇರಿಯೊಂದಿಗೆ ಅಮರಾವತಿ ನದಿಯು ಸಂಗಮವಾಗುವಳು. ಹೀಗೆ ಮುಂದುವರೆಯುತ್ತಾ ತಿರುಚನಾಪಳ್ಳಿ ಜಿಲ್ಲೆಯೊಳಗೆ ನುಸುಳಿದಾಗ ಮುಸಿರಿ, ಪೆರಂಬೂರು, ಅನಂತರ ಕುಳಿತಳ್ಯೆ ಊರಿಗೆ ಬರುವಳು. ಇಲ್ಲಿಂದ ಮುಂದೆ ಸಿಗುವುದೇ ತಿರುಪ್ಪಾರೈತುರೈ ಊರು. ಇಲ್ಲಿ ತುಂಬಾ ವಿಶಾಲವಾಗಿ ಹರಿಯುತ್ತಿದ್ದಾಳೆ. ಮಳೆಗಾಲದಲ್ಲಿಯಂತೂ ಅವಳ ಮೈಸಿರಿ ಬಣ್ಣಿಸಲಾಗದು. ಅಲ್ಲಿ ಶಿವ ಮಂದಿರವಿದ್ದು, ಯಾತ್ರಿಕರ ಪ್ರವಾಸ ಸ್ಥಳವಾಗಿ ಪ್ರಸಿದ್ಧಿ ಪಡೆದಿದೆ. ಅಲ್ಲಿ ಅಖಂಡ ಕಾವೇರಿ ಎಂದು ಜನಪದರು ಕರೆದು, ಆರಾಧಿಸುವರು. ಈ ಊರಿನ ಮುಂಭಾಗವೇ ಮುಕ್ಕುಂ ಸ್ಥಳವಿದೆ. ಇಲ್ಲಿ ಒಬ್ಬಳಾಗಿದ್ದ ಕಾವೇರಿ ಅಲ್ಲಿ ಇಬ್ಭಾಗವಾಗಿ ಅಂದರೆ ಎರಡು ಕವಲುಗಳಾಗಿ ಹರಿಯುತ್ತಾಳೆ. ಆ ಎರಡು ಕವಲುಗಳು ರಮ್ಯ ಮನೋಹರ, ಆಕರ್ಷಕ ಅಲ್ಲದೆ ಒಂದೊಂದು ಕವಲನ್ನು ಒಂದೊಂದು ಹೆಸರಿನಿಂದ ಕರೆಯುವುದು ವಾಡಿಕೆ. ಅವುಗಳೆಂದರೆ ಒಂದಕ್ಕೆ ‘ಕಾವೇರಿ’ಎಂದು ಕರೆದರೆ ಮತ್ತೊಂದಕ್ಕೆ ‘ಕೊಲ್ಲಡಂ’ ಎನ್ನುವರು. ಇವೆರಡು ಹರಿದು ಮುಂದೆ ಹೋಗುತ್ತವೆ. ಆದರೆ ಅವೆರಡರ ನಡುವೆ ದ್ವೀಪ ಕಂಡುಬರುತ್ತದೆ. ಆ ಮಧ್ಯದ ಭೂ ಪ್ರದೇಶವೇ ‘ಶ್ರೀರಂಗಂ’ ಎಂದು ಪ್ರಸಿದ್ಧಿ ಪಡೆದಿದೆ. ಈ ಸ್ಥಳ ಮುಕ್ಕಂ ಗ್ರಾಮದಿಂದ ೧೫ ಕಿ.ಮೀ. ದೂರದಲ್ಲಿದೆ. ಕಾವೇರಿ ಇಲ್ಲಿ ವಿಶಿಷ್ಟತೆಯಿಂದ ಮೆರೆದಿರುವುದು ಕಾಣುತ್ತದೆ. ಏಕೆಂದರೆ ತಿರುಚರಾಪಳ್ಳಿ ಶ್ರೀರಂಗಂ ಪ್ರದೇಶಗಳನ್ನು ಕಡಿದು ಅಥವಾ ಬೇರ್ಪಡಿಸಿರುವುದು. ಇದರಿಂದ ಕಾವೇರಿಗೆ ತುಂಬಾ ದೊಡ್ಡದಾದ ಸೇತುವೆಯನ್ನು ಅಡ್ಡವಾಗಿ ನಿರ್ಮಿಸಲಾಗಿದೆ. ಒಟ್ಟಾರೆಯಾಗಿ ತಿರುಚಿ ಹಾಗೂ ಶ್ರೀರಂಗಂಗೂ ಸುಮಾರು ಐದು ಕಿ.ಮೀ.ದೂರವಿದೆಯಷ್ಟೇ.
ಶ್ರೀರಂಗಂ ‘ಅಂತ್ಯರಂಗ’ವೆಂದು ಖ್ಯಾತಿ. ಅಲ್ಲಿ ಶ್ರೀರಂಗನಾಥ ಸ್ವಾಮಿಯ ದೇವಸ್ಥಾನವಿದೆ. ಈ ದೇವಸ್ಥಾನ ಕಾವೇರಿ ದಂಡೆಯಲ್ಲಿರುವ ರಂಗನಾಥ ದೇವಮಂದಿರಗಳಲ್ಲಿ ಕಡೆಯದಾಗಿರುತ್ತದೆ. ಆದುದರಿಂದ ಇಂದಿಗೂ ಜನಪದರಿಗೆ ಪುಣ್ಯಕ್ಷೇತ್ರವೆಂದು ಪ್ರಸಿದ್ಧಿ. ಜೊತೆಗೆ ವೈಷ್ನವ ಭಕ್ತರು ಆರಾಧಿಸುವ ನೆಲೆವೀಡಾಗಿರುತ್ತದೆ. ವೈಷ್ಣವ ಭಕ್ತರು ಅಲ್ಲಿ ವರ್ಷಕ್ಕೊಮ್ಮೆ ಸೇರಿ ಸ್ತ್ರೋತ್ರ ಮಾಡುವ ಪರಿಪಾಠವಿದೆ. ಹೀಗಿದ್ದರೂ ತಿರುಚಿಗೂ ಶ್ರೀರಂಗಂಗೂ ಮಧ್ಯೆ ಕಾವೇರಿ ಮುಂದುವರೆದಂತೆ ತಿರುವಾನೆಕ್ಕಾವಲ್ ಶಿವಶಕ್ತಿ ಕ್ಷೇತ್ರವಿದೆ. ಅಲ್ಲದೆ ರಾಕ್ ಫೋರ್ಟ್‌ಟೆಂಪಲ್, ತಾಯುಮಾನವರ ದೇವಾಲಯಗಳಿವೆ.
ಶ್ರೀರಂಗಂನಲ್ಲಿ ಇನ್ನೊಂದು ನದಿಯನ್ನು ಕಾಣಬಹುದು. ಇದರ ಹೆಸರು ಕೊಲ್ಲಡಂ ಕವಲು. ಈ ನದಿ ಅಲ್ಲಿ ಎಡಕ್ಕೆ ತಿರುಗಿ ಸಾಗುವಾಗ ಕಾವೇರಿಗೆ ಸೇರ್ಪಡೆಯಾಗುವಳು. ಜೊತೆಗೆ ಕೊಲ್ಲಡಂ ಕವಲಿಗೆ ಬಹುದೊಡ್ಡದಾದ ಅಣೆಕಟ್ಟನ್ನು ನಿರ್ಮಿಸಲಾಗಿದೆ. ಇದರಿಂದ ಸಾವಿರಾರು ಜನಪದರಿಗೆ ಅನುಕೂಲವಾಗಿರುವುದನ್ನು ಪ್ರತಿಬಿಂಬಿಸುತ್ತದೆ. ಐತಿಹಾಸಿಕವಾಗಿ ಗುರುತಿಸಿರುವಂತ ಕ್ಷೇತ್ರವಾಗಿದೆ. ಇಲ್ಲಿ ಕಾವೇರಿಯು ಹರಿಯುವ ರೂಪವನ್ನು ಬದಲಾಯಿಸುತ್ತಾಳೆ. ಕವಲು ಎಂಬ ಪದವೇ ಸೂಚಿಸುವ ಹಾಗೆ ಇವಳ ಒಂದು ಹರಿಯುವಿಕೆಯ ಕವಲಿಗೆ ಕೊಲ್ಲಡಂ ಎಂದು ಕರೆಯುವುದು ವಾಡಿಕೆಯಲ್ಲಿದೆ. ಈ ಕೊಲ್ಲಡಮ ತಂಜಾವೂರನ್ನು ತಾಗಿಕೊಂಡು ಚಿಂಗಲ್ ಪೇಟ್ ಬಳಿ ದೇವಿಕೋಟೆಗೆ ಬಂದಾಗ ಅಲ್ಲಿ ಬಂಗಾಳ ಸಮುದ್ರದಲ್ಲಿ ಬೆರೆಯುವಳು.
ಇನ್ನೊಂದು ಕವಲಾದ ವೆಣ್ಣಾರು ತಂಜಾವೂರನ್ನು ಹಾಯ್ದುಕೊಂಡು ಹೋಗುತ್ತಿರುವುದನ್ನು ಕಾಣಬಹುದು. ಇಂದು ತಂಜಾವೂರು ಏಕೆ ಪ್ರಸಿದ್ಧಿ ಪಡೆದಿದೆ ಎಂಬುದಕ್ಕೆ ತಾತ್ವಿಕವಾದ ಅಂಶಗಳೇ ಕಾರಣ. ಇಂದು ತಂಜಾವೂರು ಹಸಿರು ಬನಸಿರಿಯ ಸೃಷ್ಟಿಯ ತಾಣ. ಕೃಷಿಕ ಜೀವದ ಜೀವಾಳ. ಆರ್ಥಿಕ, ಸಾಮಾಜಿಕ, ಸಾಂಸ್ಕೃತಿಕ ವಿಶಿಷ್ಟತೆಯನ್ನುಲ್ಲಂಥದ್ದು. ಇಂದು ಭತ್ತದ ಉಗ್ರಾಣವಾಗಿ ರೂಪಿತಗೊಂಡಿದೆ. ಅಲ್ಲಿನ ಜನಪದರ ಉಸಿರಾಗಿರುವ ಕಾವೇರಿ ಮನೆ ದೇವರಾಗಿ ರಾರಾಜಿಸುತ್ತಿರುವಳು. ಇದಕ್ಕೆ ಕಾರಣೀಭೂತಳಿವಳೆ. ಅಲ್ಲಿ ಕಾವೇರಿ ಅನೇಕ ಗೊಂಚಲು ಅಥವಾ ಕವಲುಗಳಾಗಿ ಹರಿಯುತ್ತಿದ್ದಾಳೆ. ಅವುಗಳೆಂದರೆ ವೆಣ್ಣೂರು, ವೆಟ್ಟಾರು, ಕೊಡುಮುರುಟಿ, ಅರಸಲಾರು. ಜೊತೆಗೆ ಕಾವೇರಿ ನಾಮದಿಂದಲೇ ಮುನ್ನುಗ್ಗಿ ತಿರುವೈಯಾರು, ಈಶನ್ ಗುಡಿ, ಗಣಪತಿ ಅಗ್ರಹಾರ, ಗಭಿಸ್ಥಲಮ್, ತ್ಯಾಗ ಸಮುದ್ರಮ್, ಗಂಗಾಧರಪುರಂ, ಸ್ವಾಮಿಮಲೈಯನ್ನು ಮುಟ್ಟಿ ಇತಿಹಾಸ ಪ್ರಸಿದ್ಧವಾದ ಕ್ಷೇತ್ರಕ್ಕೆ ಆಗಮಿಸುವಳು. ಆ ಸ್ಥಳವನ್ನು ‘ಕುಂಭಕೋಣ’ ಎಂದೇ ಖ್ಯಾತಿ. ಅಲ್ಲಿ ಶೈವ, ವೈಷ್ಣವ ದೇವಸ್ಥಾನಗಳಿವೆ. ಆದರೆ ಬಹುಸಂಸ್ಕೃತಿಯ ಜನಪದರು ಹೋಗಿ ವಿಷ್ಣು, ಶಿವ ದೈವಗಳನ್ನು ಆರಾಧಿಸುವರು. ಅಲ್ಲಿ ಮಹಾಮುಖ ಸರೋವರವಿದ್ದು, ಗಾಂಭೀರ್ಯವನ್ನು ಪ್ರತಿನಿಧಿಸುತ್ತದೆ.
ಅಲ್ಲಿಂದ ಮುಂದೆ ಮಯೂರಂ, ತಿರುವಡೈ, ಮರತ್ತೂರು, ಗೋವಿಂದಪುರ, ಛಾಯಾವನಂ, ಪಲ್ಲವನಿಶಮ್ ಗೆ ಬರುವಳು. ಹೀಗೆ ನಿರಂತರವಾಗಿ ಹರಿಯುತ್ತಾ ಕಾವೇರಿಯು ಬಂಗಾಳ ಕೊಲ್ಲಿ ಎಂದು ಖ್ಯಾತಿ ಪಡೆದ ಕಡಲ ಕಿನಾರೆಯಲ್ಲಿರುವ ಪೂಂಪಟ್ಟಣವನ್ನು ತಲುಪುವಳು. ಒಟ್ಟಾರೆಯಾಗಿ ಕಾವೇರಿಯು ಹರಿದೆಡೆಯಲ್ಲೆಲ್ಲ ದೇವಸ್ಥಾನಗಳು, ಪುಣ್ಯಕ್ಷೇತ್ರಗಳು ಸ್ಥಾಪನೆಗೊಂಡಿವೆ. ಕೋಟ್ಯಾನುಕೋಟಿ ಜೀವರಾಶಿಗೆ ಆಸರೆಯಾಗಿ ನಿಂತಿದ್ದಾಳೆ. ಕಾವೇರಿಯು ಕೊಡಗಿನ ತಲಕಾವೇರಿಯಲ್ಲಿ ಜನ್ಮ ಪಡೆದು ಕನ್ನಡಿಗರ ಕಣ್ಮಣಿಯಾಗಿ ತಮಿಳುನಾಡಿನ ಮನೆಮಾತಾಗಿ ಮೇಲು-ಕೀಳು, ಉಚ್ಚ-ನೀಚ, ಜಾತಿ-ಭೇದ, ಬಡವ-ಬಲ್ಲಿದ, ಶ್ರೀಮಂತ-ರಾಜ ಎಂದು ತಾರತಮ್ಯ ಮಾಡದೆ ಎಲ್ಲ ನೋವು-ನಲಿವುಗಳನ್ನು ತನ್ನ ಒಡಲಿನಲ್ಲಿರಿಸಿಕೊಂಡು ಸರ್ವಂತರ್ಯಾಮಿಣಿಯಾಗಿ ಸುಮಾರು ಏಳುನೂರು ಅರವತ್ತೈದು ಕಿಲೋ ಮೀಟರ‍್ ಗಳಷ್ಟು ಸಾಗಿ, ಎಲ್ಲೂ ಗಾಂಭೀರ್ಯತೆಗೆ ಚ್ಯತಿ ಬರದ ಹಾಗೆ ಹರಿಯುತ್ತಾ ಪೂಂಪಟ್ಟಣದಲ್ಲಿಗೆ ಬಂದು ಬಂಗಾಳಕೊಲ್ಲಿಯಲ್ಲಿ ವಿಲೀನವಾಗುವಳು.
ಕಾವೇರಿ ಜಾನಪದ: ೩. ಕಾವೇರಿ ಮತ್ತು ಜನಪದರು
ಕನ್ನಡ ನಾಡು ನಿನ್ನೆ ಮೊನ್ನೆಯ ಪರಿಕಲ್ಪನೆ ಅಗಿರಬಹುದು. ಆದರೆ ಕಾವೇರಿ ನದಿ ದೈವದತ್ತವಾದುದು. ಇದು ತನ್ನ ಪಾತ್ರದಲ್ಲಿ ಅನೇಕ ಫಲವತ್ತಾದ ಅಂಶಗಳನ್ನು ಭೂಮಿಗೆ ತಂದು ಇಡೀ ಭೂ ಪ್ರದೇಶವೇ ಉತ್ಪತ್ತಿಯಾಗುವಲ್ಲಿ ತನ್ನನ್ನು ತಾನೇ ಒತ್ತೆ ಇಡುತ್ತದೆ. ಇದರಿಂದ ಜನರು, ಭೂ ಪ್ರದೇಶಗಳು, ಪ್ರಾಣಿ-ಪಕ್ಷಿಗಳು ಸುಖ ಜೀವನ ನಡೆಸಲು ನೆರವಾಗುತ್ತದೆ. ಕಾವೇರಿಯಿಂದ ಗೋದಾವರಿಯವರೆಗೆ ಹೆಣೆದುಕೊಂಡಿರುವ ಕನ್ನಡ ನಾಡಿನ ಬಗ್ಗೆ ಕವಿರಾಜ ಮಾರ್ಗದ ಕರ್ತೃ ಕ್ರಿ.ಶ. ೯ನೇ ಶತಮಾನದಲ್ಲಿಯೇ ಕಾವೇರಿ ಕುರಿತು ಅಂತರಾಳದಿಂದ ಹೊರ ಚೆಲ್ಲಿದ ಹಾಡು ಕೊಡಗಿನಲ್ಲಿಯೇ ನೆಲೆ ನಿಂತಿರುವ ಜನಪದರಿಗೆ ಅನ್ವಯಿಸುವುದು. “ಎಲ್ಲಿ ಭೂರಮೆ ದೇವ ಸನ್ನಿದಿ ಬಯಸಿ ಭಿಮ್ಮನೆ ಬಂದಳೊ” ಈ ಹಾಡು ಅವಿಸ್ಮರಣೀಯವಾಗಿ ಜನಪದರ ಕಣಕಣದಲ್ಲಿ ಮಿಳಿತವಾಗಿದೆ.
ಇವಳ ನಿರಂತರ ಹರಿಯುವಿಕೆಯಿಂದ ಗುಡಿ-ಗೋಪುರಗಳು ಜನ್ಮ ತಾಳಿವೆ. ಹಸಿರಿನ ಬನಸಿರಿಯ ಬಯಲುಗಳು, ತೋಪುಗಳು, ಹಸಿರಾಗಿರುವ ಕಣಿವೆಗಳು, ಉಯ್ಯಾಲೆ ಆಡುವ ವಿಶಾಲವಾದ ಪೈರಿನ ಗದ್ದೆಗಳು, ಇಡೀ ಕೊಡಗಿನ ಜನಪದರ ರಕ್ಷಣೆಯಾಗಿ ತಲೆ ಎತ್ತಿ ನಿಂತಿರುವ ಗಿರಿಶಿಖರ, ಬೆಟ್ಟ ಗುಡ್ಡಗಳು, ಅಲ್ಲಿನ ಜನಪದರಿಗೆ ಧೈರ್ಯ, ಸ್ಥೈರ್ಯ, ಸಾಹಸಕ್ಕೆ ಇಂಬು ನೀಡುತ್ತವೆ. ಅವರಿಗೆ ಪ್ರತಿ ಹಂತದಲ್ಲಿಯೂ ಸಾಮರ್ಥ್ಯ ಮತ್ತು ಸಂತೃಪ್ತಿ ಜೊತೆಗೆ ಧ್ಯೇಯೋದ್ದೇಶಗಳನ್ನು ಪೂರೈಸುವಂತೆ ಹುರಿದುಂಬಿಸುತ್ತದೆ.
ಇಂದು ಕೊಡಗಿನಾದ್ಯಂತ ಕೊಡವರು, ಒಕ್ಕಲಿಗರು, ಲಿಂಗಾಯಿತರು, ಮಲೆಯಾಳಿಗಳು, ತಮಿಳರು, ತುಳು, ಪಾಲೆ, ಯರವ, ಅರೇಭಾಷೆ ಗೌಡರು, ಆಚಾರಿಗಳು, ಬೆಸ್ತರು, ಪರಿಶಿಷ್ಟ ಜಾತಿ ಮತ್ತು ಪರಿಶಿಷ್ಟ ವರ್ಗದವರು ನೆಲೆಸಿದ್ದಾರೆ. ಆದುದರಿಂದ ವೈವಿಧ್ಯಮಯವಾದ ರೂಢಿಗಳು, ಸಂಪ್ರದಾಯಗಳು, ಪದ್ಧತಿಗಳು, ಊಟೋಪಚಾರ, ವೇಷಭೂಷಣ, ಸಾಹಿತ್ಯ, ಸಂಗೀತ, ಕಲೆ, ಭಾಷೆ ಅಸ್ತಿತ್ವದಲ್ಲಿವೆ. ಈ ಎಲ್ಲಾ ಅಂಶಗಳನ್ನು ಗಮನಿಸಿದಾಗ ಒಂದು ರೀತಿಯಲ್ಲಿ ಕೊಡಗು ಬಹು ಸಂಸ್ಕೃತಿಗಳ ಬಿಡಾರ. ಬಹುರೂಪಿಗಳ ವಾಸ್ತವ್ಯ ಇರುವುದನ್ನು ಕಾಣಬಹುದಾಗಿದೆ. ಈ ಎಲ್ಲಾ ಅಂಶಗಳನ್ನು ಸೂಕ್ಷ್ಮವಾಗಿ ಚರ್ಚಿಸಿದರೆ ಮೂಲದ ಬಗ್ಗೆ ಕೆಲವು ವರ್ಗಗಳಲ್ಲಿ ಇನ್ನೂ ಒಮ್ಮತ, ಅಭಿಪ್ರಾಯವನ್ನು ಕಾಣದೆ ತೊಳಲಾಟಕ್ಕೆ ಎಡೆಮಾಡಿಕೊಟ್ಟಿದೆ ಎಂಬ ಅಂಶವನ್ನು ಕೆಳಗಿನ ವಿವರಣೆಯಿಂದ ತಿಳಿಯಬಹುದಾಗಿದೆ.
ಪ್ರಧಾನವಾಗಿ ಕೊಡಗಿನಲ್ಲಿ ಕೊಡವರು ಆರ್ಥಿಕವಾಗಿ, ಸಾಮಾಜಿಕವಾಗಿ, ಸಾಂಸ್ಕೃತಿಕವಾಗಿ, ರಾಜಕೀಯವಾಗಿ, ಧಾರ್ಮಿಕವಾಗಿ ತಮ್ಮನ್ನು ತಾವು ಗುರುತಿಸಿಕೊಂಡಿದ್ದಾರೆ. ಆದರೆ ಇವರು ಮೂಲತಃವಾಗಿ ಇಲ್ಲಿಯವರೇ. ಇಲ್ಲಾ ಬೇರೆ ಭೂಭಾಗದಿಂದ ಬಂದವರೇ, ಹೀಗೆ ಚರ್ಚೆಗಳು ಮುಂದುವರೆಯುತ್ತಿವೆ. ಹೀಗಿದ್ದರೂ ಕೊಡವರನ್ನು ಮೂಲ ನಿವಾಸಿಗಳೆಂದು ಗುರುತಿಸಲಾಗಿದೆ. ಆದರೆ ನನ್ನ ತರ್ಕ ಕೊಡಗಿನಾದ್ಯಮತ ಬೀಡು ಬಿಟ್ಟಿರುವ ಇತರ ವರ್ಗಗಳ ಬಗ್ಗೆ ಆಳವಾದ ಅಧ್ಯಯನ ಅವಶ್ಯಕ. ಅವರೂ ಕೂಡ ಕೊಡಗಿನ ಮೂಲ ನಿವಾಸಿಗಳಲ್ಲ. ಒಟ್ಟಾರೆಯಾಗಿ ದ್ರಾವಿಡ ಪಂಗಡಗಳಿಗೆಲ್ಲ ಇದು ಅನ್ವಯಿಸುತ್ತದೆ ಎಂಬುದನ್ನು ಮರೆಯಬಾರದು. ಆದುದರಿಂದ ಇದರ ಬಗ್ಗೆ ತಲಸ್ಪರ್ಶಿ ಸಂಶೋಧನೆಗಳು ಅವಶ್ಯಕ. ಸಾಮಾನ್ಯವಾಗಿ ಭಾರತದಲ್ಲಿ ನೆಲೆ ನಿಂತಿರುವ ಎಲ್ಲಾ ಜನಾಂಗದ ಪರಿಸ್ಥಿತಿಯೂ ಇದೇ ಎನ್ನಬಹುದು. ಶತ-ಶತಮಾನಗಳಿಂದಲೂ ಕೊಡವರು ಕೊಡಗಿನಲ್ಲಿ ವಾಸ ಮಾಡುತ್ತಾ ಬಂದಿರುತ್ತಾರೆ.
ಕೊಡಗಿನಲ್ಲಿ ಆರು ತಿಂಗಳು ಯಥೇಚ್ಛವಾಗಿ ಮಳೆ ಬರುತ್ತದೆ. ಜೊತೆಗೆ ಫಲವತ್ತಾದ ಭೂಪ್ರದೇಶವನ್ನು ಹೊಂದಿದೆ. ಈ ಅಂಶಗಳಿಂದ ಕೊಡಗು ಕೃಷಿ ಪ್ರಧಾನವಾದ ಪ್ರದೇಶ. ಅಂದಿಗೂ ಇಂದಿಗೂ ಭೂ ಒಡೆತನ ಕೊಡವ ಹಾಗೂ ಗೌಡರಲ್ಲಿತ್ತು. ವ್ಯವಸಾಯವೇ ಇವರ ಮುಖ್ಯ ಕಸುಬಾಗಿತ್ತು. ಕಾಲಘಟ್ಟಗಳು ಉರುಳಿದಂತೆ ಇವರು ಕೂಡ ಬೇರೆ ಬೇರೆ ಕಸುಬುಗಳನ್ನು ಮಾಡುತ್ತಿದ್ದಾರೆ. ಬೇರೆ ಜನವರ್ಗದವರು ಕೂಡ ಭೂ ಒಡೆಯರಾಗಿರುತ್ತಾರೆ.
ಇಲ್ಲಿನ ಪ್ರಧಾನ ಬೆಳೆ ಕಾಫಿ. ಜೊತೆಗೆ ಕಿತ್ತಳೆ, ಯಾಲಕ್ಕಿ, ಕರಿಮೆಣಸು, ಒಂದು ರೀತಿಯಲ್ಲಿ ಕಮರ್ಷಿಯಲ್ ಬೆಳೆಗಳಾಗಿರುತ್ತವೆ. ಸಮತಟ್ಟಾದ ಭೂಭಾಗದಲ್ಲಿ ವಿಶಾಲವಾದ ಗದ್ದೆಗಳ ಬಯಲು, ಕೆಲವೆಡೆ ರಬ್ಬರ‍್ ತೋಟಗಳು ಇವೆ. ಅಲ್ಲದೆ ಪಶ್ಚಿಮ ಘಟ್ಟಗಳಲ್ಲಿ ಅಡಕೆ, ತೆಂಗು, ಗೇರು ಇನ್ನೂ ಅನೇಕ ಬೆಳೆಗಳನ್ನು ಜನಪದರು ಬೆಳೆಯುತ್ತಾರೆ. ಸಾವಿರಾರು ವರ್ಷಗಳ ಹಿಂದೆ ಕೊಡಗಿನಲ್ಲಿ ಅವಿಭಕ್ತ ಕುಟುಂಬಗಳಿದ್ದವರು. ಅಂತಹ ಕುಟುಂಬದವರೆಲ್ಲರೂ ಕೂಡಿಕೊಂಡು ವ್ಯವಸಾಯ ಮಡುತ್ತಿದ್ದರು. ಕ್ರಮೇಣ ಅಂತಹ ಕುಟುಂಬಗಳು ಕಂಪ್ಲೀಟ್ ಆಗಿ ಅಳಿದು ಸಣ್ಣ ಸಣ್ಣ ಕುಟುಂಬಗಳಾಗಿವೆ. ಅದಕ್ಕೆ ಅವರವರೇ ಜಮೀನಿನ ಒಡೆಯರಾಗಿದ್ದಾರೆ. ಅವರ ಭೂಮಿಯಿಂದ ಬಂದ ಉತ್ಪತ್ತಿಯಿಂದ ಬದುಕನ್ನು ನಡೆಸುವರು. ಹೀಗೆ ಸಣ್ಣ ಸಣ್ಣ ಭೂ ಹಿಡುವಳಿದಾರರಿದ್ದೂ, ಭೂಮಿಯು ಕೂಡ ಮಿತವಾಗಿ ಹಂಚಿ ಹೋಗಿದೆ. ಇದರಿಂದ ಜೀವನೋಪಾಯಕ್ಕೆ ಬೇರೆ ಬೇರೆ ರೀತಿಯಾದ ಉದ್ಯೋಗವನ್ನು ಕಂಡುಕೊಂಡಿದ್ದಾರೆ. ಇತ್ತೀಚಿನ ದಿನಗಳಲ್ಲಿ ಅನೇಕ ಬದಲಾವಣೆಯನ್ನು ಕೊಡಗಿನಾದ್ಯಂತ ಕಾಣಬಹುದಾಗಿದೆ.
ಇಲ್ಲಿ ನೆಲದ ಶಕ್ತಿಯೋ ಏನೋ ಪರಾವಲಂಬನೆಯನ್ನು ಮೆಲುಕು ಹಾಕುವವರಲ್ಲ. ಇಲ್ಲಿನ ಜನಪದರಿಗೆ ದೇಶಭಕ್ತಿ ಅಪಾರ. ಇದಕ್ಕೆ ಸ್ಪೂರ್ತಿ ಎಂದರೆ ಹಿಂದಿನ ರಾಜಭಕ್ತಿ ಇರಬೇಕೆನ್ನಿಸುತ್ತದೆ. ಆದುದರಿಂದ ಸ್ವ ಪ್ರೇರಣೆಯಿಂದ ದೇಶ ಕಾಯುವ, ರಕ್ಷಿಸುವಲ್ಲಿ ಸದಾ ಮುಂದು. ದೇಶದ ರಕ್ಷಣಾ ಪಡೆಗೆ ಕೊಡಗಿನ ಕೊಡುಗೆ ಅವಿಸ್ಮರಣೀಯ, ಅದ್ವಿತೀಯ. ಅಲ್ಲಿ ಇಡೀ ದೇಶವೇ ಹೆಮ್ಮೆ ಪಡುವ ಆದರ್ಶತೆ ಅಸ್ತಿತ್ವದಲ್ಲಿದೆ. ಪ್ರತಿಯೊಂದು ಮನೆಯಿಂದ ಪ್ರತಿಯೋರ್ವ ಸೈನ್ಯಕ್ಕೆ ಸೇರುವರು. ಈ ಅಂಶಗಳ ಹಿಂದೆ ರಾಷ್ಟ್ರಭಕ್ತಿ, ಶಿಸ್ತುಪಾಲನೆ, ನಿಸ್ವಾರ್ಥ ಸೇವೆ, ಸಾಹಸ ಇನ್ನೂ ಮುಂತಾದ ಅಂಶಗಳ ಉಗ್ರಾಣ ಕೊಡಗು. ಒಟ್ಟಾರೆಯಾಗಿ ಭಾರತಕ್ಕೆ ಕೀರ್ತಿ ತರುವಂತಹ ಆದರ್ಶತೆ ಕೊಡಗಿನ ಜನಪದರಲ್ಲಿ ನೆಲೆಗೊಂಡಿದೆ.
ಸಾಂಸ್ಕೃತಿಕ ಬದುಕಿನಲ್ಲಿ ಇಂದು ಕಣ್ಮನ ಸೆಳೆಯುವ ಸಾಂಪ್ರದಾಯಬದ್ಧವಾದ ಹಾಡುಗಳು, ಹಬ್ಬ-ಹರಿದಿನಗಳು, ಕುಣಿತಗಳು, ವೇಷಭೂಷಣಗಳು ಇಂದಿಗೂ ಚಾಲ್ತಿಯಲ್ಲಿವೆ. ಸಾಂಸ್ಕೃತಿಕ ಅಕ್ಷಯ ಪಾತ್ರೆ ಎಂದರೆ ತಪ್ಪಾಗಲಾರದೇನೋ? ಕೊಡಗಿನಾದ್ಯಂತ ಕೆಲವು ಆಚರಣೆಗಳು ಒಂದೊಂದು ಪಂಗಡಕ್ಕೆ ವಿಶಿಷ್ಟವಾದರೂ ಸಹ ಅಥವಾ ಒಂದು ಕೋಮಿನವರು ಇನ್ನೊಂದು ಕೋಮಿನವರ ಜತೆಗೂಡಿ ಆಚರಿಸದೇ ಇದ್ದರೂ ಆಯಾಯ ರೀತಿಗನುಸಾರವಾಗಿಯೇ ಮಾಡುವರು. ಆದರೆ ಒಂದೇ ಜಿಲ್ಲೆಯಲ್ಲಿರುವ ಹಬ್ಬ-ಹರಿದಿನಗಳು ಕೊಡಗಿನ ಬೇರೆ ಬೇರೆ ಸ್ಥಳಗಳಲ್ಲೂ ಇವೆ.
ಆಧುನಿಕತೆ, ಜಾಗತೀಕರನದ ಪ್ರಸರಣ ಕೊಡಗಿನ ಹಳ್ಳಿಗಳಲ್ಲಿಯೂ ಬೇರು ಬಿಟ್ಟಿದೆ. ಆದುದರಿಂದ ನಗರದ ಸುಖ, ಸಂತೋಷ, ಸೌಕರ್ಯಗಳು, ಆಡಂಬರಗಳು, ಡಾಂಬಿಕತೆಗೆ ಹಳ್ಳಿಗಾಡಿನ ಜನಪದರು ಆಕರ್ಷಿತರಾಗಿದ್ದಾರೆ. ಹೊಸತನದ ಅಂಶಗಳತ್ತ ಮಾರು ಹೋಗುತ್ತಿದ್ದಾರೆ. ಮೂಲವಾದ ಮನೆತನಗಳು ಗೌಣವಾಗಿವೆ. ಪ್ರಕೃತಿಯ ಸೌಂದರ್ಯಕ್ಕೆ ಕೊಡಲಿಪೆಟ್ಟು ಬಿದ್ದು, ಹಣದಾಸೆಗೆ ಬಲಿಯಾಗಿದ್ದಾರೆ. ಪ್ರಸ್ತುತ ಸಂದರ್ಭದಲ್ಲಿ ಆಳವಾದ ಸಂಸ್ಕೃತಿ ಕಣ್ಮರೆಯಾಗುತ್ತಿದೆ. ಒಟ್ಟಿನಲ್ಲಿ ಅನ್ಯ ಭಾಷೆ, ಅನ್ಯ ಜನರ, ಪರ ಸಂಸ್ಕೃತಿ, ನಾಗರೀಕತೆಯ ನಾಣ್ಯ ಠೇಂಕಾರವೆಸಗುತ್ತಿದೆ. ಸದಾ ನಿರಂತರವಾಗಿ ಹರಿಯುತ್ತಿರುವ ಕಾವೇರಿಯ ಕೊನರು ಹಸಿರು ಬನಸಿರಿಯೊಂದಿಗೆ ಜನಪದರು ಸ್ಮೃತಿ ಪಟಲಗಳೊಂದಿಗೆ ಇಂದಿಗೂ ರಾರಾಜಿಸುತ್ತಿರುವಳು.

ಕಾವೇರಿ ಜಾನಪದ: ೪. ಕಾವೇರಿ ಮತ್ತು ಕನ್ನಡ : ಜನಪದರ ಸೃಷ್ಟಿ-ದೃಷ್ಟಿಯಲ್ಲಿ
ಭಗವಂತನ ಸೃಷ್ಟಿ ಈ ವಿಶ್ವ. ನಿಸರ್ಗವೂ ಅದರಲ್ಲಿ ಒಂದು. ಇದರೊಳಗೆ ಸರ್ವಸ್ವವೂ ಮಿಳಿತವಾಗಿದೆ. ಈ ಪಾತಾಳದಲ್ಲಿ ನೀರು ಹುದುಗಿಕೊಂಡಿದೆ. ಆದುದರಿಂದ ಅದರ ಆಳಕ್ಕೆ ಇಳಿದು ಸೆಣಸುವುದು ಕಷ್ಟಕರವಾದರೂ ಸಾಧ್ಯವೆಂಬುದು ನನ್ನ ಅಭಿಪ್ರಾಯ. ಮನುಷ್ಯ ಪ್ರಾಣಿಗೆ ನಿಸರ್ಗವೇ ಪ್ರೇರಣೆ ವಸ್ತು. ಅಂದರೆ ನಿಸರ್ಗವೂ ಅತ್ಯಂತ ಸಂತತ ಹಾಗೂ ಪ್ರಾಚ್ಯವೆಂಬುದು ಸ್ಪಷ್ಟ. ಆದರೆ ಕಾವ್ಯದ ಸೃಷ್ಟಿಗೆ ಕವಿ ಮೂಲ. ಆದುದರಿಂದ ಕನ್ನಡ ಭಾಷೆ ಸೃಷ್ಟಿಗೆ, ವಿಕಾಸಕ್ಕೆ, ರೂಪಾಂತರಕ್ಕೆ, ನಿತ್ಯ ನಿರಂತತೆಗೆ, ಪರಿವರ್ತನೆಗೆ, ಮಾನವನೇ ಕಾರಣೀಭೂತನಾದರೂ, ಪ್ರೇರಣೆಯಾಗಿ ನಿಸರ್ಗ ಅವನೆದುರಿಗೆ ತನ್ನೆಲ್ಲ ರೆಂಬೆ-ಕೊಂಬೆಗಳನ್ನು ಹಾಸಿ ಚೆಲ್ಲಿರುತ್ತದೆ. ಸೂಕ್ಷ್ಮ ದೃಷ್ಟಿಯಿಂದ ತಡಕಾಡಿದರೆ ಕನ್ನಡದ ಬೇರು ಮತ್ತು ನದಿಯ ಉಸಿರು ಏಕಕಾಲದಲ್ಲಿ ಬೆರೆತು ಬಂದಿರುವುದಿಲ್ಲ. ಆರಂಭದಲ್ಲಿ ನೀರು ಅನಂತರದಲ್ಲಿ ಕನ್ನಡ ನುಡಿಗಟ್ಟು ಬಂದಿರುತ್ತದೆ. ಕೊಡಗಿನ ಬ್ರಹ್ಮಗಿರಿ ಬೆಟ್ಟದ ಮಡಿಲಿನಲ್ಲಿ ಉದ್ಭವಗೊಂಡ ಕಾವೇರಿ ನದಿ ಅಲ್ಲಿಯೇ ನೆಲೆ ನಿಲ್ಲಲಿಲ್ಲ. ಇವಳು ಪರ್ವತ, ಶಿಖರ, ಬೆಟ್ಟ, ಗುಡ್ಡ, ತಗ್ಗು, ಹಳ್ಳಕೊಳ್ಳ, ಸಮತಟ್ಟಾದ ಸ್ಥಳ ಹೀಗೆ ಅನೇಕ ಕಡೆಗಳಲ್ಲೆಲ್ಲ ಹರಿದು ತಿರುಗಿ ಕರ್ನಾಟಕದಾದ್ಯಂತ ಮನೆ ಮಾತಾಗಿ ಜನಪದರೊಳಗೆ ಬೆರೆತಿರುವಳು. ಇಲ್ಲಿಯೂ ನೆಲೆ ನಿಲ್ಲದೆ ಮುಂದುವರೆದು ತಮಿಳುನಾಡಿನ ಮಣ್ಣಿನಲ್ಲಿ ಮೈಮರೆತು ಬೆರೆತು ಅನಂತರ ಬಂಗಾಳ ಕೊಲ್ಲಿಯಲ್ಲಿ ವಿಲೀನವಾಗಿರುತ್ತಾಳೆ.
ಇವಳು ನಿತ್ಯ ನಿರಂತರವಾಗಿ ಹರಿದೆಡೆಯಲ್ಲೆಲ್ಲ ತನ್ನದೇ ಆದ ಭಾಷೆ, ಸಾಹಿತ್ಯ, ಕಲೆ, ಸಂಸ್ಕೃತಿ, ಧಾರ್ಮಿಕತೆ, ಆಚರಣೆ, ಪದ್ಧತಿ, ರೂಢಿಗಳು, ಸಂಪ್ರದಾಯ ಉಡುಗೆ-ತೊಡುಗೆ, ಊಟೋಪಚಾರ, ಹಬ್ಬ-ಹರಿದಿನ, ಉತ್ಸವಗಳು, ಸಂಪತ್ತು, ವ್ಯವಸಾಯ, ದೈವಗಳು, ಬೆಳೆಗಳು, ಇಂದಿಗೂ ಪ್ರತಿರೂಪವಾಗಿ ನಮ್ಮೆದುರಿಗೆ ಉಳಿದು ಬೆಳೆದುಕೊಂಡು ಬಂದಿರುತ್ತವೆ. ಹಾಗೆಯೇ ಮುಂದುವರೆಯುತ್ತಿವೆ. ಈ ಎಲ್ಲವುಗಳಿಗೆ ಕಾವೇರಿ ನದಿಯೇ ಕಾರಣ. ಇವಳು ಸಾಂಸ್ಕೃತಿಕವಾಗಿ, ಭೌಗೋಳಿಕವಾಗಿ, ಧಾರ್ಮಿಕವಾಗಿ, ಸಾಮಾಜಿಕವಾಗಿ, ರಾಜಕೀಯವಾಗಿ, ಕನ್ನಡದ ಹುಟ್ಟು, ನಾಡು-ನುಡಿ, ಜನಪದರಲ್ಲಿ ಅನನ್ಯತೆಯನ್ನು ಹುಟ್ಟು ಹಾಕಿರುವಳು. ಆದುದರಿಂದ ಇವಳು ಹರಿದೆಡೆಯಲ್ಲೆಲ್ಲ ಕನ್ನಡದ ಅಭಿಮಾನ, ಇಂದಿಗೂ ಜನಪದರ ಶರೀರದಲ್ಲಿ ರಕ್ತವಾಗಿ ಅವರ ನರನಾಡಿಗಳಲ್ಲಿ ಹರಿಯುತ್ತಿದೆ ಎಂದರೆ ತಪ್ಪಾಗಲಾರದೇನೋ.
ಜನಪದರಿಗೆ ತಮ್ಮದೇ ಆದ ಮೌಲಿಕತೆ ಇದೆ. ಇವರ ಆತ್ಮದಲ್ಲಿರುವ ಸ್ಮೃತಿಗಳು ರಕ್ತದಲ್ಲಿ ಹರಿದಾಡುತ್ತಿರುತ್ತವೆ. ಅವರಲ್ಲಿ ಕಲ್ಮಷವಿಲ್ಲದ ಭಾವನೆ ಇದೆ. ವೈರುಧ್ಯಗಳಿಗೆ ಎಡೆಯಿಲ್ಲ. ನಿತ್ಯದ ಬದುಕಿನಲ್ಲಿ ಅರಿವು ಇಲ್ಲದೆ ನೋವು, ನಲಿವು, ತೊಳಲಾಟ, ಜಂಜಾಟ, ಪರದಾಟ, ತಾಕಲಾಟ, ಬಡಿದಾಟ, ಆಹಾರ ಬೇಟೆ, ರಕ್ಷಣೆ, ಭಕ್ಷಣೆ ಮತ್ತು ಹೊಣೆ, ನೆಲೆ, ಬೆತ್ತಲೆ ಮೈ ಮುಚ್ಚಿಕೊಳ್ಳುವ ತವಕ, ಅವಸರ ಆತ್ಮಸ್ಥೈರ್ಯ, ನಿಷ್ಕಪಟ ಹೃದಯ ಹಾಗೂ ಕ್ರೂರ ಧ್ವನಿಗಳು ಕಂಡುಬರುತ್ತವೆ. ಇಂತಹ ಸೂಕ್ಷ್ಮ ಅಂಶಗಳು ಬೇರಾವುದೇ ಕ್ಷೇತ್ರದಲ್ಲಿ ಸಿಗುವುದು ಕಷ್ಟ. ಆದರೆ ಶತ-ಶತಮಾನಗಳಿಂದ ಇಂದಿನ ಜಾಗತೀಕರಣದ ಭರಾಟೆ, ತೀವ್ರತೆ ತಿಕ್ಕಾಡುತ್ತಿದೆ. ಹೀಗಿದ್ದರೂ ನಿಸರ್ಗದ ನಿಗೂಢತೆಯಲ್ಲಿ ಅದೆಷ್ಟೋ ನದಿಗಳು ಗೋಚರವಾಗದೆ, ಜನರಿಂದ ಸ್ವೀಕೃತವಾಗದೇ ಮನುಷ್ಯರಿಂದ ಅತೀ ದೂರದಲ್ಲಿಯೇ ಉಳಿದಿರುತ್ತವೆ.
ಸಾಮಾನ್ಯವಾಗಿ ನದಿಗಳು ಸತ್ಯದ ನಿಧಿಗಳು. ಘಟಿಸಿದ ಘಟನೆಗಳಿಗೆ ಪ್ರತಿರೂಪವಾಗಿ, ಸಂಕೇತವಾಗಿ ಇಂದಿಗೂ ಹರಿಯುತ್ತಿವೆ. ಇವು ನಮ್ಮ ಹಿಂದಿನ, ಮಧ್ಯೆ ಘಟಿಸಿ ಹೋದ ಪ್ರಸ್ತುತ ದಿವಸಗಳಲ್ಲಿ ಘಟಿಸುತ್ತಿರುವ ಘಟನೆಗಳನ್ನು ಸವಿಯುತ್ತಿವೆ. ಕೆಲವು ಸೂಕ್ಷ್ಮ ವಿಷಯಗಳನ್ನು ತಮ್ಮ ಪಾತಾಳದಲ್ಲಿ ಅಡಗಿಸಿಕೊಂಡಿವೆ. ಹೀಗಿರುವಾಗ ಕೆಲವು ಶೋಧಿಸುವ ಕೆಲಸ ನಡೆದಿದೆ. ಇನ್ನೂ ಕೆಲವು ಮುಗಿದಿವೆ. ಕೆಲವು ನಡೆಯುತ್ತಲಿವೆ. ಆದರೆ ಇನ್ನೂ ಆವಿಷ್ಕಾರಣೆಯ ಶೋಧ ನಡೆಯಬೇಕಾಗಿದೆ. ನದಿಗಳು ನಿಜ ಬದುಕಿನ, ನಿರಂತತೆಯ ಸೇತುವೆಗಳಾಗಿವೆ. ಇವು ಕ್ರಿಯೆ, ಪ್ರಕ್ರಿಯೆ, ಪ್ರತಿಕ್ರಿಯೆಗಳನ್ನು ನೋಡುತ್ತಾ, ತೆವಳುತ್ತಾ, ಹೆಣೆಯುತ್ತಾ ಸಾಕ್ಷಿಗಳಾಗಿ ಸಾಗುತ್ತಿವೆ. ಜನಪದರ ಸುತ್ತಮುತ್ತ ಸುರುಳಿಯಂತೆ ಸುತ್ತಿಕೊಂಡಿವೆ. ಅಲ್ಲದೆ ಜನಪದರೊಂದಿಗೆ ಬೆರೆಯುತ್ತಿದ್ದು, ಒಳ್ಳೆ ಮಾರ್ಗದತ್ತ ಅವರ ಗಮನ ಹರಿಯುವುದಕ್ಕೆ ತೊಡಗಿಸಿಕೊಳ್ಳುತ್ತಿವೆ ಎಂಬುದು ಸ್ಪಷ್ಟ.
ಶತ ಶತಮಾನಗಳಿಂದಲೂ ಕೊಡಗಿನಲ್ಲಿ ನೆಲೆನಿಂತ ಜನಪದರು ಕಾವೇರಿ ಕುರಿತು ಅನೇಕ ಕಥೆಗಳನ್ನು ಹೇಳುವರು. ಇಂಥ ಕತೆಗಳು ಜನರಿಂದ ಜನರಿಗೆ, ಬಾಯಿಂದ ಬಾಯಿಗೆ, ಸ್ಥಳದಿಂದ ಸ್ಥಳಕ್ಕೆ, ಕಾಲದಿಂದ ಕಾಲಕ್ಕೆ ಬಂದಿರುತ್ತವೆ. ಕತೆ ಹೇಳುವವ ಒಂದೊಂದು ನೆಲೆಯಲ್ಲಿ ತನ್ನದೇ ವಾಕ್ ಚಾತುರ್ಯದಿಂದ ವಿಶ್ಲೇಷಿಸುತ್ತಾ ಹೋಗುತ್ತಾನೆ. ಆದರೆ ಆ ಕತೆಯ ಮೂಲ ದೃಷ್ಟಿ ಒಂದೇ ಆಗಿರುತ್ತದೆ.ಆದುದರಿಂದ ಕಾವೇರಿ ನದಿ ದೈವ ಮತ್ತು ಮನುಷ್ಯ ಸಂಬಂಧದ ಕೊಂಡಿಯಾಗಿ ಕತೆಗಳು, ಐತಿಹ್ಯಗಳು, ಪುರಾಣಗಳು, ಆಚಾರ, ವಿಚಾರಗಳು, ಭಾಷೆ, ಹಬ್ಬ, ಉತ್ಸವ, ಕಲೆಗಳು ನಮ್ಮೆದುರಿಗೆ ಇರುವುದನ್ನು ಅರಿಯಬಹುದು.
ಯಾವುದೇ ಭಾಷೆಯನ್ನು ಆಡುವ ಜನರಲ್ಲಿ ಸಾಮಾನ್ಯವಾಗಿ ಕತೆ, ಗೀತೆ, ಹಾಡುಗಳ ಸಂಗ್ರಹವನ್ನು ಕಾಣಬಹುದು. ಅದರಲ್ಲಿಯೇ ಬೇರೆ ಬೇರೆ ವೈರುಧ್ಯ ಹಾಗೂ ಗುಣದ ಕೊರತೆ ಇದ್ದರೂ, ಅದರೊಳಗೆ ನಮಗೆ ಕಾಣದಂತೆ ಸಾಹಿತ್ಯದ ಸತ್ವವಿರುತ್ತದೆ. ಇದು ನಾಲಿಗೆಯಲ್ಲಿ ಒಳಲಾಡುತ್ತಿರುತ್ತದೆ. ಶಿಷ್ಟದಲ್ಲಿ ಇರುವುದಿಲ್ಲ. ಆದ್ದರಿಂದ ಕನ್ನಡದಲ್ಲಿ ಹಿಂದೆ ಜನಪದ ಸಾಹಿತ್ಯವಿರಬಹುದಾಗಿದೆ. ಇದಕ್ಕೆ ನಮ್ಮಲ್ಲಿ ಆಧಾರಗಳಿರುತ್ತವೆ. ಆದರೆ ಕನ್ನಡ ಸಾಹಿತ್ಯ ಅಥವಾ ಕನ್ನಡದ ಆರಂಭದ ಬಗ್ಗೆ ಚರ್ಚಿಸುವಾಗ ಜನಪದ ಸಾಹಿತ್ಯವನ್ನು ಪರಿಗಣಿಸುವುದಿಲ್ಲ. ಅಲ್ಲಿ ಶಿಷ್ಟ ಗ್ರಂಥಸ್ಥವಾದ ಸಾಹಿತ್ಯವನ್ನು ನೋಡುತ್ತೇವೆ. ಆದುದರಿಂದ ಕನ್ನಡದ ಜೀವ ಕಾವೇರಿ ನದಿಯ ದೇಹದೊಳಗೆ ಮಿಳಿತಗೊಂಡು ಬಂಗಾಳ ಕೊಲ್ಲಿಗೆ ಸೇರಿಕೊಂಡಿದೆ. ಇಲ್ಲಿ ಕಾವೇರಿ ನದಿಯ ಪ್ರಾಚೀನತೆ ಬಗ್ಗೆ ತರ್ಕಿಸುವುದು ಅಷ್ಟು ಸಮಂಜಸವಲ್ಲ.
ಕನ್ನಡದ ಸೊಬಗು ತುಂಬಾ ಪ್ರಾಚೀನ. ಇದರ ಪಾತಳಿಯನ್ನು ಅರಿಯಬೇಕಾದರೆ, ಭಾರತೀಯ ಸಾಹಿತ್ಯ ಚರಿತ್ರೆಯ ಪುಟಗಳನ್ನು ತಡಕಬೇಕು. ಆಗ ಇದರ ಜನ್ಮ ಬೆಳೆದು ಬಂದ ಹಾದಿ, ರೂಪಾಂತರ, ಶೈಲಿ ಮತ್ತು ಮೌಲಿಕತೆ ತಿಳಿಯುತ್ತದೆ. ಇದು ಆರಂಭದಿಂದಲೂ ಭಾರತದಲ್ಲಿಯೇ ಉಸಿರಾಡುತ್ತಿರುವ ಬೇರೆ ಬೇರೆ ಭಾಷೆ, ಸಂಸ್ಕೃತಿ, ಆಚರಣೆಗಳು, ಪದ್ಧತಿ ಇನ್ನೂ ಅನೇಕ ಅಂಶಗಳ ಪ್ರಭಾವಗಲಿಗೆ ಮಣಿದಿಲ್ಲ. ಅಲ್ಲದೆ ತನ್ನ ಮೌಲ್ಯತೆಯನ್ನು ಕಳೆದುಕೊಂಡಿಲ್ಲ. ಇದು ದೇಶೀಯತೆಯಲ್ಲಿ ಪ್ರಾದೇಶಿಕವಾಗಿ ಸಮನ್ವಯವನ್ನು ತೂಗಿಸಿಕೊಂಡು ಬರುತ್ತಿದೆ.
ಕರ್ನಾಟಕದಲ್ಲಿ ಸುಮಾರು ನಾಲ್ಕು ಕೋಟಿಗೂ ಹೆಚ್ಚು ಕನ್ನಡಿಗರು ಬದುಕನ್ನು ಸವೆಸುತ್ತಿದ್ದಾರೆ. ಇವರ ಮನೆ ಮಾತು ಕನ್ನಡ. ವ್ಯವಹಾರಿಕ ಭಾಷೆ ಕನ್ನಡ. ಉಸಿರಾಡುತ್ತಿರುವುದು ಕನ್ನಡ ನೆಲದಲ್ಲಿ. ಇವರ ದೇಹ ಕನ್ನಡದಲ್ಲಿ ಮಿಳಿತು, ಬೆರೆತು ತಮ್ಮದೇ ಆರ್ದ್ರತೆಯನ್ನು ಮೈ ಇಳಿಸಿಕೊಂಡಿವೆ. ಇಷ್ಟಾದರೂ ಕನ್ನಡ ತುಂಬಾ ಪ್ರಾಚೀನದ್ದೆ, ಹಿಂದಿನದೇ ಅಥವಾ ಇವತ್ತಿನದೇ ಎಂಬ ಪ್ರಶ್ನೆಗಳು ಉದ್ಭವಿಸುವುದು ಸಹಜ. ಇದು ಪ್ರಾಚೀನವೆಂಬುದಕ್ಕೆ ಕೆಲವು ಆಧಾರಗಳು ನಮ್ಮಲ್ಲಿವೆ. ಹೀಗಿದ್ದರೂ ಅಂಥವು ಕಡಿಮೆ ಪ್ರಮಾಣದಲ್ಲಿವೆ. ನಮಗೆ ದೊರೆತಿರುವ ಆಧಾರಗಳು, ಉಲ್ಲೇಖಗಳು, ಐತಿಹ್ಯಗಳ ಪ್ರಕಾರ ಇದರ ಪೂರ್ವ ಇತಿಹಾಸ ಸುಮಾರು ಎರಡು ಸಾವಿರ ವರ್ಷಗಳಿಗಿಂತ ಹಿಂದಿನದು ಎಂದು ಕನ್ನಡದ ಪಾಮರರ ಅಭಿಪ್ರಾಯ. ದಿನಗಳು ಕ್ಷೀಣಿಸಿ, ತಿಂಗಳುಗಳು ಸವೆದು, ವರ್ಷಗಳು ಮುಳುಗಿ ಎದ್ದು, ಶತಶತಮಾನಗಳು ಬೆಂದು ಬಸವಳಿದು ಹೋಗಿವೆ. ಇದಕ್ಕೆ ಇಂದಿಗೂ ಕನ್ನಡಿಯಂತೆ ಜನರಿಂದ ಜನರಿಗೆ ಮೌಖಿಕವಾಗಿ ಬಂದಿರುವ ಕಥೆಗಳು, ಪುರಾಣಗಳೇ ಕುರುಹುಗಳಾಗಿ ಸಾಗುತ್ತಿವೆ. ಕನ್ನಡ ಕಾವೇರಿ ನೀರಿನಷ್ಟು ಪ್ರಾಚ್ಯವಲ್ಲವೆನ್ನಬಹುದು.
ಕನ್ನಡ ಆಡು ಮಾತಾಗಿ ಬಳಕೆಗೆ ಬಂದದ್ದು, ಮನುಷ್ಯ ಬುದ್ಧಿವಂತನಾದ ಮೇಲೆಯೇ. ಆದಿ ಮನುಷ್ಯನಿಗೆ ಅದರ ಪ್ರಜ್ಞೆ ಇರಲಿಲ್ಲ. ಸಾಂಕೇತಿಕವಾಗಿ ತನ್ನ ಬೇಕು-ಬೇಡಗಳನ್ನು ವ್ಯವಹರಿಸಿಕೊಳ್ಳುತ್ತಿದ್ದ. ಆದರೆ ನಾಗರಿಕನಾದಂತೆ, ಭಾಷೆಗಳೂ ಅವನ ಬೆನ್ನ ಹಿಂದೆಯೇ ಹುಟ್ಟಿಕೊಳ್ಳುತ್ತಾ ಬಂದವುಗಳಾಗಿರುತ್ತವೆ. ಅನೇಕ ಕಾಲಘಟ್ಟಗಳ ಆವರ್ತನೆಯೇ ಭಾಷೆಯ ಬೆಳವಣಿಗೆ ಮತ್ತು ರೂಪಾಂತರಗಳಿಗೆ ಕಾರಣವಾಗಿರುತ್ತದೆ. ಹೀಗೆ ಭಾಷೆಗಳು ಆಯಾಯ ಭೌಗೋಳಿಕ ಆಧಾರಗಳಿಗನುಗುಣವಾಗಿ ಅಸ್ತಿತ್ವಕ್ಕೆ ಬಂದಿರುತ್ತವೆ. ಕನ್ನಡದ ಹೊಳವುವನ್ನು ಕನ್ನಡ ನೆಲದಲ್ಲಿ ಆವಿಷ್ಕರಣೆ ಮಾಡಿದವರನು ಆರಂಭದಲ್ಲಿ ಟಾಲೆಮಿ. ಇವನೊಬ್ಬ ಗ್ರೀಕ್ ಭೂಗೋಳ ತಜ್ಞ. ಭಾರತಕ್ಕೆ ಕ್ರಿ.ಶ. ಆರಂಭದಲ್ಲಿಯೇ ಕನ್ನಡದ ಇರುವಿಕೆಯನ್ನು ಕಂಡುಹಿಡಿದವನು. ಅದರಲ್ಲೂ ಉತ್ತರ ಕರ್ನಾಟಕದಲ್ಲಿರುವ ಬಾದಾಮಿ, ಇಂಡಿ, ಕಲಕೇರಿ, ಮುದಗಲ್ಲು, ಇನ್ನೂ ಅನೇಕ ಊರ ಹೆಸರುಗಳನ್ನು ಪತ್ತೆ ಮಾಡಿರುವನು. ‘ಪುನ್ನಾಟ’ ಪದವು ಒಂದು ದೇಶ ವಾಚಕವಾದ ಕನ್ನಡ ಪದ. ಈ ಪದವನ್ನು ‘ಪೌನ್ನಾಟ’ಎಂದು ಬಳಕೆ ಮಾಡಿರುತ್ತಾನೆ. ಕ್ರಿ.ಶ. ೨೦೦ ರಲ್ಲಿ ಕನ್ನಡದ ಇರುವ ಅಂಶಗಳ ಬಗ್ಗೆ ಆಧಾರವನ್ನು ಗಮನಿಸಬಹುದಾಗಿದೆ. ಹಾಲರಾಜ ಬರೆದ ‘ಗಾಥಾಸಪ್ತಸತಿ’ ಇದೊಂದು ಪ್ರಾಕೃತ ಪದ್ಯ ಸಂಕಲನ. ಇದರಲ್ಲಿ ಕನ್ನಡ ಶಬ್ದಗಳು ಸಂಕಲನದುದ್ದಕ್ಕೂ ಕಂಡುಬರುತ್ತದೆಂಬುದು ವಿದ್ವಾಂಸರ ಅನಿಸಿಕೆಯಾಗಿದೆ.
ಕನ್ನಡ ತುಂಬಾ ಪ್ರಾಚೀನವೆಂಬುದಕ್ಕೆ ಅನೇಕ ಗ್ರಂಥಗಳು, ಮಹಾ ಕಾವ್ಯಗಳು, ವ್ಯಾಕರಣಗಳೇ ಸಾಕ್ಷಿ. ವ್ಯಾಸನು ರಚಿಸಿದ ಮಹಾಭಾರತ ಮತ್ತು ಪಾಣಿನಿಯ ವ್ಯಾಕರಣ ಗ್ರಂಥಗಳಲ್ಲಿ ‘ಕರ್ನಾಟ’ಹಾಗೂ ‘ಕುಂತಲ’ದೇಶಿ ವಾಚಕಗಳ ಬಳಕೆ ಕಂಡುಬರುತ್ತದೆ. ಉದಾಹರಣೆಗೆ ಸಂಸ್ಕೃತ ಪದ. ಕನ್ನಡದಲ್ಲಿ ಕಪ್ಪು ನೆಲದ ನಾಡು. ಕಮ್ಮಿ ತುನಾಡು ಕಂಪುಳ್ಳ ದೇಸ. ಮುಂದುವರೆದಂತೆ ‘ಕರುನಾಡು’, ‘ಕರ್ನಾಡು’ ಪದಗಳು ದೊಡ್ಡ ನಾಡು ಅಥವಾ ಎತ್ತರದ ಪ್ರದೇಶ ಎಂದು ಕನ್ನಡದಲ್ಲಿ ಅರ್ಥ ಕೊಡುತ್ತವೆ. ಇಲ್ಲಿ ಹೇಳಲಾಗಿರುವ ಪದಗಳ ಬಳಕೆಗಳನ್ನು ಸೂಕ್ಷ್ಮವಾಗಿ ತುಲನೆ ಮಾಢಿದಾಗ ಅವುಗಳ ಮೂಲ ಕನ್ನಡವಾಗಿರುತ್ತದೆ. ಕನ್ನಡ ಪದಗಳ ಮೇಲೆ ಪೂರ್ಣ ಪ್ರಮಾಣದ ಸಂಸ್ಕೃತ ಪ್ರಭಾವ ಬೀರಿರುವುದು ನಿಶ್ಚಿತವಾಗುವುದು ಕಂಡುಬರುತ್ತದೆ. ಆದ್ದರಿಂದ ಮೂಲದಲ್ಲಿರುವ ಕನ್ನಡ ಶಬ್ದದ ಸಂಸ್ಕೃತ ರೂಪಾಂತರವೆಂಬುದರಲ್ಲಿ ಅನುಮಾನವಿಲ್ಲ. ಕಾಲಾನುಘಟ್ಟಗಳು ಉರುಳಿದಂತೆ ಅದೇ ‘ಕರ್ನಾಡು’ ಪದ ‘ಕನ್ನಡ’ವಾಗಿ ರೂಪಾಂತರಗೊಂಡಿರುತ್ತದೆ. ಇದೇ ಮುಂದೆ ದೇಶೀಯವಾಗಿ ಪ್ರಾಮಾಣಿಕವಾಗಿ ಜೊತೆಗೆ ಭಾಷೆಯನ್ನು ಪ್ರತಿ ಸೂಸುವ ಪದವಾಗಿ ನಿಂತಿರುತ್ತದೆ. ಹೀಗೆ ಕನ್ನಡ ಶಬ್ದವು ತನ್ನದೇ ಆದ ಮೌಲಿಕತೆಗೆ ಸಾಕ್ಷಿ ಕಲ್ಲಾಗಿ ಕರ್ನಾಟಕದಲ್ಲಿ ಜನಪದರ ಜೀವಾಳವಾಗಿದೆ. ಕನ್ನಡ ನೆಲದಲ್ಲಿ ಹರಿಯುತ್ತಿರುವ ಕಾವೇರಿ ನದಿ ಕರ್ನಾಟಕ ಜನತೆ ಸಂಪನ್ಮೂಲ ಅಭಿವೃದ್ಧಿಗೆ ಕಾರಣೀಭೂತಳಾಗಿರುವಳು.
ಕನ್ನಡ ಸ್ಮೃತಿಯು ಜನಪದರಲ್ಲಿ ಕ್ರಿ.ಶ. ೫ ನೇ ಶತಮಾನಕ್ಕಿಂತಲೂ ಮೊದಲು ಕಂಡುಬರುತ್ತದೆ. ಇದಕ್ಕೆ ಪೂರಕವಾಗಿ ನಮ್ಮಲ್ಲಿ ಆಧಾರಗಳು ದೊರೆತಿರುತ್ತವೆ. ಕರ್ನಾಟಕದ ಸಂದರ್ಭದಲ್ಲಿ ಕನ್ನಡದ ಬಗ್ಗೆ ಕಂಡುಬರುವ ತಾಮ್ರ ಪಟಗಳು ಮತ್ತು ಶಿಲಾ ಲೇಖಗಳು ಅಶೋಕನ ಕಾಲದವು. ಇವುಗಳು ಸಂಸ್ಕೃತ ಅಥವಾ ಪ್ರಾಕೃತದಲ್ಲಿವೆ. ಈ ಶಿಲಾ ಲೇಖಗಳು ಕನ್ನಡದಲ್ಲಿಯೇ ರಚಿತಗೊಂಡಿರುತ್ತದೆ. ಅಂದರೆ ೫, ೬ನೇ ಶತಕಗಳಲ್ಲಿ ಕನ್ನಡ ಪ್ರಜ್ಞೆ ಜನರಲ್ಲಿ ಬೇರೂರಿತ್ತು ಎಂಬುದಕ್ಕೆ ಆಗ ಬರೆಯಲಾಗಿರುವ ಶಿಲಾಲೇಖಗಳೇ ಸಾಕ್ಷಿ. ಕನ್ನಡದ ಕಾವು ಜನಪದರಲ್ಲಿ ಆಡುಮಾತಾಗಿ ರೂಢಿಯಾಗಿದ್ದರಿಂದ ಸಂಸ್ಕೃತವು ಎಚ್ಚರಗೊಂಡು ಅದರ ಔನ್ನತೆಗೆ ಅಡ್ಡಿಪಡಿಸಿತು. ಕನ್ನಡವೂ ಅನನ್ಯತೆಯನ್ನು ಕಂಡುಕೊಳ್ಳುವುದರಲ್ಲಿ ದಾಪುಗಾಲು ಹಾಕಿತು ಎನ್ನಬಹುದು.
ಕ್ರಿ.ಶ. ೪೫೦ ರಲ್ಲಿ ‘ಹಲ್ಮಿಡಿಯ ಶಿಲಾಲೇಖ’ವು ಕನ್ನಡದಲ್ಲಿಯೇ ಬರೆಯಲಾಗಿದ್ದು, ಪ್ರಪ್ರಥಮದ್ದಾಗಿದೆ. ಇದರಲ್ಲಿ ಕನ್ನಡ ನುಡಿ, ರೂಪ, ಪದಗಳ ಬಳಕೆ, ಈ ಶಿಲಾಲೇಖದಲ್ಲಿ ಕಂಡುಬರುತ್ತದೆ. ಇದಕ್ಕೆ ಕಾರಣವೇನೆಂದರೆ ಕ್ರಿ.ಶ. ೬, ೭ ನೇ ಶತಕಗಳಲ್ಲಿ ಕನ್ನಡದಲ್ಲಿಯೇ ಹೆಚ್ಚಾಗಿ ಶಿಲಾಶಾಸನಗಳು ಬರವಣಿಗೆಯನ್ನು ಕಂಡುಕೊಂಡಿರುತ್ತದೆ. ಈ ಮೇಲಿನ ಎಲ್ಲ ಅಂಶಗಳನ್ನು ತುಲನೆ ಮಾಡಿ ನೋಡುವಾಗ, ಕನ್ನಡದ ಉಸಿರು ಜನಪದರಲ್ಲಿ ಆಳವಾದ ಪಾತಳಿಯನ್ನು ೫ನೇ ಶತಕದಲ್ಲಿ ಬರೆಯಲಾದ ‘ಕವಿರಾಜಮಾರ್ಗ’ವು ಕನ್ನಡದ ಮೊದಲ ಗ್ರಂಥ. ಈ ಗ್ರಂಥಕ್ಕಿಂತ ಮೊದಲು ಅಂದರೆ ಸುಮಾರು ೪೦೦ ವರ್ಷಗಳ ಹಿಂದಿನಿಂದಲೇ ಕನ್ನಡದಲ್ಲಿ ಗ್ರಂಥಗಳನ್ನು ಬರೆಯುತ್ತಿದ್ದರು ಎಂಬುದಂತೂ ಸತ್ಯಕ್ಕೆ ಹತ್ತಿರವಾದ ಮಾತು. ಇಂದಿನ ಮನೆ ಮಾತಾಗಿರುವ ಕನ್ನಡ ಸುಮಾರು ಇಪ್ಪತ್ತು ಶತಕಗಳಿಂದಲೂ ರೂಢಿಯಲ್ಲಿ ಜನರು ಅಳವಡಿಸಿಕೊಂಡು ಬಂದಿದ್ದಾರೆ.
ಈ ಭಾಷೆ ಕಾಲಘಟ್ಟಗಳ ಹೊಡೆತಕ್ಕೆ ಸಿಕ್ಕಿರುತ್ತದೆ. ಆದ್ದರಿಂದ ಸ್ಥಿತ್ಯಂತರಗೊಂಡಿದೆ. ಹೀಗಿದ್ದರೂ ಜನರ ಒಡನಾಡಿಯಾಗಿ, ಎಲ್ಲರ ಪ್ರೀತಿಗೆ ಪಾತ್ರವಾಗಿರುತ್ತದೆ. ಸಾಗರದಲ್ಲಿ ಮೀನುಗಳು ಕ್ಷಣಕ್ಷಣಕ್ಕೂ ಉಸಿರಾಡುವಂತೆ, ದುಂಬಿಗಳು ಹೂಗಳ ಮೇಲೆ ಹಾರಾಡುವಂತೆ ಕನ್ನಡವು ಆಯಾಯ ಪರಿಸರಕ್ಕೆ ಅನುಗುಣವಾಗಿ ಹೊಂದಿಕೊಳ್ಳುತ್ತಾ, ಬೆಳೆಯುತ್ತಾ, ತನ್ನದೇ ಆದ ವಿಶಿಷ್ಟತೆಯನ್ನು ಉಳಿಸಿಕೊಳ್ಳುತ್ತಾ ಬಂದಿದೆ. ಇದು ೧೫ ಶತಮಾನಗಳಿಂದಲೂ ಗ್ರಂಥಸ್ಥ ಸ್ಥಾನಮಾನ ಪಡೆದುಕೊಂಡು, ರೂಪವನ್ನು ಸಾಹಿತ್ಯ ಆರ್ದ್ರತೆಯನ್ನು ಜನಪದರ ಭಾಷೆಯಾಗಿ ಪಡೆದುಕೊಂಡಿದೆ.
ಕೊಡಗಿನಲ್ಲಿ ಬ್ರಹ್ಮಗಿರಿ ಬೆಟ್ಟವಿದೆ. ಈ ಬೆಟ್ಟದ ಇಳಿಜಾರಿನಲ್ಲಿ ತಲಕಾವೇರಿ ಭೂಪ್ರದೇಶ. ಇಲ್ಲಿ ತಲಕಾವೇರಿ ನೈಸರ್ಗಿಕವಾಗಿ ಉದ್ಭವಗೊಂಡಿರುವಳು. ಅನಂತರ ನಿಧಾನವಾಗಿ ನಿರಂತರವಾಗಿ ಹರಿಯುತ್ತಾ, ಜನಪದರ ಜೀವನಾಡಿಯಲ್ಲಿ ಬೆರೆಯುತ್ತಾಳೆ. ಅಲ್ಲಿಂದ ಕನ್ನಡ ಗರ್ಭದಲ್ಲಿ ತೊಯಿದುಕೊಂಡು ಪಕ್ಕದ ರಾಜ್ಯವಾದ ತಮಿಳುನಾಡಿಗೆ ಬನಿಯನ್ನು ಬರಿಸುತ್ತಾ ವಿಲೀನವಾಗುವಳು.
ಹೀಗೆ ಹರಿದೆಡೆಯಲ್ಲೆಲ್ಲ ತನ್ನದೇ ಆದ ಭೌಗೋಳಿಕ ನೆಲೆಯನ್ನು ಸೃಷ್ಟಸಿಕೊಂಡಿರುತ್ತಾಳೆ. ಅಲ್ಲದೆ ಕಲೆ, ಸಂಸ್ಕೃತಿ, ಆಚರಣೆಗಳು, ಸಾಹಿತ್ಯ, ಭಾಷೆ, ಶೌರ್ಯ, ಸಾಹಸ ಇನ್ನೂ ಅನೇಕ ಅಂಶಗಳನ್ನು ಸಮ್ಮಿಳಿಸಿಕೊಂಡಿರುವಳು. ಆದುದರಿಂದ ಕೊಡಗಿನಲ್ಲಿಯೂ ಅನಾದಿ ಕಾಲದಿಂದಲೂ ಕನ್ನಡದ ಬನಿ ಜನಪದರಲ್ಲಿ ಉಸಿರಾಗಿತ್ತು. ಇದಕ್ಕೆ ಪ್ರತಿಯಾಗಿ ಅಲ್ಲಿನ ಚರಿತ್ರೆಯ ಪುಟಗಳನ್ನು ತಡಕಾಡುವಾಗ ಕೆಲವು ಮಹಿತಿಗಳು ಉಪಲಬ್ಧವಾಗಿವೆ. ಗಂಗರಸರು ಕೊಡಗಿನಲ್ಲಿ ಆಳ್ವಿಕೆಯನ್ನು ನಡೆಸುವ ಸಂದರ್ಭದಲ್ಲಿ ದೊರೆತಿರುವ ಶಾಸನಗಳು. ಇವು ಸುಮಾರು ೦೮೮೮ ಕಾಲದ್ದೆಂದು ಹೇಳಬಹುದಾಗಿದೆ. ಇದು ಕೊಡಗಿನ ಕಿಗ್ಗಟ್ಟು ನಾಡಿನಲ್ಲಿ ಸಿಕ್ಕಿರುತ್ತದೆ. ಗಂಗರಸರ ಕಾಲದಲ್ಲಿ ವ್ಯಾವಹಾರಿಕ ಭಾಷೆಯಾಗಿ ಕನ್ನಡವನ್ನೇ ಬಳಸುತ್ತಿರಬಹುದಾಗಿದೆ. ಏಕೆಂದರೆ ಕೊಡಗಿನಲ್ಲಿ ಬೇರೆ ಬೇರೆ ಜನಾಂಗ, ವರ್ಗ, ವರ್ಣದವರು ನೆಲೆ ನಿಂತಿರುವುದರಿಂದ ಅವರು ತಮ್ಮದೇ ಆದ ಲಿಪಿಯಿಲ್ಲದ ಭಾಷೆಯನ್ನು ಬಳಸುತ್ತಿರಬಹುದಾಗಿದೆ. ಆದುದರಿಂದ ಕನ್ನಡವೇ ಆಡಳಿತ ಭಾಷೆಯಾಗಿರಬಹುದು. ಏಕೆಂದರೆ ಕೊಡಗು ಭಾಷೆ ಲಿಪಿ ಇಲ್ಲದ ಭಾಷೆಯಾಗಿದ್ದು, ವ್ಯವಹಾರಿಕವಾಗಿ ಕನ್ನಡವನ್ನೇ ಇವತ್ತಿಗೂ ಬಳಸುತ್ತಿದ್ದಾರೆ. ಇದರಿಂದ ಕೊಡವರಲ್ಲಿ ಹಾಗೂ ಇನ್ನಿತರ ಜನಾಂಗಗಳಿಗೂ ಕನ್ನಡ ಆಡು ಭಾಷೆಯಾಗಿ ಬಳಕೆಯಾಗುತ್ತಿರಬಹುದಾಗಿದೆ.
ಹಾಲೇರಿ ವಂಶಜರು ಕೊಡಗಿನಲ್ಲಿ ೧೬೦೦ ರಿಂದ ೧೮೩೪ ವರೆಗೆ ಆಳ್ವಿಕೆ ನಡೆಸಿರುವರು. ಇವರು ಇಕ್ಕೇರಿಯಿಂದ ಕೊಡಗಿಗೆ ಬಂದವರು. ಇಲ್ಲಿ ತಮ್ಮ ರಾಜ್ಯ ಸ್ಥಾಪಿಸಿ ಕನ್ನಡವನ್ನೇ ಆಡಳಿತ ಭಾಷೆಯನ್ನು ಮಾಡಿಕೊಂಡು ಕೊಡಗನ್ನು ಆಳುತ್ತಿದ್ದರು. ಇದರಿಂದ ಕನ್ನಡ ಭಾಷೆ ಕಾವೇರಿ ನೀರಿನೊಂದಿಗೆ ಬೆರೆತು ಜನರ ವ್ಯವಹಾರಿಕ ಭಾಷೆಯಾಗಿರಬಹುದಾಗಿದೆ. ಅನಂತರ ಚೆಂಗಾಳ್ವರ ಕಾಲವನ್ನು ಉಲ್ಲೇಖಿಸುವುದಾದರೆ, ಕ್ರಿ.ಶ. ೧೫೦೨ – ೧೫೩೩. ಚೆಂಗಾಳ್ವರ ನಂಜರಾಜನ ಮಗನ ಕಾಲದಲ್ಲಿ ದೇವಪ್ಪ ಕವಿ ಇದ್ದನೆಂದು ತಿಳಿದುಬರುತ್ತದೆ. ಇವನು ‘ರಾಮವಿಜಯ’ ಕನ್ನಡ ಕಾವ್ಯ ಬರೆದಿರುತ್ತಾನೆ. ಇತ್ತೀಚೆಗೆ ಅಂದರೆ ಕೊಡಗನ್ನು ಆಳಿದ ದೊಡ್ಡವೀರ ರಾಜೇಂದ್ರ ಸುಮರು ೧೮೦೭ ರಲ್ಲಿ ‘ಕೊಡಗು ರಾಜೇಂದ್ರನಾಮೆ’ಯನ್ನು ಬರೆಸಿರುತ್ತಾನೆ. ಸರಿ ಸುಮಾರು ಇವರ ಕಾಲದಲ್ಲಿಯೇ ಇಂಗ್ಲೀಷರು ಕೊಡಗಿಗೆ ಆಗಮನವಾಗುತ್ತದೆ. ಹೀಗಿದ್ದರೂ ಕನ್ನಡ ಮರೆಯಾಗುವುದಿಲ್ಲ.
ಕಾವೇರಿ ನದಿ ತನ್ನ ಮೂಲ ಹಾಗೂ ನೈಸರ್ಗಿಕತೆಯನ್ನು ಉಳಿಸಿಕೊಂಡಿದೆ. ಕನ್ನಡವು ಕೊಡಗಿನಲ್ಲಿ ದೇಶಿ ಶಕ್ತಿಯನ್ನು ಜನಪದರಲ್ಲಿ ಆಳವಡಿಸಿಕೊಂಡಿದೆ. ಕನ್ನಡವನ್ನು ತಾಯಿಯೆಂದು ಜನಪದರು ನಂಬಿಕೊಂಡು ಬರುತ್ತಿದ್ದಾರೆ. ಇದರ ಜೊತೆಯಲ್ಲಿ ಕನ್ನಡ ಸಾಹಿತ್ಯ ಸ್ವರೂಪದ ನೆಲೆಯನ್ನು ಗಟ್ಟಿಗೊಳಿಸಿಕೊಂಡು ಬಂದಿರುವುದು ಸ್ಪಷ್ಟ. ಕೊಡಗಿನಲ್ಲಿ ಹೆಸರುವಾಸಿಯಾದ ಹಾಗೂ ಕರ್ನಾಟಕ ಜನತೆಯು ಕಂಡುಕೊಂಡ ಕಾದಂಬರಿಕಾರರಲ್ಲಿ ಭಾರತೀಸುತರು ಒಬ್ಬರು. ಇವರು ಅನೇಕ ಕಾದಂಬರಿಗಳನ್ನು ಕನ್ನಡದಲ್ಲಿ ರಚಿಸಿರುತ್ತಾರೆ. ಇವರು ಕನ್ನಡ ಅಭಿಮನ, ಕಾವೇರಿ ಮಾತೆಯ ಮೈಸಿರಿಯಲ್ಲಿ ಈಜಾಡಿ ಕನ್ನಡ ಸಾಹಿತ್ಯವನ್ನು ಬೆಳೆಸಿದ್ದಾರೆ. ಆದುದರಿಂದ ಕನ್ನಡ ಭಾಷೆ, ಸಾಹಿತ್ಯ ವಿಕಾಸ ಮತ್ತು ಕಾವೇರಿ ನದಿಯ ಅನನ್ಯತೆ ಪ್ರತೀಕ. ಈ ಸಂದರ್ಭದಲ್ಲಿ ಹೆಸರಿಸಬಹುದಾದ ಇನ್ನೊಂದು ಮೈಲಿಗಲ್ಲು ಎದುರ್ಕುಳ ಶಂಕರನಾರಾಯಣ ಭಟ್ಟರು. ಕನ್ನಡ ಒಡಲಿನ ಹಿರಿಯ ಆರಾಧ್ಯರೆಂದರೂ ತಪ್ಪಾಗಲಾರದು. ಇವರು ‘ಕಾವೇರಿ ವೈಭವ’ದ ಮೂಲ ಕರ್ತೃ. ಕಾವೇರಿಯ ಬಗ್ಗೆ ಅವಳ ಹುಟ್ಟಿನಿಂದ ಅಂತ್ಯದತನಕ ಮೈಗೂಡಿಸಿಕೊಂಡಿರುವ ಪರಿಪೂರ್ಣ ಸತ್ವದ ಅಂಶಗಳನ್ನು ವಿವರಿಸಿದ್ದಾರೆ. ಇದು ಎಂದೆಂದಿಗೂ ಕಾವೇರಿ ನದಿ ಬಗ್ಗೆ ಇರುವ ಆಧಾರ ಸ್ತಂಭ ಎಂಬುದರಲ್ಲಿ ಎರಡು ಮಾತಿಲ್ಲ. ಕೊಡಗಿನ ಇತಿಹಾಸ ಕರ್ತೃ ಡಿ.ಎನ್. ಕೃಷ್ಣಯ್ಯ ಇವರು ಕೊಡಗಿನ ಒಟ್ಟು ಚರಿತ್ರೆಯನ್ನು ನಿರೂಪಿಸಿದ್ದಾರೆ. ಸಂಕ್ಷಿಪ್ತವಾಗಿ ಹೇಳುವುದಾದರೆ ಈ ಕೃತಿ ಕೊಡಗಿನ ಚರಿತ್ರೆಯ Documentary Product ಎಂಬುದು ನನ್ನ ಅಭಿಪ್ರಾಯ.
ಕೊಡಗಿನವರೇ ಆದ ಗೌರಮ್ಮ ನವರು ಇಂದಿಗೂ ಕನ್ನಡಿಗರಲ್ಲಿ ಹಾಗೂ ಇತರರಲ್ಲಿಯೂ ಉಳಿದಿರುವ ನೆನಪು. ಇವರಿಗಿದ್ದ ಕನ್ನಡ ಪ್ರೀತಿ, ಅಭಿಮಾನ, ಅದರಲ್ಲೂ ಜನಪದ ಸಂಗ್ರಹದ ಕೆಲಸ, ಬರವಣಿಗೆಗಳು ಕಾವೇರಿ ನದಿಯ ಉಸಿರಿನೊಂದಿಗೆ ಬೆಸೆದುಕೊಂಡಿವೆ. ಕನ್ನಡ ಪ್ರಜ್ಞೆ ಮೂಡಿಸುವಲ್ಲಿ ಕೊಡವ ಜನಾಂಗದವರು ಶ್ರಮಿಸಿರುವರು. ಇವರ ಭಾಷೆ ಕೊಡವ. ಇದಕ್ಕೆ ಲಿಪಿಯಿಲ್ಲ. ಆದರೆ ಕನ್ನಡವು ಪರಭಾಷೆ ಎಂಬ ವೈರುಧ್ಯವಿಲ್ಲ. ಕಾವೇರಿ ನದಿಯೊಂದಿಗೆ ಸಮ್ಮಿಳಿತವಾಗಿರುವಂತೆ ಕನ್ನಡದ ಉಸಿರಾಗಿಯೂ, ಅದರ ವಿಕಾಸತೆಗೂ, ಶೌರ್ಯ ಸಾಹಸತೆಯನ್ನು ಎತ್ತಿ ಹಿಡಿಯುವಲ್ಲಿ ಯಶಸ್ವಿಯಾಗಿರುವರು. ಅವರ ಭಾಷೆ ಗ್ರಾಂಥಿಕ ಭಾಷೆ. ಆದರೂ ಗಂಗರಸರ ಕಾಲದಿಂದ ಇವತ್ತಿನವರೆಗೂ ಕನ್ನಡವೇ ಬದುಕಾಗಿ ವ್ಯವಹಾರಿಕ ಭಾಷೆಯಾಗಿ ಬಳಸಿರುವುದನ್ನು ಇಂದಿಗೂ ನೋಡಬಹುದಾಗಿದೆ.
ಲಿಪಿಯಿಲ್ಲದ ಈ ಗ್ರಾಂಥಿಕ ಭಾಷೆ ಕನ್ನಡ ಲಿಪಿಯನ್ನೊಳಗೊಂಡಿದೆ. ಇದರ ಫಲವೇ ಜನಪದ ಸಾಹಿತ್ಯದ ಅಕ್ಷಯ ಪಾತ್ರೆಯಾದ ‘ಪಟ್ಟೋಲೆ ಪಳಮೆ’. ಇದರ ಕರ್ತೃ ನಡಿಕೇರಿಯಂಡ ಚಿಣ್ಣಪ್ಪ. ಅಪ್ಪಚ್ಚು ಕವಿಯು ಅನೇಕ ನಾಟಕಗಳನ್ನು ರಚಿಸಿದ್ದಾರೆ. ಕೊಡವರಾದರೂ ಕನ್ನಡ ನುಡಿ ಹಾಗೂ ಸಾಹಿತ್ಯ ಸತ್ವದ ಆಸಕ್ತಿ ಉಳ್ಳವರಲ್ಲಿ ಬಿ.ಡಿ.ಗಣಪತಿ, ಐ.ಮಾ. ಮುತ್ತಣ್ಣ, ಕಾಕೆಮಾನಿ, ಕೋಟೇರ ಮುತ್ತಣ್ಣನವರು ಕೂಡ ಕನ್ನಡದಲ್ಲಿ ಪೂರ್ಣವಾಗಿ ತೊಡಗಿಸಿಕೊಂಡು ಅನೇಕ ಬರವಣಿಗೆಯನ್ನು ಮಾಡಿರುವರು. ಈ ಮೇಲೆ ವಿವರಿಸಲಾಗಿರುವವರೆಲ್ಲರೂ ಕಾವೇರಿ ನದಿ ನೀರಿನ ಸೆರಗಿನಲ್ಲಿ ಮಗುವಿನಂತೆ ಬೆಳೆದು ಉಸಿರಾಡಿದವರು. ಆ ನೀರು ಬೌದ್ಧಿಕತೆಗೆ ಪ್ರೇರಣೆ ಮೂಡಿಸಿದೆ. ಆದ್ದರಿಂದ ಕನ್ನಡಮ್ಮನ ಕೀರ್ತಿ ಶಿಖರ ಮುಟ್ಟುತ್ತಲಿದೆ ಎನ್ನಬಹುದು.
ಪಂಪ, ಪೊನ್ನ, ರನ್ನ, ಹರಿಹರ, ರಾಘವಾಂಕ, ನೇಮಿಚಂದ್ರ, ರುದ್ರ, ಜನ್ನ, ಕುಮಾರವ್ಯಾಸ, ಚಾಮರಸ, ನಿಜಗುಣಿ, ಸರ್ವಜ್ಞ, ಪುರಂದರದಾಸ, ಕನಕದಾಸ, ರತ್ನಾಕರವರ್ಣಿ ಹೀಗೆ ಮುಂತಾದವರ ಬಗ್ಗೆ ಅಪರಿಚಿತತೆ ಆರಂಭದಲ್ಲಿ ಕೊಡಗಿನಾದ್ಯಂತ ಇತ್ತು. ಆದರೆ ಇಂದು ಆ ಕೊರತೆ ಕಡಿಮೆಯಾಗಿದೆ. ಅಲ್ಲಿ ಅನೇಕ ಸಂಘ-ಸಂಸ್ಥೆಗಳು ಆರಂಭಗೊಂಡಿವೆ. ವಿಶ್ವವಿದ್ಯಾನಿಲಯದ ಮಟ್ಟದಲ್ಲಿ ಶಾಲಾ, ಕಾಲೇಜುಗಳು ಜನ್ಮ ಎತ್ತಿವೆ. ಇದರಿಂದ ಕನ್ನಡ ನಾಡು, ನುಡಿ ಕಾವೇರಿಯೊಂದಿಗೆ ಬೆರೆತು ಜನಪದರಲ್ಲಿ ಶ್ರೇಯೋಭಿವೃದ್ಧಿ ದಿನದಿಂದ ದಿನಕ್ಕೆ ವೃದ್ಧಿಸುತ್ತದೆ.
ಕಾವೇರಿ ನದಿಯ ಸೊಗಡು ಕನ್ನಡಕ್ಕೆ ಅಪ್ಪಿಕೊಂಡಂತೆ, ಬಹುಭಾಷೆಗಳಿಗೂ ತಾಣವಾಗಿದೆ. ಪ್ರಧಾನವಾಗಿ ಇಂದಿನ ದಿವಸಗಳು ಇಂಗ್ಲೀಷ್ ಭಾಷೆ. ಇದು ಅನ್ಯರ ಭಾಷೆ. ಇವತ್ತಿನ ದಿನಗಳಲ್ಲಿ ಜನರ ಜೀವನಮಟ್ಟವನ್ನು ನಿಯಂತ್ರಿಸುವ ಶಕ್ತಿಯನ್ನು ಹೊಂದಿದೆ. ಕೊಡಗಿನಲ್ಲಿ ಕನ್ನಡದ ಮೇಲೆ ತನ್ನ ಪ್ರಭಾವವನ್ನು ಬೀರಿ ಬದಲಾವಣೆಗೆ ದಾರಿ ಮಾಡಿಕೊಡುತ್ತದೆಯೇ ಎಂಬುದು ಕುತೂಹಲಕಾರಿಯಾಗಿದೆ. ಬಾಹ್ಯವಾಗಿ ಕನ್ನಡವನ್ನು ಅಂಗೀಕರಿಸುವುದು ಇನ್ನೊಂದು ಕಡೆ ಆಂತರಿಕವಾಗಿ ಕನ್ನಡದ ಬಗ್ಗೆ ಕುತೂಹಲವಿಲ್ಲದಿರುವುದನ್ನು ವ್ಯಕ್ತಪಡಿಸುವುದು. ಇಂತಹ ಅಂಶಗಳು ಮನಸ್ಸಿಗೆ ನೋವನ್ನುಂಟುಮಾಡುತ್ತವೆ.
ಕೊಡಗಿನಲ್ಲಿ ಇಂಗ್ಲೀಷ್ ಕುರಿತು ಚರ್ಚೆ ಮಾಡುವುದಾದರೆ ಅದು ಒಂದು ಕಾಲದಲ್ಲಿ ನಿರ್ಜೀವವಾಗಿತ್ತು. ಕನ್ನಡದ ಸ್ಮೃತಿ ಜನಪದರ ಜೀವನಾಡಿಯಲ್ಲಿ ಬೆರೆತು ಕಾವೇರಿ ನದಿಯೊಂದಿಗೆ ಉಸಿರಾಡುತ್ತಿತ್ತು. ೧೮೫೫ ರಲ್ಲಿ ಡಾ.ಮೋಗ್ಲಿಂಗ್ ನು ಕೊಡಗಿನಲ್ಲಿ ಇಂಗ್ಲೀಷ್ ಶಾಲೆಗಳ ಅಧಿಕಾರವನ್ನು ವಹಿಸಿಕೊಂಡನು. ಆಗ ಜನರು ಉತ್ಸಾಹವನ್ನು ತೋರಲಿಲ್ಲ. ಶಾಲೆಗಳಲ್ಲೂ ವಿದ್ಯಾರ್ಥಿಗಳು ತಿರಸ್ಕಾರ ಮಾಡಿ ದೂರವಿಟ್ಟರು. ಆದರೆ ಕಾಲಘಟ್ಟಗಳು ಸರಿಯುತ್ತಿದ್ದಂತೆ ಡಾ.ಮೋಗ್ಲಿಂಗ್ ನೇ ಆಶ್ಚರ್ಯ ಹಾಗೂ ಕುತೂಹಲವನ್ನು ಕಂಡನಂತೆ. ಯಾವಾಗ ಕೊಡಗು ಆಂಗ್ಲರ ಆಳ್ವಿಕೆಗೆ ಒಳಪಟ್ಟಿತೋ, ಯುರೋಪಿಯನ್ನರು ಅಲ್ಲಿನ ಗುಡ್ಡಗಾಡುಗಳಲ್ಲಿ ವಾಸಿಸತೊಡಗಿದರು. ಸುಮ್ಮನೆ ಕೈಕಟ್ಟಿ ಕೂರಲಿಲ್ಲ. ಅಲ್ಲಿನ ಬೆಟ್ಟ-ಗುಡ್ಡ, ತಗ್ಗುಗಳಲ್ಲಿ ಕಾಫಿ ತೋಟವನ್ನು ಮಾಡಲು ಮುಂದಾದರು. ಇದರಿಂದ ಅಲ್ಲಿನ ಸ್ಥಳೀಯರಿಗೆ ಅವರ ಸಂಪರ್ಕದ ಕೊಂಡಿ ಬೆಸೆಯಿತು. ಸ್ಥಳೀಯರು ಅವರ ಭಾಷೆ, ಉಡುಪು, ಜೀವನ ವಿಧಾನಗಳನ್ನು ಅನುಕರಣೆ ಮಾಡಿಕೊಂಡರು. ಇಂಗ್ಲೀಷ್ ಭಾಷೆಗೆ ಮಹತ್ವ ಬಂತು. ಆದರೂ ಎಲ್ಲಾ ಶಾಲಾ-ಕಾಲಲೇಜುಗಳಲ್ಲಿ ಕನ್ನಡಕ್ಕೆ ಮೊದಲ ಆದ್ಯತೆ ನೀಡಲಾಯಿತು. ಅಲ್ಲದೆ ವ್ಯವಹಾರಿಕ ಭಾಷೆಯಾಗಿ ಕನ್ನಡ ಕೊಡಗಿನಾದ್ಯಂತ ಬೇರೂರಿತು.
ಕಾವೇರಿ ಜಾನಪದ: ೫. ಕಾವೇರಿ ಮತ್ತು ಸ್ತ್ರೀ ಸ್ಮೃತಿ-ವಿಸ್ಮೃತಿ
ಸೂಕ್ಷ್ಮ ತೆರನಾದ ತರ್ಕ ಒಡ್ಡುವುದರೊಂದಿಗೆ ಚರ್ಚೆಯನ್ನು ವಿಶ್ಲೇಷಿಸುವ ಪ್ರಯತ್ನ ಸಾಗುತ್ತದೆ. ಪ್ರಕೃತಿ ಒಳಗೆ ಅಡಕಗೊಂಡಿರುವ ಬೆಟ್ಟ, ಗುಡ್ಡ, ಶಿಖರ, ಪರ್ವತ, ನದಿ ಸರೋವರಗಳು, ದೈವದ ಸೃಷ್ಟಿ ಎಂಬುದು ಜನಪದರ ನಂಬಿಕೆಯಾಗಿರುತ್ತದೆ. ಇಂದಿಗೂಅದೇ ಜ್ಞಾನದ ದೃಷ್ಟಿ ಮುಂದುವರೆಯುತ್ತಿದೆ. ಹೀಗಿರುವುದರಿಂದಲೇ ಆರಾಧಿಸುವರು, ಪೂಜಿಸುವರು, ಕೈಯೆತ್ತಿ ಮುಗಿಯುವರು ಇವತ್ತು ಪದ್ಧತಿಯಾಗಿ, ಜನಪದರಲ್ಲಿ ರೂಢಿಯಗಿ ಒಡಲಿನಲ್ಲಿ ಬೆರೆತುಕೊಂಡಿದೆ. ಅವುಗಳೊಂದಿಗೆ ತಮ್ಮ ಬದುಕನ್ನು ಕಂಡುಕೊಂಡು ಬಂದಿರುತ್ತಾರೆ. ಜನಪದರ ಪೂರ್ವಜರು ಯಾವುದೇ ವಸ್ತು ವಿಷಯವನ್ನು ಅರಿಯುವಾಗ ಅವುಗಳ ಆಳಕ್ಕೆ ಇಳಿಯುವರು. ಅನಂತರ ಅಳೆದು-ಸುರಿದು ತಾಳ ಹಾಕುವರು. ಅಲ್ಲದೆ ಎಷ್ಟು ಪೊಳ್ಳು, ಸುಳ್ಳು, ಜಳ್ಳು, ಇಲ್ಲ ಉಪಯೋಗವಾಗುತ್ತದೆಯೇ ಇಲ್ಲ ಅನುಪಯುಕ್ತವೇ ಎಂಬುದನ್ನು ಖಚಿತಪಡಿಸಿಕೊಳ್ಳುತ್ತಿದ್ದರು. ಅಲ್ಲದೆ ಜನಪದರ ದೈನಂದಿನ ಬದುಕಿನೊಂದಿಗೆ ಬೆಸೆದುಕೊಂಡಿದೆಯೇ ಇನ್ನೂ ಮುಂತಾದ ಅಂಶಗಳನ್ನು ಮನನ ಮಾಡುತ್ತಿದ್ದರು. ಹೀಗೆಲ್ಲ ವಿಷಯಗಳನ್ನು ರೊಟ್ಟಿ ಮುಗುಚಿ ಹಾಕಿದಂತೆ ತಿರುಗಿ ಹಾಕುತ್ತಿದ್ದರು. ಅನಂತರ ಅಂತವುಗಳನ್ನು ನಂಬಿ, ಆರಾಧಿಸಿ, ಪೂಜಿಸಿ ಮಹತ್ವದ ಸ್ಥಾನ ಕೊಟ್ಟು ಪವಿತ್ರವೆಂದು ಭಾವಿಸುತ್ತಿದ್ದರು. ಜೊತೆಗೆ ಅಂತಹವುಗಳಿಂದ ನಾಡು ನುಡಿಗೆ ಮತ್ತು ಜನರ ಕಲ್ಯಾಣವಾಗುತ್ತದೆ ಎಂದು ನಂಬಿದ್ದರು.
ಈ ಮೇಲೆ ಚರ್ಚಿಸಿದ ವಿಷಯಗಳಿಗೆ ಪ್ರತಿಯಗಿ ನಮ್ಮಲ್ಲಿ ಕೆಲವು ಆಧಾರಗಳು ಕೂಡ ಇವೆ ಎಂಬುದನ್ನು ಮರೆಯುವಂತಿಲ್ಲ. ಸ್ಥಳೀಯವಾಗಿರುವ ಪುರಾಣಗಳು, ಪುಣ್ಯ ಕಥನಗಳು, ಹಾಡುಗಳು, ವೇದಗಳು, ಐತಿಹ್ಯಗಳು, ಹಸ್ತಪ್ರತಿಗಳು, ಛಾಯಾ ಚಿತ್ರಗಳು, ಶಿಲ್ಪಶಾಸನಗಳು ಇನ್ನೂ ಅನೇಕವುಗಳನ್ನು ಸೂಕ್ಷ್ಮ ದೃಷ್ಟಿಯಲ್ಲಿ ಅವಲೋಕಿಸಿದರೆ ಜನಪದರು ನದಿಗಳನ್ನು, ದೇವತೆಗಳೆಂದು ನಂಬಿ ಆರಾಧಿಸುತ್ತಾ ಬಂದಿರುವುದು ಸತ್ಯ. ಇಂದಿಗೂ ನದಿಗಳಿಗೆ ಮಹತ್ವದ ಸ್ಥಾನ ಕೊಟ್ಟು ಪವಿತ್ರ ಎಂದು ಭಾವಿಸಿರುತ್ತೇವೆ.
ಪ್ರಾಣಿಗಿಂತ ಮನುಷ್ಯ ಭಿನ್ನ. ಇವನು ವಿಕಾಸವಾಗುತ್ತಾ ಬಂದ. ಆಲೋಚನೆಯಲ್ಲಿ ನಿರತನಾದ. ಸರಿಯಾದುದನ್ನು ಆರಿಸಿಕೊಳ್ಳತೊಡಗಿದ. ತನ್ನ ಅಂತರಂಗದಲ್ಲಿ ಉದ್ಭವವಾದ ಭಾವನೆಗಳಲ್ಲಿ ಸೂಕ್ತ ಯಾವುದೆಂದು ಕಲ್ಪಿಸಿಕೊಂಡು ಒಂದು ರೂಪ ಕೊಟ್ಟ. ಆ ಚಿತ್ರವನ್ನು ಬಿಡಿಸಿದ. ಇವರಲ್ಲಿ ಬೆರೆತ. ಅದರಲ್ಲೇ ನೆಮ್ಮದಿ ಕಂಡ. ಬದುಕನ್ನು ಸಾಗಿಸಿದ. ಆಲೋಚಿಸುವ ವ್ಯಕ್ತಿಯಾದ. ವಿಕಾಸತೆಯ ದಾರಿ ಕಂಡ. ಆಗ ಹಲವು ಕಲ್ಪನೆಗಳು, ಕನಸುಗಳು, ಕಥೆಗಳು, ವಿಶ್ವಾಸದ ಅಲೆಗಳು ತಮ್ಮ ಮುಂದೆ ಗೋಚರವಾದವು. ಅವನ ಬದುಕು ಭಿನ್ನವಾಗತೊಡಗಿತು. ಈ ರೂಪಾಂತರಗಳು ಕಂಡುಕೊಂಡಾಗ ಮನುಷ್ಯ ತನಗೆ ಹೆಸರು ಕೊಟ್ಟುಕೊಂಡ. ಅಲ್ಲದೆ ತನ್ನ ಸುತ್ತಮುತ್ತ ವೀಕ್ಷಿಸಿದ. ನಿಸರ್ಗದ ಪರದೆಯಲ್ಲಿರುವ ಜಲಚರ ಪ್ರಾಣಿಗಳಿಗೂ ಒಂದೊಂದು ನಾಮಕರಣ ಮಾಡಿದ. ಇಂದಿಗೂ ಈ ವಿಧಾನವನ್ನು ಮುಂದುವರೆಸಿದ್ದಾನೆ.
ಮನುಷ್ಯ ಹೆಸರು ಇಟ್ಟುಕೊಂಡು ಇತರ ವಸ್ತುಗಳಿಗೆ ಹೆಸರಿಟ್ಟು ಕರೆದ. ಅಂತ ಹೆಸರುಗಳು ಹಲವು. ಕರೆಯಲು ಇಂಪಾಗಿ ಸೊಂಪಾಗಿರುತ್ತವೆ. ಮತ್ತೆ ಕೆಲವು ಸಂಗೀತಮಯವಾಗಿರುತ್ತವೆ. ಕೆಲವು ಅಂತರಾಳದಲ್ಲಿ ಉಳಿದು, ಬೆಳೆದು ಮನದಲ್ಲಿ ನೆನೆಕೆಯಾಗಿ ಪುನಃ ಪುನಃ ಕರೆಯಬೇಕು ಅನ್ನಿಸುತ್ತದೆ. ಭಾರತದಾದ್ಯಂತ ಹರಿಯುವ ನದಿಗಳಿಗೂ ಒಂದೊಂದು ವಿಶಿಷ್ಟವಾದ ಸಂಗೀತಮಯವಾದ ಹೆಸರುಗಳಿವೆ. ಅವುಗಳಲ್ಲಿ ಗಂಗ, ಯಮುನಾ, ಗೋದಾವರಿ, ಸರಸ್ವತಿ ಮುಂತಾದವು. ಕರ್ನಾಟಕದಲ್ಲಿ ತುಂಗಭದ್ರೆ,ಕೃಷ್ಣೆ, ಹೇಮಾವತಿ, ಕನ್ನಿಕೆ, ಲಕ್ಷ್ಮಣತೀರ್ಥ, ಕಾವೇರಿ ಮುಂತಾದವು. ನೆನೆಗುಳಿಯಲ್ಲಿ ಸದಾ ರಾರಾಜಿಸುವ ನದಿಗಳಲ್ಲಿ ಕಾವೇರಿ ನದಿಯ ಹೆಸರು ಅವಿಸ್ಮರಣೀಯ. ಹೆಸರೇ ಸಂಗೀತಮಯ, ಹೃನ್ಮನಗಳಿಗೆ ನೆಮ್ಮದಿಯ ಸೆಲೆ ನೆಲೆ. ಇಂಪು ನೀಡುತ್ತದೆ. ಪವಿತ್ರ ಭಾವನೆಯನ್ನು ಹೊರ ಹೊಮ್ಮಿಸುತ್ತದೆ. ಜನಪದರ ಬದುಕಿನ ಅವಿಭಾಜ್ಯ ಅಂಗವಾಗಿದೆ.
ಕಾವೇರಿಯನ್ನು ಹಲವು ಹೆಸರುಗಳಲ್ಲಿ ಅಭಿವ್ಯಕ್ತಪಡಿಸುವರು. ಒಂದು ಮಗ್ಗುಲಲ್ಲಿ ಸುವರ್ಣ ಎನ್ನುವರು. ಇನ್ನೊಂದು ದಡದಲ್ಲಿ ಕನ್ನಡ ಕುಲಸಿರಿ, ಕುಲದೇವಿ ಅಂತಲೂ, ಮಧ್ಯದ ಭೂಪ್ರದೇಶ ಜನಪದರು ಭೂರಮೆ ಎನ್ನುವರು. ಹೀಗೆ ಒಂದು ಕಡೆ ಭಾಗೀರಥಿಯಾದರೆ, ಮತ್ತೊಂದೆಡೆ ಹರಿಯುತ್ತಾ ದಕ್ಷಿಣದ ಗಂಗೆ ಅನ್ನಿಸಿಕೊಂಡು ಮುನ್ನುಗ್ಗುವಳು. ಅನೇಕ ಹೆಸರುಗಳಿಗೆ ಕೀರ್ತಿಗೆ ಪಾತ್ರರಾಗಿರುವಳು. ಇವಳು ತಣ್ಣಗೆ, ನುಣ್ಣಗೆ, ಮೆಲ್ಲಗೆ ಹರಿದೆಡೆಯಲ್ಲೆಲ್ಲ ಸಮೃದ್ಧಿ, ನೆಮ್ಮದಿ, ಅನನ್ಯತೆ, ಸಂತುಷ್ಟಿಯ ಚಿಲುಮೆಯಾಗಿ ಜನಪದರ ಜೀವನದ ಜೀವಾಳವಾಗಿ ಪಸರಿಸುತ್ತಾ ಹರಿಯುತ್ತಿರುವಳು. ಇವಳ ಹೆಸರು ಅಂತರಾಳದಲ್ಲಿ ಉಳಿದು ಮನದಲ್ಲಿ ಪುನರಾವರ್ತನೆಯಾಗುತ್ತಿರುತ್ತದೆ. ಒಟ್ಟಿನಲ್ಲಿ ಕಾವೇರಿ ಹೆಸರು ಅವಿಸ್ಮರಣೀಯ.
ಭಾರತದಾದ್ಯಂತ ಹರಿಯುತ್ತಿರುವ ನದಿಗಳಿಗೆ ತನ್ನದೇ ಅದ ಕಥೆ, ಐತಿಹ್ಯ, ಪುರಾಣಗಳಿವೆ. ಕಾವೇರಿ ನದಿಗೂ ‘ಕಾವೇರಿ ಪುರಾಣ’ವಿದೆ. ‘ಕಾವೇರಿ ಮಹಾತ್ಮೆ’, ‘ಕಾವೇರಿ ವೈಭವ’ ಹಾಗೂ ಇನ್ನಿತರ ಕಥೆಗಳಿವೆ. ಆದರೆ ಇಂದಿನ ಜಾಗತೀಕರಣದ ಅಲೆಗಳ ಬಿಸಿ ಎಲ್ಲೆಲ್ಲೂ ಆರ್ಭಟಿಸುತ್ತಿದೆ. ಆದ್ದರಿಂದ ಉದಾರೀಕರಣದ ನೀತಿ, ಸಾಮಾಜೀಕರಣ, ಖಾಸಗೀಕರನ, ಸ್ತ್ರೀವಾದಿ ಚಿಂತನೆಗಳು, ಕೈಗಾರೀಕರನ, ದೇಶೀವಾದ, ಸಮತಾವಾದ ಹೀಗೆ ಇನ್ನೂ ಅನೇಕ ವಿಷಯಗಳ ಮೇಲೆ ತರ್ಕಗಳು, ಚಿಂತನೆಗಳು, ಚರ್ಚೆಗಳು ಪ್ರತಿಕ್ಷಣ, ಪ್ರತಿ ದಿನಗಳಲ್ಲಿ ತಮ್ಮದೇ ಮೌಲಿಕತೆಯನ್ನು ಸೃಷ್ಟಿಸುತ್ತದೆ. ಇಂತಹ ಸಂದರ್ಭದಲ್ಲಿ ಪುರಾಣದಲ್ಲಿ ಬರುವ ಚಿತ್ರಗಳು ಕೂಡ ಕೆಲವು ಚರ್ಚೆಗೆ ಅವಕಾಶ ಮಾಡಿಕೊಡುತ್ತವೆ. ಕಾವೇರಿ ಪುರಾಣದಲ್ಲಿ ಕಂಡುಬರುವ ಕೆಲವು ತುಣುಕುಗಳನ್ನು ಮೆಲುಕು ಹಾಕಬಹುದು. ಬ್ರಹ್ಮನ ಮಗಳು ಕಾವೇರಿ. ಇವಳು ಅಗೋಚರ ಶರೀರಧಾರಿಣಿ. ಇವಳು ದೇಹದಿಂದ ಎರಡು ಭಾಗವಾಗುತ್ತಾಳೆ. ಒಬ್ಬಳು ಅಗಸ್ತ್ಯನ ಪತ್ನಿಯಾಗುವಳು. ಇನ್ನೊಂದು ಅವಳ ಅಂಶ ಕಾವೇರಿ ನದಿಯಾಗಿ ಹರಿಯುವಳು. ಇಲ್ಲಿ ಸ್ವಲ್ಪ ಇಣುಕಿ ನೋಡುವಾಗ ಬ್ರಹ್ಮನ ಮಗಳಾದರೂ, ಅವಳನ್ನು ಪಡೆದ ನೆಲೆಗಳು ವಿಚಾರವಾದಿಯ ದೃಷ್ಟಿಯಿಂದ ಬೇರೆ ರೂಪಗಳನ್ನು ಪಡೆಯಬಹುದಾಗಿದೆ.
ಇನ್ನೊಂದು ಪ್ರಸಂಗದ ಬಗ್ಗೆ ಚರ್ಚಿಸುವುದಾದರೆ, ಕಾವೇರಿ ನದಿ ಪ್ರತಿವರ್ಷವೂ ನವೆಂಬರ‍್ ತಿಂಗಳಲ್ಲಿ ತಲಕಾವೇರಿಯಲ್ಲಿ ವಿಚಾರವಾದಿಗಳು ಪ್ರಶ್ನಿಸಿದರೆ ಅನುಮಾನಗಳು ಎದುರಾಗುತ್ತವೆ. ಇಂತಹ ಚರ್ಚೆಗಳು ಕಾವೇರಿ ನದಿಗೆ ಮಾತ್ರ ಸೀಮಿತವಾಗುವುದಿಲ್ಲ. ಗಂಗ, ಯಮುನ, ಗೋದಾವರಿ, ಸರಸ್ವತಿ, ನರ್ಮದ, ಸಿಂಧು ಇನ್ನೂ ಅನೇಕ ನದಿಗಳಿಗೂ ಅನ್ವಯವಾಗುತ್ತವೆ.
ವಿಶ್ವದ ಸೃಷ್ಟಿಯ ಬಗ್ಗೆ ವಿಚಾರವಾದಿಗಳು ತಮ್ಮದೇ ಆದ ತಾತ್ವಿಕ ಹೊಳಹುಗಳನ್ನು ವ್ಯಕ್ತಪಡಿಸಿರುವರು. ಅಂತವುಗಳು ವೈವಿಧ್ಯಮಯ ಹಾಗೂ ಮೌಲಿಕತೆಯಿಂದ ಕೂಡಿವೆ. ಹಲವು ಸಾಮಾನ್ಯ ಅಭಿಪ್ರಾಯಗಳನ್ನು ಒಳಗೊಂಡಿರುತವೆ. ಕೆಲವಂತೂ ತರ್ಕಕ್ಕೆ ದಾರಿ ಮಾಡಿಕೊಟ್ಟಿವೆ. ಮಗದೊಮ್ಮೆ ಸಾರ್ವತ್ರಿಕವಾಗಿ ಸ್ವೀಕಾರಾರ್ಹ. ಹಾಗೆಯೇ ಅರ್ಥಪೂರ್ಣವಾಗಿರಲೂಬಹುದು. ನಾವು ನೋಡುತ್ತಿರುವ ಜೊತೆಗೆ ಅವರಿವರಿಂದ ಕೇಳಿ ತಿಳಿದುಕೊಂಡಿರುವ ಅಂಶಗಳತ್ತ ಸೂಕ್ಷ್ಮವಾಗಿ ಗ್ರಹಿಸುವಾಗ ಸೌರಮಂಡಲದಲ್ಲಿ ಭೂಮಿ, ಸೂರ್ಯ, ಚಂದ್ರ, ಮಂಗಳ, ಬುಧ, ಗುರು, ಶುಕ್ರ, ಶನಿ, ರಾಹು, ಕೇತು ಇನ್ನೂ ಅನೇಕ ಗ್ರಹಗಳಿವೆ. ಇವು ಸೂರ್ಯನಿಂದ ಒಡೆದು, ಸಿಡಿದು ಬೇರೆಯಾದ ಭಾಗಗಳೆಂದು ವಿಚಾರವಾದಿಗಳು, ವಿಜ್ಞಾನಿಗಳು ಸಾಬೀತುಪಡಿಸಿರುವರು. ಒಂದೊಂದರ ಅರ್ಥ, ಸ್ವರೂಪ, ವಿಕಾಸ, ಮೌಲ್ಯದ ಬಗ್ಗೆ ಅರಿವು ಮೂಡಿಸಿರುತ್ತಾರೆ. ಅಲ್ಲದೆ ಅವುಗಳ ಮಹತ್ವ, ಉಪಯೋಗತೆ ಕುರಿತು ಚರ್ಚೆಗಳು ಜರುಗುತ್ತಿರುತ್ತವೆ. ಒಟ್ಟಾರೆಯಾಗಿ ಅರ್ಥಪೂರ್ಣವಾಗಿರಲೂಬಹುದು.
ಈ ಮೇಲೆ ಪ್ರಸ್ತಾಪ ಮಾಡಲಾದ ಅಂಶಗಳಿಗೆ ಭಿನ್ನವಾಗಿ ಜನಪದರ ಸ್ಮೃತಿಗಳು ಆಲೋಚನೆಗಳಲ್ಲಿ ಮುಳುಗಿವೆ. ಅಂತಹವುಗಳ ಜೊತೆಗೆ ಭಾವನಾತ್ಮಕ ಸಂಬಂಧವಿರಿಸಿಕೊಂಡಿವೆ. ಆಧ್ಯಾತ್ಮಿಕವಾದ ಬೆಸುಗೆ ಬೆಸೆದುಕೊಂಡಿದೆ. ಆದುದರರಿಂದ ಅವುಗಳೆಲ್ಲ ದೈವಪ್ರೇರಣೆಯಿಂದ ಬಂದಂಥವು ಎಂದು ನಂಬಿಕೊಮಡು, ಪೂಜಿಸುತ್ತಾ, ಆರಾಧಿಸುತ್ತಾ ಅವರ ಪೂರ್ವಿಕರು ಬಂದಿರುವರು. ಹಾಗೆಯೇ ಜನಪದರು ಅದನ್ನು ಮುಂದುವರೆಸಿಕೊಂಡು ಹೋಗುತ್ತಿದ್ದಾರೆ. ಈ ಆಚರನೆ ಅನುಸರಿಸದೇ ಇದ್ದಾಗ ಅವರಿಗೆ ಸಂಕಷ್ಟಗಳ ಸರಳುಗಳು ಬೇರೆ ರೂಪದಲ್ಲಿ ಘಟಸುತ್ತವೆ ಎಂಬುದು ಅವರ ನಂಬಿಕೆ. ಇವತ್ತಿಗೂ ಹಳ್ಳಿಗಾಡಿನ ಅನಕ್ಷರಸ್ಥ, ಅಲಕ್ಷಿತ ಜನಪದರಲ್ಲಿ ಗುರುತಿಸಬಹುದು. ಸರ್ವೇ ಸಾಮಾನ್ಯವಾಗಿ ಕೆಲವು ನಂಬಿಕೆಗಳು ಇನ್ನೂ ಗ್ರಾಮಾಂತರದಲ್ಲಿ ಬೇರೂರಿ ಮನ್ನಣೆ ಪಡೆದಿವೆ.
ಕಾವೇರಿ ಬಗ್ಗೆ ಸಾಕಷ್ಟು ಕಥೆಗಳು, ಪುರಾಣ, ಐತಿಹ್ಯ, ಹಾಡುಗಳು, ಸ್ಮಾರಕಗಳು ಇವೆ. ಇವಳ ಸೃಷ್ಟಿ ಕುರಿತು ತಾತ್ವಿಕ ಚಿಂತನೆಗಳು ನಡೆದಿವೆ. ಅಲ್ಲದೆ ಬ್ರಹ್ಮನ ಮಗಳು ಎಂಬುದು ಜನಾಭಿಪ್ರಾಯ. ಮುಂದುವರೆದಂತೆ ಕಾವೇರಿ ತೀರ್ಥ ವರ್ಷಕ್ಕೊಮ್ಮೆ ಉದ್ಭವವಾಗುತ್ತದೆ. ಈ ಅಂಶಗಳನ್ನು ಸೂಕ್ಷ್ಮವಾಗಿ ಗ್ರಹಿಸುವಾಗ ಅನೇಕ ಭಿನ್ನಾಭಿಪ್ರಾಯಗಳಿಗೆ ಎಡೆ ಮಾಡಿಕೊಡುತ್ತವೆ. ಪ್ರಸ್ತುತ ಸಂದರ್ಭದಲ್ಲಿ ಅದರ ಚರ್ಚೆಸೂಕ್ತವಲ್ಲವೆಂಬುದು ನನ್ನ ಅಭಿಪ್ರಾಯ. ಆದರೆ ‘ಕಾವೇರಿ’ ಎಂಬ ಪದ ಹೆಣ್ಣುತನವನ್ನು ಪ್ರತಿಸೂಸುವ ಅಂಶವನ್ನು ಮಿಳಿತಗೊಂಡಿರುತ್ತದೆ. ಈ ನದಿಯಿಂದ ಉಂಟಾಗುವ ಜನಕಲ್ಯಾಣ ಮುಖ್ಯವೇ ಹೊರತು, ಅವಳ ಬಗ್ಗೆ ಅನಿಸ್ಸಾಯಕ ಮನಸ್ಸುಗಳಿಂದ ಅಳೆಯುವುದು ವ್ಯರ್ಥ.
ಇವಳ ಸೃಷ್ಟಿಯ ಚೇತನವು ದ್ರವ ರೂಪದಲ್ಲಿನ ಜಲವಾಗಿರಬಹದು. ಆದರೆ ದೈವದ ಪರಿಕಲ್ಪನೆಯಿಂದ ಧರೆಗೆ ಧುಮುಕಿ ನಿತ್ಯ ನಿರಂತರವಾಗಿ ಹರಿಯುತ್ತಾ ಬಂದಿರುವಳು. ಜನಪದರ ರೂವಾರಿ. ಇಂದಿಗೂ ಅವಳು ಆರಾಧಿಸಿಕೊಮಡು ಪ್ರಶಂಸೆಗೆ ಅರ್ಹಳಾಗಿರುವಳು. ಇವಳ ಸನ್ನಿಧಿಯಲ್ಲಿ ಮಿಂದರೆ ಪಾಪವು ಕಳೆದು, ಪುಣ್ಯವು ಪ್ರಾಪ್ತಿ ಆಗುತ್ತದೆ ಎಂಬುದು ಜನಪದರ ನಂಬಿಕೆ. ಈ ಹಿನ್ನೆಲೆಯನ್ನು ಅರಿತ ಮನುಷ್ಯ ಪ್ರಾಣಿ ಭಯದಿಂದ ಅನ್ಯಾಯದ ದಾರಿಯಲ್ಲಿ ನಡೆಯುವುದನ್ನು ಬಿಡುವನು. ಸ್ವಾರ್ಥ ಭಾವನೆ ಗೌಣ ಹೊಂದುವುದು. ಹೀನ ಮನಸ್ಸು ಹಿಂದೆ ಸರಿಯುವುದು. ಕೋಪವು ಕಮರಿ ಹೋಗುವುದು. ದುರಹಂಕಾರದ ಚಿಂತನೆ ದೂರವಾಗಿ ದೀನತೆಗೆ ಬಾಗುತ್ತದೆ. ಒಬ್ಬ ಮಗದೊಬ್ಬನನ್ನು ಬೇಟೆಯಾಡುವುದು, ನಿಂದಿಸುವುದು ಮರುಕಳಿಸುವುದಿಲ್ಲ. ದ್ವೇಷಿಸುವಂತ ಹೆಪ್ಪುಗಟ್ಟಿದ ಮನಸ್ಸುಗಳು ಛಿದ್ರವಾಗುತ್ತವೆ. ಇವಳ ತುಂತುರು ಹನಿಗಳು ಕೂಡ ಮನುಷ್ಯರನ್ನು ಆಕರ್ಷಿಸಿಕೊಂಡು ಅವರಲ್ಲಿರುವ ಕೊಳಕು ಮೌಢ್ಯತೆಯನ್ನು ತೊಡೆಯುವ ಪ್ರಯತ್ನದಲ್ಲಿ ಭಾಗಿಯಾಗಿ ಆಧ್ಯಾತ್ಮಿಕತೆಯ ದಾರಿಯನ್ನು ತೋರಿಸುವಳು. ಇದು ಪೂರ್ಣಪ್ರಮಾಣದಲ್ಲಿಯೂ ಇರಬೇಕೆಂದು ಅಲ್ಲ. ಕಾಲಘಟ್ಟಗಳಲ್ಲಿ ಇಳಿಮುಖವಾಗುವುದಂತೂ ಸತ್ಯ.
‘ಕಾವೇರಿ ಮತ್ತು ಸ್ತ್ರೀ ಸ್ಮೃತಿ’ಒಂದೇ ನಾಣ್ಯದ ಎರಡು ಮುಖಗಳಿದ್ದಂತೆ. ಕಾವೇರಿ ಪದವೇ ಸ್ತ್ರೀ ಸ್ಮೃತಿಗಳ ಬತ್ತಳಿಕೆಯಲ್ಲಿ ಹುದುಗಿಕೊಂಡಿದೆ. ಇವು ಪ್ರತಿ ಕ್ಷಣ, ಪ್ರತಿದಿನ ಒಂದನ್ನೊಂದು ಅಗಲಿರುವುದಿಲ್ಲ. ಎಣಿಸಲಾರದಷ್ಟು ಸ್ತ್ರೀ ಸ್ಮೃತಿಗಳು ಕಾವೇರಿಯ ಜೀವಾಳದಲ್ಲಿ ಆಂತರಿಕವಾಗಿ ಮಿಳಿತವಾಗಿದ್ದು, ಬಾಹ್ಯವಾಗಿ ಒಂದಿಲ್ಲೊಂದು ರೂಪ ಪಡೆದು ಚೇತನವಾಗಿ ಬೆಳಗುತ್ತಿರುತ್ತದೆ. ಆದಿಮ ಸಂಸ್ಕೃತಿ ಅಂತ್ಯಗೊಳ್ಳುತ್ತಾ, ನಾಗರಿ ಪ್ರಜ್ಞೆ ಮೂಡಿ ಶಿಷ್ಟವಾಗುತ್ತ ಬಂದ ಎರಡು ಕಾಲಿನ ಮನುಷ್ಯ ಪ್ರಾಣಿ THE TERM CAVERY ಯನ್ನು Coin ಮಾಡಿದ. ಆದಿಮ ಮನುಷ್ಯ ನದಿಯೆಂದು ಕರೆದುಕೊಂಡಿಲ್ಲ. ಅಥವಾ ಕಾವೇರಿ ಎಂದು ಕೂಗಿಲ್ಲ. ಆದರೆ ದೈವವು ನಮಗೆ ನೀಡಿದ ವರವೆಂದು ಬಗೆದ. ಅದನ್ನು ಸವಿದಾಗ ಅವನ ಭಾವನೆಯೇ ಬೇರೆ. ಉದಾಹರಣೆಗೆ ಜೇನುತುಪ್ಪವನ್ನು ನಾವು ನಾಲಗೆಯಲ್ಲಿ ರುಚಿ ನೋಡಿದಾಗ ಸಿಹಿಯಾಗಿರುತ್ತದೆಯಷ್ಟೇ. ರುಚಿ ಹೇಗಿರುತ್ತದೆ? ಎಷ್ಟರ ಪ್ರಮಾಣದಲ್ಲಿರುತ್ತದೆ? ಇಂಥ ಮಾನದಂಡಗಳು ಗೌಣವಾಗುತ್ತವೆ. ಒಟ್ಟಾರೆಯಾಗಿ ಸಿಹಿಯಾಗಿರುತ್ತದೆ ಅಷ್ಟೇ. ಆದುದರಿಂದ ಬಾಯಾರಿಕೊಂಡ ಮನುಷ್ಯ ನೀರನ್ನು ಕುಡಿದಾಗ ಅಪ್ಪಾ…., ತುಂಬಾ ಸಂತೋಷವಾಯಿತು ಎಂದು ಹೇಳುತ್ತಾನೆ. ಆದರೆ ಆ ಸಂದರ್ಭದಲ್ಲಿ ಎಷ್ಟರ ಪ್ರಮಾಣ ಎಂಬುದು ನಿಗೂಢ. ಅದರ ನಂತರದ ಚರ್ಚೆಗಳು ಬೇರೆ. ಕಾವೇರಿ, ಕಾವೇರಮ್ಮ, ಕಾವೇರಿ ತಾಯಿ, ಹೀಗೆ ಅನೇಕ ಹೆಸರುಗಳಿಂದ ಜನಪದರು ಕರೆಯುವರು. ಈ ಹೆಸರಿನಲ್ಲಿಯೇ ಹೆಣ್ಣುತನದ ಅಂಶಗಳು ಭೌತಿಕವಾಗಿ, ಆಂತರಿಕವಾಗಿ ಬೆಸೆದುಕೊಂಡಿರುವುದನ್ನು ಅರಿಯಬಹುದಾಗಿದೆ. ಉಚ್ಚರಿಸುವಾಗಲೇ ಒಂದು ರೀತಿಯ ಭಾವನಾತ್ಮಕದ ಉನ್ಮಾದತೆ ಹುಟ್ಟಿಕೊಳ್ಳುವುದು. ಈಕೆ ನಿರ್ಮಲತೆಯಿಂದ ಹರಿಯುತ್ತಿರುತ್ತಾಳೆ ಎಂಬ ಕಲ್ಪನೆ ನಮಗೆ ಬರುತ್ತದೆ. ಪ್ರತಿ ದಿನ ಸೂರ್ಯೋದಯ ಉದಯಿಸಿ ಕಣ್ಮರೆಯಾಗುತ್ತಾನೆ. ಚಂದ್ರ ಅವನ ಕತ್ತಲೆಯನ್ನು ಸರಿಸಿ ಬೆಳದಿಂಗಳ ಹೊನಲನ್ನು ನೀಡುವನು. ಮನುಷ್ಯ ತನ್ನ ದಿನನಿತ್ಯದ ಕೆಲಸ ಮುಗಿಸಿ, ಒಂದು ಹೊತ್ತಾದರೂ ನೆಮ್ಮದಿಯನ್ನು ಕಂಡುಕೊಳ್ಳಬಹುದು. ಆದರೆ ಪ್ರತಿದಿನ, ಪ್ರತಿಕ್ಷಣ, ಸಂಕಷ್ಟಗಳ ಸರಮಾಲೆಯ ಸುಳಿಯಲ್ಲಿ ಸಿಲುಕುವಳು ಕಾವೇರಿ. ಇವಳು ಶಿಖರದಿಂದ ಜಾರಿ ಪರ್ವತದಿಂದ ಪ್ರಪಾತಕ್ಕೆ ಧುಮುಕುವಳು. ಅನಂತರ ಭೋರ್ಗರೆಯುವ ಬಿಳಿ ಬುಗ್ಗೆಯನ್ನು ಹೊರಸೂಸುತ್ತಾ ಹರಿಯುತ್ತಿರುತ್ತಾಳೆ. ಹೀಗೆ ಹಳ್ಳಕೊಳ್ಳ, ಬೆಟ್ಟ-ಗುಡ್ಡ, ತಗ್ಗು ಎತ್ತರದಲ್ಲಿ, ಬಿದ್ದು, ಎದ್ದು, ನಿಂತು ಹರಿಯುವಾಗ ಅಪಾರವಾದ ನೋವಿನಿಂದ ಕಣ್ಣೀರು ಹರಿಸುವಳೇನೋ ಯಾರು ಬಲ್ಲರು? ಹರಿಯುವಾಗ ತನ್ನ ಒಡಲಿನ ಒಳಲಾಟವನ್ನು ಬಿಚ್ಚಿಕೊಳ್ಳದೆ ಮೌನವಾಗುವಳೇನೋ ಅನ್ನಿಸುತ್ತದೆ. ಆಗ ಹಿಂಸೆಯಷ್ಟು ಊಹಿಸಲಾಗದು. ಸ್ತ್ರೀಯರು, ಜಲರೂಪದ ನೀರಿನ ಅಂಕಿತನಾಮದಿಂದ ಕರೆಯಲ್ಪಡುವರು. ಅಂತವುಗಳಲ್ಲಿ ಗಂಗಾ, ಯಮುನಾ, ಸರಸ್ವತಿ, ಗೋದಾವರಿ, ನರ್ಮದ, ಕೃಷ್ಣೆ, ಕಾವೇರಿ, ತುಂಗಭದ್ರೆ, ಕನ್ನಿಕೆ, ತಾಯಿಯಾಗಿ, ಪತಿಗೆ ಪತ್ನಿಯಾಗಿ, ಅತ್ತೆಗೆ ಸೊಸೆಯಾಗಿ ಕುಟುಂಬಕ್ಕೆ ಊರುಗೋಲಾಗಿ ನಿಂತಾಗ ಅವಳ ನೋವುಂಡು ಇತರರಿಗೆ ಸಂತೋಷದ ಆಸರೆಯಾಗಿ ನಿಲ್ಲುವಳು.
ಇವಳು ಕಾಲಾನುಘಟ್ಟದಲ್ಲಿ ಅನೇಕ ರೂಪಾಂತರವಾಗಿ ನಮ್ಮ ಮಧ್ಯ ನಿಲ್ಲುವಳು. ಒಮ್ಮೆ ತಾಯಿಯಾಗುವಳು, ಗಂಡನ ಆರಾಧ್ಯ ದೇವತೆ, ಮಕ್ಕಳ ಕ್ಷೀರ ರೂಪಿಣಿ, ಅತ್ತೆಗೆ ಸೊಸೆಯಾಗುವಳು. ಒಟ್ಟಿನಲ್ಲಿ ಕುಟುಂಬಕ್ಕೆ ಬೆನ್ನೆಲುಬಾಗಿ ನಿಲ್ಲುವಳು. ಹೀಗೆ ಅನೇಕ ಮೌಲಿಕತೆಯಿಂದ ಮೆರೆಯುವಳು. ತನ್ನ ಜೀವಿತ ಕ್ಷಣಗಳಲ್ಲಿ ಕಂಡುಂಡ ಸಂಕಷ್ಟಗಳೆಷ್ಟೋ. ಅವುಗಳನ್ನು ತೋರ್ಪಡಿಸಲು ಆಗದೆ, ನೆಮ್ಮದಿಯ ನೆನಪುಗಳನ್ನು ಮೆಲುಕು ಹಾಕಲು ಸಾಧ್ಯವಾಗದೇ ನಿರಂತರವಾಗಿ ಬದುಕನ್ನು ಸಾಗಿಸುವ ಗಣಿಯಾಗಿರುತ್ತಾಳೆ. ಆದುದರಿಂದ ಕಾವೇರಿ ಶೀರ್ಷಿಕೆಯೇ ಭಾವನಾತ್ಮಕವಾದುದು. ಅಲ್ಲದೆ ಇದು ಇಂಪಾದ ನಾದದ ಉನ್ಮಾದಕತೆ ಅದರೊಳಗೆ ಅಡಗಿರುತ್ತದೆ.
ನಾವು ನೋಡುತ್ತಿರುವ ಪರಿಸರದಲ್ಲಿ ಅಥವಾ ಸೃಷ್ಟಿಯ  ದೃಷ್ಟಿಯಲ್ಲಿ ಅನೇಕ ಜಂಜಾಟಗಳು ಎದುರುಗೊಳ್ಳುತ್ತಿರುತ್ತವೆ.ಇಲ್ಲಿ ಇದೇ ಶ್ರೇಷ್ಠ. ಮತ್ತೊಂದು ಪಾಪ. ಮಗದೊಂದು ಪುಣ್ಯವೆಂಬುದು ಸರಿಯಲ್ಲ. ಅವೆಲ್ಲವೂ ಕೂಡ ನಮ್ಮ ಮಾನಸಿಕದೊಳಗೆ ಉಂಟಾಗುವಂತಹ ಕಲ್ಪನೆಗಳು. ಇಂಥ ಕಲ್ಪನೆಗಳನ್ನು ಮಾಡಿಕೊಂಡು ಮಾನವನ ಉಪಯೋಗಕ್ಕೆ ಬಾರದಂತಹವುಗಳನ್ನು ತಿರಸ್ಕರಿಸಿ ಅದಕ್ಕೆ ಕೆಟ್ಟ ರೂಪ ಕೊಟ್ಟು ತಿರಸ್ಕರಿಸುವುದೂ ಅಲ್ಲದೆ ಸಾಧಕವಾದವುಗಳ ಕುರಿತು ಹೊಗಳಿ ತುಂಬಾ ಉತ್ತಮವಾಗಿದೆ ಎಂದು ಹೇಳುವುದು ಸಾಮಾನ್ಯವಾಗಿ ಬಿಟ್ಟಿದೆ. ಆದರೆ ವಿಶ್ವದ ಸೃಷ್ಟಿಯಲ್ಲಿರುವಂತಹವೆಲ್ಲ ಮನುಷ್ಯನ ಉಪಯೋಗಕ್ಕೆ ಇರುವಂತದ್ದೆಯಾಗಿರುತ್ತದೆ. ಅದು ನಮ್ಮ ಮನಸ್ಸಿನ ಪ್ರತಿಕ್ರಿಯೆಗಳೇ ಹೊರತು ಬೆರೆಯಲ್ಲ. ನಮ್ಮ ಅಕ್ಕಪಕ್ಕದಲ್ಲಿರುವ ಮರ, ನದಿ, ಕಲ್ಲಿನ ವಿಗ್ರಹವನ್ನು ದೇವರೆಂದು ಆರಾಧಿಸುತ್ತೇವೆ. ಇಂದು ಕುಡ ಸಮಾಜ ಮನ್ನಣೆ ಕೊಡುತ್ತಿದೆ. ಇದನ್ನು ತಪ್ಪೆಂದು ಹಳಿಯುವುದು ಸಲ್ಲದು. ಅಥವಾ ಆ ದೇವರು ಮಾತ್ರ ಶ್ರೇಷ್ಠ, ಮತ್ತೊಬ್ಬರು ಪೂಜಿಸುವ ದೈವ ಅಸಾಧ್ಯವೆಂಬುದು ಸಲ್ಲದು. ಈ ರೀತಿಯ ಮನಸ್ಸುಳ್ಳವರ ಮಾನಸಿಕ ಪ್ರತಿಕ್ರಿಯೇಗಳೇ ದ್ವಂದ್ವತೆಗೆ ಎಡೆ ಮಾಡಿಕೊಡುತ್ತವೆ.
ಬ್ರಹ್ಮಗಿರಿ ಬೆಟ್ಟದಲ್ಲಿ ಬ್ರಹ್ಮನ ಮಗಳು ಕಾವೇರಿ ಇದ್ದಳೋ ಅಥವಾ ಇರಲಿಲ್ಲವೋ ಎಂಬ ಅಂಶ ಮುಖ್ಯವಲ್ಲ. ಆದರೆ ತಲಕಾವೇರಿಯಲ್ಲಿರುವ ಬ್ರಹ್ಮಕುಂಡಿಕೆಯಲ್ಲಿ ಕಾವೇರಿ ಗರ್ಭೀಕರಿಸಿಕೊಂಡು ಸ್ತ್ರೀ ಸ್ಮೃತಿಯ ಸಂಕೇತವಾಗಿ ಜಲರೂಪಿಣಿಯಾಗಿ ಹರಿದ ಕಲ್ಪನೆ ಬಗ್ಗೆ ಜನಪದರ ಆಸಕ್ತಿ ತುಂಬಾ ಶ್ರೇಷ್ಠವಾದದ್ದು.
ಜನಪದರ ಪೂರ್ವಿಕರು ಕಾವೇರಿಯನ್ನು ಪರಮ ಪಾವಿತ್ರವೆಂದು ಬಗೆದಿರುತ್ತಾರೆ. ಇಂದಿಗೂ ಕೂಡ ಮುಂದುವರೆಯುತ್ತಿದೆ. ಅಲ್ಲದೆ ಅವಳಲ್ಲಿ ಮಿಂದರೆ ಪಾಪ ನಿವಾರಣೆಯಾಗಿ, ನೆಮ್ಮದಿಯ ಸೆಲೆಯಾಗುವುದೆಂಬ ಸತ್ಯಾಂಶವನ್ನು ಅರಿತಿದ್ದಾರೆ. ಸಾವಿರಾರು ವರ್ಷಗಳ ಹಿಂದೆಯೇ ನಮ್ಮ ಪೂರ್ವಜರಿಗೆ ಅವಳ ಬಗ್ಗೆ ಕಲ್ಪನಾಶಕ್ತಿ ಇತ್ತೆಂಬುದು ಪ್ರಶಂಸನೀಯ. ಅವಳನ್ನು ಸೂಕ್ಷ್ಮದೃಷ್ಟಿಯಲ್ಲಿ ಭಾವನಾತ್ಮಕವಾಗಿ ಮನಸ್ಸಿನೊಳಗೆ ತಿಣುಕುವಾಗ ಅರಿವಾಗುತ್ತದೆ. ಇವಳು ಒಂದು ಜಲಬುಗ್ಗೆಯಾಗಿ ಹರಿಯುತ್ತಾ ಸ್ತ್ರೀ ಸ್ಮೃತಿಯ ರೂಪದ ಪಾತಳಿಯಾಗಿರುವಳು. ಮನುಷ್ಯ ಎಂದು ಧರೆಯ ಮೇಲೆ ಬದುಕನ್ನು ಸವೆಸುತ್ತಾ ಬಂದನೋ, ಲೋಕರೂಪಿಣಿಯಾದ ನೀರನ್ನು ಕಾವೇರಿ ನದಿಯನ್ನು ತನ್ನ ಜೀವನದಲ್ಲಿ ಬಳಸುತ್ತಾ ಬಂದಿರುತ್ತಾನೆ. ಇವಳು ಜಲರೂಪಿಣಿಯಾಗಿ ಹರಿಯುತ್ತಾ ಜಗತ್ತಿನ ಕಲ್ಯಾಣದ ಕಡೆಗೆ ತನ್ನನ್ನು ತೊಡಗಿಸಿಕೊಂಡು, ಅಭಿವೃದ್ಧಿಸುವ ಸ್ತ್ರೀ ಸ್ಮೃತಿಯ ಕಲ್ಪನೆ ಅಡಗಿದೆಯೆಂದು ಹೇಳಬಹುದು. ಈ ಅಂಶಗಳು ಬರೀ ಸ್ತ್ರೀಗೆ ಅಥವಾ ಸ್ತ್ರೀ ಸ್ಮೃತಿಗಳಿಗೆ ಮಾತ್ರ ಅನ್ವಯವಾಗುವುದಿಲ್ಲ. ಸಮಸ್ತ ಮನುಷ್ಯ ಪ್ರಾಣಿಗಳಿಗೂ ಅನ್ವಯಿಸುತ್ತದೆ ಎಂಬ ಮಾತು ನೆನಪಿರಬೇಕಾಗುತ್ತದೆ. ಒಟ್ಟಾರೆಯಾಗಿ ಕಾವೇರಿ ನದಿಗೆ ಪರಮಪೂಜ್ಯ ಪಾವಿತ್ರದ ಭಾವನಾತ್ಮಕ ಸ್ತ್ರೀಯ ರೂಪ ಬೆಸೆದುಕೊಂಡಿರುತ್ತದೆ.
ಸ್ತ್ರೀಯು ಕೂಡ ಹಂತಹಂತವಾಗಿ ಬದುಕಿನ ಜಂಜಾಟಗಳಲ್ಲಿ ಸಿಲುಕಿರುತ್ತಾಳೆ. ಆದರೆ ಅದರಲ್ಲೇ ಕಮರುವುದಿಲ್ಲ. ಅವಳು ಆರಂಭದಿಂದ ಅಂತಿಮದವರೆಗೆ ಪ್ರಗತಿಯ ಚೇತನವಾಗಿ ಮುನ್ನುಗ್ಗುತ್ತಾ ಜಗತ್ತಿನ ಕಲ್ಯಾಣ ಮಾಡುವ ದೃಷ್ಟಿಯಲ್ಲಿ ಅವಳ ಒಳ ಒಳಲಾಟದ ಕಲ್ಪನೆಯಾಗಿರಬಹುದಾಗಿದೆ. ನಮಗೆ ನಾವೇ ಈ ಪ್ರಶ್ನೆಯನ್ನು ಹಾಕಿಕೊಂಡಾಗ ಇದು ಸ್ತ್ರೀಯರಿಗೆ ಮಾತ್ರ ಅನ್ವಯಿಸುತ್ತದೆಯೇ? ಇಲ್ಲ. ಪ್ರತಿಯೋರ್ವರಿಗೂ ಸಂಬಂಧಪಟ್ಟಿರುತ್ತದೆ. ಅದನ್ನು ಒಳಗಣ್ಣು ಬಿಟ್ಟು ನೋಡಬೇಕು. ಆಗ ಮಾತ್ರ ಅರಿವಾಗುತ್ತದೆ. ವೈಚಾರಿವಾದ ನೆಲೆಯಲ್ಲಿ ನೋಡುವಾಗ ಕಾವೇರಿ ನದಿ ಒಂದು ಜಲ ಬುಗ್ಗೆಯಾಗಿರಬಹುದು. ಅದೇ ಸಂದರ್ಭದಲ್ಲಿ ಭಾವುಕ ಭಾವನಾತ್ಮಕ ದೃಷ್ಟಿಯಿಂದ ಅದೇ ಜಲಬುಗ್ಗೆ ಪವಿತ್ರ ತೀರ್ಥವಾಗುತ್ತದೆ. ಇದನ್ನು ತಪ್ಪೆಂದು ಹಳಿಯುವುದು ಸಲ್ಲದು. ಇದು ಇಲ್ಲಿಗೆ ಕೊನೆಗೊಳ್ಳಬಾರದು.
ನಮ್ಮ ಮಹಾಕಾವ್ಯಗಳಾದ ರಾಮಾಯಣ ಮತ್ತು ಮಹಾಭಾರತಗಳಲ್ಲಿಯೂ ಕೂಡ ಕಾವೇರಿ ನದಿಯ ಬಗ್ಗೆ ಕತೆಗಳು ಸಿಗುತ್ತವೆ. ಇಲ್ಲಿ ಈ ನದಿಯು ಕಾವ್ಯಗಳು ರಚನೆಯಾಗುವುದಕ್ಕಿಂತಲೂ ಮೊದಲು ಹರಿಯುತ್ತಿದ್ದಳು ಎನ್ನಬಹುದು. ಏಕೆಂದರೆ ಯಾವುದೇ ವಸ್ತುವಿನ ಬಗ್ಗೆ ಬರೆಯುವಾಗ ಅದನ್ನು ನೋಡಿಯೋ, ಕೇಳಿಯೋ, ಆಲಿಸಿಯೋ ಇವು ಯಾವುದು ಇಲ್ಲದಿದ್ದರೆ ಕೇಳಿಯಾದರೂ ತಿಳಿದುಕೊಂಡಿರುತ್ತೇವೆ.
ನಮ್ಮ ಕಲ್ಪನೆಯಲ್ಲಿ ಅನೇಕ ವಸ್ತು ವಿಷಯಗಳ ಬಗ್ಗೆ ಚರ್ಚೆಗಳು ಘಟಿಸುತ್ತಿರುತ್ತವೆ. ಅಥವಾ ನಿಸರ್ಗದ ಬಲೆಯೊಳಗೆ ಸಿಲುಕಿ ಅರಿವಿಲ್ಲದೆ ಸವಿದಿರುತ್ತವೆ. ಅವು ಯಾವುದೋ ಸಂದರ್ಭದಲ್ಲಿ ಮರುಕಳಿಸಬಹುದಾಗಿದೆ. ರಾಮಾಯಣದ ಪುಟಗಳಲ್ಲಿ ಮೆಲುಕು ಹಾಕುವಾಗ ಕಾವೇರಿ ಅಗಸ್ತ್ಯರ ತುಣುಕುಗಳು ನಮ್ಮೆದುರಿಗೆ ಬಂದು ನಿಲ್ಲುತ್ತವೆ. ಅಗಸ್ತ್ಯ ಋಷಿಯು ರಾಮನಿಗೆ ಮಂತ್ರ ದೀಕ್ಷೆ ಮಾಡಿದ ಅಂಶಗಳು ಬೆಳಕಿಗೆ ಬರುತ್ತವೆ. ಅಂದರೆ ರಾಮಾಯಣದ ಕಾಲ ಕ್ರಿಸ್ತಪೂರ್ವ ಐನೂರು ವರ್ಷ ಹಿಂದಕ್ಕೆ ಹೋಗುತ್ತದೆ. ಇವಳು ಜಲರೂಪಿಣಿಯಾಗಿ ಹರಿದು ತಲಕಾವೇರಿ ಪ್ರತಿಷ್ಟಾಪನೆಗೊಂಡಿದ್ದು ಸುಮಾರು ೨೫೦೦ ವರ್ಷಗಳಿಗೂ ಹಿಂದೆ ಎನ್ನಬಹುದಾಗಿದೆ. ಇನ್ನೂ ಮಹಾಭಾರತದಲ್ಲಿ ಬರುವಂತಹ ಪಾತ್ರಗಳಲ್ಲಿ ಭೀಮನ ಸ್ಥಾನ ತುಂಬ ಮಹತ್ವದ್ದು. ಇದರ ಬಗ್ಗೆ ಜನಪದರ ಕತೆಗಳು ಇನ್ನೂ ಹಸಿಯಾಗಿದೆ ಎನ್ನಬಹುದು. ಪಾಂಡವರು ವನವಾಸ ಮಾಡುತ್ತಾ ಬ್ರಹ್ಮಗಿರಿಬೆಟ್ಟಕ್ಕೆ ಬರುತ್ತಾರೆ. ಅಲ್ಲಿ ಅಲೆದಾಡುವಾಗ ಭೀಮನು ಬ್ರಹ್ಮಗಿರಿ ಬೆಟ್ಟದಲ್ಲಿ ಪಾದ ಇಟ್ಟು ನಡೆಯುವಾಗ ಅವನು ನಿಂತ ಸ್ಥಳ ಜಗ್ಗಿ ಅವನ ಪಾದ ಇವತ್ತಿಗೂ ಇದೆ ಎನ್ನುವರು. ಆದರೆ ಇಂದಿಗೂ ತಂದೆ ತಾಯಿ ಜೀವಂತವಿದ್ದು, ಇವರಿಗೆ ಹುಟ್ಟಿದ ಹಿರಿಯ ಮಗ ಅ ಬೆಟ್ಟವನ್ನು ಹತ್ತಬಾರದೆಂಬ ನಂಬಿಕೆ ಇದೆ. ಏಕೆಂದರೆ ಹಾಗೇನಾದರೂ ಹತ್ತಿದರೆ ಅವನು ಮರಣವನ್ನಪ್ಪುವನು ಎಂಬುದಾಗಿ ಹೇಳುವರು. ಹೀಗೆ ಅನೇಕ ಅಂಶಗಳು ಕಾವೇರಿ ಪೂವೃ ಇತಿಹಾಸವನ್ನು ತಿಳಿಸಿಕೊಡುತ್ತದೆ.
ವಿಚಾರವಾಧಿಗಳ ವಾದ ಮಂಡನೆಯೇ ಬೇರೆಯಾಗಿರುತ್ತದೆ. ಏಕೆಂದರೆ ಜಗತ್ತಿನ ಸೃಷ್ಟಿಯಾಗಿ ಮಿಲಿಯಗಟ್ಟಲೆ ವರ್ಷಗಳು ಉರುಳಿವೆ. ನದಿಗಳು ಹುಟ್ಟಿ ಹರಿಯುತ್ತಾ ಲಕ್ಷಾಂತರ ವರ್ಷಗಳು ಕಳೆದಿವೆ. ಇವುಗಳ ಬಗ್ಗೆ ಅನೇಕ ವಾಗ್ವಾದಗಳಿರಬಹದು. ಇಂದಿಗೂ ನಮ್ಮ ಪೂರ್ವಿಕರು ಹಾಗೂ ಹಿರಿಕರು ಕೆಲವು ಮಾತುಗಳನ್ನು ಪಿಸುಗುಡುವರು. ಏಕೆಂದರೆ ಸಂಶಯವನ್ನು ವ್ಯಕ್ತಪಡಿಸುತ್ತಾ ಹೋದರೆ ಅವು ಮತ್ತೆ ಮತ್ತೆ ಮರುಕಳಿಸುತ್ತಾ ಹೋಗುತ್ತವೆ. ನಮ್ಮಲ್ಲಿರುವ ನಾಣ್ನುಡಿಯಂತೆ ಋಷಿ ಮೂಲ, ನದಿ ಮೂಲವನ್ನು ಕೇಳಬಾರದು ಎಂಬುದು ಅವರ ಅಭಿಪ್ರಾಯ. ಆದುದರಿಂದ ಇಂತಹ ವಿಷಯಗಳ ಕುರಿತು ಭಾವುಕರ ಮೌನವೇ ಉತ್ತರವಾಗಿದೆ.
ಕಾವೇರಮ್ಮನ ಹಾಡು, ಐತಿಹ್ಯ,ಕಥೆ, ಪುರಾಣ, ವಾಸ್ತುಶಿಲ್ಪ, ಕಲೆ ಯಾವುದೇ ಇದ್ದರೂ ವೈಚಾರಿಕವಾಗಿ ಮಾತನಾಡುವವರಿಗೆ ಮುಖ್ಯವೆನ್ನಿಸುವುದಿಲ್ಲ. ಅಲ್ಲದೆ ವರ್ಷಕ್ಕೊಮ್ಮೆ ತೀರ್ಥ ಉದ್ಭವ ಸರಿ ಕಾಣದೆ ಇರಬಹುದು. ಇಲ್ಲಿ ಸೃಷ್ಟಿ ಚೇತನ ಕಂಡು ನಿಧಾನವಾಘಿ ಹರಿಯುತ್ತಾ ಜನಪರ ಕಲ್ಯಾಣ ಜೊತೆಗೆ ಜಗತ್ತಿನ ಹಿತವನ್ನು ಕಾಪಾಡುವಲ್ಲಿ ಸ್ತ್ರೀ ಸ್ಮೃತಿಗಳೊಂದಿಗೆ ಬೆರೆತು ಪ್ರಧಾನ ಪಾತ್ರ ವಹಿಸುವಳು.
ಶತಶತಮಾನಗಳಿಂದ ನಮ್ಮ ಜನಪದ ಪೂರ್ವಿಕರು ಕಾವೇರಿ ಕ್ಷೇತ್ರದಲ್ಲಿ ಪುಣ್ಯ ಸ್ನಾನ ಮಾಡುತ್ತಾ ಬಂದಿರುವರು. ಅಲ್ಲದೆ ಭಕ್ತಿ, ಭಜನೆಗಳು, ಉತ್ಸವ, ಜಾತ್ರೆಗಳು ಆಚರಿಸಿಕೊಂಡು, ಆರಾಧಿಸಿಕೊಂಡು ಬಂದಿದ್ದನ್ನು ಕೇಳಿದ್ದೇವೆ. ಇವೆಲ್ಲವೂ ಔಪಚಾರಿಕತೆಯಿಂದಲ್ಲ. ಇಲ್ಲಿ ಜನಪದರ ಅನನ್ಯತೆ, ನಿಷ್ಠೆ, ಭಕ್ತಿ, ಭಾವುಕತೆಯಿಂದ ಬೆರೆತು ತೀರ್ಥಸ್ನಾನ ಮಾಡಿ ನಮ್ಮ ಬದುಕು ಪರಿಪೂರ್ಣವಾಯಿತು ಎಂದು ನೆಮ್ಮದಿಯನ್ನು ಕಂಡುಕೊಮಡಿರುವರು. ಅವರೆಲ್ಲರು ಇಂದು ನಮ್ಮೊಂದಿಗೆ ಇಲ್ಲ. ದೂರವಾಗಿದ್ದಾರೆ. ಆದರೆ ಅವರು ನೆನಪುಗಳನ್ನು ಬಿಟ್ಟು ಹೋಗಿದ್ದಾರೆ. ಇಂದು ಹಿಂದಿನವರಷ್ಟೇ ಭಯ-ಭಕ್ತಿ ಇಲ್ಲದಿರಬಹದು. ಅವರಂತೆಯೇ ವೈವಿಧ್ಯಮಯವಾದ ಆಶಾಭಾವನೆಯನ್ನು ನಮ್ಮಂತರಾಳದಲ್ಲಿ ಇರಿಸಿಕೊಂಡು ಕಾವೇರಮ್ಮನನ್ನು ಆರಾಧಿಸುತ್ತಿದ್ದೇವೆ ಎಂದರೆ ಅತಿಶಯೋಕ್ತಿಯಾಗಲಾರದು.
ಪ್ರಸ್ತುತ ಸಂದರ್ಭದಲ್ಲಿ ಜಗತ್ತಿನಲ್ಲಿ ಅನೇಕ ರೂಪಾಂತರಗಳಾಗಿವೆ. ಬದಲಾವಣೆಗಳು ದಿನನಿತ್ಯ ಮರುಕಳಿಸುತ್ತಿವೆ. ನಾವೆಲ್ಲ ಕಂಡರಿಯಂದಂತೆ ಎಲ್ಲೆಲ್ಲೂ ಜಾಗತೀಕರಣದ ಅಲೆಗಳು ಜನರನ್ನು ಬಡಿದೆಬ್ಬಿಸುತ್ತಿವೆ. ಅಲ್ಲದೆ ಔದ್ಯೋಗೀಕರಣ, ಉದಾರೀಕರಣ, ಕೈಗಾರೀಕರಣ, ಸ್ತ್ರೀವಾದಿ ನೆಲೆ, ಮಾರ್ಕ್ಸ್‌ವಾದ ಹಾಗೂ Postmodernism ಅಥವಾ concept ಗಳಲ್ಲಿ ಪೈಪೋಟಿ ನಡೆಯುತ್ತಿದೆ. ಇಂಥ ಅಂಶಗಳಲ್ಲಿ ಚರ್ಚೆಗಳು ಬಡಬಡಿಸುತ್ತಿದ್ದೇವೆಯೋ. ಇವು ಹಳ್ಳಿಗಾಡಿನಲ್ಲಿ ತಮ್ಮ ಯಾತ್ರೆ ಕೈಗೊಂಡಿಲ್ಲ. ಕೈಗೊಂಡಿದ್ದರೂ ಅವು ಅಲಕ್ಷಿತ ಜನರಿಗೆ ತಲುಪಿಲ್ಲ. ತಲುಪಿದ್ದರೂ ಎಲ್ಲವೂ ಸ್ವೀಕರಿಸಿಲ್ಲ. ಕೆಲವರು ಒಪ್ಪಿಕೊಂಡಿದ್ದರೇ ಮತ್ತೆ ಕೆಲವರು ದಿನನಿತ್ಯ ಚಟುವಟಿಕೆಗಳಲ್ಲಿ ರೂಢಿಸಿಕೊಂಡಿಲ್ಲ. ಇಂಥ ಕಾಲಘಟ್ಟದಲ್ಲಿ ನಮ್ಮ ಪೂರ್ವಜರಷ್ಟೇ ಅನನ್ಯತೆ ಇರಿಸಿಕೊಂಡಿಲ್ಲದೆ ಇರಬಹುದು. ತುಷ್ಠಿಗುಣ (Utility) ಹೇಗೆ ಕಡಿಮೆಯಾಗುತ್ತಾ ಹೋಗುತ್ತದೆಯೋ ಹಾಗೆ ನಮ್ಮ ಮುಂದಿನ ಪೀಳಿಗೆಯವರು ಕಡಿಮೆ ಪ್ರಮಾಣದಲ್ಲಿ ಕಾವೇರಿ ನದಿಯನ್ನು  ಭಕ್ತಿಯಿಂದ ಆರಾಧಿಸಬಹುದು. ಅಥವಾ ಇನ್ನೂ ಹೆಚ್ಚಿನ ನಿಷ್ಠೆ, ಭಾವುಕತೆ, ಪೂಜೆಗಳು ನಡೆಯಲೂಬಹುದು.
ಕಾವೇರಮ್ಮ ಜಗತ್ತಿನ ಇತರ ವಸ್ತುಗಳಿಗೂ ಅನ್ವಯಿಸದೇ ಇದ್ದಾಗ ಅವಳು ಒಂದು (Frame) ಚೌಕಟ್ಟಿಗೆ ಒಳಪಡುತ್ತಿದ್ದಳು. ಆದರೆ ಜಲರೂಪಿಣಿಯಾಗಿ ಸರ್ವಂತರ್ಯಾಮಿನಿಯಾಗಿ ಸಮಸ್ತ ವಸ್ತುಗಳಲ್ಲಿಯೂ ಚೇತನವಾಗಿರುವಳು. ಇವಳು ಬ್ರಹ್ಮ ಕುಂಡಿಕೆಯಲ್ಲಿ ಅಡಗಿಸಿಟ್ಟುಕೊಂಡ ಜಲ ದ್ರವರೂಪವಲ್ಲ. ಸೂಕ್ಷ್ಮ ದೃಷ್ಟಿಯಲ್ಲಿ ಅವಲೋಕಿಸಿ ನೋಡುವಾಗ ಸ್ಥಿರತೆ ಅಥವಾ ಸೀಮಿತ ಎಲ್ಲೆ ಒಳಗೆ ಇರುವ ಶಕ್ತಿಯವಳಲ್ಲ. ಈಕೆಯ ಜಲದ ವರವು ಇರುವೆಡೆಯಲ್ಲೆಲ್ಲ ಕಾಣಬಲ್ಲ ದೃಷ್ಟಿಯೇ ಮುಕ್ತ ದೃಷ್ಟಿ ಅನ್ನಿಸುವುದು. ಅವಳ ಉದ್ಭವ ಬ್ರಹ್ಮಕುಂಡಿಕೆ. ಇದೊಂದು ದೇಗುಲ. ಜನಪದರು ಭಾವುಕತೆಯಿಂದಲೇ ಆರಾಧಿಸುವರು. ಇಲ್ಲಿ ಆ ಕ್ಷೀರ ಶಕ್ತಿಯನ್ನು ಹಿಡಿದಿಡುವ ದೇವಸ್ಥಾನ ಒಂದು ಸಂಕೇತವಷ್ಟೇ. ಈಕೆಯನ್ನು ದೇಗುಲದಲ್ಲಿ ಕಟ್ಟಿಹಾಕಿ ಪೂಜಿಸುವ ವ್ಯಕ್ತ ದೃಷ್ಟಿ ಸಲ್ಲದು. ಅಲ್ಲದೆ ಇವಳನ್ನು ಸಂಕ್ರಮಣದಲ್ಲಿ ಮಿಂದು, ತೀರ್ಥ ಸೇವಿಸಿದರೆ ಇವಳನ್ನು ಮರೆತಂತೆಯೇ. ಆಗ ಆಸಕ್ತ ದೃಷ್ಟಿಯಾಗುತ್ತದೆ. ಆದರೆ ಮುಕ್ತ ಮತ್ತು ಒಳ ದೃಷ್ಟಿಯಿಂದ ಅಪ್ಪಬೇಕು. ವ್ತಕ್ತಿ ದೃಷ್ಟಿ ಗೌಣವಾಗಬೇಕು. ಇವಳು ಸಮಸ್ತ ವಸ್ತುಗಳಲ್ಲಿಯೂ ಅನ್ವಯಿಸುವಳೆಂಬ ಕಲ್ಪನೆ ಬಂದಾಗ ಮಾತ್ರ ಜಗತ್ತಿನ ಚಿನ್ಮಯವಾಗುವಳು. ಕಾವೇರಿಯಂತೆ ಸ್ತ್ರೀಯ ಸ್ಮೃತಿಯೂ ಕೂಡ. ನಮ್ಮ ನಿಮ್ಮೆಲ್ಲರ ಬದುಕು ಕೂಡ. ಮನುಷ್ಯ ಹಸುಗೂಸಾಗಿ, ಯೌವ್ವನಾವಸ್ಥೆ ಪಡೆದು, ಅನಂತರ ಗೃಹ ಬಂಧನ ಅನಂತರದಲ್ಲಿ ವೃದ್ಧಾಪ್ಯ ಪಡೆಯುವನು. ಇವು ಕಾಲಾನುಘಟ್ಟಗಳಲ್ಲಿ ಅವನ ಶರೀರದಲ್ಲಿ ಆಗುವಂಥ ಬದಲಾವಣೆಗಳು. ಆದರೆ ಕಾವೇರಿಗೆ ವೃದ್ಧಾಪ್ಯವಿಲ್ಲ, ಮೃತ್ಯುವಿಲ್ಲ, ನಿತ್ಯ ನಿರಂತರವಾಗಿ ಹರಿಯುತ್ತಿರುವ ಚಿನ್ಮಯಿ. ಇವಳಲ್ಲಿ ರೂಪಾಂತರಗಳು ಮಾತ್ರ ಘಟಿಸುತ್ತಿರುತ್ತವೆ. ಇವಳು ಉದ್ಭವದಿಂದ ಕ್ಷಣ ಕ್ಷಣ, ದಿನ ದಿನ, ಹಂತ ಹಂತದಲ್ಲಿ ಮಳೆ-ಬಿಸಿಲೆನ್ನದೆ ಶಿಖರ-ಪರ್ವತ, ಹಳ್ಳ-ಕೊಳ್ಳದಲ್ಲಿ ತಿರುವಿನಲ್ಲಿ, ಸಂಗಮದಲ್ಲಿ, ಜಲಪಾತದಲ್ಲಿ, ಸುಳಿಯಲ್ಲಿ ನಾದದ ಉನ್ಮಾದಕತೆಯಲ್ಲಿ ಸದಾ ಗೋಚರಿಸುವ ಶಕ್ತಿ ಅವಳಲ್ಲಿ ಅಡಗಿದೆ. ಮನುಷ್ಯ ಮುಕ್ತ ದೃಷ್ಟಿಯಿಂದ, ಅನನ್ಯತೆ, ನಿಷ್ಠೆಯಿಂದ ಕಾವೇರಿಯು ಸಮಸ್ತ ವಸ್ತುಗಳಲ್ಲಿ ಜೀವಂತದಲ್ಲಿ ಬೆರೆತಿರುವಳೆಂಬ ಕಲ್ಪನೆ ಇದ್ದರೆ ಇವಳು ಸದಾ ಸತ್ಯವನ್ನು ಪ್ರತಿಬಿಂಬಿಸುವ ಚೇತನವಾಗಿರುವಳು.
ಕಾವೇರಿ ಜಾನಪದ: ೬. ಕಾವೇರಿ ಮತ್ತು ಹಬ್ಬ – ಹರಿದಿನಗಳು : ಜನಪದರ ಲೋಕಜ್ಞಾನದಲ್ಲಿ
ಕೊಡಗು ಬಹುಸಂಸ್ಕೃತಿಗಳ ಆಗರ, ಅಲ್ಲಿ ಬಹುಭಾಷೆಗಳು, ಬಹುರೂಪಿ ಜನಪದರು, ಬಹುರೂಢಿಗಳು, ಬಹುಆಚರಗಣೆಗಳು, ಸಂಪ್ರದಾಯಗಳು, ಹಬ್ಬ-ಹರಿದಿನಗಳು, ಉತ್ಸವಗಳು ಅಸ್ತಿತ್ವದಲ್ಲಿವೆ. ಒಟ್ಟಾರೆಯಾಗಿ ಕಾಂಪ್ಲೆಕ್ಸ್ ಆದ ಸಂಸ್ಕೃತಿಯನ್ನು ಕಾಣಬಹುದು. ಇವೆಲ್ಲವುಗಳಿಗೆ ಕಾವೇರಿ ತಾಯಿಯೇ ಕಾರಣೀಭೂತಳೆಂದರೆ ಆಶ್ಚರ್ಯವೇನಿಲ್ಲ. ಇಲ್ಲಿ ಇನ್ನೊಂದು ತಾತ್ವಿಕವಾದ ಅಂಶವನ್ನು ಗುರುತಿಸುವುದಾದರೆ ಜನಪದರು ಏಕೆ ಹಬ್ಬ-ಹರಿದಿನಗಳರ್ಣಣೂ ಅಡಕಗೊಳಿಸಿಕೊಂಡರು? ಅಲ್ಲದೆ ನದಿಗಳಿಂದಲೇ ಹಬ್ಬ-ಹರಿದಿನಗಳು ಹುಟ್ಟಿಕೊಂಡವೇ? ಅವರ ಲೋಕ ಜ್ಞಾನದಲ್ಲಿ ಹಬ್ಬ-ಹರಿದಿನಗಳನ್ನು ಆಚರಿಸಬೇಕೆಂಬ ಆಸೆ ಏಕೆ ಚಿಗುರಿತು? ಹೀಗೆ ಅನೇಕ ತೊಡರುಗಳು ಗಂಟಿಕ್ಕಿರುತ್ತವೆ. ಈ ಎಲ್ಲಾ ಪ್ರಶ್ನೆ ಅಥವಾ ಚರ್ಚೆಗೆ ಮುಖ್ಯವಾದ ಉತ್ತರವೆಂದರೆ ನೀರು. ಮನುಷ್ಯ ತನ್ನ ಬದುಕಿನಲ್ಲಿ ದೈನಂದಿನ ದಿನಗಳಲ್ಲಿ ದೂಡುವಾಗ ನೀರು ಮುಖ್ಯವಾದ ಅಂಶವನ್ನಾಗಿ ತೆಗೆದುಕೊಂಡ. ಆ ನೀರು ಅಥವಾ ನದಿಗಳು ಹರಿಯುವ ಆಸುಪಾಸಿನಲ್ಲಿ ಜೀವಿಸತೊಡಗಿದ. ಜೀವನಕ್ಕೆ ಬೇಸಾಯ, ಬೇಟೆ, ಇನ್ನಿತರ ಕಾರ್ಯದಲ್ಲಿ ನಿರತನಾದ. ಅನಂತರ ಅವುಗಳಲ್ಲಿ ತೊಡಗಿದಾಗ ಸುಖದ ಕೊರತೆ ಉಂಟಾಯಿತು. ವರ್ಷದ ಕೆಲವು ದಿವಸಗಳಲ್ಲಿ ಹಬ್ಬ-ಹರಿದಿನಗಳನ್ನು ಆಚರಿಸಲು ನಿರ್ಧರಿಸಿದ. ಹೀಗೆ ಅವನ ಬದುಕಿನಲ್ಲಿ ಎಷ್ಟೇ ಕಷ್ಟ ಬಂದರೂ, ಸುಖದ ದಿನಗಳನ್ನು ಗುರುತಿಸಿ, ಹಬ್ಬಗಳನ್ನು ರೂಢಿಸಿಕೊಂಡು ಬಂದಿರುತ್ತಾನೆ. ಈ ಎಲ್ಲಾ ಒತ್ತಾಸೆಗಳಿಗೆ ಕಾವೇರಿ ನದಿ ಅಕ್ಷಯ ಪಾತ್ರೆಯಾಗಿ ಹೊರ ಚಿಮ್ಮುತ್ತಿದ್ದಾಳೆ. ಆದುದರಿಂದ ಹಬ್ಬಗಳು ಬಳಕೆಯಲ್ಲಿ ಬಂದಿರುತ್ತವೆ.
ಕಾವೇರಿ ನದಿಯೊಂದಿಗೆ ಅನೇಕ ನದಿಗಳು ಕೂಡಿಕೊಂಡು ಹರಿಯುತ್ತವೆ. ಇವಳು ಹರಿದೆಡೆಯಲ್ಲಿ ಅನೇಕ ಜನಪದರು ಹಲವಾರು ಹಬ್ಬ-ಹರಿದಿನಗಳನ್ನು ಆಚರಿಸುವುದನ್ನು ಇಂದಿಗೂ ನೋಡಬಹುದಾಗಿದೆ. ತಲಕಾವೇರಿಯಿಂದ ಹರಿದು ಬಂಗಾಳ ಕೊಲ್ಲಿಯವರೆಗೂ ವೈವಿಧ್ಯಮಯವಾದ ಹಬ್ಬ-ಹುಣ್ಣಿಮೆಗಳನ್ನು ಜನಪದರು ಆಚರಿಸುತ್ತಾರೆ.
ಒಟ್ಟಿನಲ್ಲಿ ಜನಪದರ ಸಂಸ್ಕೃತಿಗೆ ನದಿಗಳು ಜೀವಾಳವಾಗಿರುತ್ತವೆ. ನದಿಗಳು ತನ್ನ ಹರಿಯುವಿಕೆಯಿಂದ ಸಮಸ್ತ ಜೀವ ಕೋಟಿ ರಾಶಿಗಳಿಗೆ ಆಧಾರವಾಗಿ ನಿಲ್ಲುತ್ತವೆ. ನದಿಗಳು ಇಲ್ಲದಿದ್ದರೆ ಒಂದು ರೀತಿಯ ಭೀಭತ್ಸ, ವಿಕೋಪ ಇಂದು ಎದುರಿಸಬೇಕಾಗುತ್ತಿತ್ತೇನೋ. ಈ ಎಲ್ಲ ಅಂಶಗಳನ್ನಿಟ್ಟು ನೋಡುವುದಾದರೆ ಸಂಸ್ಕೃತಿಯೆಂಬ ಪದರು ಒದ್ದಾಡುತ್ತಿತ್ತೆನ್ನಬಹುದು. ಆದ್ದರಿಂದ ಮನುಷ್ಯನ ಬದುಕು ರೂಪಾಂತರಗೊಳ್ಳುತ್ತಿರುವುದಕ್ಕೆ ನದಿಗಳು ಪ್ರಧಾನ ಪಾತ್ರವನ್ನು ವಹಿಸಿರುತ್ತವೆ. ತರ್ಕಕ್ಕೆ ಒಡ್ಡಿದಾಗ ಇಲ್ಲಿ ಉಲ್ಲೇಖಿಸಬಹುದಾಗಿರುವ ಅಂಶವೆಂದರೆ ಯಾವುದೇ ಸಂಸ್ಕೃತಿಯ ಮೂಲ ರೂಪವೆಂದರೆ ನದಿಗಳೇ. ಈ ಮೇಲಿನ ಅಂಶಗಳಣ್ನು ಮನನ ಮಾಡಿಕೊಂಡು ಒಂದು ಸ್ಪಷ್ಟತೆಗೆ ಬರಬಹುದಾಗಿದೆ. ಕೊಡಗಿರಬಹುದು, ಮೈಸೂರಿರಬಹುದು ಅಥವಾ ಬೇರೆ ಸ್ಥಳಗಳಿರಬಹುದು. ಇಲ್ಲೆಲ್ಲ ನದಿಗಳ ಪ್ರೇರೇಪಿತವಾಗಿ ಸೃಷ್ಟಿಯಾದವುಗಳಾಗಿವೆ.
ಕಾವೇರಿ ಸಂಕ್ರಮಣ
ಕೊಡಗಿನಲ್ಲಿ ನೆಲೆನಿಂತ ಕೊಡವರ ಮನೆ ದೇವತೆ ಕಾವೇರಿ. ಜೊತೆಗೆ ಇತರ ಜನವರ್ಗದವರಾದ ಅರೆಭಾಷೆ ಗೌಡರು, ಲಿಂಗಾಯಿತರು, ತುಳು, ಮಲೆಯಾಳಿ, ತಮಿಳರು, ಪರಿಶಿಷ್ಟ ಜಾತಿ ವರ್ಗದವರು, ಯರವರು, ಹೀಗೆ ಇನ್ನೂ ಅನೇಕ ಜನವರ್ಗದ ಜನಪದರು ಕೂಡ ಕಾವೇರಿಯನ್ನು ಆರಾಧಿಸುವರು. ಕೊಡಗಿನಲ್ಲಿರುವ ಹೆಚ್ಚಿನ ಪ್ರಮಾಣದಷ್ಟು ಅಲ್ಲದಿದ್ದರೂ, ಕೆಲವು ವರ್ಗದವರು ಮೈಸೂರಿನಲ್ಲಿ ಆರಾಧಿಸುವುದನ್ನು ಕಡಿಮೆ ಪ್ರಮಾಣದಲ್ಲಿಯಾದರೂ ಕಾವೇರಿಯನ್ನು ಆರಾಧಿಸುವರು. ತಮಿಳುನಾಡಿನಲ್ಲಂತೂ ಆರಾಧ್ಯ ದೇವತೆಯಾಗಿ ಕಾವೇರಿ ಮನೆ ಮನೆ ಮಾತಾಗಿರುವಳು.
ಕಾವೇರಿ ಸಂಕ್ರಮಣ ವಿಶಿಷ್ಟವಾದ ಹಬ್ಬ. ಇದರ ಮತ್ತೊಂದು ಹೆಸರು ತುಲಾ ಸಂಕ್ರಮಣವೆನ್ನುವರು. ಈ ಹಬ್ಬ ಕೊಡಗಿನ ನಾನಾ ಭಾಗಗಳಲ್ಲಿ ಅಕ್ಟೋಬರ‍್ ತಿಂಗಳ ೧೭ ನೇ ತಾರೀಖಿನಂದು ಜರುಗುತ್ತದೆ. ಯಾಕೆ ಇಷ್ಟು ಮಹತ್ವ ಕಾವೇರಿ ಸಂಕ್ರಮಣಕ್ಕಿದೆ ಎಂದರೆ, ಅಂದು ಕಾವೇರಿ ಪುನರ‍್ ಜನ್ಮ. ಇದು ಪ್ರತಿ ವರ್ಷಗಳಲ್ಲಿ ಮರುಕಳಿಸುತ್ತಿರುದೆ. ಮಳೆ ಬರಲಿ, ಹೋಗಲಿ, ಬರ ಬರಲಿ – ಇಲ್ಲದೆ ಇರಲಿ, ಚಳಿ ಇರಲಿ, ಬಿಸಿಲಿರಲಿ. ಈ ಹಬ್ಬ ಮಾತ್ರ ತನ್ನ ಜೀವಂತಿಕೆಯನ್ನು ಉಳಿಸಿಕೊಂಡಿದೆ. ನಿನ್ನೆ ಮೊನ್ನೆ ಹಬ್ಬವಲ್ಲ. ಇದಕ್ಕೆ ತನ್ನದೇ ಆದ ಶಕ್ತಿ ಇದೆ.
ಅಕ್ಟೋಬರ‍್ ೧೭ ರಂದು ಸಂತಸದ ದಿನ. ಅಂದು ಜನಪದರು ತಮ್ಮ ಮನೆ ಮಠಗಳನ್ನು ಶುಚಿಗೊಳಿಸುವರು. ಅನಂತರ ಭಾಗಮಂಡಲಕ್ಕೆ ಬಂದು, ಅಲ್ಲಿ ಪ್ರತಿಸ್ಥಾಪಿತವಾದ ಭಗಂಡೇಶ್ವರನ ಸನ್ನಿಧಿಯಲ್ಲಿ ಮೀಯುವರು. ಆ ಸ್ಥಳವೇ ತ್ರಿವೇಣಿಯೆಂದು ಜಗತ್ಪ್ರಸಿದ್ಧಿ. ಆನಂತರ ಭಗಂಡೇಶ್ವರ ಸ್ವಾಮಿಗೆ ಪೂಜೆ ಸಲ್ಲಿಸುವರು. ಅನಂತರ ತಲಕಾವೇರಿಗೆ ಹೋಗುವರು. ಇನ್ನೂ ಹಲವರು ಮೊದಲೇ ಕಾವೇರಿ ಉಗಮ ಸ್ಥಳಕ್ಕೆ ಹೋಗುವ ರೂಢಿಯೂ ಇದೆ. ತಲಕಾವೇರಿಯಲ್ಲಿ ‘ಪುಷ್ಕರಣೆ’(ಕೊಳ)ಯಲ್ಲಿ ಸ್ನಾನ ಮಾಡುವರು. ಅಲ್ಲಿಂದ ಅಗಸ್ತ್ಯೇಶ್ವರನಿಗೆ ಪೂಜೆ ಸಲ್ಲಿಸುವರು. ತುಲಾ ಸಂಕ್ರಮಣದ ದಿನ ತಲಕಾವೇರಿಯ ಪವಿತ್ರ ತೀರ್ಥಕುಂಡಿಕೆಯಲ್ಲಿ ತೀರ್ಥ ಉದ್ಭವವಾಗುವುದು. ಇದು ನಿಜಕ್ಕೂ ವಿಶೇಷ ಮತ್ತು ಆಶ್ಚರ್ಯವನ್ನು ಜನಪದರಲ್ಲಿ ಇಂದಿಗೂ ಮೂಡಿಸುತ್ತದೆ. ಈ ತೆರನಾದ ಕ್ರಿಯೆ ವರ್ಷಕ್ಕೊಮ್ಮೆ ಜರಗುತ್ತದೆ. ಹಾಗೆಯೇ ಈ ಹಬ್ಬವನ್ನು ವರ್ಷಕ್ಕೊಮ್ಮೆ ಜನಪದರು ಭಯ ಭಕ್ತಿಯಿಂದ ಆಚರಿಸುತ್ತಾರೆ. ಪುರಾಣದಲ್ಲಿ ಕಾವೇರಿ ಬಗ್ಗೆ ಅನೇಕ ಅಂಶಗಳನ್ನು ಅಡಕಗೊಳಿಸಲಾಗಿದೆ. ಅದರಲ್ಲಿರುವಂತೆ ಉತ್ತರದ ಗಂಗೆ ಪರಿಶುದ್ಧಿಗೊಳಿಸುವುದಕ್ಕಾಗಿ ಗುಪ್ತಗಾಮಿಯಾಗಿ ಹರಿದು ಕಾವೇರಿಯೊಡನೆ ಸೇರುವುದು ಪ್ರತೀತಿ ಎಂದು ಉಲ್ಲೇಖಿಸಲಾಗಿದೆ.
ಕಾವೇರಿ ಸಂಕ್ರಮಣ ಜನಪದರ ವಿಶಿಷ್ಟವಾದ ಹಬ್ಬ. ರಾಜ್ಯದ ವಿವಿಧ ಸ್ಥಳಗಳಲ್ಲಿ ನೆಲೆನಿಂತಿದ್ದರೂ, ತಮ್ಮ ನಾಡಿಗೆ ಬಂದು ಭಯ-ಭಕ್ತಿಯಿಂದ ಕಾವೇರಿ ಸಂಕ್ರಮಣವನ್ನು ಆಚರಿಸುವುದನ್ನು ಇಂದಿಗೂ ಕಾಣಬಹುದಾಗಿದೆ.
ಹರಿಸೇವೆ ಅಥವಾ ಹರ್ಸಾವೆ
ಇದೊಂದು ವಿಶೇಷ ರೀತಿಯ ಉತ್ಸವವಾಗಿರುತ್ತದೆ. ಕೊಡಗಿನ ಉತ್ತರ ಭಾಗದಲ್ಲಿ ಕಂಡುಬರುತ್ತದೆ. ಉದಾ.ಹೆಬ್ಬಾಲೆ, ಶಿರಂಗಾಲ, ಕಣಿವೆ, ಕೂಡಿಗೆ, ಹಳಗೋಟೆ ಇನ್ನೂ ಮುಂತಾದವು. ಇನ್ನೂ ಮೈಸೂರು ಜಿಲ್ಲೆಯ ಅನೇಕ ಊರುಗಳಲ್ಲಿ ಈ ತೆರನಾದ ಉತ್ಸವವನ್ನು ನೋಡಬಹದು. ಹರಿಸೇವೆ ಗೌಡರಲ್ಲಿಯೂ ಪ್ರಧಾನವಾಗಿ ಕಂಡುಬರುತ್ತದೆ. ಅಲ್ಲದೆ ಪರಿಶಿಷ್ಟ ಜಾತಿಯವರಲ್ಲಿಯೂ ಮುಖ್ಯವಾಗಿ ಆಚರಿಸುವ ಪರಿಪಾಠ ರೂಢಿಯಲ್ಲಿದೆ. ಇದನ್ನು ಆಯಾಯ ಊರಿನ ಮುಖ್ಯಸ್ಥರು ಸೇರಿ ಒಂದು ಗೊತ್ತಾದ ದಿನವನ್ನು ನಿರ್ಧರಿಸುವರು. ಅಂದೇ ಈ ಹರಿಸೇವೆ ಉತ್ಸವ ನಡೆಯುತ್ತದೆ.
ಹರಿಸೇವೆ ಉತ್ಸವವನ್ನು ಆಚರಿಸುವ ದಿನದಂದು ಬಂಧು-ಬಳಗದವರನ್ನು ಆಹ್ವಾನಿಸುವ ಪ್ರತೀತಿ ಇದೆ. ಅಂದು ಇಡೀ ಊರಿನ ಜನಪದರು ಸೇರಿಕೊಂಡು ಹರಿಸೇವೆ ಮಾಡುವ ಸ್ಥಳ, ಊರಿನ ಹೆಬ್ಬಾಗಿಲು, ದೇವಸ್ಥಾನ, ತಮ್ಮ ತಮ್ಮ ಮನೆ-ಮಠಗಳನ್ನು ಶುಚಿತ್ವಗೊಳಿಸುವ ರೀತಿ ಮನಸ್ಸಿಗೆ ಗೆಲುವನ್ನು ನೀಡುತ್ತದೆ. ಅಂದು ಅನ್ನದಾನ ಸಮರ್ಪಣೆ ಏರ್ಪಡಿಸಲಾಗುತ್ತದೆ. ಕೆಲವು ಗ್ರಾಮಗಳಲ್ಲಿ ಕೆಂಚರಾಯನ ಸೇವೆಯನ್ನು ಮಾಡಿ ಅವನಿಗೆ ಅದನ್ನು ಬಲಿದಾನ ಮಾಡುವರು. ಇನ್ನೂ ಕೆಲವೆಡೆ ಬರೀ ಪೂಜೆಯನ್ನು ಫಲ-ಪುಷ್ಪಗಳಿಂದ ಆ ಊರಿನ ಗ್ರಾಮದೈವವನ್ನು ಪ್ರಾರ್ಥಿಸುವ ರೂಢಿಯಲ್ಲಿದೆ. ಬಲಿಕೊಡುವ ಹಳ್ಳಿ ಅಥವಾ ಆ ಊರಿನ ಜನಪದರು ಸಂಪ್ರದಾಯದಂತೆ ಊರಿನ ಬೀದಿಗಳಲ್ಲಿ ಮೆರವಣಿಗೆ ಏರ್ಪಡಿಸುವರು. ಆ ಸಂದರ್ಭದಲ್ಲಿ ಹೆಣ್ಣು ಮಕ್ಕಳು ತಮ್ಮ ಊರಿನ ದೈವಕ್ಕೆ ಹಣ್ಣು-ಕಾಯಿ ಒಡೆದು ಆರತಿಯನ್ನು ಮಾಡಿಸುವರು. ಅನಂತರ ಊರಿನ ಪ್ರಮುಖ ಬೀದಿಗಳಲ್ಲಿ ಮೆರವಣಿಗೆ ನೆರವೇರುತ್ತದೆ. ಈ ಮೊದಲೇ ಗೊತ್ತುಪಡಿಸಿದ ಸ್ಥಳಕ್ಕೆ ಮೆರವಣಿಗೆಯು ಬಂದು ಸೇರುತ್ತದೆ. ಅಲ್ಲಿ ಮೆರವಣಿಗೆಯಲ್ಲಿ ಹರಿಗೆ ದೇವರು ಜೊತೆಗೆ ವಾದ್ಯ ಘೋಷಣೆಗಳು ಮೊಳಗುತ್ತಿರುತ್ತವೆ. ಗ್ರಾಮ ದೈವಗಳು, ಆರತಿ, ಕಳಸ ಹಿಡಿದುಕೊಂಡವರು ಇರುತ್ತಾರೆ. ಆ ಸಂದರ್ಭದಲ್ಲಿ ಆ ಊರಿನ ಮುಖ್ಯಸ್ಥ, ಹಿರಿಯರು, ಹೆಂಗಸರು, ಮಕ್ಕಳು, ಮುದುಕರು ಭಾಗವಹಿಸುವರು. ನಿರ್ಧಿಷ್ಟ ಸ್ಥಳದಲ್ಲಿ ಹರಿಗೆ ದೇವರನ್ನು ಇಟ್ಟು ಪೂಜೆ ಅಲಂಕೃತ ಮಾಡಿರುತ್ತಾರೆ. ಆಗ ಅಲ್ಲಿ ಸೇರಿದ ಜನಪದರೆಲ್ಲರೂ ದೈವ ಭಕ್ತಿಯಲ್ಲಿ ತಲ್ಲೀನರಾಗಿರುವರು.
ಕೆಲವು ಊರುಗಳಲ್ಲಿ ಆಡು, ಕೋಳಿ, ಬಲಿ ಕೊಡುವುದು ರೂಢಿಯಲ್ಲಿದೆ. ಮತ್ತೆ ಕೆಲವು ಗ್ರಾಮಗಳಲ್ಲಿ ಅದು ಕಂಡುಬರುವುದಿಲ್ಲ. ಹರಿ ಸೇವೆಗೆ ಸಾಮಾನ್ಯವಾಗಿ ದಾಸರೆನ್ನುವ ಜಾತಿಯವರು ಪೂಜಾರಿಗಳಾಗುವರು, ಅವರೇ ಬಲಿ ಕೊಡುವ ಆಡು, ಕೋಳಿಗೆ ತೀರ್ಥ ಪ್ರೋಕ್ಷಿಸುತ್ತಾರೆ. ಆನಂತರ ಅವುಗಳನ್ನು ಕಡಿಯಲಾಗುತ್ತದೆ. ಅನಂತರ ದೇವರಿಗೆ ಎಡೆಯನ್ನು ಇಡುವರು. ಆಗ ಬಾಡು, ಅನ್ನ, ಇನ್ನಿತರ  ಆಹಾರ ಪದಾರ್ಥಗಳನ್ನಿಟ್ಟು ಪೂಜಿಸುವರು.
ಆ ಸಂದರ್ಭದಲ್ಲಿ ಹರಿಗೆ ಹಿಡಿದ ವ್ಯಕ್ತಿಯ ಮೈಮೇಲೆ ದೇವರು ಬರುತ್ತದೆ. ಆ ಸಂದರ್ಭದಲ್ಲಿ ದೇವರು ಬಂದಂತಹ ವ್ಯಕ್ತಿ ಹರಿಸೇವೆಯ ಬಗ್ಗೆ, ಆ ಊರಿನ ಬಗ್ಗೆ, ಮಳೆ ಬೆಳೆ ಬಗ್ಗೆ ಪ್ರಸ್ತಾಪ ಮಾಡುತ್ತಾನೆ. ಜೊತೆಗೆ ಘಟಿಸಬಹುದಾದ ಘಟನೆ, ಆದ ಘಟನೆಯ ಬಗ್ಗೆ ಕೆಲವು ಮಾಹಿತಿಗಳನ್ನು ನೀಡುತ್ತಾನೆ. ಈ ಎಲ್ಲಾ ಅಂಶಗಳ ಜೊತೆಗೆ ಇನ್ನು ಮುಂದೆ ಆ ಊರಿನ ಜನ ಯಾವ ರೀತಿ ಪೂಜೆ ರೂಢಿಸಿಕೊಂಡರೆ ಅನುಕೂಲವಾಗುತ್ತದೆ ಎಂಬ ಅಂಶವನ್ನು ದೇವರು ಬಂದ ವ್ಯಕ್ತಿ ಹೇಳುವನು. ಆಗ ಆ ಊರಿನ ಹಿರಿಯ ವ್ಯಕ್ತಿ ಇನ್ನೂ ಮುಂದಕ್ಕೆ ನೀವು ಹೇಳಿದ ಹಾಗೆ ನಡೆದುಕೊಳ್ಳುತ್ತೇವೆ. ನಮ್ಮಿಂದ ಏನಾದರೂ ತಪ್ಪು ಘಟಿಸಿದ್ದರೆ ತನ್ನ ಹೊಟ್ಟೆಯಲ್ಲಿಟ್ಟುಕೊಂಡು ನಮ್ಮನ್ನು ಕಾಪಾಡಬೇಕೆಂದು ಬೇಡಿಕೊಳ್ಳುವನು. ಅಲ್ಲದೆ ನಾವು ನಿನ್ನ ಮಕ್ಕಳು. ಇನ್ನು ಮುಂದೆ ಈ ರೀತಿಯ ತಪ್ಪುಗಳು ಆಗದಂತೆ ನಡೆದುಕೊಳ್ಳುತ್ತೇವೆ ಎಂದು ನಮಸ್ಕರಿಸುವನು. ಅನಂತರ ದೇವರು ಬಂದ ವ್ಯಕ್ತಿ ಕರ್ಪೂರ ನುಂಗಿ, ಪ್ರಸಾದ ಸ್ವೀಕರಿಸಿ ನಂತರ ಮೈಮೇಲಿನ ದೇವರು ನಿರ್ಗಮಿಸುತ್ತದೆ. ಈ ರೀತಿಯ ಉತ್ಸವವನ್ನು ಇಂದಿಗೂ ಕೊಡಗಿನ ಹಾಗೂ ಮೈಸೂರು ಗ್ರಾಮ್ಯದ ಜನಪದರಲ್ಲಿ ವೀಕ್ಷಿಸಬಹುದಾಗಿದೆ.
ಕಿಡ್ಡಾಸ
ಅರೆ ಭಾಷೆಯ ಗೌಡರ ವಿಶಿಷ್ಟ ಹಬ್ಬ. ಕರ್ನಾಟಕದ ಬೇರೆ ಬೇರೆ ಪ್ರದೇಶಗಳಲ್ಲಿ ಬೇರೆ ಬೇರೆ ಹೆಸರುಗಳಿಂದ ಜನಪದರು ಕೂಡ ಆಚರಿಸುತ್ತಾರೆ. ಇದಕ್ಕೆ ತನ್ನದೇ ಆದ ಮೌಲಿಕತೆ ಇದೆ. ಏಕೆಂದರೆ ದಿನನಿತ್ಯ ಉಪಯೋಗಿಸುವ ಧಾನ್ಯದ ಪೂರಕವಾಗಿರುವಂಥದ್ದು. ಆದುದರಿಂದ ಜನಪದರು ಬಹಳ ಶ್ರದ್ಧೆಯಿಂದ, ಭಯ-ಭಕ್ತಿಯಿಂದಲೂ ಈ ಹಬ್ಬವನ್ನು ಆಚರಿಸುವರು. ಈ ಹಬ್ಬ ಕೊಡಗಿನಾದ್ಯಂತ ಇಂದಿಗೂ ಅಸ್ತತ್ವದಲ್ಲಿದೆ. ಸಾಮಾನ್ಯವಾಗಿ ಒಕ್ಕಲು ಕೆಲಸ ಮುಗಿದ ನಂತರ ಆಚರಿಸುವಂಥದ್ದು ಕ್ರಮ. ಭತ್ತ ಲಕ್ಷ್ಮಿಯ ಪ್ರತಿರೂಪ. ಅದು ಧಾನ್ಯ ಲಕ್ಷ್ಮಿ ಎಂಬುದು ಜನಪದರ ನಂಬಿಕೆ. ಬೆಳೆ ಕೊಯಿಲಿಗೆ ಬಂದ ನಂತರ ಭತ್ತವನ್ನು ಕೊಯ್ದು, ಬಡಿದು, ಕಣದಲ್ಲಿ ರಾಶಿ ಹಾಕಿ, ಅನಂತರ ಪೂಜೆ ಮಾಡುವರು. ಅಲ್ಲಿಂದ ಮನೆಯ ಕಣಜಕ್ಕೆ ತುಂಬಿಸುವ ಪದ್ಧತಿ ಇದೆ.
ಕಣಜಕ್ಕೆ ತುಂಬಿಸುವ ಮುನ್ನ ಅದನ್ನು ಗುಡಿಸಿ ಸಾರಿಸುವರು. ಆಮೇಲೆ ಮುತ್ತೈದೆಯರು ರಂಗೋಲಿ ಹಾಕುವರು. ನಂತರ ಸಗಣಿಯಿಂದ ಮಾಡಿದ ಬೆನಕನನ್ನು ಮಧ್ಯದಲ್ಲಿಟ್ಟು ಅದಕ್ಕೆ ಗರಿಕೆ (ಹುಲ್ಲು) ಗರಿಗಳನ್ನು ಚುಚ್ಚಿರುತ್ತಾರೆ. ಈ ತೆರನಾದ ಕ್ರಿಯೆ ಮುಗಿದ ನಂತರ ಕುಟುಂಬದ ಹಿರಿಯ ಮತ್ತು ಅವನ ಧರ್ಮಪತ್ನಿ ಪೂಜೆ ಸಲ್ಲಿಸುವರು. ರಾಶಿಯಿಂದ ತಂದ ಭತ್ತವನ್ನು ಕಣಜಕ್ಕೆ ತುಂಬಿಸುವರು. ಮಾಮೂಲಿನಂತೆ ಪುನಃ ಪೂಜೆ ನಡೆಯುತ್ತದೆ. ಆಮೇಲೆ ಹೊಸ ಭತ್ತವನ್ನು ಕುಟ್ಟಿ, ಅದೇ ಅಕ್ಕಿಯಲ್ಲಿ ಪಾಯಸ ಮಾಡಲಾಗುತ್ತದೆ. ಕುಟುಂಬದ ಸದಸ್ಯರೆಲ್ಲರೂ ಆ ಪಾಯಸವನ್ನು ಪ್ರಸಾದದಂತೆ ಸ್ವೀಕರಿಸಿ, ಅನಂತರ ಊಟ ಮಾಡಿ ಮುಗಿಸುವರು.
ಆ ಸಂತೋಷದಲ್ಲಿ ಕಿಡ್ಡಾಸ ಹಬ್ಬದ ಸಂಪ್ರದಾಯವಿದೆ. ಇದು ಮತ್ತೂ ಆಶ್ಚರ್ಯ ಮೂಡಿಸುತ್ತದೆ. ಹೇಗೆಂದರೆ ‘ಭತ್ತದ ಬತ್ತಳಿಕೆ’ಯನ್ನು ಮಾಡಿರುತ್ತಾರೆ. ಅದಕ್ಕೆ ‘ಕಲ್ಲುಮುಳ್ಳು’ ಇಡುವ ಪದ್ಧತಿ ಇದೆ. ಇನ್ನೊಂದು ವಿಶಿಷ್ಟತೆಯೆಂದರೆ ಭೂಮಿಗೆ ಎಣ್ಣೆಯನ್ನು ಸುರಿಯುತ್ತಾರೆ. ಕಾರಣವೇನೆಂದರೆ ಭೂಮಿ ತಾಯಿಗೆ ತಂಪು ಉಂಟಾಗಲೆಂದು. ಕೊಡಗಿನಲ್ಲಿ ಅರೇಭಾಷೆ ಗೌಡರು, ಕೊಡವರು, ಇನ್ನೂ ಕೆಲವು ಜನವರ್ಗದವರಲ್ಲಿ ಇಂದಿಗೂ ಕಾಣಬಹುದಾಗಿದೆ. ಇಂದಿಗೂ ಯುಗಾದಿ ದಿನ ತಮ್ಮ ಗದ್ದೆಗೆ ಪ್ರಥಮವಾಗಿ ಎತ್ತುಗಳನ್ನು ಕಟ್ಟಿ ಉಳುಮೆ ಮಾಡುವುದನ್ನು ಗ್ರಾಮೀಣ ಜನಪದರು ರೂಢಿಸಿಕೊಂಡಿದ್ದಾರೆ.
ಹುತ್ತರಿ
ಕೃತ್ತಿಕಾ ನಕ್ಷತ್ರ ನವೆಂಬರ‍್ ತಿಂಗಳು. ಕೊಡಗಿನಾದ್ಯಂತ ಮೈ ಕೊರೆಯುವ ಚಳಿ. ಎತ್ತ ನೋಡಿದರತ್ತ ಇಬ್ಬನಿ. ಒಬ್ಬರನ್ನೊಬ್ಬರು ಗುರುತಿಸಲಾರದಷ್ಟು ಇರುತ್ತದೆ. ಸೂರ್ಯ ಮಂಜಿನಲ್ಲಿ ಮುಪ್ಪಟ್ಟಿರುತ್ತಾನೆ. ತಣ್ಣಗೆ ಗಾಳಿ ಸೊಂಪಾಗಿ ಬೀಸುತ್ತಿರುತ್ತದೆ. ಆಗ ಕಾವೇರಿ ನದಿ ಜುಳು ಜುಳನೆ ಹರಿಯುವಾಗ ರಾಗದ ನಾದ ಕಿವಿಗಿಂಪು ನೀಡುತ್ತದೆ. ಆದರೆ ನೀರನ್ನು ಮುಟ್ಟಿದಾಗ ರಕ್ತ ಹೆಪ್ಪುಗಟ್ಟಿಸುವಂತ ಕೊರೆಯುವ ನೀರು ಅಬ್ಬಾ….! ಎಂಥವರನ್ನು ಮೈ ನಡುಗಿಸುತ್ತದೆ.
ನವೆಂಬರ‍್ ಮತ್ತು ಡಿಸೆಂಬರ‍್ ತಿಂಗಳಲ್ಲಿ ಕೊಡಗಿನಲ್ಲಿ ಹುತ್ತರಿಯ ಸಡಗರ. ಕೊಡವರ, ಕೆಂಬಟ್ಟೆಗಳ, ಕೊಡವ ಗೌಡವರ ಅಚ್ಚುಮೆಚ್ಚಿನ ಹಬ್ಬ. ಮಕ್ಕಳಿಗೆ, ಸ್ತ್ರೀಯರಿಗೆ, ಪುರುಷರಿಗೆ ಇತರ ಜನಾಂಗದವರಿಗೂ ಕ್ಯೂರಿಯಾಸಿಟಿ. ಅಲ್ಲದೆ ಈ ಹಬ್ಬದಲ್ಲಿ ಆಚರಿಸಬೇಕು, ಪಾಲ್ಗೊಳ್ಳಬೇಕೆಂಬ ಆತುರ ಕಾತುರವಿರುತ್ತದೆ. ಕೊಡವರು ಈ ಹುತ್ತರಿಯನ್ನು ಆರಂಭ ಮಾಡುವ ಮುನ್ನ ಕೋಲಾಟ, ಪಡೆಯಕಳಿ, ಜೋಗಿವೇಷ, ಕೊಂಬಾಟ್, ಕೊಡವಪಾಟ್ ಹೀಗೆ ಇನ್ನು ಅನೇಕ ಕಲೆಗಳ ಸಿದ್ಧತೆ ನಡೆಯುತ್ತಿರುತ್ತದೆ. ಒಟ್ಟಿನಲ್ಲಿ ಹಬ್ಬದ ಹರ್ಷೋದ್ಗಾರತೆ ಎಲ್ಲೆಂದರಲ್ಲಿ ತುಂಬಿರುತ್ತದೆ.
ಹುತ್ತರಿ ಅರ್ಥ
ಹುತ್ತರಿ ….ಪುತ್ತರಿ…. ಎಂಬ ಪದದಿಂದ ಬಂದಿರುತ್ತದೆ. ಮಲೆಯಾಳದಲ್ಲಿ ಪುದು ಅರಿ ಎಂದರೆ ‘ಹೊಸ ಅಕ್ಕಿ’ ಎಂದರ್ಥ, ಕೊಡವ ಭಾಷೆಯಲ್ಲಿ ಪುತ್ತರಿ ಪುಳ್ದ್ ಎಂದು, ದಕ್ಷಿಣ ಭಾರತದ ಇತರ ಜನಾಂಗದವರು ಬೇರೆ ಬೇರೆ ಹೆಸರುಗಳಿಂದ ಕರೆಯುವುದು ರೂಢಿಯಲ್ಲಿದೆ. ಸುಗ್ಗಿ ಕುಣಿತ, ಹೊಸ ಅಕ್ಕಿ ಹಬ್ಬವೆಂತಲೂ ಚಾಮರಾಜನಗರ, ಮೈಸೂರು ತಾಲೂಕಿನ ಆಸುಪಾಸಿನಲ್ಲಿ ನೆಲೆ  ನಿಂತವರು ‘ಸುಗ್ಗಿ’ ಎಂದು ಕರೆಯುತ್ತಾರೆ. ಹುತ್ತರಿಯ ಮುಖ್ಯ ದೇವತೆ ‘ಇಗ್ಗುತಪ್ಪ’ ಅಥವಾ ಸುಬ್ರಹ್ಮಣ್ಯ ಸ್ವಾಮಿ. ಎಂದರೆ ಇಷ್ಟಾರ್ಥಗಳನ್ನು ಪೂರೈಸುವಂತಹ ದೇವರು. ಮಲೆಯ ದೇಶದಲ್ಲಿ ಓಣಂ ಅನ್ನು ಶ್ರಾವಣ ಮಾಸ ಕೃತಿಕಾ-ರೋಹಿಣಿಯ ನಕ್ಷತ್ರಗಳಲ್ಲಿ ಆಚರಿಸಿದರೆ ಕೊಡಗಿನಲ್ಲಿ ಆಷಾಡ ತಿಂಗಳಲ್ಲಿ ಭತ್ತದ ಪೈರುಗಳ ಕೊಯಿಲಿಗೆ ಬಂದಿದ್ದು, ಕೃತಿಕಾ ರೋಹಿಣಿಯ ನಕ್ಷತ್ರ ಮುಹೂರ್ತದಂದು ಕೊಡಗಿನ ನಿವಾಸಿಗಳಾದ ಕೊಡವರು ಮಹಾವೈಭವದಿಂದ “ಪೊಲಿಪೊಲಿ ದೇವ ಪೊಲಿಯೇ ಬಾ”ಎಂದು ಒಡ್ಡೋಲಗ ಸಮೇತ ತಮ್ಮ ತಮ್ಮ ಮನೆಗಳಿಗೆ ತಮ್ಮ ಗದ್ದೆಯಿಂದ ಕದಿರುಗಳನ್ನು ಸಾಂಪ್ರದಾಯಿಕವಾಗಿ ಕೊಯ್ದು ತರುವುದೇ ‘ಹುತ್ತರಿ’ ಅಥವಾ ‘ಪುತ್ತರಿ’ ಆಗಿರುತ್ತದೆ.
ಆಚರಣೆ
ಪುತ್ತರಿ ಪೊಳ್ಗಂದು ಕೊಡವರು ತಮ್ಮ ನಿತ್ಯದ ಕರ್ಮವನ್ನು ಮುಗಿಸುವರು. ತಮ್ಮ ತಮ್ಮ ದನಕರುಗಳನ್ನೆಲ್ಲ ತೊಳೆದು ಕೊರಳಿಗೆ ಭೀಮನ ಹಂಬನ್ನು ಕಟ್ಟಿ, ಹಣೆಗೆ ಕುಂಕುಮವಿಟ್ಟು ಶೃಂಗಾರ ಮಾಡುತ್ತಾರೆ. ಮನೆ-ಮಠಗಳನ್ನು ಅಲಂಕರಿಸುವರು. ಮನೆ ದೈವಗಳಾದ ಇಗ್ಗುತಪ್ಪ, ಭಗವತಿ, ಸ್ವಾಮಿ ಅಯ್ಯಪ್ಪ, ಪಾಲೂರಪ್ಪ, ಕ್ಷೇತ್ರಪ್ಪ, ಮಲೆತಂಬಿರನ್, ಮುತ್ತಪ್ಪ, ಪೊವ್ವದಿ, ಕಾವೇರಿ ಇನ್ನೂ ಅನೇಕ ದೈವಗಳು ದೇವಸ್ಥಾನ ಹಾಗೂ ದೈವಗಳಿಗೆ ಶುಚಿಗೊಳಿಸಿ ಅಲಂಕರಿಸುವರು.
ಪುರುಷರು ಕಾಡಿನಿಂದ ಪೂಜೆಗೆ ಬೇಕಾದ ಕುಂಬಳಿ ಮರದ ತೊಗಟೆ, ಹಲಸು, ತೊಗಟೆ (ಎಲೆ) ಕಾಡುಗೇರು, ದೊಡ್ಡ ಆಲ, ಅಶ್ವತ್ಥ ಮರದ ಸೊಪ್ಪು ಮತ್ತು ಅಚ್ಚಿಮಠ (ಒಂದು ರೀತಿಯ ತೊಗಟೆ) ಮತ್ತು ಹೂ ತಂದು (ನೆರೆ) ಕಟ್ಟನ್ನು ಕಟ್ಟಿ ಒಂದು ಕಡೆ ಇಟ್ಟುಕೊಂಡಿರುತ್ತಾರೆ. ಅನಂತರ ತಮ್ಮ ತಮ್ಮ ಮನೆಯಲ್ಲಿರುವ ಕಣಜವನ್ನು ಗುಡಿಸಿ, ಸಗಣಿಯಿಂದ ಸಾರಿಸಿ, ಮಧ್ಯದಲ್ಲಿ ಬೆನಕನನ್ನು ಇಡುವರು. ಆಮೇಲೆ ಗದ್ದೆ ಹತ್ತಿರ ತೆಗೆದುಕೊಂಡು ಹೋಗುವಂತಹ ಹುತ್ತರಿ ಕುಕ್ಕೆ, ಕುಡಿಕೆ, ಚಾಪೆ, ಕತ್ತಿ, ಕೋವಿಗಳನ್ನು ಶುಚಿಗೊಳಿಸುವರು. ಊರಿನ ಅರ್ಚಕನನ್ನು ಮನೆಗೆ ಆಹ್ವಾನಿಸಲಾಗುತ್ತದೆ. ಆತ ಮನೆಗೆ ಬಂದು ಪುಣ್ಯತೀರ್ಥ ಪ್ರೋಕ್ಷಿಸುತ್ತಾನೆ. ಕೊಡವ ಸಂಪ್ರದಾಯದಂತೆ ಸತ್ಕಾರ ಮಾಡಿ ಕಳುಹಿಸಿಕೊಡಲಾಗುತ್ತದೆ. ಮನೆಯಲ್ಲಿ ನೆಲ್ಲಕ್ಕಿ ನಡುಬಾಡೆಯ ಜಾಗವನ್ನು ಗುಡಿಸಿ, ತೂಗುದೀಪದ ಕೆಳಗೆ ಹುತ್ತರಿ ಚಾಪೆಯನ್ನು ಹಾಕಿ, ಅದರ ಮೇಲೆ ಹುತ್ತರಿ ಪಚ್ಚೆಯಲ್ಲಿ (ಬೆತ್ತದ ಕುಕ್ಕೆ) ಪೂಜೆಗೆ ಕಟ್ಟಿಟ್ಟಂತಹ (ನೆರೆ) ಕಟ್ಟಿನಲ್ಲಿರುವ ಪ್ರತಿಯೊಂದು ತುಂಡನ್ನು ಅದರೊಳಗೆ ಇಡುವರು. ಹುತ್ತರಿ ಕುಕ್ಕೆಗೆ ಭತ್ತ ತುಂಬಿಸಿ, ಮೇಲೆ ಒಂದು ಬಳ್ಳದಲ್ಲಿ ಭತ್ತ, ಆಮೇಲೆ ಅಕ್ಕಿ, ಪುತ್ತರಿ ಕುಡಿಕೆಯ ಒಳಗೆ ತುಂಬಿಟ್ಟು, ಜೇನು ಹಾಲು ಇಡುವರು. ಮೊದಲೇ ನಿಶ್ಚಿತವಾಗಿರುವಂತಹ ಕೊಡವ ಕದಿರು ಕೊಯ್ಯುವ ಕತ್ತಿ ಹಿಡಿದುಕೊಳ್ಳುವರು. ಅಲ್ಲದೆ ಕೊಡವತಿ ತಳಿಯಕ್ಕಿ ಬೊಳಕನ್ನು ತೆಗೆದುಕೊಂಡು ಎಲ್ಲರೂ ಜೊತೆಗೂಡಿ ವಸ್ತುಗಳನ್ನು ತೆಗೆದುಕೊಂಡು ಒಡ್ಡೋಲಗದೊಂದಿಗೆ ಕದಿರು ಕುಯಿಲು ಮೊದಲೇ ನಿರ್ಧರಿಸಿದ ಗದ್ದೆಯ ಬಳಿಗೆ ಹೋಗುವರು.
ಅವರು ತೆಗೆದುಕೊಂಡು ಹೋದಂತಹ ಎಲ್ಲಾ ಸಾಮಗ್ರಿಗಳನ್ನು ಗೊತ್ತುಪಡಿಸಿದ ಗದ್ದೆಯಲ್ಲಿ ಇಟ್ಟುಕೊಂಡು ಇಗ್ಗುತಪ್ಪ ದೇವರನ್ನು ಪ್ರಾರ್ಥಿಸುವರು. ಕದಿರನ್ನು ಕುಯ್ಯುವ ಮುನ್ನ ಅದರ ಬುಡಕ್ಕೆ ಹಾಲುಜೇನು ಸುರಿದು, ಇನ್ನುಳಿದ ವಸ್ತುಗಳನ್ನು ಇಟ್ಟು ಪೂಜೆ ಸಲ್ಲಿಸುತ್ತಾರೆ. ಅನಂತರ ತಳಿಯಕ್ಕಿ ಭತ್ತವನ್ನು ಆಕ್ಕಿಯನ್ನು ಗದ್ದೆಗೆ ಚೆಲ್ಲುವರು. ಈ ಎಲ್ಲ ತೆರನಾದ ಆಚರಣೆ ಮುಗಿದಾಗ ಆಕಾಶದ ಕಡೆಗೆ ಒಬ್ಬ ಗುಂಡನ್ನು ಹಾರಿಸುವನು. ತದನಂತರದಲ್ಲಿ ಪಟಾಕಿಗಳನ್ನು ಸಿಡಿಸಲಾಗುತ್ತದೆ. ಆ ಗುಂಪಿನಲ್ಲಿದ್ದವರು ಕದಿರನ್ನು ಕುಯ್ಯಲು ಆರಂಭಿಸುವಾಗ “ಪೊಲಿಪೊಲಿ ದೇವ” ಎಂದು ಮೂರು ಬಾರಿ ಹೇಳಿ ಭತ್ತದ ಕದಿರಿನ ಬುಡವನ್ನು ಕುಯ್ಯುವುದು ಸಂಪ್ರದಾಯ.
ಸಂಪ್ರದಾಯದಂತೆ ಕುಯ್ಯುವಾಗ ಬೆಸ ಸಂಖ್ಯೆಯಂತೆ ೩, ೫, ೭, ೯ ರಂತೆ ಕಟಾವು ಮಾಡುವರು. ಆಮೇಲೆ ಹೆಚ್ಚು ಹೆಚ್ಚು ಕದಿರುಗಳನ್ನು ಹಿಡಿಯಾಗಿ ಹಿಡಿದುಕೊಂಡು ಕೊಯ್ಯಲಾಗುತ್ತದೆ. ಕೊಯ್ದಂತಹ ಕದಿರುಗಳನ್ನು ಯಾರು ಕೂಡ ಕೆಳಗಡೆ ಇಡುವಂತಿಲ್ಲ. ಇದೊಂದು ಜನಪದರ ನಂಬಿಕೆ. ಎಲ್ಲರೂ ಹಿಡಿದುಕೊಂಡು ಗುಂಪಿನಲ್ಲಿ “ಪೊಲಿಪೊಲಿ ದೇವ” ಎನ್ನುತ್ತಾ ಒಡ್ಡೋಲಗದ ಗತ್ತಿಗೆ ಕುಣಿಯುತ್ತಾ, ನಡೆಯುತ್ತಾ, ದೇವಸ್ಥಾನಗಳಿಗೆ, ಕೈಮಠಗಳಿಗೆ, ಹಿರಿಯರ ಸಮಾಧಿಯ ಮೇಲೆ ಕದಿರುಗಳನ್ನು ಇಡುತ್ತಾರೆ. ಅನಂತರ ಮನೆಯ ಹತ್ತಿರ ಹೋದಾಗ ಹೊಸಿಲೊಳಗೆ ಕಾಲಿಡುವ ಮುನ್ನ ಹಾಲು, ಜೇನು, ಸ್ವೀಕರಿಸಿದ ನಂತರವೇ ಒಳ ಹೋಗುವರು. ಅನಂತರ ಕದಿರುಗಳನ್ನು ಈ ಮೊದಲೇ ಕಟ್ಟಿಟ್ಟಂತಹ ನೆರೆಗೆ ತೂಗು ಹಾಕುವರು.
ಅನಂತರ ಮನೆ ದೇವರ ಮುಂದೆ, ಬತ್ತಳಿಕೆ, ದೇವರಗುಡಿ, ಕಾಫಿ ತೋಟ, ಮಂಚ, ದೇವರ ಮಂಟಪ, ಅಲ್ಲದೆ ನೆಲ್ಲಕ್ಕಿಬೊಳಕ್ (ತೂಗುದೀಪ) ಗೆ ಕದಿರನ್ನು ಕಟ್ಟುವರು. ಭಾಗಿಗಳಾದ ಜನಪದರು ಗದ್ದೆಯಿಂದ ತೆಗೆದುಕೊಂಡು ಹೋದ ಕದಿರಿನ ಭತ್ತದಿಂದ ಅಕ್ಕಿಯನ್ನು ಮಾಡುವರು. ಸ್ವಲ್ಪ ಅಕ್ಕಿಯಿಂದ ಪಾಯಸ ಮಾಡುವರು. ಆ ದಿನ ಮಾಡಿದ ತಿಂಡಿಗಳನ್ನು ಜೊತೆಗೆ ಪಾಯಸವನ್ನು ಇಷ್ಟದೇವರಿಗೆ ಮಡಗುವರು. ಅನಂತರ ಪೂಜೆ ಸಲ್ಲಿಸಲಾಗುತ್ತದೆ. ತದನಂತರದಲ್ಲಿ ಊಟೋಪಚಾರ ಜರುಗುವುದು. ಇದುವೇ ಹುತ್ತರಿ ಅಥವಾ ಪುತ್ತರಿ ಅಥವಾ ಪುದಿ ಅರಿ ಹೆಸರಿನಲ್ಲಿ ಸಂಭೋಧಿಸಲಾಗಿದೆ.
ಪುತ್ತರಿ ಕಳೆದು ಒಂದೆರಡು ದಿವಸಗಳ ಬಳಿಕ ಕೊಡಗಿನಾದ್ಯಂತ ಕೊಡವರು ಹಾಗೂ ಪೂರಕವಾಗಿರುವ ಜನಾಂಗದವರು ಸಾಂಸ್ಕೃತಿಕ ಕಾರ್ಯಕ್ರಮಗಳನ್ನು ಹಮ್ಮಿಕೊಳ್ಳುವರು. ಆ ಸಂದರ್ಭದಲ್ಲಿ ಯಾವುದೇ ಜಾತಿ ವೈರುಧ್ಯಗಳಿಲ್ಲದೆ ಎಲ್ಲಾ ವರ್ಗದವರು ಸಾಂಸ್ಕೃತಿಕ ಕಾರ್ಯಗಳನ್ನು ಪ್ರತ್ಯಕ್ಷವಾಗಿ ವೀಕ್ಷಿಸುವರು. ಬೇರೆಯ ಜನಾಂಗದವರು ಪಾಲ್ಗೊಳ್ಳುತ್ತಾರೆ. ಸಾಮಾನ್ಯವಾಗಿ ಹುತ್ತರಿಯ ಸಂದರ್ಭದಲ್ಲಿ ಕೋಲಾಟ, ಜೋಗಿವೇಷ, ಕೊಂಬಾಟ್, ಕೊಡವಪಾಟ್, ಪರಿಯಕುಳಿ, ಕೈತಲೆಆಟ್, ಜೋಯಿಪಾಟ್, ದೋಳ್ ಪಾಟ್, ಬಾಳೋಪಾಟ್, ಬಿಲ್ಲಾಟ್, ಬೊಳಕಾಟ್ ಇನ್ನೂ ಅನೇಕ ಪ್ರದರ್ಶನ ಕಲೆಗಳನ್ನು ಪ್ರದರ್ಶಿಸಲಾಗುತ್ತದೆ.
ಕಾವೇರಿ ಜಾನಪದ: ೭. ಕಾವೇರಿ ಮತ್ತು ಪ್ರದರ್ಶನ ಕಲೆಗಳು : ಜನಪದರ ವಿವೇಚನೆಯಲ್ಲಿ
ಕನ್ನಡ ನಾಡಿನ ಜನಪದ ಕಲೆಗಳಿಗೆ ಅಥವಾ ಜಗತ್ತಿನ ಕಲೆಗಳಿಗೆ ಪ್ರಕೃತಿಯೇ ಮೂಲಾಧಾರ. ಮನುಷ್ಯ ಪ್ರಕೃತಿಯಲ್ಲಿರುವ ಒಂದೊಂದು ಅಂಶಗಳನ್ನು ಸೂಕ್ಷ್ಮವಾಗಿ ತಿಣುಕಿದ, ಗಮನಿಸಿದ. ಅಲ್ಲದೆ ಒಂದೊಂದರ ಉಪಯೋಗವನ್ನು ಕಂಡುಂಡು ಆನಂದಿಸತೊಡಗಿದ. ಆದಿ ಮಾನವನಾಗಿದ್ದಾಗಿನಿಂದಲೂ ದೈವ ಶಕ್ತಿಯನ್ನು ಆರಾಧಿಸುತ್ತಾ ಬಂದ. ಈ ಆರಾಧನೆಯಲ್ಲಿ ನೆಮ್ಮದಿಯ ಬನಿಯನ್ನು ಕಂಡುಕೊಂಡ. ಅವನ ಬದುಕಿನಲ್ಲಿ ದೇವರ ಸೇವೆ ದೈನಂದಿನ ನಿತ್ಯದಲ್ಲಿ ಒಂದು ಭಾಗವಾಯಿತು. ದಿನದ ಬದುಕಿನಲ್ಲಿ ಎಲ್ಲಾ ಆಗು-ಹೋಗುಗಳನ್ನು ನಿಯಂತ್ರಿಸುವ ಒಂದು ಅಸದೃಶ್ಯ ಶಕ್ತಿಯನ್ನು ತೃಪ್ತಿಪಡಿಸಿದ. ಅನಂತರ ಆತ್ಮಾನಂದ ಪಡೆಯುವಲ್ಲಿ ಗುರಿ ಇರಿಸಿದ. ಒಟ್ಟಾರೆಯಾಗಿ ಪೂಜಿಸುತ್ತಾ ಹಾಡನ್ನು ಹೇಳುತ್ತಾ, ಮೈ ತುಂಬಿ ಕುಣಿಯುತ್ತಾ ಆನಂದಿಸತೊಡಗಿದನು. ಈ ಎಲ್ಲಾ ರೀತಿಯ ಅಂಶಗಳಿಗೆ ಪ್ರಕೃತಿಯೇ ಪ್ರೇರಣೆ ನೀಡುತ್ತಾ ಬಂದಿರುತ್ತದೆ ಎಂಬುದನ್ನು ಅಲ್ಲಗಳೆಯುವಂತಿಲ್ಲ.
ಈ ಮೇಲೆ ಹೇಳಲಾದ ಅಂಶಗಳಿಗೆ ಪೂರಕವಾಗಿ ಒಂದು ನಿಲುವಿಗೆ ಬರಬಹುದಾಗಿದೆ. ಜನಪದರ ದಿನನಿತ್ಯದ ಬದುಕೇ ಒಂದು ಕಲೆ. ಆದುದರಿಂದ ಜನಪದರ ಕಲೆ, ಭಾಷೆ, ಸಾಹಿತ್ಯ, ಪದ್ಧತಿ, ಆಚರಣೆಗಳು ಆಯಾಯ ಜನರ ರಾಷ್ಟ್ರದ ಸಂಸ್ಕೃತಿಯನ್ನು ಪ್ರತಿಬಿಂಬಿಸುತ್ತದೆ. ಇದು ಅವರ ಅಂತರಂಗದ ಭಾವನೆಗಳನ್ನು ಹೊರ ಚೆಲ್ಲುತ್ತದೆ.
ಜನಪದರ ಕಲೆಗಳು ಯಾವಾಗ, ಎಂದು, ಏಕೆ, ಹೇಗೆ ಅಸ್ತಿತ್ವಕ್ಕೆ ಬಂದವು ಎಂಬ ಪ್ರಶ್ನೆ ನಮ್ಮ ಮುಂದೆ ನಿಲ್ಲುತ್ತದೆ. ಈ ವಿಷಯ ಕಷ್ಟಕರವಾದುದೆಂದೆನ್ನಿಸುತ್ತದೆ. ಆದರೂ ಅಸಾಧ್ಯವೇನಲ್ಲ ಎಂಬ ಅಂಶವನ್ನು ಮನನ ಮಾಡಿಕೊಳ್ಳಬೇಕು. ಕೊಡಗಿನಲ್ಲಿಯೇ ಅಲ್ಲ ಇಡೀ  ಜಗತ್ತಿನಲ್ಲಿಯೇ ಮನುಷ್ಯ ಹುಟ್ಟಿನಿಂದಲ್ಲದೆ ದಿನನಿತ್ಯದ ಬದುಕಿನೊಂದಿಗೆ ಅವನ ಬೆನ್ನ ಹಿಂದೆಯೇ ಜನಪದ ಕಲೆಗಳು ಅಸ್ತಿತ್ವಕ್ಕೆ ಬಂದಿರುತ್ತವೆ.
ಕಾವೇರಿ ಮುನ್ನುಗ್ಗಿದ ದಾರಿಯನ್ನು ಗಮನದಲ್ಲಿರಿಸಿಕೊಂಡು ಚರ್ಚಿಸಿದರೆ, ಅನೇಕ ವಿಷಯಗಳು ನಮ್ಮ ಮುಂದೆ ಗೋಚರಿಸುತ್ತವೆ. ಎಂದರೆ ಕಾವೇರಿಯ ಸೃಷ್ಟಿಯಲ್ಲಿ ಗ್ರಾಮ, ಕಥೆ, ಗೀತೆ, ಪುರಾಣ, ಕಲೆಗಳು, ನಂಬಿಕೆ, ಆಚರಣೆಗಳು, ಪುಣ್ಯಕ್ಷೇತ್ರಗಳು, ಕೃಷಿ, ವಿವಾದ, ಸ್ತ್ರೀಪ್ರಜ್ಞೆ, ಕ್ರೀಡೆ, ಹಬ್ಬ-ಹರಿದಿನಗಳು ಇನ್ನೂ ಮುಂತಾದವುಗಳಿಗೆ ಕಾರಣೀಭೂತಳಾಗಿರುವಳು. ಕಾವೇರಿ ಹರಿದೆಡೆಯಲ್ಲೆಲ್ಲ ಅನೇಕ ಕಲೆಗಳು ಸೃಷ್ಟಿಯಾಗಿವೆ. ಕೆಲವು ಜಾಗತೀಕರಣವೆಂಬ ದಾಸ್ಯಕ್ಕೆ ಸಿಕ್ಕಿ ಜಜ್ಜಿ ಹೋಗಿವೆ. ಇನ್ನೂ ಧಾರ್ಮಿಕ, ಸಾಂಸ್ಕೃತಿಕ, ಹಿನ್ನೆಲೆಯಲ್ಲಿ ಬಂದಂಥವು ಜೀವಂತಿಕೆಯನ್ನು ಉಳಿಸಿಕೊಂಡು ಉದಾರೀಕರಣ ನೀತಿಗೆ ಸಡ್ಡು ಹೊಡೆದು ನಿಂತಿವೆ ಎನ್ನಬಹುದು. ನನ್ನ ತುಮುಲವೆಂದರೆ ಕಾವೇರಿಯು ಸ್ಫೂರ್ತಿಯ ನೆಲೆಯಲ್ಲಿ ಅನೇಕ ಕಲೆಗಳು ಜನ್ಮ ಪಡೆದಿರುತ್ತವೆ.
ಬುಸುಗುಡುತ್ತಿರುವ ಈ ಹೊತ್ತಿನಲ್ಲಿ ಕಾವೇರಿ ಬನಿಯ ಧಾರ್ಮಿಕ, ಸಾಂಸ್ಕೃತಿಕ ಕಕ್ಷಿಯಲ್ಲಿ ಎದ್ದು ನಿಂತ ಕಲೆಗಳು ತನ್ನ ಮೌಲ್ಯವನ್ನು ಕಳೆದುಕೊಂಡಿಲ್ಲ. ಇನ್ನೂ ಹೆಚ್ಚಿನ ಶಕ್ತಿಯನ್ನು ಉಳಿಸಿಕೊಂಡಿರುತ್ತವೆ. ಇಂದಿಗೂ ನಾಡು, ಊರು, ಕೇರಿಗಳ ಬನ, ದೇವಸ್ಥಾನ, ಅಂಬಗಳಲ್ಲಿ ಕಲೆಗಳನ್ನು ಜನಪದರು ಪ್ರಕೃತಿಯ ಸಿರಿಯಲ್ಲಿ ಪ್ರದರ್ಶಿಸುವರು.
ಈಗಾಗಲೇ ಹೆಚ್ಚು ಹೆಚ್ಚು ಪಾಪೂಲಾರಿಟಿಯಾಗಿರುವ ಕಲೆಗಳಿಗಿಂತ ಗ್ರಾಮ್ಯದಲ್ಲಿಯೇ ಇನ್ನೂ ಉಳಿದಿರುವ ಕಲೆಗಳನ್ನು ಪರಿಚಯ ಮಾಡಿಕೊಡುವ ಪ್ರಯತ್ನ ಇಲ್ಲಿ ಮಾಡಲಾಗಿದೆ. ಕರ್ನಾಟಕದಲ್ಲಿ ಅನೇಕ ಗ್ರಾಮಗಳಲ್ಲಿ, ಅದರಲ್ಲೂ ಮೈಸೂರು ಮತ್ತು ಕೊಡಗಿನ ಪರಧಿಗಳಲ್ಲಿ ಕಂಡುಬರುವ ಕಲೆಗಳನ್ನು ವಿಶ್ಲೇಷಣೆ ಮಾಡಲಾಗಿದೆ.
ಕೊಂಬು ಕಹಳೆ
ಮೈಸೂರು, ಕೊಡಗು, ವಿಜಯನಗರ, ಚಿತ್ರದುರ್ಗ ಮುಂತಾದ ಪ್ರದೇಶಗಳು ಕೋಟೆಗಳನ್ನು ಹೊಂದಿದ್ದವು. ಆಗ ಕೋಟೆಯ ಅತಿ ಎತ್ತರವಾದ ಸ್ಥಳದಲ್ಲಿ ಕಾವಲುಗಾರರು ಕೋಟೆಯನ್ನು ಕಾಯುತ್ತಿದ್ದರು. ಎಂದರೆ ಬುರುಜಿನ ಮೇಲೆ ಪ್ರತಿದಿನ ಕಾವಲುಗಾರರು ವೈರಿಗಳ ಆಗಮನವನ್ನು ತಿಳಿಯಲು ಕಾವಲು ಕಾಯುತ್ತಿದ್ದರು. ವೈರಿಗಳು ತಮ್ಮತ್ತ ಧಾವಿಸುತ್ತಿದ್ದಾರೆ ಎಂಬುದನ್ನು ಮನನ ಮಾಡಿಕೊಂಡು ಕಹಳೆ ಊದಿ ತಮ್ಮ ನಾಡಿನ ಸೈನಿಕರನ್ನು ಎಚ್ಚರಿಸುತ್ತಿದ್ದರು.
ಈ ಕೊಂಬು ಕಹಳೆಗಳನ್ನು ಯುದ್ಧ ಸಂದರ್ಭದಲ್ಲಿ ಯೋಧರಿಗೆ ಸ್ಪೂರ್ತಿ ತುಂಬಲು ಬಳಸಲಾಗುತ್ತಿತ್ತು. ಧಾರ್ಮಿಕ ಗುರುಗಳು ಬರುವಾಗ ಗೌರವದ ಸಂಕೇತವಾಗಿ ಕಹಳೆ ಬಳಸುತ್ತಿದ್ದರು. ರಾಜರನ್ನು ಆಹ್ವಾನಿಸುವಾಗ, ದೇವರ ಮೆರವಣಿಗೆ ಹೊರಡುವಂಥ ಸಂದರ್ಭದಲ್ಲಿ ಹಾಗೂ ಮದುವೆ ದಿಬ್ಬಣಗಳಲ್ಲಿ ಗಂಡು ದೂರದಿಂದಲೇ ಬರುತ್ತಿರುವುದನ್ನು ತಿಳಿಸಲು ಕಹಳೆ ಊದುತ್ತಿದ್ದರು.
ಈ ಕಲೆ ಆದಿ ಕರ್ನಾಟಕ ಪಂಗಡಕ್ಕೆ ಸೇರಿದ ಜನಪದರಲ್ಲಿ ಇರುತ್ತದೆ. ಇದು ವಂಶಪಾರಂಪರ್ಯವಾಗಿ ಬೆಳೆದು ಬಂದಿರುತ್ತದೆ. ದಕ್ಷಿಣ ಕನ್ನಡ, ಕೊಡಗು, ಭೂತಕೋಲ, ಪೂಜೆ ಸಂದರ್ಭದಲ್ಲಿ ಕಂಡುಬಂದರೆ, ಮೈಸೂರಿನಲ್ಲಿ, ಇಂದಿಗೂ ದಸರ ಸಂದರ್ಭದಲ್ಲಿ ಬಳಸುವುದು ಅಸ್ತಿತ್ವದಲ್ಲಿದೆ. ಕೊಂಬು ಕಹಳೆ ಹವ್ಯಾಸಿ ಕಲೆ. ಇದರಿಂದಲೇ ತಮ್ಮ ಬದುಕನ್ನು ನಿರ್ವಹಣೆ ಮಾಡುವುದಿಲ್ಲ. ಆದ್ದರಿಂದ ಜೀವನೋಪಾಯಕ್ಕೆ ಕೂಲಿ ಕೆಲಸ ಮಾಡುವರು. ಕೊಡಗಿನಾದ್ಯಂತ ಹಬ್ಬಿರುವ ಈ ಕಲೆ ನಾಗರೀಕತೆಯಿಂದ ಅಳಿದು ಹೋಗುತ್ತಿದ್ದರೂ, ವಿಶೇಷ ಸಂದರ್ಭಗಳಲ್ಲಿ ಕಂಡುಬರುತ್ತದೆ.
ಕೊಡಿಯಾಟ್
ಪುರುಷ ಪ್ರಧಾನ ಕಲೆ, ಹಗಲಿನಲ್ಲಿ ಪ್ರದರ್ಶಿಸುತ್ತಾರೆ. ನಿಸರ್ಗದ ಮಡಿಲಿನಲ್ಲಿ ಪ್ರದರ್ಶಿಸಲಾಗುತ್ತದೆ. ಮಹಿಳೆಯರು ಭಾಗವಹಿಸುವುದಿಲ್ಲ. ಧಾರ್ಮಿಕ ಆಚರಣೆಯ ಹಿನ್ನೆಲೆಯಲ್ಲಿ ಬಂದಿರುವಂತದ್ದು. ಪ್ರಾಚೀನ ಕಾಲದಿಂದಲೂ ಕೊಡವರು ಈ ಕಲೆಯನ್ನು ರೂಢಿಸಿಕೊಂಡು ಬಂದಿರುತ್ತಾರೆ. ಕೊಡಿ ಹಬ್ಬವನ್ನು ಪೀಲಿಯಾಟ್ ಆಡುವುದಕ್ಕಿಂತ ಮೊದಲನೆ ಹಾಗೂ ಕೊನೆಯ ದಿವಸಗಳಲ್ಲಿ ಪ್ರದರ್ಶಿಸಲಾಗುವುದು. ಇದು ಕೊಡಗಿನ ಗಾಳಿಬೀಡು, ಮೊಣ್ಣಂಗೇರಿಯಂಥ ಕೆಲವೇ ಪ್ರದೇಶಗಳಲ್ಲಿ ಮಾತ್ರ ಕಂಡುಬರುತ್ತದೆ.
ಅರ್ಥ : ಕೊಡಿ ಎಂದರೆ ೩ ಅಥವಾ ಮೂರುವರೆ ಅಡಿ ಉದ್ದದ ಒಂದು ಓಟೆಯ ಕೋಲು ಹಿಡಿದು ಸಾಂಪ್ರದಾಯಿಕ ಉಡಿಗೆ ಧರಿಸಿ ಕುಣಿಯುತ್ತಾರೆ. ಕೋಲಿನ ತುದಿಯಲ್ಲಿ ರಂಧ್ರ ಮಾಡಿ ಚಿಕ್ಕ ಓಟೆಯ ಕಡ್ಡಿಯೊಂದನ್ನು ಸಿಕ್ಕಿಸಿರಲಾಗಿರುತ್ತದೆ. ಅದಕ್ಕೆ ಕೆಂಪು ಬಟ್ಟೆಯೊಂದನ್ನು ಬಿಗಿದಿದ್ದು, ಆ ಕೋಲನ್ನು ಸಾಂಪ್ರದಾಯಿಕ ಉಡುಗೆ ಧರಿಸಿದ ವ್ಯಕ್ತಿ ಕೈಯಲ್ಲಿ ಹಿಡಿದು ಕುಣಿಯುತ್ತಾನೆ. ಊರಿನ ಪ್ರತಿಯೊಂದು ಮನೆಯಿಂದ ಒಬ್ಬರಂತೆ ಕೊಡಿ ಹಬ್ಬದಲ್ಲಿ ಭಾಗವಹಿಸುತ್ತಾರೆ. ಮಧ್ಯಾಹ್ನ ಎರಡು ಗಂಟೆಯ ವೇಳೆಗೆ ಅವರೆಲ್ಲರೂ ದೇವಸ್ಥಾನಕ್ಕೆ ಸೇರಿ ಅಲ್ಲಿಂದ ಕೊಡಿಯನ್ನು ತೆಗೆದುಕೊಂಡು ಮನೆಗೆ ಬರುತ್ತಾರೆ.
ಕಾಳೆ ಓಡಿಸುವುದು
ಅನೇಕ ವರ್ಷಗಳಿಂದಲೂ ಕೊಡವ ಪೂರ್ವಿಕರು ಭದ್ರಕಾಳಿ, ಕಾಲ ಭೈರವ, ಇಗ್ಗುತಪ್ಪ ಮುಂತಾದ ದೈವಗಳಿಗೆ ಕೋಣ ಅಥವಾ ಹಂದಿಯನ್ನು ಹರಕೆಯಾಗಿ ಒಪ್ಪಿಸುತ್ತಿದ್ದರು. ನೂರಾರು ವರ್ಷಗಳು ಕಳೆದಂತೆ ತಮ್ಮ ಸಂಸ್ಕೃತಿಯಲ್ಲಿ ವಿಶಿಷ್ಟವಾದ ಅಂಶಗಳನ್ನು ತಮ್ಮಲ್ಲಿ ಅಳವಡಿಸಿಕೊಳ್ಳುತ್ತಾ ಬಂದಿರುವುದರ ಪರಿಣಾಮವೇ ಈ ಕಲೆ ಎನ್ನಬಹದು. ಧಾರ್ಮಿಕ ಹಿನ್ನೆಲೆಯಲ್ಲಿ ಬಂದಿದೆ. ಸ್ತ್ರೀಯರು ಭಾಗವಹಿಸುವುದಿಲ್ಲ. ಧಾರ್ಮಿಕ ಆಚರಣೆಯಲ್ಲಿ ಹೆಣ್ಣು ಆಡನ್ನು ಹರಕೆಯಾಗಿ ಒಪ್ಪಿಸದೆ ಗಂಡು ಆಡನ್ನು ಅರ್ಪಿಸುವುದು ಸಾಂಕೇತಿಕವಾಗಿದೆ. ಈ ಕಲೆ ಕೊಡಗಿನಾದ್ಯಂತ ಸಿಗುವುದಿಲ್ಲ. ಕೆಲವು ಪ್ರದೇಶಗಳಲ್ಲಿ ಮಾತ್ರ ಸಿಗುತ್ತದೆ. ಇದು ಕುಣಿತ ಪ್ರಧಾನ ಕಲೆ. ಸಾಹಿತ್ಯವಿರುವುದಿಲ್ಲ.
ಅರ್ಥ : ಕಾಳೆ ಎಂದರೆ ಹರಕೆ. ಊರು, ನಾಡು, ಕೇರಿ ಹಾಗೂ ಊರಿನ ಜನಪದರು ತಾವು ನೆನೆದ ಕೆಲಸ ನೆರವೇರಿದ ಅನಂತರ ಹಬ್ಬದ ಸಂದರ್ಭದಲ್ಲಿ ಹರಕೆ ರೂಪದಲ್ಲಿ ಆಡನ್ನು ಭದ್ರಕಾಳಿಯ ಹೆಸರಿನಲ್ಲಿ ದೇವಸ್ಥಾನಕ್ಕೆ ತಂದುಕೊಡುತ್ತಾರೆ. ಅಂಥ ಹರಕೆ ೨,೪,೮,೧೦,೧೨ ಇರಬಹುದು.
ವಿಧಾನ : ಕಲಾವಿದರ ಸಾಂಪ್ರದಾಯಿಕ ಉಡುಗೆ ಧರಿಸುವರು. ಕಾಳೆ ಓಡಿಸುವ ದಿನ ದೇವಸ್ಥಾನ ಹತ್ತಿರ ಗದ್ದೆಯ ಬಯಲಿನಲ್ಲಿ ಆಡುಗಳನ್ನು ಬಿಡಲಾಗುವುದು. ದೇವರ ಭಂಡಾರದೊಂದಿಗೆ ಆ ಸ್ಥಳಕ್ಕೆ ಹೋಗುವ ತಕ್ಕರು ಮತ್ತು ಕೈ ತಲೆಕಾರರು ಅವುಗಳನ್ನು ಗದ್ದೆಯಲ್ಲಿಯೇ ಬೆದರಿಸಿ ಮುಂದಕ್ಕೆ ಓಡಿಸುತ್ತಾರೆ. ಅವುಗಳು ಮುಂದಿನ ಗದ್ದೆಯಲ್ಲಿ ಓಡುತ್ತಿರುತ್ತವೆ. ಓಡುತ್ತಿರುವ ಆಡುಗಳನ್ನು ಅವರೇ ಪುನಃ ಹಿಡಿದು ಅವುಗಳ ಕೊರಳಿಗೆ ಕೆಂಪು ದಾಸವಾಳದ ಹೂ ಮಾಲೆಯನ್ನು ಹಾಕುವರು. ಅಂಥ ಆಡುಗಳನ್ನು ಹಿಡಿದುಕೊಂಡ ಕೈತಲೆಕಾರರು ‘ಪೋವ್ವೋದ್ಯಮ್ಮೆ ಹರೋಹರ, ಪೋವ್ವೋದ್ಯಮ್ಮೆ ಹರೋಹರ’ ಎಂದು ಕೂಗುತ್ತಾ ಮೆರವಣಿಗೆಯಲ್ಲಿ ಬಂದು ದೇವಸ್ಥಾನದ ಮುಂದಿನ ಪಕ್ಕದಲ್ಲಿರುವ ಗಿಡ ಮರಗಳಿಗೆ ಕಟ್ಟುವುದು ಪದ್ಧತಿ. ಅಲ್ಲಿಗೆ ಈ ಕಲೆಯ ಪ್ರದರ್ಶನ ಮುಕ್ತಾಯವಾಗುತ್ತದೆ.
ಕೋಲಾಟ
ಬಹಳ ಪ್ರಧಾನವಾದ ಕಲೆಗಳಲ್ಲಿ ಕೋಲಾಟ ಒಂದು. ಮೈಸೂರು, ಕೊಡಗಿನಲ್ಲೇ ಅಲ್ಲ, ಇಡೀ ಭಾರತದಾದ್ಯಂತ ವ್ಯಾಪಿಸಿದೆ. ಪುರುಷ ಪ್ರಧಾನವಾದ ಕಲೆ, ಸಾಮಾನ್ಯವಾಗಿ ಎಲ್ಲಾ ಜನಾಂಗದವರು ಈ ಕಲೆಯನ್ನು ಪ್ರದರ್ಶಿಸುವರು. ಗಂಡು ಕಲೆಯಾದರೂ, ಸ್ತ್ರೀಯರೂ ಭಾಗವಹಿಸುವರು. ಮೈಸೂರು, ಕೊಡಗಿನಲ್ಲಿ ಗೌಡರು, ಕೊಡವರು, ಪರಿಶಿಷ್ಟ ಜಾತಿ ಮತ್ತು ವರ್ಗದವರು. ಎರವರಲ್ಲಿ ಹಾಗೂ ಇನ್ನಿತರರಲ್ಲಿಯೂ ಇದೆ. ಕೊಡವರ ಕೋಲಾಟ, ರೂಪ, ರಚನೆ, ಪ್ರದರ್ಶಿಸುವ ಬಗೆ ಕೊಡವೇತರಿಗಿಂತ ಭಿನ್ನವಾಗಿರುತ್ತದೆ. ಕೋಲಾಟದಲ್ಲಿ ಕೋಲುಗಳೇ ಪ್ರಧಾನ. ಈ ಕೋಲುಗಳನ್ನು ಹೊನ್ನೆ, ಸೀಬೆ, ತಡಸಲು, ತೇಗ, ಬೀಟೆ ಮತ್ತು ಗಟ್ಟಿ ಬಿದಿರಿನಿಂದ ಮಾಡುತ್ತಾರೆ. ಕೋಲುಗಳು ಸುಮಾರು ಒಂದು, ಒಂದೂವರೆ ಅಥವಾ ಮುಕ್ಕಾಲು ಅಡಿ ಉದ್ದ ಇರುತ್ತವೆ. ಕಲಾವಿದರಿಗೆ ವಿಶೇಷವಾದ ಉಡುಗೆ ತೊಡುಗೆಗಳಿರುವುದಿಲ್ಲ. ಆದರೆ ಮಾಮೂಲಿನಂತೆ ಚಡ್ಡಿ, ಬನೀನು, ತಲೆಗೆ ಒಂದು ವಸ್ತ್ರ ಧರಿಸಿರುತ್ತಾರೆ. ಕೊಡವರು ತಲೆಗೆ ಪೇಟ, ಕಪ್ಪು, ಬಿಳಿ ವಸ್ತ್ರವನ್ನು ಧರಿಸಿರುತ್ತಾರೆ. ಸ್ತ್ರೀಯರು ಮೊಣಕಾಲಿನವರೆಗೆ ಸೀರೆ ಉಟ್ಟು ಕುಪ್ಪಸ ತೊಟ್ಟು ಕಾಲಿಗೆ ಗೆಜ್ಜೆ ಕಟ್ಟಿ ಪ್ರದರ್ಶಿಸುವುದುಂಟು. ಸಾಮಾನ್ಯವಾಗಿ ಕೋಲಾಟ ಪ್ರಾರ್ಥನೆಯೊಂದಿಗೆ ಆರಂಭಗೊಳ್ಳುವುದುಂಟು. ಕೋಲಾಟದಲ್ಲಿ ಹಲವು ಬಗೆಗಳಿವೆ. ಈ ಕಲೆಯಲ್ಲಿ ಹಾಡು ಪ್ರಧಾನವಾಗಿದ್ದು, ನಾಯಕನ ಮುಖಾಂತರ ಪ್ರಾರಂಭಿಸಿ, ಅನಂತರ ಉಳಿದ ಕಲಾವಿದರು ನಾಯಕನನ್ನು ಅನುಕರಣೆ ಮಾಡುತ್ತಾರೆ. ಕೆಲವು ಸಂದರ್ಭದಲ್ಲಿ ಹಾಡು ಹೇಳುವವರು ಬೇರೆ ಇದ್ದು, ಇನ್ನುಳಿದವರು ಪ್ರದರ್ಶನ ನೀಡುತ್ತಾರೆ. ಕೋಲಾಟದ ಹಾಡುಗಳು ಹಾಸ್ಯ, ಕರುಣೆ, ಸಂತೋಷ, ಮತ್ತು ಪ್ರೇಮ, ಬಯಲು ಸೀಮೆಯಲ್ಲಿ ಪ್ರಧಾನವಾಗಿದ್ದು, ಕೊಡವರಲ್ಲಿ ಕಾವೇರಿ ಕುರಿತು ಹಾಡುಗಳು ಇದ್ದು, ಪ್ರದರ್ಶನ ನೀಡುವರು.
ಕೋಲೆ ಬಸವ
ಕೊಡವೇತರ ಕಲೆ. ಇದನ್ನು ಉತ್ತರ ಕರ್ನಾಟಕದ ಗಂಗೆತ್ತಿನವರು, ಕಲವೆತ್ತಿನವರು ಪ್ರದರ್ಶಿಸುವರು. ಈ ಕಲೆಗೆ ಬೇರೆ ಬೇರೆ ಹೆಸರುಗಳಿವೆ. ಅವುಗಳೆಂದರೆ ಕೋಲೆ ಬಸವ, ಬಸವಣ್ಣನಾಟ , ಬುರ‍್ ಬುರ‍್ ಬಸವಣ್ಣನಾಟ ಎಂದು ಕರೆಯುವರು. ಇವರ ಪ್ರಧಾನ ಕಸುಬು ಕೃಷಿ. ಇವರ ಕೆಲಸ ಮುಗಿದ ಬಳಿಕ ಹಳ್ಳಿ-ಹಳ್ಳಿಗಳಿಗೆ ಹೋಗಿ ಪ್ರದರ್ಶನ ನೀಡುತ್ತಾರೆ. ಇವರು ಅಲೆಮಾರಿಗಳು. ಮೈಸೂರು, ಕೊಡಗು ಇನ್ನಿತರ ಪ್ರದೇಶಗಳಲ್ಲಿಯೂ ಕಂಡುಬರುತ್ತಾರೆ. ಕೊಡಗಿನ ಸೋಮವಾರಪೇಟೆ ತಾಲೂಕಿನಲ್ಲಿ ಇವರನ್ನು ಮಾರ್ಚ್, ಏಪ್ರಿಲ್ ಮತ್ತು ಮೇ ತಿಂಗಳುಗಳಲ್ಲಿ ಹೆಚ್ಚಾಗಿ ಕಾಣಬಹುದು. ಸಾಮಾನ್ಯವಾಗಿ ಮಳೆ ಸಮೃದ್ಧವಾಗಿ ಬಿದ್ದು, ಬೆಳೆ ಹುಲುಸಾಗಿ ಬೆಳೆದು, ಕಟಾವಿಗೆ ಬಂದಿರುತ್ತದೆ. ನಂತರ ಬಡಿದು, ಒಡ್ಡುವ ಓಡಾಟ ನಡೆಯುತ್ತಿರುತ್ತದೆ. ಎಂದರೆ ಸುಗ್ಗಿಯ ಸಡಗರ. ಅಂತಹ ಸಂದರ್ಭದಲ್ಲಿ ಪ್ರದರ್ಶನ ನೀಡುತ್ತಾರೆ. ಈ ಕಲೆ ಪ್ರೇಕ್ಷಕರ ಮನಸ್ಸನ್ನು ಸೂರೆಗೊಳ್ಳುತ್ತದೆ. ಬಸವ ಮಾನವನ ಮಾತನ್ನು ಅರ್ಥ ಮಾಡಿಕೊಂಡು ಆಶ್ಚರ್ಯವಾದ ರೀತಿಯಲ್ಲಿ ಪ್ರದರ್ಶನ ನೀಡುತ್ತದೆ. ಅಲ್ಲದೆ ಮಾನವನಿಗಿರುವ ಬುದ್ಧಿ, ಚಾಣಾಕ್ಷತನ, ಸೂಕ್ಷ್ಮತೆ ನನಗೂ ಇದೆ ಎಂದು ತೋರಿಸಿಕೊಡುವಂತೆ ತೋರುತ್ತದೆ. ಈ ಕಲೆಯ ಪ್ರದರ್ಶನ ಹಗಲು ನಡೆಯುತ್ತದೆ. ಒಮ್ಮೊಮ್ಮೆ ಊರಿನ ಮುಖ್ಯಸ್ಥ ಅಥವಾ ಊರಿನ ಜನರ ಕೋರಿಕೆಯ ಮೇರೆಗೆ ರಾತ್ರಿ ಆಟ ಆಡುವುದುಂಟು. ಗಂಡಸರು, ಹೆಂಗಸರು ಮತ್ತು ಮಕ್ಕಳನ್ನು ಪ್ರತಿನಿಧಿಸುವಂತೆ ಈ ಕಲೆಯಲ್ಲಿ ಎತ್ತು, ಹಸು ಮತ್ತು ಕರು ಭಾಗವಹಿಸುವುದನ್ನು ಕಾಣಬಹುದು.
ಪುರುಷರು ಬಿಳಿಯ ಅಂಗಿ, ಕಪ್ಪುಕೋಟು, ಬಿಳಿ ಕಚ್ಚೆಪಂಚೆ, ತಲೆಗೆ ಪೇಟ ಧರಿಸುವರು. ಹೆಗಲ ಮೇಲೆ ಜೋಳಿಗೆ, ಹಣೆಗೆ ವಿಭೂತಿ, ಕೈಯ್ಯಲ್ಲಿ ಬಾರುಕೋಲು ಇರುತ್ತವೆ. ಬಸವನ  ಎರಡು ಕೊಂಬುಗಳ ತುದಿಗೆ ಬಣ್ಣ ಬಣ್ಣದ ಕುಚ್ಚುಗಳನ್ನು ಕಟ್ಟಿರುತ್ತಾರೆ. ಕೆಂಪು, ಹಳದಿ, ಬಿಳಿ ಹಾಘೂ ಇನ್ನಿತರ ಬಣ್ಣಗಳನ್ನು ಕಾಣಬಹುದು. ಎರಡು ಕೊಂಬುಗಳಿಗೂ ಬಣ್ಣ ಬಣ್ಣದ ಬಟ್ಟೆಯನ್ನು ಸುತ್ತಿರುತ್ತಾರೆ. ಬೆನ್ನ ಮೇಲೆ ಬಣ್ಣ ಬಣ್ಣದ ಬಟ್ಟೆಗಳು, ಕಾಲುಗಳಿಗೆ ಗೆಜ್ಜೆ, ಕೊರಳಿಗೆ ಗಂಟೆ ಹಾಗೂ ಬಿಳಿ, ಕೆಂಪು ಮಣಿಸರಗಳನ್ನು ಹಾಕಿರಲಾಗುತ್ತದೆ. ಎತ್ತಿನ ಹಣೆಯ ಮೇಲೆ ಆಂಜನೇಯನ ಮುದ್ರೆ ಇರುವ ಹಿತ್ತಾಳೆ ತಗಡಿನ ಅಲಂಕಾರ ಮಾಡಿರುತ್ತಾರೆ. ಬಸವನ ಭುಜವನ್ನು ಕರಡಿ ಚರ್ಮದಿಂದ ಅಥವಾ ಜಿಂಕೆಯ ಚರ್ಮದಿಂದ ಗೋಪುರದಂತೆ ಹೊದಿಸಿ, ಸಿಂಗರಿಸಿ ನವಿಲು ಗರಿಗಳನ್ನು ಸಿಕ್ಕಿಸಿರುತ್ತಾರೆ. ಇತ್ತೀಚಿನ ದಿನಗಳಲ್ಲಿ ಎತ್ತಿನ ಬೆನ್ನ ಮೇಲೆ ಶಾಲು ರೀತಿಯ ಬಣ್ಣ ಬಣ್ಣದ ಬಟ್ಟೆಗಳು ಅಥವಾ ರೇಷ್ಮೆ ಪಂಚೆಗಳನ್ನು ಹಾಕಿರುವರು. ಈ ಎಲ್ಲಾ ಅಲಂಕಾರಗಳನು ರಾಮ ಎಂದು ಕರೆಯಲಾಗುವ ಎತ್ತಿಗೆ ಮಾತ್ರ.
ಲಕ್ಷ್ಮಣನ ಪಾತ್ರದ ಎತ್ತಿಗೆ ವೈಭವದ ಅಲಂಕಾರಗಳು ಕಡಿಮೆ. ಇದರ ಬೆನ್ನಿನ ಮೇಲೆ ಎರಡು ಅಥವಾ ಮೂರು ಬಣ್ಣಗಳಿಂದ ಕೂಡಿದ ಬಟ್ಟೆಗಳಿದ್ದು, ಕೊರಳಿಗೆ ಸರ ಮತ್ತು ಕಾಲಿಗೆ ಗೆಜ್ಜೆ ಕಟ್ಟಲಾಗಿರುತ್ತದೆ. ಸೀತೆಯ ಪಾತ್ರವನ್ನು ನಿರ್ವಹಸುವ ಕರುವಿನ ಹಣೆಯ ಮೇಲೆ ಕುಂಕು, ಬೆನ್ನಿನ ಮೇಲೆ ಬಣ್ಣ ಬಣ್ಣದ ಸೀರೆಗಳು, ಕೊರಳಿಗೆ ಬಿಳಿ ಮಣಿಗಳ ಸರಮಾಲೆಗಳು ಇರುತ್ತವೆ. ಪ್ರಾಣಿಗಳದೇ ಪ್ರಧಾನ ಪಾತ್ರದಲ್ಲಿರುತ್ತವೆ. ಪ್ರದರ್ಶನದ ಕಥಾವಸ್ತು ರಾಮಾಯಣಕ್ಕೆ ಸಂಬಂಧಿಸಿದ್ದಾಗಿರುತ್ತದೆ. ಸೀತಾರಾಮ ಕಲ್ಯಾಣದಂಥವನ್ನು ಮದುವೆಯಂತೆಯೇ ಸಂಭ್ರಮದಿಂದ ನಡೆಸುತ್ತಾರೆ. ವಾದ್ಯಗಳ ಸಹಕಾರದಿಂದ ಕಥಾವಸ್ತು ಪ್ರದರ್ಶನಗೊಳ್ಳುತ್ತಿರುವಾಗ ಎತ್ತು, ಹಸು, ಕರು ತಲೆ ಹಾಗು ಕಾಲುಗಳನ್ನು ಕದಲಿಸುತ್ತಿರುತ್ತವೆ.
ಉಮ್ಮತ್ತಾಟ್
ಕೊಡಗಿನ ಕೊಡವರಲ್ಲಿ ಕಲೆಗಳಲ್ಲಿಯೇ ವಿಶಿಷ್ಟ ಮತ್ತು ವೈವಿಧ್ಯಮಯವಾದ ಕಲೆ. ದೈವಿ ಆರಾಧನೆಯಿಂದ ಬಂದ ಸೌಮ್ಯ ಕಲೆ. ಸ್ತ್ರೀ ಪ್ರಧಾನವಾದುದು. ಅನೇಕ ವರ್ಷಗಳ ಹಿಂದೆ ಪ್ರಕೃತಿಯ ಮಡಿಲಿನಲ್ಲಿ ನಡೆಯುತ್ತಿತ್ತು. ಇಂದು ಹಗಲು ಪ್ರದರ್ಶಿಸುತ್ತಾರೆ. ಒಟ್ಟಾರೆಯಾಗಿ ಈ ಕಲೆ ಇತ್ತೀಚಿನದಲ್ಲ. ಅನೇಕ ಶತಮಾನಗಳಿಂದಲೂ ಇದು ಕೊಡವರಲ್ಲಿ ಪಾರಂಪರಿಕವಾಗಿ ಬಂದಿದೆ. ಇದಕ್ಕೆ ಪೌರಾಣಿಕವಾದ ಹಿನ್ನೆಲೆ ಇದೆ. ಈ ಕಲೆ ದೈವದತ್ತವಾಗಿ ಭೂಮಿಗೆ ಬಂದಿದೆ ಎಂಬುದು ಕೊಡವರ ನಂಬಿಕೆ.
ಈ ಕಲೆಯ ಹಿನ್ನೆಲೆಯಾಗಿ ಪೌರಾಣಿಕ ಕಥೆಗಳು ಇವೆ. ದೇವತೆಯರು ದೇವಲೋಕದಿಂದ ಭೂಲೋಕದ ಕೊಡಗಿಗೆ ಬಂದು ಅಲ್ಲಿಯ ಪ್ರಕೃತಿಯ ಸೌಂದರ್ಯಕ್ಕೆ ಮೋಹಿತರಾದರು. ಈ ಭೂ ಪ್ರದೇಶ ನಿರ್ಜನವಾಗಿದ್ದು, ಪ್ರಶಸ್ತ ಸ್ಥಳವೆಂದು ಭಾವಿಸಿದರು. ಆಗ ಮಧ್ಯರಾತ್ರಿ. ತಂಪಾದ ಗಾಳಿ, ಮುದ್ದಾದ ಚಂದ್ರನ ತಿಳಿ ಬೆಳಕಿನ ನಗುವಲ್ಲಿ ನೃತ್ಯವನ್ನು ಮಾಡುತ್ತಾ ಕಾಲ ಕಳೆಯತೊಡಗಿದರು. ಇದು ಕೊಡವರ ಪೂರ್ವಿಕರ ನಂಬಿಕೆ. ಇಂದಿಗೂ ಅವರಲ್ಲಿ ಉಳಿದಿದೆ. ಆದುದರಿಂದ ಪ್ರಾಚೀನ ಕಾಲದಲ್ಲಿ ಕೊಡವತಿಯವರು ರಾತ್ರಿ ಹೊತ್ತಿನಲ್ಲಿ ನೃತ್ಯ ಮಾಡುತ್ತಿದ್ದರು. ಆ ಕಾವೇರಿಯ ಮೈ ಸಿರಿಯ ಸೊಬಗಿನಲ್ಲಿ ಮೈ ದುಂಬಿ ಬೆಳೆದು ನಿಂತ ನಿಸರ್ಗದಲ್ಲಿ ನೃತ್ಯ ಮಾಡುವುದೆಂದರೆ ಸಂತಸ. ಆದರೆ ಇಂದು ಸಂಸ್ಕೃತಿ ಬದಲಾಗಿದೆ. ಹೊಸತನಕ್ಕೆ ಕಾಲು ಚಾಚಿದೆ. ನಾಗರೀಕತೆ ಪರಿಣಾಮ ಬೀರಿದೆ. ಆದುದರಿಂದ ಕಲೆಯು ರೂಪಾಂತರಗೊಂಡಿದೆ ಎನ್ನಬಹುದು. ಇದು ಕೊಡಗಿನ ಮಡಿಕೇರಿ. ವಿರಾಜಪೇಟೆ, ನಾಪೋಕ್ಲು, ಅಮ್ಮತ್ತಿನಾಡುಗಳಲ್ಲಿ ಅಸ್ತಿತ್ವದಲ್ಲಿದೆ.
ಅರ್ಥ : ಉಮಾದೇವಿಯ ನರ್ತನವೇ ಉಮ್ಮತ್ತಾಟ್ ಆಗಿರುತ್ತದೆ. ಸುರಾಸುರರು ಸಮುದ್ರಮಂಥನ ಮಾಡಿ ಅಮೃತವನ್ನು ಪಡೆದಾಗ ಅದನ್ನು ಕುಡಿಯಲು ನಾ ಮುಂದೆ ತಾ ಮುಂದೆ ಎಂದು ಜಗಳ ಆರಂಭವಾಗುತ್ತದೆ. ಅನಂತರದ ಕ್ಷಣದಲ್ಲಿ ಮಹಾವಿಷ್ಣುವು ಮೋಹಿನಿಯ ರೂಪ ತಾಳುವನು. ಅನೇಕ ತೆರನಾದ ನೃತ್ಯ ಮಾಡಿ ಅಮೃತವನ್ನು ಎಲ್ಲರಿಗೂ ಹಂಚಿದ ಸಂಬಂಧವೇ ಉಮ್ಮತ್ತಾಟ್ ಎನ್ನಲಾಗಿದೆ. ಮೋಹಿನಿಗೂ ಉಮೆಗೂ ಸಂಬಂಧವೇನು ಎಂದು ಕೇಳಿದರೆ ಶಿವನ ಅರ್ಧ ಭಾಗದಲ್ಲಿ ಉಮೆ ಅಥವಾ ವಿಷ್ಣು ಇರುವುದರಿಂದ ಇಬ್ಬರೂ ಒಂದೇ ಎಂದು ಜನಪದರು ಉತ್ತರಿಸುತ್ತಾರೆ. ಈ ಕಲೆಯನ್ನು ಸಾಮಾನ್ಯವಾಗಿ ನವೆಂಬರ‍್, ಡಿಸೆಂಬರ‍್ ತಿಂಗಳಿನಲ್ಲಿ ಕೊಡಗಿನ ಕೆಲವು ಊರು, ಕೇರಿ, ನಾಡುಗಳಲ್ಲಿ ಪ್ರದರ್ಶಿಸಲಾಗುತ್ತದೆ.
ಸ್ತ್ರೀ ಪ್ರಧಾನವಾದ ಕಲೆ. ಪುರುಷರು ಭಾಗವಹಿಸುವುದಿಲ್ಲ. ಸ್ತ್ರೀಯರು ಸಾಂಪ್ರದಾಯಿಕ ಉಡುಗೆಯನ್ನು ಧರಿಸುತ್ತಾರೆ. ಅವಿವಾಹಿತೆಯರು ಭಾಗವಹಿಸುವರು. ಉಮ್ಮತ್ತಾಟ್ ಭಗವತಿ, ಇಗ್ಗುತಪ್ಪ, ಕಾವೇರಿ, ಈಶ್ವರ ಇನ್ನಿತರ ದೈವಗಲ ಹಬ್ಬದ ಸಂದರ್ಭದಲ್ಲಿ ಪ್ರದರ್ಶಿಸುವುದು ರೂಢಿಯಲ್ಲಿದೆ.
ಆಚರಣೆ : ಉಮ್ಮತ್ತಾಟ್ ದೈವಗಳ ಹಿನ್ನೆಲೆಯಲ್ಲಿ ಪ್ರದರ್ಶನಗೊಳ್ಳುತ್ತದೆ. ಕಾವೇರಿ ಮತ್ತು ಭಗವತಿ ಉತ್ಸವಗಳ ಸಂದರ್ಭದಲ್ಲಿ ಇದರ ಆಚರಣೆ ವಿಶೇಷವಾಗಿ ನಡೆಯುತ್ತದೆ. ಹಬ್ಬ ಅಥವಾ ಉತ್ಸವದ ದಿನದಂದು ಪುರುಷರು ಮತ್ತು ಸ್ತ್ರೀಯರು ಬೆಳಗ್ಗೆ ೪ ಅಥವಾ ೫ ಗಂಟೆಗೆ ಎದ್ದು ತಮ್ಮ ಸಂಧ್ಯಾವಂದನೆಗಳನ್ನು ಮುಗಿಸಿ ಭಂಡಾರದ ಮನೆಗೆ ಮಡಿಕೊಟ್ಟ ಪಾಟ್ ನೊಂದಿಗೆ ಹೋಗುತ್ತಾರೆ. ಅಲ್ಲಿಂದ ದೇವಿಯ ದೇವಸ್ಥಾನಕ್ಕೆ ಹೋಗಿ ಅಲ್ಲಿ ಪೂಜಾದಿಗಳನ್ನು ಮಾಡುತ್ತಾರೆ. ಉತ್ಸವದ ಸಂದರ್ಭದಲ್ಲಿ ಮುಟ್ಟಾದ ಸ್ತ್ರೀಯರು ಭಾಗವಹಿಸುವಂತಿಲ್ಲ. ಸ್ತ್ರೀ ಪುರುಷರು ಒಟ್ಟಿಗೆ ದೇವಸ್ಥಾನಕ್ಕೆ ಬರುತ್ತಾರೆ. ಭಗವತಿ ದೇವಿಯನ್ನು ವೈಭವದಿಂದ ಅಲಂಕರಿಸಿ ಪೂಜಾರಿಯು ಆರತಿ ಬೆಳಗುವುದು ಪದ್ಧತಿ. ಅನಂತರ ತಕ್ಕ ಮತ್ತು ಮುಕ್ಕಾಟಿಯವರು ನಾಲ್ಕು ನಾಡು ಹಾಗೂ ಎಂಟು ಕೇರಿಯ ಜನರಿಗೆ ಸರ್ವ ವಿಧದಲ್ಲೂ ಒಳ್ಳೆಯದು ಎಂದು ಪ್ರಾರ್ಥಿಸಿ ಆರತಿ ತೆಗದುಕೊಳ್ಳುತ್ತಾರೆ. ದೇವಸ್ಥಾನದ ಅಂಗಳದಲ್ಲಿ (ಬಲಭಾಗ) ಕುತ್ತ ದೀಪವಿರುತ್ತದೆ. ಅಲ್ಲಿ ಸಾಂಪ್ರದಾಯಿಕ ಉಡುಗೆ ಧರಿಸಿದ ನಾಲ್ವರು ಕೊಡವತಿಯರು ದೀಪದ ಪಕ್ಕದಲ್ಲಿ ನಿಂತು ಹಾಡಡಲು ಪ್ರಾರಂಭಿಸುತ್ತಾರೆ. ಆ ಹಾಡು ಮತ್ತು ಭಗವತಿ ದೇವಿಯನ್ನು ಕುರಿತದ್ದಾಗಿರುತ್ತದೆ. ಕೊಡವತಿಯರು ತಾಳ ಹಿಡಿದುಕೊಂಡು ತಾಳಕ್ಕೆ ಸರಿಯಾಗಿ ಹೆಜ್ಜೆ ಹಾಕುತ್ತಾ ಅಲ್ಲಿಯೇ ವೃತ್ತಾಕಾರವಾಗಿ ಎರಡು ಅಥವಾ ಮೂರು ಸುತ್ತು ಕುಣಿದು ನಿಲ್ಲಿಸುತ್ತಾರೆ. ಅನಂತರ ದೇವರ ಮಂದ್ ನಲ್ಲಿ ಅಥವಾ ಕೋಲುಬಾಣಿಯಲ್ಲಿ ಉಮ್ಮತ್ತಾಟ್ ನ್ನು ಅನೇಕ ವಿಧಗಳಲ್ಲಿ ಕೊಡವ ಕಲಾವಿದೆಯರು ಪ್ರದರ್ಶಿಸುತ್ತಾರೆ.
ಸ್ತ್ರೀ ಪ್ರಧಾನವಾದ ಕಲೆ. ಹತ್ತರಿಂದ ಹನ್ನೆರಡು ಬಗೆಗಳಿವೆ. ಆದರೆ ಎಲ್ಲಾ ಬಗೆಗಳಲ್ಲೂ ಹೋಲಿಕೆ ಇದೆ. ಕೆಲವು ನಾಡುಗಳಲ್ಲಿ ಏಳು ಬಗೆಗಳನ್ನು ಪ್ರದರ್ಶಿಸುತ್ತಾರೆ. ಈ ಕಲೆಯಲ್ಲಿ ತಾಳವನ್ನು ಮಾತ್ರ ಬಳಸುತ್ತಾರೆ. ಬೇರೆ ವಾದ್ಯಗಳ ಬಳಕೆ ಇಲ್ಲ. ಕೊಡವ ಸ್ತ್ರೀಯರೇ ಈ ತಾಳ ಹಾಕುತ್ತಾ, ಅದರ ಗತ್ತಿಗೆ ಹೆಜ್ಜೆ ಹಾಕುತ್ತಾರೆ. ನಾಲ್ಕು ಜನ ಕಲಾವಿದರು ಹಿಮ್ಮೇಳ ಮತ್ತು ಮುಮ್ಮೇಳವಾಗಿ ಹಾಡುತ್ತಾರೆ. ೨,೪,೬,೮,೧೨,೧೪,೧೬,೧೮,೨೦ ಕಲಾವಿದರಿರುತ್ತಾರೆ. ಎಲ್ಲಾ ಬಗೆಗಳಲ್ಲೂ ಒಂದೊಂದು ರೀತಿಯ ಹಾವಭಾವ, ಭಂಗಿ, ಕುಣಿತಗಳಿರುತ್ತವೆ. ಊರ‍್ಮಂದ್ ಅಥವಾ ಕೋಲು ಬಾಣೆಯಲ್ಲಿ ಪ್ರದರ್ಶಿಸುತ್ತಾರೆ. ಸಂಕ್ರಾಂತಿ, ಕಾವೇರಿ ಸಂಕ್ರಮಣ, ಯುಗಾದಿ ಮುಂತಾದ ಸಂದರ್ಭಗಳಲ್ಲಿ ಇದನ್ನು ಪ್ರದರ್ಶಿಸುತ್ತಾರೆ.
ಈ ಕಲೆಯನ್ನು ಪ್ರದರ್ಶಿಸುವಾಗ ಮಹಿಳೆಯರು ಕೊಡವ ಸಾಂಪ್ರದಾಯಿಕ ಉಡುಗೆ-ತೊಡುಗೆಗಳನ್ನು ಧರಿಸುತ್ತಾರೆ. ಕೊಡವ ಸ್ತ್ರೀಯರು ಸೀರೆ ಉಡುವಾಗ ಸೀರೆಯ ಒಂದು ತುದಿಯನ್ನು ಹಿಂಬದಿಯಲ್ಲಿ ಒಳ ಲಂಗಕ್ಕೆ ಸಿಕ್ಕಿಸಿರುತ್ತಾರೆ. ಅನಂತರ ನೆರಿಗೆ ಹಿಡಿದು ಹಿಂದಕ್ಕೆ ಇಟ್ಟುಕೊಂಡು ಸೀರೆಯ ಇನ್ನೊಂದು ತುದಿಯನ್ನು ಮುಂಭಾಗವಾಗಿ ಸುತ್ತಿ ಎಡ ತೋಳಿನ ಕೆಳಗೆ ಹಾದು ಬಲ ಹೆಗಲ ಮೇಲೆ ತಂದು ಎದೆಯ ಬಲಭಾಗದಲ್ಲಿ ಕಟ್ಟುವರು. ಕಟ್ಟಿಗೆ ಚಿನ್ನದ ಅಥವಾ ಬೆಳ್ಳಿ ಹೂವಿನಾಕಾರದ ಪಿನ್ನುಗಳನ್ನು ಸಿಕ್ಕಿಸಿಕೊಂಡಿರುತ್ತಾರೆ. ಆ ಸೀರೆ ಕೆಂಪು ಬಣ್ಣದಿಮದ ಇದ್ದು, ತೋಳು ಮುಚ್ಚುವಂತೆ ಕೆಂಪು ರವಿಕೆ ಧರಿಸುವರು. ಅಲ್ಲದೆ ತಲೆಗೆ ಕೆಂಪು ವಸ್ತ್ರವನ್ನು ಕಟ್ಟಿಕೊಂಡಿರುತ್ತಾರೆ. ಅದಕ್ಕೆ ಕೊಡವ ಭಾಷೆಯಲ್ಲಿ ಮಂಡೆಚೌಕ ಎನ್ನುವರು. ಇದರ ಅಂಚು ಜರತಾರಿಯಿಂದ ಕೂಡಿರುತ್ತದೆ. ಕೊರಳಲ್ಲಿ ಬೆಲೆ ಬಾಳುವ ಚಿನ್ನ ಮತ್ತು ವಜ್ರದ ನೆಕ್ ಲೇಸ್ ಅಥವಾ ಸರಗಳನ್ನು ಹಾಕಿಕೊಂಡಿದ್ದು, ಕೈಯಲ್ಲಿ ಕಂಚಿನ ತಾಳವನ್ನು ಹಿಡಿದುಕೊಂಡಿರುತ್ತಾರೆ. ಅಲ್ಲದೆ ಕೈಗಳಿಗೆ ಬಳೆ, ಕೊರಳಿಗೆ ಮಣಿಮಾಲೆ, ಹಣೆಗೆ ಕುಂಕುಮದ ಬೊಟ್ಟು ಹಾಕಿಕೊಂಡಿರುತ್ತಾರೆ.
ಉಮ್ಮತ್ತಾಟ್ ಕಲೆಯು ಆರಂಭವಾದಾಗ ‘ಕಾವೇರಮ್ಮ ದೇವಿ ತಾಯಿ ಕಾಪಾಡೆಂಗಳ್’ ಎನ್ನುತ್ತಾರೆ. ಪ್ರದರ್ಶಿಸುವಾಗ ಮಂದ್ ನ  ಮಧ್ಯದಲ್ಲಿ ಕುತ್ತದೀಪ ಉರಿಯುತ್ತಿರುತ್ತದೆ. ಅಲ್ಲದೆ ಕುತ್ತುಂಬೊಳ್ವ್ (ಕಾವೇರಿ ಮಾತೆಯ ವೇಷ ಧರಿಸಿದಂತ ಕನ್ಯೆ) ಲವಲೇಶವೂ ಕದಲದ ಕೈಯಲ್ಲಿ ಆಯುಧ ಹಿಡಿದು ಏಕಾಗ್ರತೆಯಿಂದ ಮಧ್ಯೆ ನಿಂತಿರುವಳು. ಅವಳ ಸುತ್ತ ಇನ್ನುಳಿದ ಕಲಾವಿದೆಯರು ವೃತ್ತಾಕಾರವಾಗಿ ತಿರುಗುತ್ತಾ ತಾಳ ತಟ್ಟುತ್ತಾ ಅದರ ಗತ್ತಿಗೆ ಹೆಜ್ಜೆ ಹಾಕುತ್ತಾ ಕುಣಿಯುತ್ತಿರುತ್ತಾರೆ. ಮಂದ್ ರ ಪಕ್ಕದಲ್ಲಿಯೇ ನಾಲ್ಕು ಮಹಿಳೆಯರು ಸಾಂಪ್ರದಾಯಿಕ ಉಡುಗೆ ತೊಟ್ಟು ತಟ್ಟುತ್ತಾ ಹಾಡನ್ನು ಮೊದಲಿಬ್ಬರು ಅನಂತರ ಮತ್ತಿಬ್ಬರು ಮಹಿಳೆಯರು (ಹಿಮ್ಮೇಳ ಮುಮ್ಮೇಳವಾಗಿ) ಹಾಡುತ್ತಿರುತ್ತಾರೆ. ಕೆಲವು ಸಂದರ್ಭಗಳಲ್ಲಿ ನಾಲ್ಕು ಜನ ಮಹಿಳೆಯರು ಒಟ್ಟಿಗೆ ಹಾಡುತ್ತಾರೆ.
ಬೇಡ್ ಕಳಿ
ಗಂಡು ಕಲೆ. ಭದ್ರಕಾಳಿಯ ಉತ್ಸವದ ಸಂದರ್ಭದಲ್ಲಿ ಪ್ರದರ್ಶಿಸಲಾಗುತ್ತದೆ. ಮಹಿಳೆಯರು ಭಾಗವಹಿಸುವುದಿಲ್ಲ. ಕೊಡವರಲ್ಲಿ ಪರಂಪರಾಗತವಾಗಿ ಬಂದಿರುತ್ತದೆ. ಬೇಡ್ ಎಂದರೆ ನಾಲ್ಕು ಅಥವಾ ನಾಲ್ಕೂವರೆ ಅಡಿ ಉದ್ದದ ಒಂದು ಕೋಲು. ಆ ಕೋಲಿನ ತುದಿಗೆ ಕೆಂಪು ರುಮಾಲಿನಿಂದ ಗೊಂಬೆ ಆಕೃತಿ ಮಾಡಿ ಕಟ್ಟಿರುತ್ತಾರೆ. ಒಬ್ಬ ಕಲಾವಿದ ಸಾಂಪ್ರದಾಯಿಕ ಉಡುಗೆ ತೊಟ್ಟು ಊರ ದಾರಿಯಲ್ಲಿ ಆ ಕೋಲನ್ನು ಹಿಡಿದು ಮೆರವಣಿಗೆಯಲ್ಲಿ ಮುಂದೆ ಡೋಲಿನ ಶಬ್ದಕ್ಕೆ ಹೆಜ್ಜೆ ಹಾಕುತ್ತಾ ಬರುತ್ತಿರುತ್ತಾನೆ. ಭತ್ತದ ಹುಲ್ಲಿನಿಂದ ಎರಡು ಕೃತಿಗಳ ಆಕೃತಿ ಉಳ್ಳಂಥವುಗಳನ್ನು ತಲೆಗೆ ಕಟ್ಟಿಕೊಂಡಿರುತ್ತಾರೆ. ಅಲ್ಲದೆ ಎರಡು ಕೈಗಳಲ್ಲೂ ಒಣಗಿದ ಹುಲ್ಲನ್ನು ಹಿಡಿದು ದಾರಿಯಲ್ಲಿ ಬರುವಾಗ ಪರಸ್ಪರ ಮೊಣಕಲುಗಳಿಗೆ ಹೊಡೆಯುತ್ತಾ ಬರುವುದು ಪದ್ಧತಿ. ಹೀಗೆ ಮೆರವಣಿಗೆಯಲ್ಲಿ ಸಾಗಿ ಬಂದ ಕಲಾವಿದರು ಭದ್ರಕಾಳಿಯ ದೇವಸ್ಥಾನದ ಮುಂಭಾಗದಿಂದ ನಡೆದು ಊರ‍್ ಮಂದ್ ಗೆ ಹೋಗುವುದು ಪದ್ಧತಿ. ಅನಂತರ ಊರ‍್ ಮಂದ್ ನ ಮಧ್ಯದಲ್ಲಿ ಗೊಂಬೆ ಆಕಾರದ ಕೋಲನ್ನು ಹಿಡಿದು ಹಿರಿಯ ವ್ಯಕ್ತಿ ಕುಣಿಯುತ್ತಿರುತ್ತಾನೆ. ಅವನ ಸುತ್ತ ಇನ್ನುಳಿದ ಕಲಾವಿದರೆಲ್ಲ ಕೈ ತಲೆಕಾರರು ಕುಣಿಯುತ್ತಾ ಮೂರು ಸುತ್ತು ಬಂದು ಈ ಪ್ರದರ್ಶನವನ್ನು ಕೊನೆಗೊಳಿಸುವರು. ಇದಕ್ಕೆ ಪೂರಕವಾಗಿ ಡೋಲು ಇದ್ದು, ಯಾವುದೇ ಹಾಡು, ಸಾಹಿತ್ಯ ಇರುವುದಿಲ್ಲ.
ಕಾವೇರಿ ಸಿಂಚನದಲ್ಲಿ ಈ ಮೇಲೆ ವಿಶ್ಲೇಷಿಸಿದ ಪ್ರದರ್ಶನ ಕಲೆಗಳಲ್ಲಿ ಮಾತ್ರವಲ್ಲ ಇನ್ನೂ ಅನೇಕ ಕಲೆಗಳು ಜನಪದರಲ್ಲಿ ರೂಢಿಯಲ್ಲಿವೆ ಎಂಬುದನ್ನು ಮರೆಯುವಂತಿಲ್ಲ. ಒಟ್ಟಾರೆಯಾಗಿ ಮೂಲ ಸೆಲೆ, ಬಲೆ ಒಳಗೆ ಸೃಷ್ಟಿಗೆ ಪ್ರೇರೇಪಿಸುತ್ತಾಳೆ.
ಕಾವೇರಿ ಜಾನಪದ: ೮ . ಕಾವೇರಿ ಮತ್ತು ಜನಪದ ಕ್ರೀಡೆಗಳು
ನನಗೆ ನಾನೇ ಪ್ರಶ್ನೆ ಹಾಕಿಕೊಂಡೆ. ಒಂದು ರೀತಿಯ ದುಗುಡತೆ ಕಾಡಿತು. ಆಶ್ಚರ್ಯ ಜೊತೆಗೆ ಮೌನ ಆವರಿಸಿತು. ಚರ್ಚೆಯ ಆಳಕ್ಕೆ ಇಳಿದಾಗ ಕಾವೇರಿಗೂ ಮತ್ತು ಕ್ರೀಡೆಗೂ ಸಂಬಂಧ ಇರಬೇಕು ಅನ್ನಿಸಿತು. ಇದ್ದರೂ ಅದು ಹೇಗೆ ಎಂಬುದರ ಸುತ್ತ ತಳಮಳಕ್ಕೆ ಒಳಗಾದೆ. ಆದರೂ ಇನ್ನೂ ಯೋಚನೆಯಲ್ಲಿ ತೊಡಗಿದಾಗ ಒಂದಕ್ಕೊಂದು ಬೆಸೆದುಕೊಂಡಿವೆ ಎಂಬುದು ಅರಿವಾಯಿತು. ಮನುಷ್ಯ ಪ್ರಾಣಿ ಪ್ರಕೃತಿಯಲ್ಲಿರುವ ಪ್ರತಿಮೆಯೊಂದನ್ನು ವೀಕ್ಷಸಿ ಅನುಸರಿಸುತ್ತಾ ಬಂದಿರುತ್ತಾನೆ. ಆದ್ದರಿಂದ ಕ್ರೀಡೆಗಳು ಅವನ ಬೆನ್ನ ಹಿಂದೆಯೇ ಬಂದಿರುತ್ತವೆ.
ಕಾವೇರಿ ಜನಪದರ ಆರಾಧ್ಯ ದೇವತೆ. ಇವಳು ಹರಿದೆಡೆಯಲ್ಲೆಲ್ಲ ಫಲ ಸಮೃದ್ಧತೆ, ವ್ಯವಸಾಯಕ್ಕೆ ಅಭಿವೃದ್ಧಿ, ಮನುಷ್ಯರ ಆರೋಗ್ಯ, ಪ್ರಾಣಿ ಸಂಕುಲಕ್ಕೆ ನೆಮ್ಮದಿ ತಂದುಕೊಟ್ಟಿರುತ್ತಾಳೆ. ಸಾಮಾನ್ಯವಾಗಿ ಸುಗ್ಗಿಯ ಸಂದರ್ಭದಲ್ಲಿ ಕ್ರೀಡೆಗಳು ಪ್ರಾರಂಭವಾಗುತ್ತವೆ. ಆದರೆ ಕೊಡಗಿನಲ್ಲಿ ಆರು ತಿಂಗಳು ಜಟಿ ಜಟಿ ಮಳೆ ಮಂಪರು ಆವರಿಸಿರುತ್ತದೆ. ಆದುದರಿಂದ ಅಲ್ಲಿ ಆಗಸ್ಟ್ ಕೊನೆಯ ವಾರ ಮತ್ತು ಅಕ್ಟೋಬರ‍್ ಮೊದಲನೇ ವಾರದಲ್ಲಿ ಕ್ರೀಡೆಗಳನ್ನು ಜನಪದರಲ್ಲಿ ಇಂದಿಗೂ ಕಾಣಬಹುದು.
ಇಂದು ಆಧುನಿಕಮಯ. ಇದರೊಳಗೆ ಆರೋಗ್ಯದ ಬಗ್ಗೆ ಹೆಚ್ಚು ಹೆಚ್ಚು ಆಸಕ್ತಿ ವಹಿಸುತ್ತಿದೇವೆ. ಆರೋಗ್ಯವೇ ಸಂಪತ್ತು ಎಂಬುದು ಅರಿವಾಗಿದೆ. ಪ್ರಸ್ತುತ ದಿನಗಳಲ್ಲಿ ಶಾಲೆಗಳಲ್ಲಿ, ಕಾಲೇಜುಗಳಲ್ಲಿ, ಪಟ್ಟಗಳಲ್ಲಿ, ಹಳ್ಳಿಗಳಲ್ಲಿ ವ್ಯಾಯಾಮ ಶಾಲೆಗಳು ಅಸ್ತಿತ್ವಕ್ಕೆ ಬಂದಿರುತ್ತವೆ.
ಹಬ್ಬ ಉತ್ಸವಗಳಲ್ಲಿಯೂ ಕೂಡ ಕ್ರೀಡಾ ಸ್ಪರ್ಧೆ ನಡೆಸಲಾಗುತ್ತದೆ. ಆದರೆ ಶತಶತಮಾನಗಳ ಹಿಂದೆಯೇ ಆದಿ ಮಾನವ ಸಂಸ್ಕೃತಿಯಲ್ಲಿಯೇ ಅನೇಕ ಕ್ರೀಡೆಗಳಿದ್ದವು ಎಂಬುದನ್ನು ನಾವು ಮನನ ಮಾಡಿಕೊಳ್ಳಬಹುದು. ಆದಿಯ ಸಂಸ್ಕೃತಿಯ ತುಣುಕಗಳ ವಿಶ್ಲೇಷಣೆಯನ್ನು ಟಚ್ ಮಾಡುವುದಿಲ್ಲ. ಪ್ರಸ್ತುತ ಸಂದರ್ಭದಲ್ಲಿ ಕಾವೇರಿ ನೆಲದ ಜನದಲ್ಲಿ ಸೃಷ್ಟಿಗೊಂಡ ಕೆಲವು ಕ್ರೀಡೆಗಳ ಚರ್ಚೆಯನ್ನು ಇಲ್ಲಿ ಮಾಡಲಾಗಿದೆ.
ಕೊಡಗು ಬಹು ಸಂಸ್ಕೃತಿಗಳ ಕೇಂದ್ರ. ಬಹುರೂಪಿಯ ಜನಪದರ ನೆಲೆವೀಡು. ಬಹುಭಾಷೆಗಳು ನೆಲೆಗೊಂಡ ಜನವೀಡು. ವೈವಿಧ್ಯಮಯ ವೇಷಭೂಷಣ, ಊಟೋಪಚಾರ, ಭಿನ್ನ ಕಲೆಗಳು, ಮೌಲ್ಯಯುತವಾದ ಕ್ರೀಡೆಗಳು, ಹಬ್ಬ, ಉತ್ಸವಗಳ ತಾಣ ಕೊಡಗು. ಆದ್ದರಿಂದ ಅಲ್ಲಿ ಕೊಡವ, ಲಿಂಗಾಯಿತ, ಗೌಡ, ಅರೆಭಾಷಿಕ ಗೌಡ, ಕ್ರೈಸ್ತ, ಮುಸಲ್ಮಾನ, ನೇಕಾರ, ಕುಂಬಾರ, ಬೆಸ್ತ, ಕೆಂಬಟ್ಟೆ, ಯರವ, ಮಲೆಯಾಳಿ, ಪರಿಶಿಷ್ಟ ಜಾತಿ ಮತ್ತು ಪರಿಶಿಷ್ಟ ವಗೃದ ಜನರು ವಾಸಿಸುತ್ತಿದ್ದಾರೆ. ಪ್ರತಿಯೊಂದು ಸಮೂಹಗಳಲ್ಲಿ ಒಂದೊಂದು ರೀತಿಯ ಕ್ರೀಡೆಗಳು ಚಾಲ್ತಿಯಲ್ಲಿವೆ. ಅಧ್ಯಯನದಲ್ಲಿ ಸಾರ್ವತ್ರಿಕವಾಗಿ ಇರುವ ಕ್ರೀಡೆಗಳನ್ನು ವಿಶ್ಲೇಷಿಸಲಾಗಿದೆ.
ಉಗಾದಿ : ಯುಗಾದಿ ಮತ್ತು ಗೌರಿ ಹಬ್ಬವನ್ನು ವಿಶೇಷವಾಗಿ ಆಚರಿಸುವರು. ಈ ಹಬ್ಬದ ದಿನ ಮುಂಜಾನೆಯೇ ಎದ್ದು, ಅವರವರ ಮನೆಯ ಕೆಲಸವನ್ನು ಮುಗಸುವರು. ಹೆಣ್ಣು ಮಕ್ಕಳು, ಹೆಂಗಸರು ತಮ್ಮ ಮನೆಯಲ್ಲಿ ಹಬ್ಬದ ಸಡಗರದಲ್ಲಿ ಮಗ್ನರಾಗಿರುತ್ತಾರೆ. ಸುಮಾರು ಒಂಭತ್ತು ಗಂಟೆಯ ನಂತರ ‘ತೆಂಗಿನಕಾಯಿ ಜೂಟ್’ ಕ್ರೀಡೆ ಆರಂಭವಾಗುತ್ತದೆ. ಇದು ಪುರುಷರ ಕಲೆ. ಸ್ತ್ರೀಯರು ಭಾಗವಹಿಸುವುದಿಲ್ಲ, ಪ್ರೇಕ್ಷಕರಾಗಿರುವರು. ಯಾವುದೇ ಸಾಂಪ್ರದಾಯಿಕ ವೇಷಭೂಷಣಗಳಿಲ್ಲ. ವಾದ್ಯೋಪಕರಣಗಳಿಲ್ಲ, ಧಾರ್ಮಿಕ ಆಚರಣೆ ಏನು ಇರುವುದಿಲ್ಲ. ವಂಶ ಪಾರಂಪರಿಕವಾಗಿ ಬಂದಿರುವುದಿಲ್ಲ. ಈ ಕಲೆಯನ್ನು ಗ್ರಾಮ ದೇವರ ಗುಡಿಗಳ ಬಯಲಿನಲ್ಲಿ ಪ್ರದರ್ಶಿಸಲಾಗುತ್ತಿತ್ತು. ಆದರೆ ಬರುಬರುತ್ತಾ ಕೆಲವು ಬದಲಾವಣೆಗಳಾಗಿವೆ. ಇಂದು ಹಳ್ಳಿ ಬೀದಿಗಳಲ್ಲಿ ಈ ಕ್ರೀಡೆ ಆಡುವುದನ್ನು ನೋಡಬಹುದು. ಇದೇ ವರ್ಗದವರು ಆಡಬೇಕೆಂಬ ಕಟ್ಟುನಿಟ್ಟುಗಳಿಲ್ಲ. ಆಸಕ್ತಿ ಇದ್ದವರು ಸೇರಿ ಕೂಡಿ ಆಡಬಹುದಾಗಿದೆ.
ಈ ತೆಂಗಿನ ಕಾಯಿ ಆಟದ ವಿಶಿಷ್ಟತೆ ಎಂದರೆ ಸುಮಾರು ೧೯,೨೦,೨೧,೨೫ ಅಡಿ ದೂರದಲ್ಲಿ ಒಂದು ತೆಂಗಿನ ಕಾಯಿಯನ್ನು ಒಬ್ಬ ತಂದು ಒಡ್ಡುತ್ತಾನೆ. ಅದೇ ಗಾತ್ರದ ಕಲ್ಲಿನಿಂದ ಮೊದಲು ೧೦, ೨೦ ಪೈಸೆ ಇತ್ತು. ಈಗ ೧ ರೂಪಾಯಿ ಬಾಜಿ ಕಟ್ಟುವರು. ಒಡೆದವನು ಒಡೆದ ತೆಂಗಿನ ಕಾಯಿಯನ್ನು ತೆಗೆದುಕೊಳ್ಳುವನು. ಒಡೆಯದಿದ್ದರೆ ೧ ರೂಪಾಯಿಯನ್ನು ತೆಂಗಿನಕಾಯಿ ಒಡೆದವನಿಗೆ ಕೊಡಬೇಕಾಗುತ್ತದೆ. ಇದೊಂದು ವಿಶಿಷ್ಟ ರೀತಿಯ ಪಂದ್ಯ. ಇಂದಿಗೂ ಕೊಡಗಿನ ಅನೇಕ ಗ್ರಾಮಗಳಲ್ಲಿ ಇದೆ. ಸಾಮಾನ್ಯವಾಗಿ ಎಲ್ಲಾ ಜನವರ್ಗಗಳಲ್ಲಿ ಈ ಕಲೆ ಕಂಡುಬರುತ್ತದೆ.
ಕೊಡವರು ‘ಕೈಲ್ ಮುಹೂರ್ತ’ ಅಥವಾ ಆಯುಧ ಪೂಜೆಯ ದಿನದಂದು ಕ್ರೀಡೆಗಳನ್ನು ಪ್ರದರ್ಶಿಸುವರು. ಇವರಲ್ಲಿ ವೈವಿಧ್ಯಮಯವಾದ ತೆಂಗಿನಕಾಯಿ ಕ್ರೀಡೆಗಳಿವೆ. ಪ್ರಧಾನವಾಗಿ ತೆಂಗೆಬೊಡಿ, ಓಟ್ ಬೊಡೆ, ತೆಂಗೆಪೋರ‍್, ಜೂಜ್ ಕಲ್ಲ್, ಬಾಳೆ ಬಿರುದ್ ಬೋಟೆಕಾರ ಅಯ್ಯಪ್ಪ, ಕುದುರೆ ಓಟ್, ನಾಟಿ ಓಟ್ ಅಥವಾ ನಾಟಿ ಓಟಗದ್ದೆ ಓಟ್, ಇದ್ದರೆ ಇತರ ಜನಾಂಗದವರಲ್ಲಿ ಗದ್ದೆ ಓಟ, ಗಾಡಿ ಓಟ, ಕಲ್ಲುಬಂಡೆ ಎತ್ತುವ ಆಟ, ಹೀಗೆ ಇನ್ನೂ ಮುಂತಾದ ಕ್ರೀಡೆಗಳಿವೆ.
ತೆಂಗೆಬೊಡಿ : ದೇವರ ಬನದ ಮುಂದಿನ ತೋಟ ಅಥವಾ ಅಕ್ಕಪಕ್ಕದಲ್ಲಿರುವ ಮರವನ್ನು ಆಯ್ಕೆ ಮಾಡಿಕೊಳ್ಳುತ್ತಾರೆ. ಆ ಮರದ ಉದ್ದವಾದ ರೆಂಬೆಯನ್ನು ಆರಿಸಿಕೊಂಡು ಅದರ ರೆಂಬೆಗಳನ್ನು ಕಡಿದು ಹಾಕಲಾಗುತ್ತದೆ. ೨ ಅಥವಾ ಎರಡೂವರೆ ಅಡಿ ಉದ್ದಗಲದ ಕೋಲುಗಳನ್ನು ಕಟ್ಟಿ ಅದರ ತಲೆ ಭಾಗವನ್ನು ಚೂಪಾಗಿ ಮಾಡಲಾಗುತ್ತದೆ. ಆ ಚೂಪಾದ ರೆಂಬೆಗೆ ತೆಂಗಿನಕಾಯಿಯನ್ನು ಸಿಕ್ಕಿಸುವರು. ಅಡ್ಡಕಟ್ಟಿದ ಕೋಲಿಗೆ ಮತ್ತೆರಡು ತೆಂಗಿನ ಕಾಯಿಯನ್ನು ಚುಚ್ಚುವರು. ಆ ಕಡಿದ ಮರದ ರೆಂಬೆಗೆ ಶಿಲುಬೆಯಾಕಾರದ ಕೋಲನ್ನು ಒಬ್ಬ ಹತ್ತಿ ಕಟ್ಟುತ್ತಾನೆ. ಅವನು ಕಟ್ಟಿ ಇಳಿಯುತ್ತಾನೆ. ಕೆಳಗೆ ಕೊಡವ ಸಾಂಪ್ರದಾಯಿಕ ಉಡುಗೆ ಧರಿಸಿ ನಿಂತ ಪುರುಷರು ಸ್ಪರ್ಧೆಗೆ ಕಾಯುತ್ತಿರುತ್ತಾರೆ. ಬಂದೂಕು ಹಿಡಿದು ಒಬ್ಬೊಬ್ಬರೆ ಕಾಯಿಗೆ ಗುರಿ ಇಟ್ಟು ಗುಂಡು ಹಾರಿಸುವರು. ಯಾರು ಗುಂಡು ಹಾರಿಸಿ ಕಾಯಿ ಒಡೆಯುತ್ತಾರೆಯೋ ಅವರಿಗೆ ಹಣ ಅಥವಾ ಪ್ರಥಮ ಬಹುಮಾನ ಕೊಡುವರು. ಉಳಿದೆರಡು ತೆಂಗಿನಕಾಯಿಯನ್ನು ಯಾರು ಹೊಡೆದು ಉರುಳಿಸುತ್ತಾರೆಯೋ ಅವರಿಗೆ ಕ್ರಮವಾಗಿ ಎರಡನೇ ಮತ್ತು ಮೂರನೇ ಬಹುಮಾನ ನೀಡುವರು. ಈ ಕ್ರೀಡೆಗೆ ‘ತೆಂಗೆಬೊಡಿ’ ಎಂದು ಕತೆಯುವರು. ಇಂದಿಗೂ ಕೊಡಗಿನ ಗ್ರಾಮೀಣ ಊರು, ನಾಡು, ಕೇರಿಗಳಲ್ಲಿ ಕಾಣಬಹುದಾದರೂ ತೀರ ಕಡಿಮೆ ಪ್ರಮಾಣದಲ್ಲಿದೆ ಎಂದು ಹೇಳಬಹದು.
ಓಟ್ ಬೋಡಿ : ಇದು ತೆಂಗಿನಕಾಯಿಯ ಇನ್ನೊಂದು ಬಗೆ. ಪುರುಷರ ಕ್ರೀಡೆ. ಸ್ತ್ರೀ ಪ್ರಧಾನವಾದುದಲ್ಲ. ಆಳೆತ್ತರದ ಜಾಗದಲ್ಲಿ ಮೂರು ತೆಂಗಿನಕಾಯಿಗಳನ್ನು ಸಾಲಾಗಿ ಕಟ್ಟಿರುತ್ತಾರೆ. ಸಾಂಪ್ರದಾಯಿಕ ಉಡುಗೆ ಧರಿಸಿದ ಕೊಡವ ಪುರುಷರು ಬಂದೂಕು ಹಿಡಿದು ನಿರ್ದಿಷ್ಟವದ ಅಂತರದಲ್ಲಿ ನಿಂತಿರುತ್ತಾರೆ. ಅವರು ಓಡುತ್ತಾ ಸಾಲಾಗಿ ಇಟ್ಟಿದ್ದ ಮೂರು ತೆಂಗಿನಕಾಯಿಗಳಲ್ಲಿ ಮಧ್ಯದ ತೆಂಗಿನಕಾಯಿಗೆ ಗುಂಡಿಕ್ಕಿ ಒಡೆದು ಹಾಕಬೇಕು. ಹೀಗೆ ಒಡೆದವರಿಗೆ ಬಹುಮಾನವನ್ನು ಕೊಡುತ್ತಾರೆ. ಈ ಕ್ರೀಡೆಗೆ ಓಟ್ ಬೋಡಿ ಎಂದು ಕರೆಯುವರು. ಕೊಡಗಿನಲ್ಲಿಯೇ ನೆಲೆ ನಿಂತ ಇತರ ಜನಾಂಗದವರಲ್ಲಿ ಈ ಕ್ರೀಡೆ ಚಾಲ್ತಿಯಲ್ಲಿಲ್ಲ.
ನಾಟಿಓಟ್ : ಮಳೆಯ ಅಬ್ಬರದಿಂದ ಕಾವೇರಿ ನೀರು ಭೋರ್ಗರೆಯುತ್ತಾ ಹರಿಯುತ್ತಿದ್ದರೆ, ಇತ್ತ ಕಡೆ ಗದ್ದೆಯಲ್ಲಿ ನೀರು ತುಂಬಿ ಇನ್ನೊಂದು ಗದ್ದೆಗೆ ಬೀಳುವ ನಾದ ಅವಿಸ್ಮರಣೀಯ. ಆ ಸಂದರ್ಭದಲ್ಲಿ ಎಲ್ಲಾ ಗದ್ದೆಗಳನ್ನು ಐದು ಬಾರಿ ಉತ್ತು ನಾಟಿ ಮಾಡಿರುತ್ತಾರೆ. ಕೊಡಗಿನಲ್ಲಿ ಕೆಲವು ಗದ್ದೆಗಳು ಒಂದು ಫರ್ಲಾಂಗ್ ನಷ್ಟು ದೊಡ್ಡದಾಗಿರುತ್ತದೆ. ಅಂತಹ ಗದ್ದೆಗಳಲ್ಲಿ ಒಂದನ್ನು ಆರಿಸಿಕೊಂಡು ಸುತ್ತ ನಾಟಿ ಮಾಡಿದ್ದು, ಆ ಗದ್ದೆಯ ಮಧ್ಯದಲ್ಲಿ ಹತ್ತು ಅಡಿ ಅಗಲ ನಾಡಿ ಮಾಡದೆ ಸ್ಪರ್ಧೆಗಾಗಿ ಹಾಗೆ ಬಿಟ್ಟಿರುತ್ತಾರೆ. ಗದ್ದೆಯ ಒಂದು ಬದಿಯಲ್ಲಿ ಸ್ಪರ್ಧಾಭ್ಯರ್ಥಿಗಳು ಚಡ್ಡಿ, ಬನಿಯನ್ ಹಾಕಿಕೊಂಡು ನಿಂತಿರುತ್ತಾರೆ. ಸೂಚನೆ ಕೊಡುವ ವ್ಯಕ್ತಿ ಬಂದೂಕನ್ನು ಆಕಾಶಕ್ಕೆ ತಿರುಗಿಸಿ ಹಾರಿಸಿದಾಗ ತಕ್ಷಣ ಸ್ಪರ್ಧಾಳುಗಳು ಆ ಕೆಸರಿನ ಗದ್ದೆಯಲ್ಲಿ ಓಡುವರು. ಓಡುವಾಗ ಗದ್ದೆಯ ಕೆಸರು ಅವರ ಮೈಯನ್ನು ಆವರಿಸಿರುತ್ತದೆ. ಕೆಲವರು ಓಡಲಾಗದೆ ಅರ್ಧಕ್ಕೆ ಹಿಂತಿರುಗುವರು. ಇನ್ನೂ ಕೆಲವರು ಬೀಳುವರು. ಮತ್ತೆ ಕೆಲವರು ಓಡಲಾಗದೆ ನಿಂತು ಬಿಡುವರು. ಒಂದು ರೀತಿಯಲ್ಲಿ ಹಾಸ್ಯ ಹಾಗು ಉತ್ಸಾಹ ಈ ಕ್ರೀಡೆಯಲ್ಲಿ ಕಂಡುಬರುತ್ತದೆ. ಯಾರು ಓಡಿ ಗದ್ದೆಯ ಇನ್ನೊಂದು ತುದಿಯನ್ನು ಮುಟ್ಟುತ್ತಾರೆಯೋ ಅವರು ಕ್ರಮವಾಗಿ ಮೊದಲ, ಎರಡನೇ, ಮೂರನೇ ಬಹುಮಾನ ಪಡೆಯುತ್ತಾರೆ. ಈ ಕ್ರೀಡೆಯಲ್ಲಿ ಎರಡು, ಮೂರು ತಂಡದವರು ಭಾಗವಹಿಸುವರು. ಕ್ರೀಡೆ ಮುಕ್ತಾಯವಾದಾಗ, ನಾಡಿ ಮಾಡದೆ ಸ್ಪರ್ಧೆಗಾಗಿ ಬಿಟ್ಟಿದ್ದ ಜಾಗವನ್ನು ತಂಡದಲ್ಲಿ ಭಾಗವಹಿಸಿದವರೆಲ್ಲರೂ ಬಹಳ ಸಂತೋಷದಿಂದ ನಾಟಿ ಮಾಡುವರು. ಅನಂತರ ಫಲಹಾರವನ್ನು ಮುಗಿಸಿಕೊಂಡು ತಮ್ಮ ತಮ್ಮ ಮನೆಗಳಿಗೆ ಹಿಂತಿರುಗುವರು.
ಈ ಕ್ರೀಡೆ ಕೊಡವರನ್ನೊಳಗೊಂಡಂತೆ ಅಲ್ಲಿಯೇ ವಾಸವಾಗಿರುವ ಅರೇಭಾಷೆ ಗೌಡ, ಒಕ್ಕಲಿಗ, ಲಿಂಗಾಯಿತರಲ್ಲಿಯೂ ಈ ಕ್ರೀಡೆಯನ್ನು ರೂಢಿಸಿಕೊಂಡು ಬಂದಿರುತ್ತಾರೆ.
ಬೋಟೆಕಾರ ಅಯ್ಯಪ್ಪ ಕ್ರೀಡೆ : ಕೊಡಗಿನಾದ್ಯಂತ ನೆಲೆ ನಿಂತಿರುವ ಇತರ ಜನವರ್ಗದವರಲ್ಲಿ ಈ ಕ್ರೀಡೆ ಕಂಡುಬಂದಿರುವುದಿಲ್ಲ. ಈ ತೆರನಾದ ಕ್ರೀಡೆಯ ಹಿನ್ನೆಲೆಗೆ ಅಲ್ಲಿಯ ಭೌಗೋಳಿಕ ಅಂಶಗಳೇ ಕಾರಣ. ಏಕೆಂದರೆ ಕೊಡಗು ದಟ್ಟಾರಣ್ಯ ಭೂಪ್ರದೇಶ ಉಳ್ಳಂತದ್ದು. ಅಲ್ಲಿ ಬೃಹದಾಕಾರವಾಗಿ ಬೆಳೆದು ನಿಂತ ಮರಗಳೂ, ಪರ್ವತಶ್ರೇಣಿ, ಅಲ್ಲಲ್ಲಿ ಕಂಡುಬರುವ ದೊಡ್ಡ ದೊಡ್ಡ ಕಣಿವೆಗಳು, ಇಳಿಜಾರು, ಭೋರ್ಗರೆದು ಹರಿಯುವ ನದಿಗಳಿಂದ ಕೂಡಿದೆ. ಸುತ್ತ ಕಾಡನ್ನು ಆವರಿಸಿರುವುದರಿಂದ ಕೊಡಗಿನಲ್ಲಿ ಆಲೆ, ಹುಲಿ, ಚಿರತೆ, ಕರಡಿ ಅನೇಕ ವರ್ಷಗಳ ಹಿಂದೆ ಸಿಂಹಗಳು ಆಗಿಂದಾಗ್ಗೆ ಭಯಭೀತಿ ಒಡ್ಡುವುದರಜೊತೆಗೆ ಅವರು ಬೆಳೆದ ಬೆಳೆಗಳನ್ನು ಹಾನಿ ಮಾಡುತ್ತಿದ್ದವು. ಇದಕ್ಕೆ ಪರಿಹಾರೋಪಾಯವಾಗಿ ಬೇಟೆಯಾಡುವ ಅಯ್ಯಪ್ಪ ಕ್ರೀಡೆ ಬಂದಿರಬೇಕು ಎನ್ನಿಸುತ್ತದೆ.
ಸಾಮಾನ್ಯವಾಗಿ ಒಂದೊಂದು ಜನಾಂಗದವರು ಒಂದೊಂದು ಬೇಟೆ ದೈವವನ್ನು ಸ್ವೀಕರಿಸಿ ಆರಾಧಿಸುತ್ತಾ ಬಂದಿದ್ದಾರೆ. ಅವುಗಳೆಂದರೆ, ಅಗ್ನಿ, ಜಲ, ವಾಯು ದೇವತೆ ಅಯ್ಯಪ್ಪ ಅಲ್ಲದೆ ತಮ್ಮ ಕುಲ ದೈವಗಳನ್ನು ಪ್ರಾರ್ಥಿಸುವರು. ಕೊಡವರು ಬೇಟೆಗೆ ಹೋಗುವ ಮುನ್ನ ಅಯ್ಯಪ್ಪ ಅಥವಾ ಸಾರ್ಧಾವು ದೈವವನ್ನು ಪ್ರಾರ್ಥನೆ ಮಾಡಿ ನಂತರ ಹೋಗುತ್ತಾರೆ. ಆದುದರಿಂದ ಬೇಟೆಕಾರ ಅಯ್ಯಪ್ಪನ ಕ್ರೀಡೆ ಎಂದು ಕರೆಯಲಾಗಿದೆ. ಇದು ಇತ್ತೀಚಿನದಲ್ಲ. ತಲತಲಾಂತರದಿಂದ ಬಂದದ್ದಾಗಿದೆ.
ಕೊಡಗಿನಲ್ಲಿಯೇ ವಾಸಿಸುವ ಇನ್ನಿತರ ಜನವರ್ಗದವರು ತಮ್ಮ ತಮ್ಮ ಕುಲ ದೈವಗಳಾದ ಬನಶಂಕರಿ, ದುರ್ಗಿ, ದಂಡೆಮ್ಮ, ರಾಜೇಶ್ವರಿ, ಶಿವ ಹೀಗೆ ಅನೇಕ ದೈವಗಳಿಗೆ ಪ್ರಾರ್ಥನೆ ಸಲ್ಲಿಸಿ ಹೊರಡುತ್ತಾರೆ. ಬೇಟೆಗೆ ಹೋಗುವಾಗ ಒಂದೊಂದು ಗುಂಪು ಅರಣ್ಯಕ್ಕೆ ಬೇಟೆಯಾಡಲು ಸಿದ್ಧರಾಗಿ ಹೊರಡುವರು. ಹೊರಡುವಾಗ ಬೇಟೆ ತರಬೇತಿಯನ್ನು ಹೊಂದಿದ ನುರಿತ ನಾಯಿಗಳನ್ನು ಜೊತೆಯಲ್ಲಿ ಕರೆದುಕೊಂಡು ಹೋಗುವರು.
ಸಾಮಾನ್ಯವಾಗಿ ಯಾವ ವ್ಯಕ್ತಿ ಮೊದಲು ಗುಂಡು ಹಾರಿಸಿ ಪ್ರಾಣಿಯನ್ನು ಕೊಲ್ಲುತ್ತಾನೆಯೋ ಆತನಿಗೆ ಅಧಿಕ ಭಾಗ ಕೊಡುತ್ತಾರೆ. ಆತ ಇಷ್ಟಪಟ್ಟು ಎಲ್ಲರಿಗೂ ಸಮಭಾಗ ಮಾಡಿ ಎಂದರೆ ಹಾಗೆ ಮಾಡಿ ಎಲ್ಲರೂ ಹಂಚಿಕೊಳ್ಳುವರು. ಕೆಲವೊಮ್ಮೆ ಒಬ್ಬ ಅಥವಾ ಇಬ್ಬರೂ ಬೇಟೆಗೆ ಹೋಗುವ ಪದ್ಧತಿ ಇದೆ.
ನರಿಮಂಗಲ : ಇದೊಂದು ಕೊಡವರಲ್ಲಿರುವ ವಿಶಿಷ್ಟ ಕ್ರೀಡೆಯಾಗಿರುತ್ತದೆ. ಇದನ್ನು ಹುಲಿ ಮದುವೆ ಎಂದು ಕರೆಯುವರು. ಇತರ ಜನವರ್ಗದವರಲ್ಲಿ ಇರುವುದಿಲ್ಲ. ಯಾರು ಹುಲಿ ಕೊಲ್ಲುತ್ತಾನೆಯೋ ಅವರ ಜೊತೆಗೆ ಹುಲಿಯನ್ನು ಗ್ರಾಮದಲ್ಲೆಲ್ಲಾ ಮೆರವಣಿಗೆ ಮಾಡುತ್ತಾರೆ. ಅನಂತರ ಹುಲಿಯೊಂದಿಗೆ ಆತನನ್ನು ಕೂರಿಸಿ ಮದುವೆ ಮಾಡುತ್ತಾರೆ. ಆದುದರಿಂದ ಆತ ಹುಲಿ ಕೊಂದ ವೀರನೆಂದು ಪರಿಗಣಿಸಿ ವಿಶೇಷ ರೀತಿಯ ಗೌರವವನ್ನು ಅವನಿಗೆ ಕೊಡಲಾಗುತ್ತದೆ.
ಅವರಲ್ಲಿರುವ ನಂಬಿಕೆ ಎಂದರೆ ಅಯ್ಯಪ್ಪ ದೇವರು ಕೆನ್ನಾಯಿಗಳೊಳಗೂಡಿ ಬೇಟೆಯಾಡುತ್ತಾನೆ ಎಂಬ ಪ್ರತೀತಿ ಇದೆ. ಶನಿವಾರ, ಬುಧವಾರ ಆ ಎರಡು ದಿವಸಗಳಲ್ಲಿ ಅವರು ಬೇಟೆಯಾಡುವುದಿಲ್ಲ.
ಕಾವೇರಿ ಜಾನಪದ: ೯. ಕಾವೇರಿ ಮತ್ತು ಜಲವಿವಾದ : ಸಂಕ್ಷಿಪ್ತ ನೋಟ
ಜನಪದರ ಜೀವನದಿ ಕಾವೇರಿ ಇರಬಹದು. ಆದರೆ ಜಲವಿವಾದ ಪರಿಕಲ್ಪನೆ ಜನಪದರಲ್ಲಿತ್ತೇ ಎಂಬ ತಳಮಳ ನನ್ನಲ್ಲಿ ಕಾಡುತ್ತದೆ. ಇದ್ದರೂ ಅದರ ತುಣುಕುಗಳು ಯಾವಾಗಿನಿಂದ ಜೀವಂತಿಕೆ ಪಡೆದವು. ಪ್ರಧಾನವಾಗಿ ಯಾವ ತೆರವಾದ ವಿಷಯಕ್ಕೆ ಪೂರಕವಾಗಿ ಈ ಜಲವಿವಾದದ crisis  ಹುಟ್ಟಿಕೊಂಡಿತು? ಹೀಗೆ ನನ್ನೊಳಗೆ ನಾನೇ ಪ್ರಶ್ನೆ ಹಾಕಿಕೊಂಡು, ಕಾವೇರಿ ಹಾಗೂ ಜಲವಿವಾದದ ಚರ್ಚೆಯನ್ನು ಕರೆಯಬಹುದು.
ಇಲ್ಲಿ ನನ್ನ ಜಿಜ್ಞಾಸೆ ಇಷ್ಟೆ. ದಟ್ಟಾರಣ್ಯದಲ್ಲಿ ನಾಲ್ಕು ಕಾಲಿನ ಪ್ರಾಣಿ ಅಲೆದು, ಗೆಡ್ಡೆ ಗೆಣಸುಗಳನ್ನು ಬಗೆದು, ತಿಂದು, ಕುಪ್ಪಳಿಸಿ ದಿನನಿತ್ಯ ಕಳೆಯುತ್ತಿದ್ದ. ಅಂದು ನೀರು ಬಾಯಾರಿಕೆಗೆ ಅಷ್ಟೇ. ಅದೇ ಪ್ರಾಣಿ ಹಲವು ಶತಕಗಳನ್ನು ಪೂರೈಸಿದ. ಜ್ಞಾನೋದಯವಾಗಲಿಲ್ಲ. ಕ್ರಮೇಣ ನಾಲ್ಕು ಕಾಲಿನ ಪ್ರಾಣಿ ಎರಡೇ ಕಾಲಿನ ಮೇಲೆ ನಿಂತು ನಡೆದು, ನಡುಗಿ ಬೀಳುತ್ತಾ, ಏಳುತ್ತಾ ಎರಡೇ ಕೈಗಳ ಬಳಕೆಗೆ ರೂಢಿಸಿಕೊಂಡು ಮರಗಳ ಪೊಟರೆಯಲ್ಲಿ, ಗವಿ ಗುಹೆಗಳ ಅರಮನೆಯಲ್ಲಿ, ಪೊದೆಯ ಗೂಡಿನಲ್ಲಿ ಗುಟುಕರಿಸುತ್ತಾ, ಮುದುರಿಕೊಂಡಿ‌ದ್ದ. ನೀರಡಿಕೆಯಾದಾಗ ಬಾಯಾರಿಕೆ ನೀಗಿಸಿಕೊಂಡ ಅಷ್ಟೇ. ನೀರಿಗಾಗಿ ಬಡಿದಾಡಲಿಲ್ಲ, ಚಲ್ಲಿಕೊಂಡ ಅಷ್ಟೇ.
ಹೀಗಿರುವಾಗ ಆ ಬದುಕಿನಲ್ಲಿ ತೃಪ್ತಿಪಟ್ಟನೋ…. ಅದೂ ಅಲ್ಲ ಅಥವಾ ಸುಮ್ಮನಿರಬಹುದಾಗಿತ್ತು. ಆದರೆ ಬರೀ ಗೆಡ್ಡೆ ಗೆಣಸು ತಿನ್ನುವುದರಲ್ಲಿ ಕಾಲ ಕಳೆಯಲಿಲ್ಲ. ಮುಂದುವರೆದು ತನ್ನ ಬದುಕಿಗೆ ಬೇರೆ ದಾರಿಯ ಮಗ್ಗಲನ್ನು ಆರಿಸಿಕೊಂಡ. ಅದೇ ಬೇಟೆ, ಒಬ್ಬೊಬ್ಬರಾಗಿ ಬೇಟೆಯಾಡದೆ, ಗುಂಪುಗುಂಪುಗಳಲ್ಲಿ ಬೇಟೆ ಆಡತೊಡಗಿದ. ಅಲೆದ, ಸುಸ್ತಾದ, ಕೊಂದ, ತಿಂದ, ತೃಪ್ತವಾದ. ಗಿಡ, ಮರ, ಎಲೆಗಳ ತೊಗಟೆಗಳನ್ನು ಸುತ್ತಿಕೊಂಡು ತನ್ನನ್ನು ರಕ್ಷಿಸಿಕೊಳ್ಳುತ್ತಿದ್ದವನು, ಇದ್ದಕ್ಕಿದ್ದ ಹಾಗೆಯೇ ಸತ್ತ ಪ್ರಾಣಿಗಳ ಚರ್ಮ ಹದಮಾಡಿ ಶರೀರವನ್ನು ಬೆಚ್ಚನೆಯಾಗಿ ರಕ್ಷಿಸಿಕೊಂಡ. ಆಗಲೂ ನೀರಿಗಾಗಿ ಬಡಿದಾಡಬೇಕು ಅನ್ನಿಸಲಿಲ್ಲ. ಕ್ಷಣ, ದಿನ, ವಾರ, ತಿಂಗಳು, ವರುಷಗಳ ಮರೆಯಲ್ಲಿ ಮನುಷ್ಯ ಮನೋವಿಕಾಸತೆ ಹೊಂದಿದ. ಅನಾಗರಿನಾಗಿದ್ದವನು ನಾಗರಿಕತೆಯ ಮೆಟ್ಟಿಲುಗಳತ್ತ ಹೆಜ್ಜೆ ಹಾಕತೊಡಗಿದ. ಬದುಕಿಗಾಗಿ ಕೃಷಿಯನ್ನು ಅವಲಂಬಿಸಿದ. ಇದರಿಂದ ಉತ್ಪಾದನೆ ಕಂಡು ಆರಾಮವಾದ ಜೀವನಕ್ಕೆ ಒಗ್ಗಿ ಹೋದ. ಪ್ರಾಣಿಗಳನ್ನು ಬಳಸಿ ಅವುಗಳನ್ನು ಉಪಯೋಗಕ್ಕೆ ಒಗ್ಗಸಿಕೊಂಡ. ಕ್ರಮೇಣ ನವೀನ ಮಾದರಿಗಳ ಕಡೆಗೆ ವಾಲಿದ.
ಪ್ರಜ್ಞಾವಂತನಾಗುತ್ತ ದಾಪುಗಾಲು ಇರಿಸಿದ. ಉತ್ಪಾದನೆಯ ದೃಷ್ಟಿಯಿಂದ ಕೃಷಿ ಕಡೆಗೆ ಹೆಚ್ಚು ಮಹತ್ವ ಕೊಟ್ಟ. ಆದಾಯ ಕಂಡುಂಡ. ನೀರಿನ ಬಗ್ಗೆ ಕಾಳಜಿ ವಹಿಸಿದ. ಒಟ್ಟಿನಲ್ಲಿ ಕೃಷಿಯ ಹಿನ್ನೆಲೆಯನ್ನು ಅರಿಯಬೇಕಾದರೆ ಕರ್ನಾಟಕದ ಆಳರಸರ ಚರಿತ್ರೆಯ ಮೊರೆಹೋದರೆ ಕೆಲವು ಅಂಶಗಳನ್ನು ತಮ್ಮ ಮುಂದೆ ತೆರೆದಿಡಬಹುದು ಎಂದೆನಿಸುತ್ತದೆ.
ಕರ್ನಾಟಕದ ಚರಿತ್ರೆಯಲ್ಲಿ ಹೊಯ್ಸಳರ ಕಾಲ ಬಹಳ ಮುಖ್ಯವಾದುದು. ಸುಮಾರು ಮೂರು ಶತಮಾನಕ್ಕಿಂತಲೂ ಹೆಚ್ಚು ಕಾಲಾವಧಿ ರಾಜ್ಯವನ್ನಾಳಿದ್ದಾರೆ. ಅಷ್ಟರವರೆಗೂ ಕರ್ನಾಟಕದ ಸಂಸ್ಕೃತಿಯು ತುಂಬ ಪರಿಪಕ್ವವಾದ ಕಾಲವಾಗಿದೆ. ಒಟ್ಟಿನಲ್ಲಿ ಮಧ್ಯಕಾಲೀನ ಕರ್ನಾಟಕದ ರಾಜಕೀಯ ಮತ್ತು ಸಾಂಸ್ಕೃತಿಕ ಇತಿಹಾಸದಲ್ಲಿ ಚಿರಸ್ಮರಣೀಯ. ಹೊಯ್ಸಳರು ಆರಂಭದಲ್ಲಿ ರಾಜಕೀಯವಾಗಿ ಕಲ್ಯಾಣದ ಚಾಲುಕ್ಯರ ಅಧೀನರಾಗಿದ್ದರು. ಚಾಲುಕ್ಯರು ಅವನತಿ ಹೊಂದಿದ ಮೇಲೆ ತಮ್ಮ ಸ್ವಾತಂತ್ರ ಸ್ಥಾಪಿಸಿ ಸಾಮ್ರಾಜ್ಯ ವಿಸ್ತಿರಿಸಿರುತ್ತಾರೆ. ಇವರ ಆಳ್ವಿಕೆಯ ಕಾಲದಲ್ಲಿ ಕರ್ನಾಟಕದ ಸಂಸ್ಕೃತಿಯು ಅಕ್ಷಯ ಪಾತ್ರೆಯಾಗಿರುತ್ತದೆ. ಒಟ್ಟಿನಲ್ಲಿ ಕ್ರಿ.ಶ. ೧೩೦೦ ವರೆಗಿನ ಕಾಲಗಣನೆಯನ್ನು ತೆಗೆದುಕೊಂಡರೆ ಪ್ರಕೃತಿಯ ಸವಾಲುಗಳಿಗೆ ಪ್ರತಿಕ್ರಿಯೆ ಒಡ್ಡದಂತ ಕಾಲ ಎನ್ನಬಹುದಾಗಿದೆ. ಟಾಯ್ನಬಿ ಯವರು ತಮ್ಮ ಅಭಿಪ್ರಾಯವನ್ನು ಈ ಮೇಲಿನಂತೆ ವ್ಯಕ್ತಪಡಿಸುತ್ತಾರೆ.
೧೩೦೦ ರ ನಂತರ ನಾಗರೀಕತೆಯ ಅಲೆಗಳು ಕಂಡುಬರುತ್ತವೆ ಎನ್ನಬಹದು. ಕರ್ನಾಟಕ ಸಂಸ್ಕೃತಿಯ ವಸಂತ ಮತ್ತು ಗ್ರೀಷ್ಮಗಳು ಮರೆಯಾಗಿ ವಿನೂತನವಾದ ಕೈಗಾರಿಕೆ ಕ್ಷೇತ್ರದತ್ತ ನಾಗರೀಕತೆ ವಾಲುತ್ತದೆ. ಈ ನೆಪದಲ್ಲಿ ಬೃಹತ್ ಸಂಸ್ಕೃತಿಯನ್ನು ಅಡಕಗೊಳಿಸಿಕೊಂಡ ಚಕ್ರಾಧಿಪತ್ಯಗಳು ತಮ್ಮ ಎದುರಿಗೆ ಬಂದು ನಿಲ್ಲುತ್ತವೆ. ವಿಜಯನಗರವು ಪ್ರತಿನಿಧಿಸಿ, ಉಳಿಸಿ, ಬೆಳೆಸಿ, ರಕ್ಷಿಸುವ ಲಕ್ಷಣವನ್ನು ತೋರುತ್ತದೆ. ಬಹಳ ಮುಖ್ಯವಾಗಿ ಹೊಯ್ಸಳರು ರಚನಾತ್ಮಕತೆ Reformation ಮತ್ತು ಎಟಾಸ್ಟಿಸಿಟಿ ಅವಧಿಯನ್ನು ನಿರ್ಮಾಣ ಮಾಡುತ್ತದೆ. ಹೊಯ್ಸಳರು ಚಾಲುಕ್ಯರ ಅಥವಾ ಅವರಿಗಿಂತ ಹಿಂದೆ ಇದ್ದಂತಹ ರಾಜಮನೆತನಗಳ ಜೊತೆಗೆ ಜನರ ಸಾಂಸ್ಕೃತಿಕ ಲಕ್ಷಣಗಳನ್ನು ಉಳಿಸಿ ರೂಢಿಸಿಕೊಂಡು ಬರಲಿಲ್ಲ. ಇವರು ಭಿನ್ನ ನೆಲೆಯಲ್ಲಿ ಹೊಸ ದಾರಿಯನ್ನು ನಿರ್ಮಿಸಿಕೊಂಡರು. ಒಟ್ಟಾರೆಯಾಗಿ ಹೊಯ್ಸಳರ ಶ್ರೇಯಸ್ಸು, ಕೀರ್ತಿ, ಪ್ರತಿಭೆ, ಸಂಸ್ಕೃತಿಯ ಎಲ್ಲಾ ಮಗ್ಗಲುಗಳಲ್ಲು ಕಂಡುಬರುತ್ತದೆ.
ಇಲ್ಲಿ ಹೊಯ್ಸಳರ ಮೂಲ ತಡಕಾಡುವುದಾಗಲೀ, ಇಲ್ಲಾ ರಾಜರ ಆಡಳಿತ ವೈಖರಿಯನ್ನು ವೈಭವೀಕರಿಸುವುದಾಗಲೀ ಅಥವಾ ಆರ್ಥಿಕ, ಸಾಮಾಜಿಕ, ಧಾರ್ಮಿಕ, ಕಲೆ, ಸಾಹಿತ್ಯ, ಸಂಸ್ಕೃತಿಯ ವಿವಿಧ ಪುಟಗಳನ್ನು ನಿಮ್ಮೆದುರಿಗೆ ಓದಿಸುವ ಪ್ರಯತ್ನಕ್ಕೆ ಹೋಗುವುದಿಲ್ಲ. ಆದರೆ ಕೃಷಿಯ ಕ್ರಿಯೆಯಿಂದ ನೀರಿನ ಬಗ್ಗೆ ಹೊರಹೊಮ್ಮಿದ ಪ್ರಕ್ರಿಯೆಗಳನ್ನು ಬಿಚ್ಚಿಡುವ ಒಂದು ಎಳೆಯಾಗಿ ಹೊಯ್ಸಳರ ಚರಿತ್ರೆಯ ಕೆಲವು ತುಂಡುಗಳನ್ನು ಇಟ್ಟಿದ್ದೇನೆ ಅಷ್ಟೇ.
ಹೊಯ್ಸಳರ ಮೂಲ ಮಂಜಿನಲ್ಲಿ ಮುಚ್ಚಿರಬಹದು. ಅವರ ಬಗ್ಗೆ ವೈವಿಧ್ಯಮಯವಾದ ವ್ಯಾಖ್ಯಾನಗಳನ್ನು ವಿದ್ವಾಂಸರುಗಳು ನೀಡಿರಬಹದು ಅಥವಾ ಹಿನ್ನೆಲೆ ಕುರಿತು ಅನೇಕ ಕಥೆಗಳು ಹೆಣೆದುಕೊಂಡಿರಲೂಬಹದು. ಬೇರೆ ಬೇರೆ ಐಡಿಯಾಲಜಿ ಇದ್ದರೂ, ಹನ್ನೊಂದನೇ ಶತಮಾನ ಹೊಯ್ಸಳರ ಸಂಘಟನೆಯ ಯುಗ. ಅಂದರೆ ವಿಷ್ಣುವರ್ಧನನ ಕಾಲವಾಗಿರುತ್ತದೆ. ಹೊಯ್ಸಳರ ಕಾಲದಲ್ಲಿ ನಗರ ಕೇಂದ್ರಗಳ ಹುಟ್ಟು ಮತ್ತು ಬೆಳವಣಿಗೆಗೆ ಪೂರಕವಾಗಿ ವಾಣಿಜ್ಯ, ಸಂಸ್ಕೃತಿ ಮತ್ತು ರಾಜ್ಯ ತಂತ್ರ ಅಗತ್ಯಗಳು ವರ್ತಿಸಿದವು. ಪ್ರಧಾನವಾಗಿ ಹೊಯ್ಸಳ ಆಳ್ವಿಕೆಯಲ್ಲಿದ್ದ ಭೂಪ್ರದೇಶಗಳಲ್ಲಿ ಕೃಷಿ ಉತ್ಪನ್ನಗಳು ಬೆಳೆಯುತ್ತಿದ್ದು, ಅವುಗಳಿಗೆ ಬಗೆ ಬಗೆಯ ತಾಪಮಾನ, ತೇವಾಂಶ ಮತ್ತು ಭೂಗುಣ ನೀರಿನ ಪೂರೈಕೆ ಅವಶ್ಯಕವಾಗಿದ್ದವು.
ಕರಾವಳಿ, ಮಲೆನಾಡು, ಪಶ್ಚಿಮಘಟ್ಟಗಳ ಪರ್ವತ ಪ್ರದೇಶ ಹಾಗೂ ಮೈದಾನ ಅಥವಾ ಬಯಲು ಪ್ರದೇಶಗಳ ಮೇಲೆ ಹೊಯ್ಸಳರು ಹಿಡಿತ ಸಾಧಿಸಿದ್ದರು. ಅಲ್ಲದೇ ಮಣ್ಣು, ವಾಯುಗುಣ ಹಾಗೂ ನೀರಿನ ಸೌಕರ್ಯ ಇನ್ನೂ ಅನೇಕ ಅಂಶಗಳನ್ನು ಗಮನದಲ್ಲಿರಿಸಿಕೊಂಡು ಬೇರೆ ಬೇರೆ ಬೆಳೆಗಳನ್ನು ಉತ್ಪಾದಿಸುವ ಕೆಲಸಗಳನ್ನು ಜನಪದರು ಅಳವಡಿಸಿಕೊಂಡಿದ್ದರು ಎಂಬುದನ್ನು ಚರಿತ್ರೆ ಸಾರುತ್ತದೆ. ಉದಾ. ಆ ಕಾಲದಲ್ಲಿ ಎಲ್ಲಾ ಕೆರೆಗಳು, ಬಾವಿಗಳು ಹಾಗೂ ನಾಲೆಗಳ ಮೂಲಕ ನೀರಾವರಿ ಸೌಲಭ್ಯ ಚೆನ್ನಾಗಿತ್ತೊ  ಆ ಸ್ಥಳವನ್ನು ಸಹಜವಾಗಿ ಬಳಸಿಕೊಳ್ಳುತ್ತಿದ್ದರು.
ಮೇಲೆ ಚರ್ಚಿಸಿದ ವಿಷಯಗಳು ಬರೀ ಹೊಯ್ಸಳರ ಕಾಲದಿಂದಲೇ ಎಂಬುದನ್ನು ಪುಷ್ಟೀಕರಿಸಲಿಕ್ಕಲ್ಲ. ಕೃಷಿ ಮನುಷ್ಯರೊಡನೆ ಬಂದಿರುತ್ತದೆ. ಆದರೆ ಹನ್ನೊಂದನೇ ಶತಮಾನದಲ್ಲಿ ನೀರಿನ ಬಗ್ಗೆ ಕಾಳಜಿ ಇತ್ತೆಂಬುದಕ್ಕೆ ಸಾಕ್ಷಿ. ಒಟ್ಟಿನಲ್ಲಿ ಮನುಷ್ಯ ಕೃಷಿಗೆ ಎಂದು ಆರಂಭಿಸಿದನು ಅಂದಿನಿಂದಲೇ ಸೂಕ್ಷ್ಮವಾಗಿ ನೀರಿನ ಬಗ್ಗೆಯೂ ಕಾಳಜಿ ವಹಿಸಿಕೊಳ್ಳುತ್ತಾ ಬಂದಿದ್ದಾನೆ ಎಂಬ ಅಂಶವನ್ನು ಮರೆಯುವಂತಿಲ್ಲ.
ಕರ್ನಾಟಕದಲ್ಲಿ ಅನೇಕ ದಶಕಗಳ ಹಿಂದಿನಿಂದ ಕೆರೆ ಮತ್ತು ಅಣೆಕಟ್ಟುಗಳ ಮೂಲಕ ನೀರಾವರಿಯನ್ನು ಅಭಿವೃದ್ಧಿಪಡಿಸುತ್ತಾ ಬಂದಿರುವುದನ್ನು  ನಾವು ಓದಿಯೋ ಇಲ್ಲವೋ ಕೇಳಿಯೋ ತಿಳಿದುಕೊಂಡಿರುತ್ತೇವೆ. ದಿವಾನ್ ಪೂರ್ಣಯ್ಯ ರವರ ಕಾಲದಲ್ಲಿ ೧೮೦೦-೧೮೧೦ ರವರೆಗೆ ಕೆರೆಗಳನ್ನು ಹೂಳೆತ್ತಿಸಿ ನೀರನ್ನು ಬಳಸುವ ಕಾರ್ಯಕ್ಕೆ ಹೆಚ್ಚು ಗಮನವನ್ನು ಕೊಟ್ಟಿರುತ್ತಾರೆ. ಪ್ರಧಾನವಾಗಿ ಕೃಷ್ಣರಾಜಸಾಗರದ ನಿರ್ಮಾಣದೊಂದಿಗೆ ಕರ್ನಾಟಕದಲ್ಲಿ ನೀರಾವರಿ ಚಟುವಟಿಕೆಗಳು ೧೯೧೧ ರಲ್ಲಿ ಆರಂಭವಾದವು. ಅಂದರೆ ೧೯೧೧ ನವೆಂಬರ‍್ ನಲ್ಲಿ ಕೃಷ್ಣರಾಜಸಾಗರದ ಕಟ್ಟೆಗೆ ಶಿಲಾನ್ಯಾಸ ಮಾಡಲಾಯಿತು. ಅದೃಷ್ಟ ಕರ್ನಾಟಕದ ಕಡೆಗೆ ಇರಲಿಲ್ಲವೆಂದು ಕಾಣುತ್ತೆ. ಮದ್ರಾಸ್ ಸರ್ಕಾರ ಕೆಲವು ಆಕ್ಷೇಪಣೆಗಳನ್ನು ಎತ್ತಿತು. ಇದರಿಂದ ೧೯೨೪ ರವರೆಗೆ ಇದರ ನಿರ್ಮಾಣದಲ್ಲಿ ವಿಳಂಬ ಉಂಟಾಯಿತು. ಬಹಳ ಮುಖ್ಯವಾಗಿ ಈ ಯೋಜನೆಯ ಉದ್ದೇಶ ೪೪.೮ ಟಿಎಂಸಿ ನೀರನ್ನು ಸಂಗ್ರಹಿಸಿ ೫೦,೬೦೭ ಹೆಕ್ಟೇರು ಭೂಮಿಗೆ ನೀರನ್ನು ಒದಗಿಸುವುದು. ಅಲ್ಲದೇ ಶಿವನಸಮುದ್ರದಲ್ಲಿ ವಿದ್ಯುತ್ ಕೇಂದ್ರಕ್ಕೆ ನೀರು ಸರಬರಾಜು ಮಾಡುವುದು ಪ್ರಧಾನ ವಿಷಯವಾಗಿತ್ತು.
ಕರ್ನಾಟಕದಲ್ಲಿ ನೀರಾವರಿ ಅಭಿವೃದ್ಧಿ ಬಗೆಗೆ ಅನೇಕ ಏರುಪೇರುಗಳು ಉಂಟಾದವು. ಮೈಸೂರು ಸಂಸ್ಥಾನ ಮತ್ತು ಬ್ರಿಟಿಷ್ ಪ್ರೆಸಿಡೆನ್ಸಿ ಆಫ್ ಮದ್ರಾಸ್ ಆಡಳಿತಕ್ಕೊಳಪಟ್ಟಿದ್ದ ಮದರಾಸು ನಡುವೆ ೧೮೯೨ ಮತ್ತು ೧೯೨೪ ರ ಒಪ್ಪಂದಗಳು ನೇರ ಕಾರಣವೆಂದು ಹೇಳಬಹುದು. ೧೮೯೨ ರ ಒಪ್ಪಂದವು ಕಾವೇರಿ ಹಾಗೂ ಅದರ ಉಪನದಿಗಳನ್ನು ನೀರಾವರಿಗೆ ಯೋಜನೆಯನ್ನು ಎತ್ತಿಕೊಳ್ಳಬೇಕಾದಾಗ ಪೂರ್ವಭಾವಿಯಾಗಿ ಅಂದಿನ ಮದರಾಸು ಪ್ರಾಂತ್ಯದ ಅನುಮತಿಯನ್ನು ಪಡೆಯಬೇಕಿತ್ತು. ಇದು ೧೯೨೪ ರ ಒಪ್ಪಂದವು ೧೮೬೨ರ ಒಪ್ಪಂದವದ ನಿರ್ಮಾಣ ಕಾರ್ಯ ಆರಂಭವಾದಾಗ ಮಾಡಿಕೊಂಡ ಒಪ್ಪಂದವಾಯಿತು. ಈ ಒಪ್ಪಂದವು ಅನೇಕ ಷರತ್ತುಗಳನ್ನು ಮೈಸೂರಿನ ಮೇಲೆ ಹೇರಿತು.
ಮೈಸೂರಿನ ಮೇಲೆ ಒಪ್ಪಂದ ಮಾಡಿಕೊಳ್ಳಲಿಕ್ಕೆ ಕಾರಣವೇನೆಂದರೆ ಮದ್ರಾಸ್ ಪ್ರಾಂತ್ಯಗಳನ್ನು ಬ್ರಿಟಿಷರು ನೇರವಾಗಿ ಆಳುತ್ತಿದ್ದರು. ಈ ಪ್ರಾಂತ್ಯದೊಳಗೆ ತಮಿಳುನಾಡು, ಆಂಧ್ರ, ಮಲಬಾರ‍್, ದಕ್ಷಿಣ ಕನ್ನಡ ಎಲ್ಲವೂ ಸೇರಿಕೊಂಡಿದ್ದವು. ಆ ಸಂದರ್ಭದಲ್ಲಿ ಮೈಸೂರು ಸಂಸ್ಥಾನ ಒಟ್ಟಾರೆಯಾಗಿ ಎಂಟು ಜಿಲ್ಲೆಯ ಒಂದು ಪುಟ್ಟ ಸಂಸ್ಥಾನವಾಗಿತ್ತು. ಈ ಹೊತ್ತಿನಲ್ಲಿ ನಿಂತು ಯೋಚಿಸಿದರೆ ಆಶ್ವರ್ಯವೆನ್ನಿಸುತ್ತದೆ. (ಮಂಡ್ಯ ಜಿಲ್ಲೆ ಅನಂತರ ರೂಪುಗೊಂಡಿರುತ್ತದೆ.) ಬ್ರಿಟಿಷರು ಮೈಸೂರು ಸಂಸ್ಥಾನದಲ್ಲಿಯೂ ಕೂಡ ಒಡೆದು ಆಳುವ ನೀತಿಯನ್ನು ಅನುಸರಿಸುತ್ತಿದ್ದರು. ಹೇಗೆಂದರೆ ದೇಶೀಯ ಸಂಸ್ಥಾನಗಳ ಮೇಲೂ ಬ್ರಿಟಿಷರ ಪ್ರಭಾವವಿತ್ತು. ಈ ಸಂದರ್ಭದಲ್ಲಿ ಮಾಡಿಕೊಂಡ ಒಪ್ಪಂದ. ವಿಶ್ವೇಶ್ವರಯ್ಯನವರೆ ೧೯೨೪ ರ ಒಪ್ಪಂದದಿಂದ ಮೈಸೂರು ಸಂಸ್ಥಾನಕ್ಕೆ ಅನ್ಯಾಯವಾಯಿತೆಂದು ಹೇಳಿದ್ದಾರೆ.
೧೯೭೪ ರಲ್ಲಿ ಆ ಒಪ್ಪಂದದ ಅವಧಿ ಅಂದರೆ ೧೯೨೪ ರ ಅವಧಿ ಮುಗಿದಿತ್ತು. ಆದರ ಪರಿಸ್ಥಿತಿ ಬದಲಾಗಿತ್ತು. ಇತ್ತ ಕರ್ನಾಟಕದ ೨೨ ವರ್ಷದ ನಂತರ ಒಪ್ಪಂದವನ್ನು ನವೀಕರಿಸಲು ಸಿದ್ಧವಿರಲಿಲ್ಲ. ಜೊತೆಗೆ ನೀರಿನ ಹಂಚಿಕೆಯಲ್ಲಾದ ಅನ್ಯಾಯ ಮನನ ಮಾಡಿಕೊಂಡಿತ್ತು. ಅಲ್ಲದೆ ಮಾತುಕತೆಯ ಮುಖೇನ ಇತ್ಯರ್ಥ ಮಾಡಿಕೊಳ್ಳುವುದಕ್ಕೆ ಹಸ್ತಲಾಘವ ನೀಡಿತು. ಆದರೆ ಪ್ರತಿಯಾಗಿ ಮದ್ರಾಸ್ ಹಸ್ತಲಾಘವ ನೀಡಲಿಲ್ಲ. ಇದರಿಂದ ನ್ಯಾಯಮಂಡಲಿಗೆ ವಿವಾದವನ್ನು ಒಪ್ಪಿಸುವಂತೆ ಕೇಂದ್ರ ಸರಕಾರವನ್ನು ಕೇಳಿಕೊಂಡಿತು. ಇದರ ಪರಿಣಾಮವಾಗಿ ವಿಶ್ವನಾಥ ಪ್ರತಾಪಸಿಂಗ್ ಸರಕಾರು ಆರು ವರುಷಗಳ ಹಿಂದೆ ನ್ಯಾಯಮಂಡಲಿ ರಚಿಸಿತು. ಇದಕ್ಕೆ ಕರ್ನಾಟಕ ಸಮ್ಮತಿಸಲಿಲ್ಲ. ಕಾರಣವೇನೆಂದರೆ ರಾಷ್ಟ್ರೀಯ ಜಲನೀತಿಯಲ್ಲಿದ್ದ ಮಾರ್ಗಸೂಚಿ ಇಲ್ಲದ ಕಾನೂನು ಬದ್ಧವಾಗಿಲ್ಲ ಎಂಬುದು. ಆದುದರಿಂದ ರಾಷ್ಟ್ರೀಯ ನೀತಿ ಮತ್ತು ಮಾರ್ಗಸೂಚಿಗಳು ರೂಪುಗೊಳ್ಳುವವರೆಗೆ ನ್ಯಾಯಮಂಡಲಿಯ ಕೆಲಸ ಸ್ಥಗಿತಗೊಳ್ಳಬೇಕು. ಇದು ಕರ್ನಾಟಕದ ಜನಪದರ ಆಶಯವೂ ಹೌದು ಎಂಬ ನಿಲುವಿಗೆ ಬಂದಿತು.
ತಮಿಳುನಾಡಿನಲ್ಲಿ (ಕೃಷಿ) ಬೆಳೆ ಪದ್ಧತಿಯಿಂದ ಮತ್ತಷ್ಟು ಸಮಸ್ಯೆಗಳು ಹುಟ್ಟಿಕೊಂಡಿವೆ ಎನ್ನಬಹುದು. ಕಾವೇರಿ ನೀರಿನ ಹರಿಯುವಿಕೆಯಿಂದ ಬಯಲಿನಲ್ಲಿ ನೆಲೆಯೂರಿದ್ದ ರೈತಾಪಿ ಜನರು ಒಂದೇ ಬೆಳೆಗೆ ತೃಪ್ತರಾಗಲಿಲ್ಲ. ಕೆಲವು ಸಂದರ್ಭಗಳಲ್ಲಿ ೨ ಅಥವಾ ೩ ಬೆಳೆಯಲ್ಲಿ ತೊಡಗಿದರು. ನಮಗೆ ನೀರು ಎಷ್ಟು ಹರಿದು ಬರುತ್ತಿದೆ ಎಂಬುದರ ಅರಿವೆ ಇಲ್ಲದಂತಾಯಿತು. ಅವರು ತಮ್ಮ ಸಾಗುವಳಿಯ ವಿಸ್ತೀರ್ಣವನ್ನು ಹೆಚ್ಚಿಸಿಕೊಳ್ಳತೊಡಗಿದರು. ಆದ್ದರಿಂದ ನೀರು ಬೇಕೇ ಬೇಕು ಎಂಬ ಸೊಲ್ಲುಗಳು ತಮಿಳುನಾಡಿನಿಂದ ಹೊರಟಿತು. ಕರ್ನಾಟಕದಲ್ಲಿ ಕಾವೇರಿ ಬಯಲಿನಲ್ಲಿ ನೀರಾವರಿ ವಿಸ್ತರಣೆ ಕಡಿಮೆಯಾಗುತ್ತಾ ಬಂತು. ಇದಕ್ಕೆ ಸ್ಥಳೀಯವಾದ ಹೇಮಾವತಿಯಂಥ ಯೋಜನೆಗಳ ಮೊರೆಹೋಗಬೇಕಾಯಿತು. ಒಟ್ಟಾರೆಯಾಗಿ ಕರ್ನಾಟಕದಲ್ಲಿ ಕಾವೇರಿ ಬಯಲಿನಲ್ಲಿ ಹೊಸ ಹೊಸ ಯೋಜನೆಗಳನ್ನು ಹಾಕಿಕೊಂಡರೆ ತಮಿಳುನಾಡಿನಿಂದ ಅಪಸ್ವರ ಕೇಳಿಬರುತ್ತದೆ. ಜೊತೆಗೆ ಯೋಜನೆಗಳನ್ನು ತಡೆ ಹಿಡಿಯಲಾಗುತ್ತದೆ. ನಮ್ಮ ಜನಪದರ ಅವರ ನೀರಿನ ಬಳಸುವಿಕೆಗೂ ಅಪ್ಪಣೆ ತೆಗೆದುಕೊಳ್ಳಬೇಕಾದ ಪರಿಸ್ಥಿತಿ ಇಂದು ಒದಗಿರುವುದು ವಿಪರ್ಯಾಸವಲ್ಲವೆ.
ಮುಂದುವರೆದು ಚರ್ಚಿಸುವುದಾದರೆ ೧೯೭೨ ರ ನೀರಾವರಿ ಆಯೋಗ, ೧೯೭೬ ರ ಕೃಷಿ ಆಯೋಗ ಕೆಲವು ವಿಷಯಗಳನ್ನು ಸರಕಾರದ ಮುಂದೆ ತಂದವು. ಆಗಸ್ಟ್ ಮತ್ತು ಫೆಬ್ರವರಿಯಲ್ಲಿ ತಮಿಳುನಾಡಿನಲ್ಲಿ ಸಾಕಷ್ಟು ಮಳೆ ಬೀಳುವುದರಿಂದ ಆ ನೀರನ್ನು ಕೃಷಿಗೆ ಉಪಯೋಗಿಸಿಕೊಳ್ಳಬಹುದು ಎಂದು ಸಲಹೆ ಕೊಡಲಾಯಿತು. ಜೊತೆಗೆ ಎರಡು ಅಥವಾ ಮೂರು ಬೆಳೆ ಬೆಳೆಯುವುದರಿಂದ ನೀರು ಪೋಲಾಗುವುದನ್ನು ತಪ್ಪಿಸಬಹುದೆಂದು ಆಯೋಗವು ಅಭಿಪ್ರಾಯಪಟ್ಟಿತು. ಆದರೆ ೧೯೭೨, ೧೯೭೬ ಆಯೋಗಗಳ ಸಲಹೆಗಳನ್ನು ತಳ್ಳಿ ಹಾಕುವುದರಲ್ಲಿ ತಮಿಳುನಾಡು ಮುಂದಾಯಿತು. ೧೯೮೦ ರಲ್ಲಿ ಕಾವೇರಿ ನೀರಿಗೆ ಪೂರಕವಾಗಿ ಅಂತರರಾಜ್ಯ ಸಮ್ಮೇಳನವನ್ನು ಸರಕಾರ ಹಮ್ಮಿಕೊಂಡ ಕೆಲವು ಸೂಚನೆಗಳನ್ನು ಕೂಡ ಮಂಡಿಸಿತು. ಅವುಗಳೆಂದರೆ ಕಾವೇರಿ ನೀರನ್ನು ಬಯಲಿನ ಕೊಡುಗೆಯ ಆಧಾರದ ಮೇಲೆ ನಾಲ್ಕು ರಾಜ್ಯಗಳಿಗೆ ಹಂಚುವ ವ್ಯವಸ್ಥೆ ಮಾಡಲಾಯಿತು. ಅವುಗಳೆಂದರೆ ಕರ್ನಾಟಕ, ತಮಿಳುನಾಡು, ಕೇರಳ, ಆಂಧ್ರ. ಆದರೆ ಈ ತೆರನಾದ ಸೂಚನೆಗಳನ್ನು ಕೇಂದ್ರ ಸರಕಾರ ಮತ್ತು ತಮಿಳುನಾಡು ಗಂಭೀರವಾಗಿ ಪರಿಗಣಿಸಲಿಲ್ಲ. ತಮಿಳುನಾಡು ೧೯೨೪ ರ ಒಪ್ಪಂದದಂತೆಯೇ ಹಂಚಿಕೆಯಾಗಬೇಕೆಂದು ತನ್ನ ಅಹವಾಲನ್ನು ಮುಂದಿಟ್ಟಿತು. ೧೯೯೦ ರಲ್ಲಿ ಸರ್ವೋಚ್ಚ ನ್ಯಾಯಾಲಯ ಕೇಂದ್ರ ಸರಕಾರಕ್ಕೆ ಒಂದು ಆದೇಶವನ್ನು ಹೊರಡಿಸಿ, ಜಲವಿವಾದಕ್ಕೆ ಒಂದು ಪ್ರತ್ಯೇಕವಾದ ನ್ಯಾಯಮಂಡಲಿ ರಚಿಸುವಂತೆ ಕೋರಿತು.
ಅನಂತರದಲ್ಲಿ ಜೋವನದೊಂದಿಗೆ ಬೆಸೆದುಕೊಂಡಿದ್ದ ಜನಪದರ ಮನಸ್ಸುಗಳು ಮೌನ ಮುರಿಯತೊಡಗಿದವು. ಆರಂಭದಲ್ಲಿ ರಾಜ್ಯಗಳ ಉದ್ದಕ್ಕೂ ಹರಿಯುತ್ತಿದ್ದಂತಹ ಪರಸ್ಪರ ಪ್ರೀತಿ ಪ್ರೇಮಗಳು ರಕ್ತದ ಕಡಲಾಗಿ ಹರಿಯತೊಡಗಿದವು. ನಿರಂತರವಾಗಿ ಸುಖದ ಸಂದೇಶವನ್ನು ಹರಿಸುವ ಬದಲು, ನೆಲವನ್ನು ನಿಂದಿಸುವ, ಬಾಯನ್ನು ಬಯಿಸುವ ಮನವನ್ನು ಮಚ್ಚಿನಿಂದ ಕೊಯ್ಯುವ ಸಮಸ್ಯೆಗಳಿಗೆ ಪ್ರೇರಣೆಯಾಗಿ ನಿಂತಿತು. ಈ ಎಲ್ಲಾ ನೋವಿನ ಘರ್ಷಣೆಗಳ ನಡುವೆಯೂ ೧೯೯೧ ರ ಜೂನ್ ನಲ್ಲಿ ನ್ಯಾಯಮಂಡಲಿ ಒಂದು ತೀರ್ಮಾನಕ್ಕೆ ಬಂತು. ಪ್ರತಿವರ್ಷ ಮೆಟ್ಟೂರು ಆಣೆಕಟ್ಟೆಯಿಂದ ಸುಮಾರು ೨೦೫ ಟಿ.ಎಂ.ಸಿ. ನೀರನ್ನು ಬಿಡುವಂತೆ ಕರ್ನಾಟಕ ಸರಕಾರಕ್ಕೆ ನ್ಯಾಯಮಂಡಲಿ ಆದೇಶ ಹೊರಡಿಸಿತು.
೧೯೯೧ ರಲ್ಲಿನ ಸರಕಾರ ಕರ್ನಾಟಕದ ನೀರಾವರಿ ಹಿತ ರಕ್ಷಿಸಲು ಸುಗ್ರೀವಾಜ್ಞೆಯೊಂದನ್ನು ಹೊರಡಿಸಿತು. ಸುಗ್ರೀವಾಜ್ಞೆ ಸಂವಿಧಾನ ಬಾಹಿರವೆಂದು ನ್ಯಾಯಾಲಯವು ತೀರ್ಪನ್ನು ನೀಡಿರುತ್ತದೆ. ಈ ಹೊತ್ತಿಗೆ ಕರ್ನಾಟಕದಾದ್ಯಂತ ಎಲ್ಲೆಂದರಲ್ಲಿ ಪ್ರತಿಭಟನೆಗಳು, ಚಳುವಳಿಗಳು, ರಸ್ತೆ ತಡೆಗಳು, ಉಪವಾಸ ಚಳುವಳಿ, ಅರೆಬೆತ್ತಲೆ ಚಳುವಳಿಗಳು ಕಾಣಿಸಿಕೊಂಡು ಹಿಂಸಾಚಾರವೂ ಕಂಡುಬರುವುದರೊಂದಿಗೆ ಆಸ್ತಿ ಹಾನಿಯಾಯಿತು. ಅಮಾಯಕರು ಜೀವವನ್ನು ಕಳೆದುಕೊಂಡರು.
ನ್ಯಾಯಮಂಡಲಿಯ ಆಜ್ಞೆಯ ಪರಿಣಾಮವೆಂದರೆ ೧೯೭೪ ರ ನಂತರ ಇರದಿದ್ದ ಒಂದು ಕಡ್ಡಾಯವನ್ನು ಅನುಷ್ಠಾನಕ್ಕೆ ತಂದದ್ದು. ಅಲ್ಲದೆ ೧೯೮೦ ರ ದಶಕದಲ್ಲಿ ತಮಿಳುನಾಡಿಗೆ ಇಂತಿಷ್ಟೇ ನೀರನ್ನು ಬಿಡಬೇಕೆಂಬ ಕಡ್ಡಾಯವಿರಲಿಲ್ಲ. ಇಂತಹ ಸೂಕ್ಷ್ಮ ವಿಷಯಗಳನ್ನು ನಮ್ಮ ಪಕ್ಕದ ರಾಜ್ಯದವರು ಪರಿಗಣಿಸಲಾರದಾದರು. ಈ ಎಲ್ಲಾ ಅಂಶಗಳಿಗಿಂತ ಮಿಗಿಲಾಗಿ ೧೯೮೦ ರ ದಶಕದ ಹೊತ್ತಿಗೆ ಯಾರು ಕಂಡರಿಯದ ವಿಸ್ಮಯಗಳು ತಮ್ಮನ್ನು ಭಯ ಬೆಚ್ಚಿಸಿದವು.
ಪ್ರಕೃತಿಯೇ ಪ್ರಕೋಪಕ್ಕೆ ಒಗ್ಗಿಕೊಂಡಿತು. ಜನಪದರು, ದನಕರುಗಳು ಅಲ್ಲದೆ ನಾಗರಿಕತೆಯು ಒಂದು ರೀತಿಯಲ್ಲಿ ಸವಾಲಾಗಿ ನಿಂತವು. ಅತ್ತ ತಮಿಳಿನ ರೈತಾಪಿ ವರ್ಗವು ಅವಶ್ಯಕತೆಗಿಂತ ಹೆಚ್ಚಿನದಾಗಿ ವ್ಯವಸಾಯಕ್ಕೆ ತೊಡಗಿದರು. ಒಂದಲ್ಲ ಮೂರು ಬೆಳೆಗಳಿಗಾಗಿ ಹಾತೊರೆದರು. ಸ್ಥಳೀಯ ಜನಪದರಿಗೆ ಕಾವೇರಿ ನೀರಿನ ಅವಶ್ಯಕತೆ ಎಷ್ಟಿರುತ್ತದೆ ಎಂಬುದರತ್ತ ಗಮನಹರಿಸಲೇ ಇಲ್ಲ.  ಸರಕಾರವೂ ಕೂಡ ಬಿಸಿಯಾದಾ ಮಾತ್ರ ಎಚ್ಚರವಾಗುತ್ತಾ ಬಂದವು. ಇಂಥಹ ಪರಿಸ್ಥಿತಿ ಇದ್ದಾಗ ಮೆಟ್ಟೂರಿನ ಅಣೆಕಟ್ಟಿನಲ್ಲಿ ನೀರು ಇಲ್ಲದಾಯಿತು. ನೀರು ಹರಿಬಿಡುವ ಪರಿ ಹೇಗೆ? ಅಲ್ಲದೆ ತಮಿಳು ರೈತಾಪಿ ವರ್ಗಕ್ಕೆ ತಮಿಳುನಾಡಿನ ಆಯ್ಕೆಗೊಂಡ ಸದಸ್ಯರೂ ಕೂಡ ಎಡರುತೊಡರಿನ ಬಗ್ಗೆ ಸರಿಯಾಗಿ ವಿವೇಚಿಸಿ ತಿಳಿ ಹೇಳಿದರೆ ಒಳ್ಳೆಯದಿತ್ತು. ಇಂತಹ ಸಮಸ್ಯೆಯನ್ನು ತುಂಬಾ ಗಂಭೀರವಾಗಿ ಯೋಚಿಸಿ, ಚರ್ಚಿಸಿ, ಇತ್ಯರ್ಥಕ್ಕೆ ಬರುವುದು ಒಳ್ಳೆಯದಾಗಿತ್ತು. ಆದರೆ ಹಾಗಾಗಲೇ ಇಲ್ಲ.
ಎರಡು ರಾಜ್ಯಗಳ ಜನರಿಗೆ ಜಲನೀತಿಯ ವಿವೇಚನೆಯನ್ನು ತಿಳಿಸುವ ಪರಿ ಹೇಗೆ ಎಂಬ ಜಿಜ್ಞಾಸೆ ಮೂಡಲಿಲ್ಲ. ಒಟ್ಟಾರೆಯಾಗಿ ಒಂದು ಕಡೆಯಿಂದ ನೀರು ಬಿಡಬಾರದು ಎಂಬ ಒತ್ತಡ ಬಂದರೆ ಇನ್ನೊಂದು ಮಗ್ಗಲಲ್ಲಿ ನೀರು ಬೇಕು ಎಂಬ ಹಪಹಪಿಸುವಿಕೆ ಸೃಷ್ಟಿಗೊಂಡಿತು. ವಿಶೇಷ ನ್ಯಾಯಮಂಡಲಿಯಿಂದ ಅತ್ತ ತಮಿಳುನಾಡಿನ ಕೃಷಿ ಜನತೆ ತೃಪ್ತರಾಗಲಿಲ್ಲ. ಬದಲಾಗಿ ನ್ಯಾಯಮಂಡಲಿಯನ್ನು ಮೊರೆ ಹೋದರೆ ವಿವಾದ ಬೇಗ ಬಗೆಹರಿಯುವುದಿಲ್ಲ ಎಂಬ ತಳಮಳ ಶುರುವಾಯಿತು. ಆದ್ದರಿಂದ ಈ ವಿಷಯ ಎರಡು ರಾಜಕಾರಣಿಗಳ ಮಧ್ಯ ನುಸುಳಿತು. ಅಂದು ಪ್ರಧಾನಿಯಾಗಿದ್ದ ನರಸಿಂಹರಾಯರು ಮುಖ್ಯಮಂತ್ರಿಗಳಿಗೆ ಕನ್ ವಿನ್ಸ್ ಮಾಡಿ ಆರು ಟಿ.ಎಂ.ಸಿ. ನಿರನ್ನು ಬಿಡುವಂತೆ ಮುಖ್ಯಮಂತ್ರಿಗಳಿಗೆ ತಾಕೀತು ಮಾಡಿದರು. ಅಲ್ಲಿ ನರಸಿಂಹರಾಯರ ಆಜ್ಞೆಯೂ ಅಥವಾ ಸುಪ್ರೀಂಕೋರ್ಟ್‌ನ ಆಜ್ಞೆಯೂ ಆಗಿರಲಿಲ್ಲ. ಒಟ್ಟಾರೆಯಾಗಿ ಒಂದು ತೆರನಾದ ಸಲಹೆಗಳಾಗಿದ್ದವಷ್ಟೇ. ಈ ಹೊತ್ತಿಗೆ ತಮಿಳುನಾಡು ಸರಕಾರ ನ್ಯಾಯಮಂಡಲವನ್ನು ಸ್ಥಾಪಿಸಿಕೊಳ್ಳುವುದರಲ್ಲಿ ತನ್ನ ಆಶಯವನ್ನು ಪೂರೈಸಿಕೊಂಡಿತ್ತು. ಸ್ಥಾಪಿಸಿ ಆರು ವರುಷ ಕಳೆದರೂ ತಂಜಾವೂರಿನ ರೈತರಿಗಂತ ಸ್ಥಿರತೆ ಉಂಟಾಗಲಿಲ್ಲ. ತಾತ್ಕಾಲಿಕ ತೀರ್ಮಾನಗಳಿಂದ ಪ್ರಧಾನಿಯವರು ನೀರು ಅಥವಾ ಸಲಹೆಯನ್ನೇ ಜಯವೆಂದು ತಮಿಳುನಾಡು ಸರಕಾರ ತಿಳಿದುಕೊಂಡಿತು.
ಈ ಮಧ್ಯೆ ರಾಜತಾಂತ್ರಿಕವಾದ ಕೆಲವು ಸಮಸ್ಯೆಗಳು ಏರ್ಪಟ್ಟವು. ೧೯೯೧ ರಲ್ಲಿ ಲೋಕಸಭೆಯ ಚುನಾವಣೆಯೊಂದಿಗೆ ತಮಿಳುನಾಡಿನ ವಿಧಾನಸಭೆ ಚುನಾವಣೆಯೂ ನಡೆಯಿತು. ಈ ಸಂದರ್ಭದಲ್ಲಿ ಕಾಂಗ್ರೆಸ್ ಹಾಗೂ ಎ.ಐ.ಎ.ಡಿ.ಎಂ.ಕೆ. ಪಕ್ಷಗಳ ಹೊಂದಾಣಿಕೆಯಿಂದ ಎರಡು ಪಕ್ಷಗಳೂ ಲಾಭವನ್ನು ಪಡೆದಿದ್ದವು. ಸತತವಾಗಿ ಮೂವತ್ತು ವರ್ಷಗಳಿಂದಲೂ ತಮಿಳುನಾಡು ಸರಕಾರ ಒಂದಲ್ಲ ಒಂದು ರೀತಿಯಿಂದ ದ್ರಾವಿಡ ಪಕ್ಷದೊಂದಿಗೆ ಹೊಂದಾಣಿಕೆ ಮಾಡಿಕೊಂಡು ಅಧಿಕಾರವನ್ನು, ಸ್ಥಾನವನ್ನು ಉಳಿಸಿಕೊಂಡು ಬಂದಿರುವುದನ್ನು ರಾಜಕೀಯದಲ್ಲಿ ಗುರುತಿಸಬಹುದಾಗಿದೆ.
ಈ ಎಲ್ಲಾ ಗೊಂದಲಗಳ ನಡುವೆ ಕರ್ನಾಟಕ ಸರಕಾರ ೧೧ ಟಿ.ಎಂ.ಸಿ. ನೀರನ್ನು ತಮಿಳುನಾಡಿಗೆ ಬಿಡಲು ನಿರಾಕರಿಸಿತು. ಇದ್ದಕ್ಕಿದ್ದಂತೆ ತಮಿಳುನಾಡಿನ ರಾಜಕೀಯದಲ್ಲಿ ಏಳುಬೀಳುಗಳು ಉಂಟಾಗಿ, ಸರಕಾರದ ಪ್ರತಿಷ್ಠೆ ಕುಗ್ಗಿತು. ಅನಂತರ ಸುಮಾರು ಮುಕ್ಕಾಲು ಶತಮಾನ ಕಾವೇರಿ ಜಲಹಂಚಿಕೆ ಪ್ರಶ್ನೆಯೊಂದಿಗೆ ರಾಜಕೀಯ ರಾಡಿ ಹತ್ತಿಕೊಂಡಿತು. ಇಂದು ರಾಜಕೀಯದಿಂದ ನೀರನ್ನು ಬಿಟ್ಟರೂ ಬಿಡದಿದ್ದರೂ, ಒಂದಲ್ಲ ಒಂದರಂತೆ ರೋಸಿ ಹೋಗುತ್ತಿರುವುದನ್ನು ತಾವು ಅಲ್ಲಿ ಇಲ್ಲಿ ಕೇಳಿ, ಆಲಿಸಿ, ತಿಳಿದುಕೊಂಡು ಸುಮ್ಮನಿರುವ ಸ್ಥಿತಿ ಜನರಿಗೆ ಉಂಟಾಗಿದೆ. ಹೀಗೆ ಬೆಳೆಸುತ್ತಾ ಹೋದರೆ ವಿಷಯವನ್ನು ಇನ್ನೂ ಬೆಳೆಸುತ್ತಿದ್ದರೆ, ಒಂದೋ ಕಾವೇರಿ ಬಗ್ಗೆ ಇರುವ ವ್ಯಾಮೋಹ ಎಂದು ಕೆಲವರು ತಿಳಿಯಬಹುದು. ಇಲ್ಲ ಕರ್ನಾಟಕದವನು ಎಂದು ಸ್ಥಳೀಯ ವಾದವನ್ನು ಮಂಡಿಸಬಹುದು. ಆದರೆ ಕರ್ನಾಟಕ ಹಾಗೂ ತಮಿಳುನಾಡಿನ ಜನಪದರ ಆಶಯವನ್ನಿಟ್ಟುಕೊಂಡು ಚರ್ಚೆ ಮಾಡಲಾಗಿದೆ ಅಷ್ಟೇ. ಪ್ರಕೃತಿಯನ್ನು ಮನುಷ್ಯ ಬಿಟ್ಟು ಬದುಕಲಾರ. ಅದರೊಂದಿಗೆ ಮುಂದುವರೆಯಬೇಕಾಗುತ್ತದೆ. ಪ್ರಕೃತಿಯೊಳಗೆ ನೀರು ಒಂದಾಗಿರುವುದರಿಂದ ನೀರು ಕಿಡಿಕಾರುತ್ತದೆ. ಇದೊಂದು ರೀತಿಯ ದುಸ್ತರವಾದುದು ಹೌದು. ಇಲ್ಲಿ ಕಾವೇರಿಯಿಂದ ರಾಡು ಹತ್ತುವುದಿಲ್ಲ. ಆ ನೀರಿನಿಂದ ತಮ್ಮ ತಮ್ಮ ದೋಸೆಗಳಲ್ಲಿರುವ ತೂತುಗಳನ್ನು ಮುಚ್ಚಿಕೊಳ್ಳಲು ಕೊಳಕರು ಪುನಃ ಪುನಃ ಸಮಸ್ಯೆಯನ್ನು ಎತ್ತುತ್ತಿರುವವರನ್ನು ಹೇಳಬೇಕಾಗಿಲ್ಲ. ಕಾವೇರಿಯ ಜಲವಿವಾದದ ಸಮಸ್ಯೆ ಇಂದಿನದೊ, ಇವತ್ತಿನದೊ, ನೆನ್ನೆ ಮೊನ್ನೆಯದೊ ಅಲ್ಲ. ಅದು ಒಂದು ಶತಮಾನದಷ್ಟು ಹಳೆಯ ವಿಚಾರವಾಗಿರುವುದು.
ನಮ್ಮ ಮುಂದೆ ಅನೇಕ ಪ್ರಶ್ನೆಗಳು ಏಳಬಹದು. ಸಮಸ್ಯೆಗಳೂ ಸುಳಿಯಬಹುದು. ಪರಿಹಾರಗಳೂ ಸಿಗಬಹುದು. ಆದರೆ ಪರಿಸ್ಥಿತಿ ಬೇರೆ ಇರಲೂಬಹದು. ಆದರೆ ಅನೇಕರಿಗೆ ಅಂತಹ ಪರಿಹಾರಗಳು ಬೇಕಾಗಿರುವುದಿಲ್ಲ. ಒಟ್ಟಿನಲ್ಲಿ ವಿವಾದವನ್ನು ಜೀವಂತವಾಗಿ ಉಳಿಸಲು ಇಚ್ಛೆಪಡುತ್ತಾರೆ. ಅದರಂತೆ ತಮ್ಮ ಬದುಕನ್ನು, ಆಲೋಚನೆಗಳನ್ನು ತೂಗಿಸುವಲ್ಲಿ ಸಫಲರಾಗುತ್ತಾರಷ್ಟೆ.
ಇಲ್ಲಿ ನನ್ನ ಅಭಿಪ್ರಾಯವಿಷ್ಟೇ. ವಿವಾದವೇ ಪ್ರಧಾನವಲ್ಲ. ಯಾರೇ ಇತ್ಯರ್ಥಗೊಳಿಸಿದರೂ, ಅದಕ್ಕೊಂದು ಸ್ಪಷ್ಟ ಆಧಾರವಿರಬೇಕು. ಅದು ಜನಪದರವಾಗಿರಬೇಕು. ಹಾಗಿದ್ದಾಗ ಎರಡು ರಾಜ್ಯಗಳ ಜನಪದರ ದೈವವಾಗಿ ಕಾವೇರಿ ಕಂಗೊಳಿಸುವಳು. ಪರಸ್ಪರ ಪ್ರೀತಿ, ವಿಶ್ವಾಸದ, ನೆಮ್ಮದಿ ಸಂದೇಶವನ್ನು ನಿರಂತರವಾಗಿ ಸಾರಿ ಹೇಳುವ ಸಂಕೇತವಾಗಿ ಹರಿದು ಕಾವೇರಿಯು ಜೀವನದಿಯಾಗಿ ಮಾರ್ಪಾಟಾಗುವಳು.
ಕಾವೇರಿ ಜಾನಪದ: ೧೦ . ಕಾವೇರಿ ಮತ್ತು ಕೃಷಿ : ಸಮಸ್ಯೆಗಳು, ಸವಾಲುಗಳು
ಪ್ರಕೃತಿಯ ಕೂಸು ಮಾನವ. ಪ್ರಕೃತಿಯಿಂದಲೇ ಪ್ರೇರಣೆ. ಪ್ರಕೃತಿಯೊಳಗೆ ಉಳಿದ ಪ್ರಾಣಿಗಳಂತೆ ಜೀವನ ನಡೆಸಿದ್ದನೋ. ಯಾಕೆ ಈ ಮಾತು ಬರೆಯುತ್ತಿದ್ದೇನೆ ಎಂದರೆ ಮನುಷ್ಯ ಹುಟ್ಟಿದಾಗಲೇ ಮಾತು ಕಲಿತವನಲ್ಲ. ಇತರ ಪ್ರಾಣಿಗಳಂತೆ ಬುದುಕು ಸಾಗಿಸಿದರೂ, ಅವನ ಹಾದಿಯು ಪರಿವರ್ತನೆಯಲ್ಲಿ ಸಾಗುತ್ತಾ ಬಂದಿರುವುದೇ ಒಂದು ನಿದರ್ಶನವೆನ್ನಬಹದು. ಒಟ್ಟಿನಲ್ಲಿ ಆಹಾರದ ಹುಡುಕಾಟ, ತಡಕಾಟ, ಕೂಗಾಟ, ಹಾರಾಟ. ಚೀರಾಟ, ಒದ್ದಾಟಗಳೆಲ್ಲವೂ ಪ್ರಕೃತಿಯಿಂದಲೇ ಪಡೆದುಕೊಂಡಿರುವಂಥವು. ಕಾಡುಮೇಡುಗಳಲ್ಲಿ ನೆಲೆ ನಿಂತು ಜೀವಿಸುತ್ತಿದ್ದ. ಆರಂಭದಲ್ಲಿ ಗೆಡ್ಡೆ, ಗೆಣಸು ಅಗೆದು ಬಗೆದು ತಿಂದು ನೋಡಿದ. ತೃಪ್ತನಾಗಲಿಲ್ಲ. ಪ್ರಾಣಿಗಳನ್ನು ಬೇಟೆಯಾಡುವುದರಲ್ಲಿ ನಿರತವಾದ. ಬೇಟೆಯಾಡಿದ, ಕೊಂದ, ತಿಂದ, ಹಿಗ್ಗಿದ, ಚೀರಾಡಿದ, ತೃಪ್ತನಾದನೋ ಅದೂ ಇಲ್ಲ. ಬೇಟೆ ರಾಜ-ಮಹಾರಾಜರ ಹವ್ಯಾಸವಾಗಿ ಪರಿವರ್ತನೆ ಹೊಂದಿತು.
ಮನುಷ್ಯನಿಗೆ ನಿರಂತರವಾದ ಬದುಕು ಸಾಗಿಸಲು ಆಧಾರವಾಗಿ ವ್ಯವಸಾಯವನ್ನು ರೂಢಿಸಿಕೊಂಡ. ಇದರಿಂದ ತಾನೊಬ್ಬನೇ ಜೀವಿಸುವುದರೊಂದಿಗೆ ಜನರ ಬೆನ್ನೆಲುಬಾಗಿ ರೂಪಿತಗೊಂಡಿರುತ್ತಾನೆ. ಕೃಷಿ ಇತ್ತಿನದೂ, ಹಿಂದಿನದೂ ಅಲ್ಲ. ಮನುಷ್ಯನ ಬೆನ್ನಿನೊಂದಿಗೆ ಬೆಸೆದುಕೊಂಡು ಬಂದಿರುತ್ತದೆ. ಆದುದರಿಂದ ಕೊಡಗು, ಮೈಸೂರು ಹಾಗೂ ಸುತ್ತಮುತ್ತಲಿನಲ್ಲಿ ಕೃಷಿಯೇ ಪ್ರಧಾನವಾಗಿದೆ. ಕೃಷಿಯು ಪ್ರಧಾನವಾಗಿ ಕಾವೇರಿ ನೀರನ್ನು ಅವಲಂಬಿಸಿದೆ. ಇದರಿಂದ ಜನಪದರು ಉತ್ತಮವಾದ ಜೀವನವನ್ನು ನಡೆಸುತ್ತಿದ್ದಾರೆ. ಕಾವೇರಿ ದಂಡೆಯಲ್ಲಿ ಆಳಿ ಮೆರೆದ ರಾಜವಂಶರುಗಳು ಕೊಡಗು ಹಾಗೂ ಮೈಸೂರಿನ ನಿಸರ್ಗದ ಮಡಿಲನ್ನು ಮೆಚ್ಚಿ, ಅಲ್ಲಿನ ನೀರಾವರಿ ಸೌಲಭ್ಯ, ಮಣ್ಣಿನ ವಾಸನೆಯನ್ನು ಚೆನ್ನಾಗಿ ಅರಿತವರಾಗಿದ್ದು, ತಮ್ಮ ರಾಜ್ಯಭಾರ ಮಾಡಿ ಮರೆಯಾಗಿದ್ದಾರೆ. ಅವರುಗಳೆಂದರೆ ಸಂಗಮ, ಚೋಳ, ಗಂಗರು, ಹೊಯ್ಸಳರು, ಕೊಂಗಾಳ್ವ ಅರಸರು. ಅಲ್ಲದೆ ಮೈಸೂರಿನ ಒಡೆಯರು, ಹಾವೇರಿ ವಂಶಸ್ಥರು, ಹೈದರ ವಂಶಸ್ಥರು. ಈ ಎಲ್ಲಾ ಅರಸರ ಕಾಲದಲ್ಲಿಯೂ ಕೃಷಿಗೆ ಮಹತ್ವ ಕೊಟ್ಟಿದಾರೆಂಬುದನ್ನು ಮರೆಯುವಂತಿಲ್ಲ.
ಕೊಡಗು ಪ್ರಕೃತಿಯ ಮಡಿಲು. ಇಲ್ಲಿನ ಭೂ ಪ್ರದೇಶ ಸಮತಟ್ಟಾಗಿಲ್ಲ. ಹೇಗೆಂದರೆ ವ್ಯವಸಾಯಕ್ಕೆ ಯೋಗ್ಯವೆಂದಲ್ಲ. ಬೆಟ್ಟ, ಗುಡ್ಡ, ಶಿಖರ, ಪರ್ವತ, ಹಳ್ಳ ತಗ್ಗುಗಳಿದ್ದರೂ ಅಲ್ಲಿ ಭೌಗೋಳಿಕವಾಗಿ ವ್ಯವಸಾಯಕ್ಕೆ ಯೋಗ್ಯವಾಗಿದೆ. ಒಟ್ಟಾರೆಯಾಗಿ ಕೊಡಗು ಹೇಗೆ ಹಸಿರುಮಯವೋ ಹಾಗೆಯೇ ಕೃಷಿಮಯವೆಂದರೆ ಆಶ್ಚರ್ಯವೆನಿಸದು. ಇಲ್ಲಿನ ಜನಪದರ ವೃತ್ತಿಯನ್ನು ಸೂಕ್ಷ್ಮವಾಗಿ ಗಮನಿಸಿದರೆ ಅರಿವಾಗುವುದು. ಅಲ್ಲಿ ಮಡಿಕೆ, ಕುಡಿಕೆ, ಎಣ್ಣೆ, ಬುಟ್ಟಿ ನೇಯ್ಗೆ, ಬಟ್ಟೆ ನೇಯ್ದೆ ಬಗ್ಗೆ ಇಂದಿಗೂ ಗಮನಹರಿಸುವುದು ವಿರಳವೆಂದೇ ಹೇಳಬಹುದು.
ಸುಮಾರು ೧೯ನೇ ಶತಮಾನದಲ್ಲಿ ಉತ್ತರಾರ್ಧದಲ್ಲಿ ಕಾಫಿ ಬೆಳೆ ಕೊಡಗಿನಾದ್ಯಂತ ವ್ಯಾಪಿಸಿದೆ. ಎಲ್ಲಾ ಬೆಟ್ಟ ಗುಡ್ಡಗಳಲ್ಲಿಯೂ ಈ ಬೆಳೆಯನ್ನು ಕಾಣಬಹುದು. ಆದರೂ ಇಲ್ಲಿನ ಪ್ರಧಾನ ಬೆಳೆ ಭತ್ತ. ಬೆಳೆದ ಭತ್ತವನ್ನು ಪಕ್ಕದ ದಕ್ಷಿಣ ಕನ್ನಡ ಜಿಲ್ಲೆ ಹಾಗೂ ಕೇರಳ ರಾಜ್ಯಗಳಿಗೆ ಮಾರುವುದನ್ನು ಇಂದಿಗೂ ಕಾಣಬಹುದು. ಒಡೆಯರ ಆಳ್ವಿಕೆಯಲ್ಲಿ ಕೃಷಿ ಹೇಗೆ ಮುಖ್ಯವಾಗಿತ್ತು ಎಂಬುದನ್ನು ನೆನಪು ಮಾಡಿಕೊಳ್ಳಬಹುದು. ಆಗ ಪಾರುಪತ್ಯಗಾರರಿಗೆ ಮತ್ತು ಪಟೇಲರಿಗೆ ಲಿಂಗರಾಜೇಂದ್ರ ಅರಸನು ಕೊಟ್ಟ ಹುಕುಂ ೧೧ ನ್ನು ಇಲ್ಲಿ ಉಲ್ಲೇಖಿಸಬಹುದು.
೧. ಹೊಸದಾಗಿ ಭತ್ತ ವ್ಯವಸಾಯ ಮಾಡುವ ಮತ್ತು ಹಲವು ವರ್ಷಗಳವರೆಗೆ ಪಾಳುಬಿದ್ದ ಭೂಮಿಯನ್ನು ತಿರುಗಿ ವ್ಯವಸಾಯ ಮಾಡುವಾಘ ಭೂಮಿಗೆ ಕಂದಾಯವನ್ನು ಎಷ್ಟು ವರ್ಷ ಮಾಘಿ ಮಾಡಬೇಕು. ಜೊತೆಗೆ ಯಾವಾಗ ಕಾಲುಭಾಗ, ಅರ್ಧಭಾಗದಂತೆ ಕಂದಾಯ ಹೆಚ್ಚಿಸಬೇಕು ಎಂಬ ಸೂಚನೆಗಳಿವೆ.
೨. ಆರಂಭದಲ್ಲಿ ಕೃಷಿ ಮಾಡುವವನು ಅಥವಾ ಎರಡು-ತೊಡರುಗಳಿಗೆ ಸಿಕ್ಕಿಹಾಕಿಕೊಂಡವನಿಗೆ ಯಾವ ರೀತಿಯಾಗಿ ಸರಕಾರ ಸಹಾಯ ಮಾಡುತ್ತಿತ್ತೆಂದರೆ ದನಕರು, ಭತ್ತ, ಹಣ, ಸಾಲವಾಗಿ ಕೊಟ್ಟು, ವ್ಯವಸಾಯವನ್ನು ನಿಲ್ಲಿಸದಂತೆ ತಾಕೀತು ಮಾಡುತ್ತಿದ್ದರು.
೩. ಭೂಮಿ ಪಾಳು ಬೀಳದಂತೆ ಮಾಡುವ ಸೂಚನೆಗಳು ಸಿಗುತ್ತವೆ. ಈ ಎಲ್ಲಾ ಅಂಶಗಳ ಜೊತೆಯಲ್ಲಿ ಪ್ರತಿ ಸೋಮವಾರದಂದು ಊರಿನ ಮನೆ ಮನೆಗಳಿಗೆ ಭೇಟಿ ಕೊಡುತ್ತಿದ್ದರು. ಯಾವ ರೈತ ಚೆನ್ನಾಗಿ ಕೃಷಿಯಲ್ಲಿ ತೊಡಗಿದ್ದಾನೆ ಎಂದು ಗುರುತಿಸುತ್ತಿದ್ದರು. ಅಲ್ಲದೆ ಯಾರು ಕಳ್ಳತನ, ಸೋಮಾರಿತನದಿಂದ ಇರುವರುಜೊತೆಗೆ ಹೊಲ, ಗದ್ದೆ, ಕೆರೆ, ಕಾಡು ಉಳುಮೆ ಕೆಲಸವನ್ನು ಮಾಡುವುದಿಲ್ಲ ಅಂತಹವರನ್ನು ಪತ್ತೆ ಮಾಡುತ್ತಿದ್ದರು. ಸರಿಯಾಗಿ ರೈತರು ತಮ್ಮ ಚಟುವಟಿಕೆಗಳಲ್ಲಿ ಭಾಗವಹಿಸುವುದಿಲ್ಲವೋ ಅಂತಹ ರೈತರನ್ನು ಗಮನಿಸಿ ಶಿಕ್ಷೆ ವಿಧಿಸುವ ಕರ್ತವ್ಯ ಊರ ಗೌಡ ಅಥವಾ ಪಟೇಲನಿಗೆ ವಹಿಸಿಕೊಡಲಾಗಿತ್ತು ಎಂದು ೧೧ ನೇ ಹುಕುಂ ಹೇಳುತ್ತದೆ. ನೂರಾರು ವರ್ಷಗಳ ಹಿಂದೆ ಮೈಸೂರು, ಕೊಡಗು ಹಾಗೂ ಇನ್ನಿತರ ರಾಜರ ಆಳ್ವಿಕೆಯಲ್ಲಿತ್ತೆಂದು ಈ ಮೇಲಿನ ಅಂಶಗಳಿಂದ ತಿಳಿಯುತ್ತದೆ.
ಕಾವೇರಿ ಕೊಡಗಿನ ಮುಖ್ಯ ನದಿ. ಈ ನದಿ ಸಿದ್ಧಾಪುರದವರೆಗೂ ಆಗ್ನೇಯಾಭಿಮುಖವಾಗಿ ಹರಿದು, ಅಲ್ಲಿಂದ ಈಶಾನ್ಯಕ್ಕೆ ಹರಿಯುವಳು. ಈ ಸ್ಥಳಗಳಲ್ಲಿ ನೇರವಾಗಿ ಅಲ್ಲದಿದ್ದರೂ ಪರೋಕ್ಷವಾಗಿ ವ್ಯವಸಾಯಕ್ಕೆ ಪುಷ್ಟಿ ನೀಡಿದ್ದಾಳೆ. ಕೆಲವೆಡೆ ತೋಡುಗಳಾಗಿ ಹರಿಯುತ್ತಾ ನೆಲವನ್ನು ತೇವಾಂಸ ಮಾಡಿಕೊಡುವುದರೊಂದಿಗೆ ಅವಳ ವರವಿನಿಂದ ಬೇಸಾಯ ಮಾಡುವುದನ್ನು ಕಾಣಬಹುದು. ಅನಂತರ ಶಿರಂಗಾಲದ ಬಳಿ ಜಿಲ್ಲೆಯನ್ನು ಕಡಿದರೂ ಮುಂದೆ ಹೇಮಾವತಿ ನೀರನ್ನು ಹಾಸನ ಜಿಲ್ಲೆಯಲ್ಲಿ ವ್ಯವಸಾಯಕ್ಕೆ ಬಳಸಿಕೊಂಡು ಭತ್ತ, ಕಬ್ಬು, ಹತ್ತಿ, ಆಲೂಗಡ್ಡೆ, ರಾಇ ಇನ್ನಿತರ ವಾಣಿಜ್ಯ ಬೆಳೆಗಳನ್ನು ಬೆಳೆಯುತ್ತಾರೆ.
ಅನಂತರ ಕೊಡಗಿನಲ್ಲಿ ಕಾವೇರಿಯನ್ನು ಅನೇಕ ಉಪನದಿಗಳು ಸೇರಿಕೊಳ್ಳುತ್ತವೆ. ಅವುಗಳೆಂದರೆ, ಕನ್ನಿಕೆ, ಕಕ್ಕಬ್ಬೆ, ಕಾಡನೂರು ಹೊಳೆ, ಮುತ್ತಾರು ಮುಡಿ, ಚಿಕ್ಕಹೇಳೆ, ಚೇರಹೊಳೆ, ಮಾದಾಪುರ ಮತ್ತು ಹಟ್ಟೆಹೊಳೆ, ಹಾರಂಗಿಯ ಉಪನದಿಗಳಾಗಿ ಮಾರ್ಪಾಡಾಗುತ್ತವೆ. ಕೊಡಗಿನ ಉತ್ತರದಲ್ಲಿ ಬರುವ ಸೋಮವಾರಪೇಟೆ ತಾಲೂಕಿನಲ್ಲಿ ಪ್ರಧಾನವಾಗಿ ಭತ್ತ, ರಾಗಿ, ಜೋಳವನ್ನು ಬೆಳೆಯುತ್ತಾರೆ. ಈ ಭಾಗದಲ್ಲಿ ಭೂ ಪ್ರದೇಶವು ಬಹಳ ವಿಶಾಲವಾಗಿದ್ದು, ಕೃಷಿಗೆ ಯೋಗ್ಯವಾಗಿದೆ. ಅಲ್ಲಿ ವಾಣಿಜ್ಯ ಬೆಳೆಗಳಿಗಿಂತ ಭತ್ತದ ಬೆಳೆ ಪ್ರಧಾನವಾಗಿ ಬೆಳೆಯುತ್ತಾರೆ. ಹಾರಂಗಿ ನಾಲೆಯು ನಾನಾ ಊರುಗಳ ಮುಖೇನ ಹರಿದು ವ್ಯವಸಾಯಕ್ಕೆ ಅನುಕೂಲ ಮಾಡಿಕೊಟ್ಟಿದೆ.
ಒಟ್ಟಿನಲ್ಲಿ ಕೊಡುಗು ಜಿಲ್ಲೆಯ ಮೂರನೆಯ ಒಂದು ಭಾಗದಷ್ಟು ಅರಣ್ಯ ಆವೃತವಾದಂತಹ ಭೂ ಪ್ರದೇಶವನ್ನು ಹೊಂದಿದೆ. ಆದರೂ ಅಲ್ಲಿನ ಜನಪದರ ಮುಖ್ಯ ಕಸುಬು ಕೃಷಿ. ಮುಖ್ಯ ಬೆಳೆ ಭತ್ತವೆಂದು ಈಗಾಗಲೇ ಹೇಳಲಾಗಿದೆ. ಸುಮಾರು ೧,೨೨, ೫೧೬ ಎಕರೆಗಳಲ್ಲಿ ಭತ್ತವನ್ನು ಬೆಳೆಯುತ್ತಾರೆ. ಅಲ್ಲದೆ ರಾಗಿ ಇನ್ನೊಂದು ಪ್ರಧಾನ ಬೆಳೆ. ಸೋಮವಾರಪೇಟೆ ತಾಲೂಕಿನಲ್ಲಿ ಇಂದಿಗೂ ಜನಪದರು ಅಚ್ಚುಮೆಚ್ಚಿನ ಆಹಾರ. ಕಾಫಿ ಕೊಡಗಿನ ಮತ್ತೊಂದು ಪ್ರಧಾನ ಉತ್ಪನ್ನ ಬೆಳೆ. ಕೊಡಗಿನಾದ್ಯಂತ ಅಂದರೆ ೭೫,೦೦೦ ಎಕರೆಗಿಂತ ಹೆಚ್ಚು ಕಾಫಿ ತೋಟಗಳಿವೆ. ಅಲ್ಲದೆ ಕಿತ್ತಳೆ, ಏಲಕ್ಕಿ, ಮೆಣಸು ಬೆಳೆಯನ್ನು ಬೆಳೆಯಲಾಗುತ್ತದೆ.
ನೀರು ಸಮೃದ್ಧವಾಗಿ ಹರಿದೆಡೆಯಲ್ಲೆಲ್ಲ ಅದರ ಅಕ್ಕಪಕ್ಕದ ಜಮೀನಿನಲ್ಲಿ ಅಡಕೆ, ಬಾಳೆಯನ್ನು ಬೆಳೆಯುತ್ತಾರೆ. ವಿರಾಜಪೇಟೆ ಹಾಗೂ ಮಡಿಕೇರಿ ತಾಲೂಕುಗಳಲ್ಲಿ ಚಹ ತೋಟಗಳು ಕಂಡುಬರುತ್ತವೆ. ಸುಮಾರು ೧,೨೨೨ ಎಕರೆ ಭೂಪ್ರದೇಶದಲ್ಲಿ ಬೆಳೆಯಲಾಗುತ್ತದೆ. ಅಲ್ಲದೆ ಜೋಡುಪಾಲ, ಮಾವುಕೂಟ, ಸಂಪಾಜೆ ಮತ್ತು ಕಡಮಕಲ್ಲುಗಳಲ್ಲಿ ರಬ್ಬರ‍್ ತೋಟಗಳಿವೆ. ಅಲ್ಲದೆ ಮಡಿಕೇರಿಯಿಂದ ಮುಂದೆ ಸಾಗುತ್ತಾ ಹೋದರೆ ಆ ನಿಸರ್ಗದ ಗಡಿಯಲ್ಲಿ ಸಂಪಾಜೆ, ಪೆರಾಜೆ, ಆಜುಬಾಜಿನಲ್ಲಿ ಗೇರು ಮತ್ತು ತೆಂಗನ್ನು ಬೆಳೆಯುತ್ತಾರೆ. ಇತ್ತೀಚೆಗೆ ಅಷ್ಟು ಫಲಕಾರಿಯಾಗಿಲ್ಲವೆನ್ನಬಹುದು.
ಕೃಷಿಯೊಂದಿಗೆ ಕೊಡಗಿನಾದ್ಯಂತ ಹೈನು ಕೈಗಾರಿಕೆಗಳಿಗೂ ಅಲ್ಲಿನ ಜನಪದರು ಗಮನ ಹರಿಸುತ್ತಾರೆ. ಜೇನು ಸಾಕುವುದು ಪ್ರಧಾನವಾದ ಉದ್ಯಮವಾಗಿದೆ. ಭಾಗಮಂಡಲ, ನಾಪೋಕ್ಲು, ಊರುಗಳಲ್ಲಿ ಜೇನು ಸಾಕಾಣಿಕೆಯ ಕೇಂದ್ರಗಳಿವೆ. ಕೊಡಗಿನ ಕೊಡ್ಲಿಪೇಟೆ, ಶನಿವಾರಸಂತೆ ಮತ್ತು ಶಿರಂಗಾಲಗಳಲ್ಲಿ ಜನರು ಕೈಮಗ್ಗದ ಬಟ್ಟೆಯನ್ನು ನೇಯ್ಗೆ ಮಾಡುವರು. ಇತ್ತೀಚಿನ ದಿನಗಳಲ್ಲಿ ಕೆಲವರು ಪಟ್ಟಣಗಳಿಗೆ ಹೋಗಿ ತಮ್ಮ ವೃತ್ತಿಯನ್ನು ಆರಂಬಿಸುತ್ತಾರೆ. ವಿರಾಜಪೇಟೆ ಕೇರಳದ ಸಂಪರ್ಕ ಹೊಂದಿದೆ. ಅಲ್ಲದೆ ಅಲ್ಲಿ ಬೆತ್ತ ಸಾಮಾನುಗಳನ್ನು ತಯಾರಿಸುವರು.
ಇತ್ತೀಚಿನ ದಿನಗಳಲ್ಲಿ ಕೊಡಗಿನ ಸೋಮವಾರಪೇಟೆ ತಾಲೂಕಿನಲ್ಲಿ ಬರುವ ಶಿರಂಗಾಲ, ಹೆಬ್ಬಾಲೆ, ಕುಶಾಲನಗರ, ಬಾಣವರ ಹಾಗೂ ಇನ್ನಿತರ ಗ್ರಾಮಗಳಲ್ಲಿ ರೇಷ್ಮೆಯನ್ನು ಕಾಣಬಹುದು. ಇಂದು ಆದಾಯದ ಮೂಲವಾಗಿ ಈ ಬೆಳೆ ಮಾರ್ಪಾಡಾಗಿರುತ್ತದೆ. ಒಟ್ಟಿನಲ್ಲಿ ಕೊಡಗಿನಲ್ಲಿ ವೈವಿಧ್ಯಮಯವಾದ ಬೆಳೆಗಳನ್ನು ರೂಢಿಸಿಕೊಂಡು ತಮ್ಮ ಬದುಕನ್ನು ಮುಂದುವರೆಸಿಕೊಂಡು ಮುನ್ನುಗ್ಗುತ್ತಿದ್ದಾರೆ.
ಪ್ರಸ್ತುತ ಸಂದರ್ಭದಲ್ಲಿ ಕೃಷಿಯಲ್ಲಿ ಅನೇಕ ಸವಾಲುಗಳು ಮತ್ತು ಸಮಸ್ಯೆಗಳನ್ನು ಎದುರಿಸಬೇಕಾಗಿದೆ. ಆರಂಭದ ಹಂತದಲ್ಲಿ ಯಾವುದೇ ರೀತಿಯ ಹೊಸ ಮಾದರಿಗಳನ್ನು ಕೃಷಿಯಲ್ಲಿ ಕಾಣಸಿಗುವುದಿಲ್ಲ. ಪ್ರಕೃತಿಯ ವಿಕೋಪದೊಳಗೆ ಒಂದಲ್ಲ ಒಂದರಲ್ಲಿ ತಲೆಬಾಗಬೇಕಾಗಿರುತ್ತದೆ. ಕೆಲವು ವರ್ಷಗಳ ಹಿಂದೆ ಕಾವೇರಿ ನದಿ ತುಂಬಿ ಹರಿಯುತ್ತಿತ್ತು. ಇದರಿಂದ ಕೃಷಿಯು ಉತ್ತಮವಾಗಿಯೇ ಇತ್ತು. ದನಕರುಗಳ ಗೊಬ್ಬರವನ್ನು ಬಳಸಲಾಗುತ್ತಿತ್ತು. ಅಲ್ಲದೆ ಕಾಡು ಮಣ್ಣು, ಸೊಪ್ಪುಸದೆಗಳಿಂದ ಗೊಬ್ಬರವನ್ನು ಮಾಡಿ ಕೃಷಿಗೆ ಬಳಸಲಾಗುತ್ತಿತ್ತು. ಭೂಮಿಯು ಕೂಡು ಕುಟುಂಬಗಳಲ್ಲಿ ಕೇಂದ್ರೀಕೃತಗೊಂಡು ವಿಶಾಲವಾದ ಹೊಲ-ಗದ್ದೆಗಳನ್ನು ಹೊಂದಿದ್ದರು. ಕುಟುಂಬಗಳು ವಿಭಾಗೀಕರಣಗೊಂಡಿರಲಿಲ್ಲ. ಕಾಡು ನಾಡಾಗಿರಲಿಲ್ಲ. ಪ್ರಕೃತಿಯು ಕೂಡ ವಿಕೋಪಕ್ಕೆ ಗುರಿಯಾಗುತ್ತಿರಲಿಲ್ಲ. ಸಕಾಲಕ್ಕೆ ಮಳೆ ಬೀಳುತ್ತಿದ್ದುದರಿಂದ, ವ್ಯವಸಾಯದಲ್ಲಿ ಏರುಪೇರುಗಳಾಗುತ್ತಿರಲಿಲ್ಲ. ಭೂ ಕುಸಿತ, ಮಳೆ ಅಬ್ಬರ, ಹೊಲ, ಗದ್ದೆಗಳಲ್ಲಿನ ಮಣ್ಣು ಕೊಚ್ಚಿಕೊಂಡು ಹೋಗದಂತೆ ಎಚ್ಚರ ವಹಿಸಲಾಗುತ್ತಿತ್ತು. ಗಿಡ, ಮರಗಳನ್ನು ನೆಟ್ಟ ಮಣ್ಣು ಕೊಚ್ಚಿ ಹೋಗದಂತೆ ಜನಪದರು ಮುಂಜಾಗ್ರತೆಯನ್ನು ಅನುಸರಿಸುತ್ತಿದ್ದರು.
ಅಂದು ಕೃಷಿ ಆರ್ಥಿಕತೆಯು ಭೂ ಬಾಂಧವ್ಯವನ್ನು ಸಾರುತ್ತಿತ್ತು. ಅಲ್ಲದೆ ಭೂ ಒಡೆಯರು ಭೂಮಿ ಬಗ್ಗೆ ತುಂಬಾ ಉತ್ಸಾಹ ಹಾಗೂ ಆಸಕ್ತಿಗಳನ್ನು ವ್ಯಕ್ತಪಡಿಸುತ್ತಿದ್ದರು. ಭೂ ಮಾಲೀಕರು ಉತ್ತಮ ಮಾರ್ಗಗಳನ್ನು ಉಳ್ಳವರಾಗಿದ್ದರು. ಒಟ್ಟಾರೆಯಾಗಿ ಗ್ರಾಮೀಣ ಪ್ರದೇಶದಲ್ಲಿನ ಸ್ಥಿರತೆ ಹಾಗೂ ಸಾಮಾಜಿಕ ಅನ್ಯೋನ್ಯತೆ ಕಾಣುತ್ತಿತ್ತು. ಒಟ್ಟಾರೆಯಾಗಿ ಸಾಂಸ್ಕೃತಿಕ ಜೀವನದಲ್ಲಿ ಕೃಷಿ ಬಹಳ ಪ್ರಧಾನ ಪಾತ್ರ ನಿರ್ವಹಿಸುತ್ತಿತ್ತು ಎಂದರೆ ಆಶ್ಚರ್ಯವೇನಿಲ್ಲ.
ಪ್ರಸ್ತುತ ಸಂದರ್ಭದಲ್ಲಿ ಜಾಗತೀಕರಣ, ಕೈಗಾರೀಕರಣ, ಉದಾರೀಕರಣ, ಯಾಂತ್ರೀಕರಣ, ನಗರೀಕರಣ ಪರಿಕಲ್ಪನೆಗಳು ಅಬ್ಬರಿಸುತ್ತಿದ್ದು ಇಂದು ಕೃಷಿಯಲ್ಲಿಯೂ ಹಾಗೂ ಇನ್ನಿತರ ಕ್ಷೇತ್ರಗಳಲ್ಲೂ ಪರಿದಾಡುವಂತಹ ಪರಿಸ್ಥಿತಿ ನಮ್ಮ ಮುಂದೆ ಸುಳಿದಾಡುತ್ತಿದೆ. ಯಾವ ರೀತಿಯಾದ ದಾರಿಯನ್ನು ಆರಿಸಿಕೊಳ್ಳಬೇಕೆಂಬುದರಲ್ಲಿ ಬದುಕು ದುಸ್ತರವಾಗಿದೆ. ಜಾಗತಿಕ ಮಾನವನ ಇತಿಹಾಸದ ತುಣುಕು ಕ್ರಿ.ಶ. ೧೮ನೇ ಶತಮಾನದಲ್ಲಿ ಯುರೋಪಿನಲ್ಲಿ ಆರಂಭವಾದ ಔದ್ಯೋಗಿಕ ಕ್ರಾಂತಿಯು ಒಂದು ಮೈಲಿಗಲ್ಲು ಎನ್ನಬಹುದು. ಆರಂಭದಲ್ಲಿ ಇಂಗ್ಲೆಂಡಿನಲ್ಲಿ ಅನಂತರ ಯುರೋಪ್ ಖಂಡದ ಮುಖೇನ ಪಸರಿಸಿ ಔದ್ಯೋಗಿಕ ಕ್ರಾಂತಿ ಅಪ್ಪಳಿಸಿತು. ಇದರ ಕ್ರಾಂತಿ ಆರ್ಥಿಕ ರಂಗದಲ್ಲೂ ಕಂಡುಬಂದರೂ ವಾಣಿಜ್ಯ, ಕೃಷಿ, ಮಾನವನ ಸಾಮಾಜಿಕ, ಸಾಂಸ್ಕೃತಿಕ, ಧಾರ್ಮಿಕ, ರಾಜಕೀಯ, ವೈಜ್ಞಾನಿಕ ಕ್ಷೇತ್ರಗಳ ಮೇಲೂ ವ್ಯಾಪಕ ಪರಿಣಾಮ ಬೀರಿರುತ್ತದೆ ಎಂಬ ಅಂಶವನ್ನು ಮರೆಯುವಂತಿಲ್ಲ.
ಬಹುಕಾಲದಿಂದಲೂ ಕೃಷಿಯಲ್ಲಿ ರೂಢಿಸಿಕೊಂಡು ಬಂದಿದ್ದ ಬಿಲ್ಲು, ಬಾಣ, ಕಲ್ಲಿನ ಆಯುಧಗಳು ಹೋಗಿ ಇಂದು ನೇಗಿಲು, ನೆಲ ಅಗೆಯುವ ಕೋಲು, ಗುದ್ದಲಿ, ಕುಡುಗೋಲು, ಟ್ರಾಕ್ಟರ‍್ ಹೀಗೆ ಕೃಷಿಕರು ಬಳಸುತ್ತಿದ್ದಾರೆ. ಆದರೆ ಸಣ್ಣ ಕೃಷಿಕರು ಹೇಗೆ ನಿಭಾಯಿಸಬೇಕೆಂದು ತಿಳಿಯದಾಗಿದೆ. ಆಧುನಿಕ ಯುಗ ಮಾನವನ ಬದುಕನ್ನು ತಿರುಗು ಮುರುಗು ಮಾಡುತ್ತಿದೆ. ಅದು ನಾಗರೀಕತೆಯ ದಿಕ್ಕು, ಗತಿ, ವೇಗಗಳನ್ನು ಪರಿವರ್ತಿಸುತ್ತದೆ.
ಮಿಡಿವಲ್ ಯೇಜ್ ನಲ್ಲಿದ್ದ ಆಚಾರ-ವಿಚಾರ, ರೂಢಿ, ಪದ್ಧತಿ, ನಂಬಿಕೆ, ಶ್ರದ್ಧೆ, ಮೌಲ್ಯಗಳು ಇಂದು ಕೃಷಿಯಲ್ಲಿ ನಾಶವಾಗಿವೆ. ಅಥವಾ ಕ್ರಾಂತಿಯಿಂದ ಬದಲಾಗುತ್ತಿವೆ ಎನ್ನಬಹುದು. ಸರಳವಾಗಿದ್ದ ಕೃಷಿ ಜಗತ್ತು ಇಂದು ವೈವಿಧ್ಯಮಯವಾಗಿದೆ. ಬೃಹತ್ ಹಾಗೂ ಮಧ್ಯಮ ಉದ್ಯಮಗಳನ್ನು ಪಟ್ಟಣಗಳಲ್ಲಿ ತೆರೆದು ಗ್ರಾಮೀಣ ಜನಪದರೂ ಕೂಡ ತಂಡೋಪತಂಡವಾಗಿ ನಗರಗಳತ್ತ ಹೋಗುತ್ತಿದ್ದಾರೆ. ಇದರಿಂದ ಕೃಷಿಕರಿಗೆ ಆಸಕ್ತಿ ಕ್ಷೀಣಿಸುತ್ತಿದೆ.
ಇಂದು ಆಧುನಿಕಮಯ. ಹಳೆಯ ಕೃಷಿಯಂತ್ರಗಳು ಕಣ್ಮರೆಯಾಗಿವೆ. ನವೀನ ಯಂತ್ರಗಳು ಪ್ರಭುತ್ವ ಸಾಧಿಸುತ್ತಿವೆ. ಗ್ರಾಮದಲ್ಲಿ ಜಮೀನ್ದಾರ, ಬಂಡವಾಳಶಾಹಿ, ಭೂ ಹಿಡುವಳಿದಾರರು ಮಾತ್ರ ಉಸಿರಾಡುತ್ತಿದ್ದಾರೆ. ಆದರೆ ಸಣ್ಣ ಭೂಹಿಡುವಳಿದಾರರು, ಗೇಣಿದಾರರು ಅಪಾಯದಲ್ಲಿ ಸಿಕ್ಕಿ ಒದ್ದಾಡುತ್ತಿದ್ದಾರೆ. ಹೊಸ ಮಾದರಿಯ ಗೊಬ್ಬರಗಳು, ನವೀನ ರೀತಿಯ ಬೇಸಾಯ ಕ್ರಮ, ಸತತವಾಗಿ ಬೆಳೆ ತೆಗೆಯುವ ಪದ್ಧತಿ, ಇನ್ನೂ ಅನೇಕ ಕಾರಣಗಳಿಂದ ಮುಂದೆ ಕೃಷಿಯಲ್ಲಿ ವೈರುಧ್ಯಗಳು ಘಟಿಸುತ್ತವೆ ಅನ್ನಿಸುತ್ತದೆ.
ಮನುಷ್ಯ ದಿನೇದಿನೇ ಒಂದಲ್ಲ ಒಂದು ರೀತಿ ಆಲೋಚನೆಯತ್ತ ದಾಪುಗಾಲು ಹಾಕುತ್ತಿದ್ದಾನೆ. ಕಾಡನ್ನು ಕಡಿದು ಆ ಭೂಮಿಯಲ್ಲಿ ಕೃಷಿ ಮಾಡತೊಡಗಿದ್ದಾನೆ. ಕಾಡಿನೊಂದಿಗೆ ಇದ್ದ ಕೆಲವು ಸಸ್ಯಗಳು, ಪ್ರಾಣಿ ಸಂಕುಲ ಕಣ್ಮರೆಯಾಗುತ್ತಿವೆ. ಇದರಿಂದಾಗಿ ಭೂಮಿ ಹಾಗೂ ನೈಸರ್ಗಿಕ ಪರಿಸರಕ್ಕೆ ಹಾನಿ ಎಸಗುತ್ತಿರುವುದರಲ್ಲಿ ಎರಡು ಮಾತಿಲ್ಲ. ಒಟ್ಟಿನಲ್ಲಿ ಕೃಷಿಯಲ್ಲಿ ಉತ್ಪಾದನೆ ಹೆಚ್ಚಿಸುತ್ತಾ ಅಧಿಕ ಲಾಭದ ಆಸೆಯಿಂದ ಅನೇಕಾನೇಕ ದುಷ್ಪರಿಣಾಮಗಳಿಗೆ ಎಡೆ ಮಾಡಿಕೊಟ್ಟು, ಇನ್ನು  ಮುಂದೆಯೂ ಅನೇಕ ಸವಾಲುಗಳನ್ನು ಸಹ ಎದುರಿಸಬೇಕಾಗುತ್ತದೆ ಎಂಬ ಮಾತನ್ನು ಮನನ ಮಾಡಿಕೊಳ್ಳಬೇಕು.

